
I. Epos 
 

1. Homer, Ilias 1. Gesang 
 
μῆνιν ἄειδε θεὰ Πηληϊάδεω Ἀχιλῆος    1 
οὐλομένην, ἣ μυρί᾽ Ἀχαιοῖς ἄλγε᾽ ἔθηκε, 
πολλὰς δ᾽ ἰφθίμους ψυχὰς Ἄϊδι προΐαψεν 
ἡρώων, αὐτοὺς δὲ ἑλώρια τεῦχε κύνεσσιν 
οἰωνοῖσί τε πᾶσι, Διὸς δ᾽ ἐτελείετο βουλή,   5 
ἐξ οὗ δὴ τὰ πρῶτα διαστήτην ἐρίσαντε 
Ἀτρεΐδης τε ἄναξ ἀνδρῶν καὶ δῖος Ἀχιλλεύς. 
τίς τ᾽ ἄρ σφωε θεῶν ἔριδι ξυνέηκε μάχεσθαι; 
Λητοῦς καὶ Διὸς υἱός: ὃ γὰρ βασιλῆϊ χολωθεὶς 
νοῦσον ἀνὰ στρατὸν ὄρσε κακήν, ὀλέκοντο δὲ λαοί, 10 
οὕνεκα τὸν Χρύσην ἠτίμασεν ἀρητῆρα 
Ἀτρεΐδης: ὃ γὰρ ἦλθε θοὰς ἐπὶ νῆας Ἀχαιῶν 
λυσόμενός τε θύγατρα φέρων τ᾽ ἀπερείσι᾽ ἄποινα, 
στέμματ᾽ ἔχων ἐν χερσὶν ἑκηβόλου Ἀπόλλωνος 
χρυσέῳ ἀνὰ σκήπτρῳ, καὶ λίσσετο πάντας Ἀχαιούς, 15 
Ἀτρεΐδα δὲ μάλιστα δύω, κοσμήτορε λαῶν: 
Ἀτρεΐδαι τε καὶ ἄλλοι ἐϋκνήμιδες Ἀχαιοί, 
ὑμῖν μὲν θεοὶ δοῖεν Ὀλύμπια δώματ᾽ ἔχοντες 
ἐκπέρσαι Πριάμοιο πόλιν, εὖ δ᾽ οἴκαδ᾽ ἱκέσθαι: 
παῖδα δ᾽ ἐμοὶ λύσαιτε φίλην, τὰ δ᾽ ἄποινα δέχεσθαι, 20 
ἁζόμενοι Διὸς υἱὸν ἑκηβόλον Ἀπόλλωνα. 
ἔνθ᾽ ἄλλοι μὲν πάντες ἐπευφήμησαν Ἀχαιοὶ 
αἰδεῖσθαί θ᾽ ἱερῆα καὶ ἀγλαὰ δέχθαι ἄποινα: 
ἀλλ᾽ οὐκ Ἀτρεΐδῃ Ἀγαμέμνονι ἥνδανε θυμῷ, 
ἀλλὰ κακῶς ἀφίει, κρατερὸν δ᾽ ἐπὶ μῦθον ἔτελλε:  25 
μή σε γέρον κοίλῃσιν ἐγὼ παρὰ νηυσὶ κιχείω 
ἢ νῦν δηθύνοντ᾽ ἢ ὕστερον αὖτις ἰόντα, 
μή νύ τοι οὐ χραίσμῃ σκῆπτρον καὶ στέμμα θεοῖο: 
τὴν δ᾽ ἐγὼ οὐ λύσω: πρίν μιν καὶ γῆρας ἔπεισιν 
ἡμετέρῳ ἐνὶ οἴκῳ ἐν Ἄργεϊ τηλόθι πάτρης   30 
ἱστὸν ἐποιχομένην καὶ ἐμὸν λέχος ἀντιόωσαν: 



  

4 

 

ἀλλ᾽ ἴθι μή μ᾽ ἐρέθιζε σαώτερος ὥς κε νέηαι. 
ὣς ἔφατ᾽, ἔδεισεν δ᾽ ὃ γέρων καὶ ἐπείθετο μύθῳ: 
βῆ δ᾽ ἀκέων παρὰ θῖνα πολυφλοίσβοιο θαλάσσης: 
πολλὰ δ᾽ ἔπειτ᾽ ἀπάνευθε κιὼν ἠρᾶθ᾽ ὃ γεραιὸς  35 
Ἀπόλλωνι ἄνακτι, τὸν ἠΰκομος τέκε Λητώ: 
κλῦθί μευ ἀργυρότοξ᾽, ὃς Χρύσην ἀμφιβέβηκας 
Κίλλάν τε ζαθέην Τενέδοιό τε ἶφι ἀνάσσεις, 
Σμινθεῦ εἴ ποτέ τοι χαρίεντ᾽ ἐπὶ νηὸν ἔρεψα, 
ἢ εἰ δή ποτέ τοι κατὰ πίονα μηρί᾽ ἔκηα   40 
ταύρων ἠδ᾽ αἰγῶν, τὸ δέ μοι κρήηνον ἐέλδωρ: 
τίσειαν Δαναοὶ ἐμὰ δάκρυα σοῖσι βέλεσσιν. 
ὣς ἔφατ᾽ εὐχόμενος, τοῦ δ᾽ ἔκλυε Φοῖβος Ἀπόλλων, 
βῆ δὲ κατ᾽ Οὐλύμποιο καρήνων χωόμενος κῆρ, 
τόξ᾽ ὤμοισιν ἔχων ἀμφηρεφέα τε φαρέτρην:  45 
ἔκλαγξαν δ᾽ ἄρ᾽ ὀϊστοὶ ἐπ᾽ ὤμων χωομένοιο, 
αὐτοῦ κινηθέντος: ὃ δ᾽ ἤϊε νυκτὶ ἐοικώς. 
ἕζετ᾽ ἔπειτ᾽ ἀπάνευθε νεῶν, μετὰ δ᾽ ἰὸν ἕηκε: 
δεινὴ δὲ κλαγγὴ γένετ᾽ ἀργυρέοιο βιοῖο: 
οὐρῆας μὲν πρῶτον ἐπῴχετο καὶ κύνας ἀργούς,  50 
αὐτὰρ ἔπειτ᾽ αὐτοῖσι βέλος ἐχεπευκὲς ἐφιεὶς 
βάλλ᾽: αἰεὶ δὲ πυραὶ νεκύων καίοντο θαμειαί. 
ἐννῆμαρ μὲν ἀνὰ στρατὸν ᾤχετο κῆλα θεοῖο, 
τῇ δεκάτῃ δ᾽ ἀγορὴν δὲ καλέσσατο λαὸν Ἀχιλλεύς: 
τῷ γὰρ ἐπὶ φρεσὶ θῆκε θεὰ λευκώλενος Ἥρη:  55 
κήδετο γὰρ Δαναῶν, ὅτι ῥα θνήσκοντας ὁρᾶτο. 
οἳ δ᾽ ἐπεὶ οὖν ἤγερθεν ὁμηγερέες τε γένοντο, 
τοῖσι δ᾽ ἀνιστάμενος μετέφη πόδας ὠκὺς Ἀχιλλεύς: 
Ἀτρεΐδη νῦν ἄμμε παλιμπλαγχθέντας ὀΐω 
ἂψ ἀπονοστήσειν, εἴ κεν θάνατόν γε φύγοιμεν,  60 
εἰ δὴ ὁμοῦ πόλεμός τε δαμᾷ καὶ λοιμὸς Ἀχαιούς: 
ἀλλ᾽ ἄγε δή τινα μάντιν ἐρείομεν ἢ ἱερῆα 
ἢ καὶ ὀνειροπόλον, καὶ γάρ τ᾽ ὄναρ ἐκ Διός ἐστιν, 
ὅς κ᾽ εἴποι ὅ τι τόσσον ἐχώσατο Φοῖβος Ἀπόλλων, 
εἴτ᾽ ἄρ᾽ ὅ γ᾽ εὐχωλῆς ἐπιμέμφεται ἠδ᾽ ἑκατόμβης,  65 
αἴ κέν πως ἀρνῶν κνίσης αἰγῶν τε τελείων 
βούλεται ἀντιάσας ἡμῖν ἀπὸ λοιγὸν ἀμῦναι. 
ἤτοι ὅ γ᾽ ὣς εἰπὼν κατ᾽ ἄρ᾽ ἕζετο: τοῖσι δ᾽ ἀνέστη 
Κάλχας Θεστορίδης οἰωνοπόλων ὄχ᾽ ἄριστος, 
ὃς ᾔδη τά τ᾽ ἐόντα τά τ᾽ ἐσσόμενα πρό τ᾽ ἐόντα,  70 
καὶ νήεσσ᾽ ἡγήσατ᾽ Ἀχαιῶν Ἴλιον εἴσω 
ἣν διὰ μαντοσύνην, τήν οἱ πόρε Φοῖβος Ἀπόλλων: 
ὅ σφιν ἐὺ φρονέων ἀγορήσατο καὶ μετέειπεν: 
ὦ Ἀχιλεῦ κέλεαί με Διῒ φίλε μυθήσασθαι 
μῆνιν Ἀπόλλωνος ἑκατηβελέταο ἄνακτος:   75   
τοὶ γὰρ ἐγὼν ἐρέω: σὺ δὲ σύνθεο καί μοι ὄμοσσον 
ἦ μέν μοι πρόφρων ἔπεσιν καὶ χερσὶν ἀρήξειν: 

ἦ γὰρ ὀΐομαι ἄνδρα χολωσέμεν, ὃς μέγα πάντων 
Ἀργείων κρατέει καί οἱ πείθονται Ἀχαιοί: 
κρείσσων γὰρ βασιλεὺς ὅτε χώσεται ἀνδρὶ χέρηϊ:  80 
εἴ περ γάρ τε χόλον γε καὶ αὐτῆμαρ καταπέψῃ, 
ἀλλά τε καὶ μετόπισθεν ἔχει κότον, ὄφρα τελέσσῃ, 
ἐν στήθεσσιν ἑοῖσι: σὺ δὲ φράσαι εἴ με σαώσεις. 
τὸν δ᾽ ἀπαμειβόμενος προσέφη πόδας ὠκὺς Ἀχιλλεύς: 
‘θαρσήσας μάλα εἰπὲ θεοπρόπιον ὅ τι οἶσθα:  85 
οὐ μὰ γὰρ Ἀπόλλωνα Διῒ φίλον, ᾧ τε σὺ Κάλχαν 
εὐχόμενος Δαναοῖσι θεοπροπίας ἀναφαίνεις, 
οὔ τις ἐμεῦ ζῶντος καὶ ἐπὶ χθονὶ δερκομένοιο 
σοὶ κοίλῃς παρὰ νηυσί βαρείας χεῖρας ἐποίσει 
συμπάντων Δαναῶν, οὐδ᾽ ἢν Ἀγαμέμνονα εἴπῃς,  90 
ὃς νῦν πολλὸν ἄριστος Ἀχαιῶν εὔχεται εἶναι. 
καὶ τότε δὴ θάρσησε καὶ ηὔδα μάντις ἀμύμων: 
οὔ τ᾽ ἄρ ὅ γ᾽ εὐχωλῆς ἐπιμέμφεται οὐδ᾽ ἑκατόμβης, 
ἀλλ᾽ ἕνεκ᾽ ἀρητῆρος ὃν ἠτίμησ᾽ Ἀγαμέμνων, 
οὐδ᾽ ἀπέλυσε θύγατρα καὶ οὐκ ἀπεδέξατ᾽ ἄποινα,  95 
τοὔνεκ᾽ ἄρ᾽ ἄλγε᾽ ἔδωκεν ἑκηβόλος ἠδ᾽ ἔτι δώσει: 
οὐδ᾽ ὅ γε πρὶν Δαναοῖσιν ἀεικέα λοιγὸν ἀπώσει 
πρίν γ᾽ ἀπὸ πατρὶ φίλῳ δόμεναι ἑλικώπιδα κούρην 
ἀπριάτην ἀνάποινον, ἄγειν θ᾽ ἱερὴν ἑκατόμβην 
ἐς Χρύσην: τότε κέν μιν ἱλασσάμενοι πεπίθοιμεν.  100 
ἤτοι ὅ γ᾽ ὣς εἰπὼν κατ᾽ ἄρ᾽ ἕζετο: τοῖσι δ᾽ ἀνέστη 
ἥρως Ἀτρεΐδης εὐρὺ κρείων Ἀγαμέμνων 
ἀχνύμενος: μένεος δὲ μέγα φρένες ἀμφιμέλαιναι 
πίμπλαντ᾽, ὄσσε δέ οἱ πυρὶ λαμπετόωντι ἐΐκτην: 
Κάλχαντα πρώτιστα κάκ᾽ ὀσσόμενος προσέειπε:  105 
μάντι κακῶν οὐ πώ ποτέ μοι τὸ κρήγυον εἶπας: 
αἰεί τοι τὰ κάκ᾽ ἐστὶ φίλα φρεσὶ μαντεύεσθαι, 
ἐσθλὸν δ᾽ οὔτέ τί πω εἶπας ἔπος οὔτ᾽ ἐτέλεσσας: 
καὶ νῦν ἐν Δαναοῖσι θεοπροπέων ἀγορεύεις 
ὡς δὴ τοῦδ᾽ ἕνεκά σφιν ἑκηβόλος ἄλγεα τεύχει,  110 
οὕνεκ᾽ ἐγὼ κούρης Χρυσηΐδος ἀγλά᾽ ἄποινα 
οὐκ ἔθελον δέξασθαι, ἐπεὶ πολὺ βούλομαι αὐτὴν 
οἴκοι ἔχειν: καὶ γάρ ῥα Κλυταιμνήστρης προβέβουλα 
κουριδίης ἀλόχου, ἐπεὶ οὔ ἑθέν ἐστι χερείων, 
οὐ δέμας οὐδὲ φυήν, οὔτ᾽ ἂρ φρένας οὔτέ τι ἔργα.  115 
ἀλλὰ καὶ ὧς ἐθέλω δόμεναι πάλιν εἰ τό γ᾽ ἄμεινον: 
βούλομ᾽ ἐγὼ λαὸν σῶν ἔμμεναι ἢ ἀπολέσθαι: 
αὐτὰρ ἐμοὶ γέρας αὐτίχ᾽ ἑτοιμάσατ᾽ ὄφρα μὴ οἶος 
Ἀργείων ἀγέραστος ἔω, ἐπεὶ οὐδὲ ἔοικε: 
λεύσσετε γὰρ τό γε πάντες ὅ μοι γέρας ἔρχεται ἄλλῃ. 120 
τὸν δ᾽ ἠμείβετ᾽ ἔπειτα ποδάρκης δῖος Ἀχιλλεύς: 
Ἀτρεΐδη κύδιστε φιλοκτεανώτατε πάντων, 
πῶς γάρ τοι δώσουσι γέρας μεγάθυμοι Ἀχαιοί; 



  

6 

 

οὐδέ τί που ἴδμεν ξυνήϊα κείμενα πολλά: 
ἀλλὰ τὰ μὲν πολίων ἐξεπράθομεν, τὰ δέδασται,  125 
λαοὺς δ᾽ οὐκ ἐπέοικε παλίλλογα ταῦτ᾽ ἐπαγείρειν. 
ἀλλὰ σὺ μὲν νῦν τήνδε θεῷ πρόες: αὐτὰρ Ἀχαιοὶ 
τριπλῇ τετραπλῇ τ᾽ ἀποτείσομεν, αἴ κέ ποθι Ζεὺς 
δῷσι πόλιν Τροίην εὐτείχεον ἐξαλαπάξαι. 
τὸν δ᾽ ἀπαμειβόμενος προσέφη κρείων Ἀγαμέμνων: 130  
‘μὴ δ᾽ οὕτως ἀγαθός περ ἐὼν θεοείκελ᾽ Ἀχιλλεῦ 
κλέπτε νόῳ, ἐπεὶ οὐ παρελεύσεαι οὐδέ με πείσεις. 
ἦ ἐθέλεις ὄφρ᾽ αὐτὸς ἔχῃς γέρας, αὐτὰρ ἔμ᾽ αὔτως 
ἧσθαι δευόμενον, κέλεαι δέ με τήνδ᾽ ἀποδοῦναι; 
ἀλλ᾽ εἰ μὲν δώσουσι γέρας μεγάθυμοι Ἀχαιοὶ  135 
ἄρσαντες κατὰ θυμὸν ὅπως ἀντάξιον ἔσται: 
εἰ δέ κε μὴ δώωσιν ἐγὼ δέ κεν αὐτὸς ἕλωμαι 
ἢ τεὸν ἢ Αἴαντος ἰὼν γέρας, ἢ Ὀδυσῆος 
ἄξω ἑλών: ὃ δέ κεν κεχολώσεται ὅν κεν ἵκωμαι. 
ἀλλ᾽ ἤτοι μὲν ταῦτα μεταφρασόμεσθα καὶ αὖτις,  140 
νῦν δ᾽ ἄγε νῆα μέλαιναν ἐρύσσομεν εἰς ἅλα δῖαν, 
ἐν δ᾽ ἐρέτας ἐπιτηδὲς ἀγείρομεν, ἐς δ᾽ ἑκατόμβην 
θείομεν, ἂν δ᾽ αὐτὴν Χρυσηΐδα καλλιπάρῃον 
βήσομεν: εἷς δέ τις ἀρχὸς ἀνὴρ βουληφόρος ἔστω, 
ἢ Αἴας ἢ Ἰδομενεὺς ἢ δῖος Ὀδυσσεὺς   145 
ἠὲ σὺ Πηλεΐδη πάντων ἐκπαγλότατ᾽ ἀνδρῶν, 
ὄφρ᾽ ἥμιν ἑκάεργον ἱλάσσεαι ἱερὰ ῥέξας. 
τὸν δ᾽ ἄρ᾽ ὑπόδρα ἰδὼν προσέφη πόδας ὠκὺς Ἀχιλλεύς: 
‘ὤ μοι ἀναιδείην ἐπιειμένε κερδαλεόφρον 
πῶς τίς τοι πρόφρων ἔπεσιν πείθηται Ἀχαιῶν  150 
ἢ ὁδὸν ἐλθέμεναι ἢ ἀνδράσιν ἶφι μάχεσθαι; 
οὐ γὰρ ἐγὼ Τρώων ἕνεκ᾽ ἤλυθον αἰχμητάων 
δεῦρο μαχησόμενος, ἐπεὶ οὔ τί μοι αἴτιοί εἰσιν: 
οὐ γὰρ πώποτ᾽ ἐμὰς βοῦς ἤλασαν οὐδὲ μὲν ἵππους, 
οὐδέ ποτ᾽ ἐν Φθίῃ ἐριβώλακι βωτιανείρῃ   155 
καρπὸν ἐδηλήσαντ᾽, ἐπεὶ ἦ μάλα πολλὰ μεταξὺ 
οὔρεά τε σκιόεντα θάλασσά τε ἠχήεσσα: 
ἀλλὰ σοὶ ὦ μέγ᾽ ἀναιδὲς ἅμ᾽ ἑσπόμεθ᾽ ὄφρα σὺ χαίρῃς, 
τιμὴν ἀρνύμενοι Μενελάῳ σοί τε κυνῶπα 
πρὸς Τρώων: τῶν οὔ τι μετατρέπῃ οὐδ᾽ ἀλεγίζεις:  160 
καὶ δή μοι γέρας αὐτὸς ἀφαιρήσεσθαι ἀπειλεῖς, 
ᾧ ἔπι πολλὰ μόγησα, δόσαν δέ μοι υἷες Ἀχαιῶν. 
οὐ μὲν σοί ποτε ἶσον ἔχω γέρας ὁππότ᾽ Ἀχαιοὶ 
Τρώων ἐκπέρσωσ᾽ εὖ ναιόμενον πτολίεθρον: 
ἀλλὰ τὸ μὲν πλεῖον πολυάϊκος πολέμοιο   165 
χεῖρες ἐμαὶ διέπουσ᾽: ἀτὰρ ἤν ποτε δασμὸς ἵκηται, 
σοὶ τὸ γέρας πολὺ μεῖζον, ἐγὼ δ᾽ ὀλίγον τε φίλον τε 
ἔρχομ᾽ ἔχων ἐπὶ νῆας, ἐπεί κε κάμω πολεμίζων. 
νῦν δ᾽ εἶμι Φθίην δ᾽, ἐπεὶ ἦ πολὺ φέρτερόν ἐστιν 

οἴκαδ᾽ ἴμεν σὺν νηυσὶ κορωνίσιν, οὐδέ σ᾽ ὀΐω  170 
ἐνθάδ᾽ ἄτιμος ἐὼν ἄφενος καὶ πλοῦτον ἀφύξειν. 
τὸν δ᾽ ἠμείβετ᾽ ἔπειτα ἄναξ ἀνδρῶν Ἀγαμέμνων: 
φεῦγε μάλ᾽ εἴ τοι θυμὸς ἐπέσσυται, οὐδέ σ᾽ ἔγωγε 
λίσσομαι εἵνεκ᾽ ἐμεῖο μένειν: πάρ᾽ ἔμοιγε καὶ ἄλλοι 
οἵ κέ με τιμήσουσι, μάλιστα δὲ μητίετα Ζεύς.  175 
ἔχθιστος δέ μοί ἐσσι διοτρεφέων βασιλήων: 
αἰεὶ γάρ τοι ἔρις τε φίλη πόλεμοί τε μάχαι τε: 
εἰ μάλα καρτερός ἐσσι, θεός που σοὶ τό γ᾽ ἔδωκεν: 
οἴκαδ᾽ ἰὼν σὺν νηυσί τε σῇς καὶ σοῖς ἑτάροισι 
Μυρμιδόνεσσιν ἄνασσε, σέθεν δ᾽ ἐγὼ οὐκ ἀλεγίζω, 180 
οὐδ᾽ ὄθομαι κοτέοντος: ἀπειλήσω δέ τοι ὧδε: 
ὡς ἔμ᾽ ἀφαιρεῖται Χρυσηΐδα Φοῖβος Ἀπόλλων, 
τὴν μὲν ἐγὼ σὺν νηΐ τ᾽ ἐμῇ καὶ ἐμοῖς ἑτάροισι 
πέμψω, ἐγὼ δέ κ᾽ ἄγω Βρισηΐδα καλλιπάρῃον 
αὐτὸς ἰὼν κλισίην δὲ τὸ σὸν γέρας ὄφρ᾽ ἐῢ εἰδῇς  185 
ὅσσον φέρτερός εἰμι σέθεν, στυγέῃ δὲ καὶ ἄλλος 
ἶσον ἐμοὶ φάσθαι καὶ ὁμοιωθήμεναι ἄντην. 
ὣς φάτο: Πηλεΐωνι δ᾽ ἄχος γένετ᾽, ἐν δέ οἱ ἦτορ 
στήθεσσιν λασίοισι διάνδιχα μερμήριξεν, 
ἢ ὅ γε φάσγανον ὀξὺ ἐρυσσάμενος παρὰ μηροῦ  190 
τοὺς μὲν ἀναστήσειεν, ὃ δ᾽ Ἀτρεΐδην ἐναρίζοι, 
ἦε χόλον παύσειεν ἐρητύσειέ τε θυμόν. 
ἧος ὃ ταῦθ᾽ ὥρμαινε κατὰ φρένα καὶ κατὰ θυμόν, 
ἕλκετο δ᾽ ἐκ κολεοῖο μέγα ξίφος, ἦλθε δ᾽ Ἀθήνη 
οὐρανόθεν: πρὸ γὰρ ἧκε θεὰ λευκώλενος Ἥρη  195 
ἄμφω ὁμῶς θυμῷ φιλέουσά τε κηδομένη τε: 
στῆ δ᾽ ὄπιθεν, ξανθῆς δὲ κόμης ἕλε Πηλεΐωνα 
οἴῳ φαινομένη: τῶν δ᾽ ἄλλων οὔ τις ὁρᾶτο: 
θάμβησεν δ᾽ Ἀχιλεύς, μετὰ δ᾽ ἐτράπετ᾽, αὐτίκα δ᾽ ἔγνω 
Παλλάδ᾽ Ἀθηναίην: δεινὼ δέ οἱ ὄσσε φάανθεν:  200 
καί μιν φωνήσας ἔπεα πτερόεντα προσηύδα: 
τίπτ᾽ αὖτ᾽ αἰγιόχοιο Διὸς τέκος εἰλήλουθας; 
ἦ ἵνα ὕβριν ἴδῃ Ἀγαμέμνονος Ἀτρεΐδαο; 
ἀλλ᾽ ἔκ τοι ἐρέω, τὸ δὲ καὶ τελέεσθαι ὀΐω: 
ᾗς ὑπεροπλίῃσι τάχ᾽ ἄν ποτε θυμὸν ὀλέσσῃ.   205 
τὸν δ᾽ αὖτε προσέειπε θεὰ γλαυκῶπις Ἀθήνη: 
ἦλθον ἐγὼ παύσουσα τὸ σὸν μένος, αἴ κε πίθηαι, 
οὐρανόθεν: πρὸ δέ μ᾽ ἧκε θεὰ λευκώλενος Ἥρη 
ἄμφω ὁμῶς θυμῷ φιλέουσά τε κηδομένη τε: 
ἀλλ᾽ ἄγε λῆγ᾽ ἔριδος, μηδὲ ξίφος ἕλκεο χειρί:  210 
ἀλλ᾽ ἤτοι ἔπεσιν μὲν ὀνείδισον ὡς ἔσεταί περ: 
ὧδε γὰρ ἐξερέω, τὸ δὲ καὶ τετελεσμένον ἔσται: 
καί ποτέ τοι τρὶς τόσσα παρέσσεται ἀγλαὰ δῶρα 
ὕβριος εἵνεκα τῆσδε: σὺ δ᾽ ἴσχεο, πείθεο δ᾽ ἡμῖν. 
τὴν δ᾽ ἀπαμειβόμενος προσέφη πόδας ὠκὺς Ἀχιλλεύς: 215 

‘χρὴ μὲν σφωΐτερόν γε θεὰ ἔπος εἰρύσσασθαι 
καὶ μάλα περ θυμῷ κεχολωμένον: ὧς γὰρ ἄμεινον: 
ὅς κε θεοῖς ἐπιπείθηται μάλα τ᾽ ἔκλυον αὐτοῦ. 
ἦ καὶ ἐπ᾽ ἀργυρέῃ κώπῃ σχέθε χεῖρα βαρεῖαν, 
ἂψ δ᾽ ἐς κουλεὸν ὦσε μέγα ξίφος, οὐδ᾽ ἀπίθησε  220 
μύθῳ Ἀθηναίης: ἣ δ᾽ Οὔλυμπον δὲ βεβήκει 
δώματ᾽ ἐς αἰγιόχοιο Διὸς μετὰ δαίμονας ἄλλους. 
Πηλεΐδης δ᾽ ἐξαῦτις ἀταρτηροῖς ἐπέεσσιν 
Ἀτρεΐδην προσέειπε, καὶ οὔ πω λῆγε χόλοιο: 
οἰνοβαρές, κυνὸς ὄμματ᾽ ἔχων, κραδίην δ᾽ ἐλάφοιο, 225 
οὔτέ ποτ᾽ ἐς πόλεμον ἅμα λαῷ θωρηχθῆναι 
οὔτε λόχον δ᾽ ἰέναι σὺν ἀριστήεσσιν Ἀχαιῶν 
τέτληκας θυμῷ: τὸ δέ τοι κὴρ εἴδεται εἶναι. 
ἦ πολὺ λώϊόν ἐστι κατὰ στρατὸν εὐρὺν Ἀχαιῶν 
δῶρ᾽ ἀποαιρεῖσθαι ὅς τις σέθεν ἀντίον εἴπῃ:   230 
δημοβόρος βασιλεὺς ἐπεὶ οὐτιδανοῖσιν ἀνάσσεις: 
ἦ γὰρ ἂν Ἀτρεΐδη νῦν ὕστατα λωβήσαιο. 
ἀλλ᾽ ἔκ τοι ἐρέω καὶ ἐπὶ μέγαν ὅρκον ὀμοῦμαι: 
ναὶ μὰ τόδε σκῆπτρον, τὸ μὲν οὔ ποτε φύλλα καὶ ὄζους 
φύσει, ἐπεὶ δὴ πρῶτα τομὴν ἐν ὄρεσσι λέλοιπεν,  235 
οὐδ᾽ ἀναθηλήσει: περὶ γάρ ῥά ἑ χαλκὸς ἔλεψε 
φύλλά τε καὶ φλοιόν: νῦν αὖτέ μιν υἷες Ἀχαιῶν 
ἐν παλάμῃς φορέουσι δικασπόλοι, οἵ τε θέμιστας 
πρὸς Διὸς εἰρύαται: ὃ δέ τοι μέγας ἔσσεται ὅρκος: 
ἦ ποτ᾽ Ἀχιλλῆος ποθὴ ἵξεται υἷας Ἀχαιῶν   240 
σύμπαντας: τότε δ᾽ οὔ τι δυνήσεαι ἀχνύμενός περ 
χραισμεῖν, εὖτ᾽ ἂν πολλοὶ ὑφ᾽ Ἕκτορος ἀνδροφόνοιο 
θνήσκοντες πίπτωσι: σὺ δ᾽ ἔνδοθι θυμὸν ἀμύξεις 
χωόμενος ὅ τ᾽ ἄριστον Ἀχαιῶν οὐδὲν ἔτισας. 
ὣς φάτο Πηλεΐδης, ποτὶ δὲ σκῆπτρον βάλε γαίῃ  245 
χρυσείοις ἥλοισι πεπαρμένον, ἕζετο δ᾽ αὐτός: 
Ἀτρεΐδης δ᾽ ἑτέρωθεν ἐμήνιε: τοῖσι δὲ Νέστωρ 
ἡδυεπὴς ἀνόρουσε λιγὺς Πυλίων ἀγορητής, 
τοῦ καὶ ἀπὸ γλώσσης μέλιτος γλυκίων ῥέεν αὐδή: 
τῷ δ᾽ ἤδη δύο μὲν γενεαὶ μερόπων ἀνθρώπων  250 
ἐφθίαθ᾽, οἵ οἱ πρόσθεν ἅμα τράφεν ἠδ᾽ ἐγένοντο 
ἐν Πύλῳ ἠγαθέῃ, μετὰ δὲ τριτάτοισιν ἄνασσεν: 
ὅ σφιν ἐὺ φρονέων ἀγορήσατο καὶ μετέειπεν: 
ὦ πόποι ἦ μέγα πένθος Ἀχαιΐδα γαῖαν ἱκάνει: 
ἦ κεν γηθήσαι Πρίαμος Πριάμοιό τε παῖδες   255 
ἄλλοι τε Τρῶες μέγα κεν κεχαροίατο θυμῷ 
εἰ σφῶϊν τάδε πάντα πυθοίατο μαρναμένοιϊν, 
οἳ περὶ μὲν βουλὴν Δαναῶν, περὶ δ᾽ ἐστὲ μάχεσθαι. 
ἀλλὰ πίθεσθ᾽: ἄμφω δὲ νεωτέρω ἐστὸν ἐμεῖο: 
ἤδη γάρ ποτ᾽ ἐγὼ καὶ ἀρείοσιν ἠέ περ ὑμῖν   260 
ἀνδράσιν ὡμίλησα, καὶ οὔ ποτέ μ᾽ οἵ γ᾽ ἀθέριζον. 

οὐ γάρ πω τοίους ἴδον ἀνέρας οὐδὲ ἴδωμαι, 
οἷον Πειρίθοόν τε Δρύαντά τε ποιμένα λαῶν 
Καινέα τ᾽ Ἐξάδιόν τε καὶ ἀντίθεον Πολύφημον 
Θησέα τ᾽ Αἰγεΐδην, ἐπιείκελον ἀθανάτοισιν:  265 
κάρτιστοι δὴ κεῖνοι ἐπιχθονίων τράφεν ἀνδρῶν: 
κάρτιστοι μὲν ἔσαν καὶ καρτίστοις ἐμάχοντο 
φηρσὶν ὀρεσκῴοισι καὶ ἐκπάγλως ἀπόλεσσαν. 
καὶ μὲν τοῖσιν ἐγὼ μεθομίλεον ἐκ Πύλου ἐλθὼν 
τηλόθεν ἐξ ἀπίης γαίης: καλέσαντο γὰρ αὐτοί:  270 
καὶ μαχόμην κατ᾽ ἔμ᾽ αὐτὸν ἐγώ: κείνοισι δ᾽ ἂν οὔ τις 
τῶν οἳ νῦν βροτοί εἰσιν ἐπιχθόνιοι μαχέοιτο: 
καὶ μέν μευ βουλέων ξύνιεν πείθοντό τε μύθῳ: 
ἀλλὰ πίθεσθε καὶ ὔμμες, ἐπεὶ πείθεσθαι ἄμεινον: 
μήτε σὺ τόνδ᾽ ἀγαθός περ ἐὼν ἀποαίρεο κούρην,  275 
ἀλλ᾽ ἔα ὥς οἱ πρῶτα δόσαν γέρας υἷες Ἀχαιῶν: 
μήτε σὺ Πηλείδη ἔθελ᾽ ἐριζέμεναι βασιλῆϊ 
ἀντιβίην, ἐπεὶ οὔ ποθ᾽ ὁμοίης ἔμμορε τιμῆς 
σκηπτοῦχος βασιλεύς, ᾧ τε Ζεὺς κῦδος ἔδωκεν. 
εἰ δὲ σὺ καρτερός ἐσσι θεὰ δέ σε γείνατο μήτηρ,  280 
ἀλλ᾽ ὅ γε φέρτερός ἐστιν ἐπεὶ πλεόνεσσιν ἀνάσσει. 
Ἀτρεΐδη σὺ δὲ παῦε τεὸν μένος: αὐτὰρ ἔγωγε 
λίσσομ᾽ Ἀχιλλῆϊ μεθέμεν χόλον, ὃς μέγα πᾶσιν 
ἕρκος Ἀχαιοῖσιν πέλεται πολέμοιο κακοῖο. 
τὸν δ᾽ ἀπαμειβόμενος προσέφη κρείων Ἀγαμέμνων: 285  
‘ναὶ δὴ ταῦτά γε πάντα γέρον κατὰ μοῖραν ἔειπες: 
ἀλλ᾽ ὅδ᾽ ἀνὴρ ἐθέλει περὶ πάντων ἔμμεναι ἄλλων, 
πάντων μὲν κρατέειν ἐθέλει, πάντεσσι δ᾽ ἀνάσσειν, 
πᾶσι δὲ σημαίνειν, ἅ τιν᾽ οὐ πείσεσθαι ὀΐω: 
εἰ δέ μιν αἰχμητὴν ἔθεσαν θεοὶ αἰὲν ἐόντες   290 
τοὔνεκά οἱ προθέουσιν ὀνείδεα μυθήσασθαι;’ 
τὸν δ᾽ ἄρ᾽ ὑποβλήδην ἠμείβετο δῖος Ἀχιλλεύς: 
ἦ γάρ κεν δειλός τε καὶ οὐτιδανὸς καλεοίμην 
εἰ δὴ σοὶ πᾶν ἔργον ὑπείξομαι ὅττί κεν εἴπῃς: 
ἄλλοισιν δὴ ταῦτ᾽ ἐπιτέλλεο, μὴ γὰρ ἔμοιγε   295 
σήμαιν᾽: οὐ γὰρ ἔγωγ᾽ ἔτι σοὶ πείσεσθαι ὀΐω. 
ἄλλο δέ τοι ἐρέω, σὺ δ᾽ ἐνὶ φρεσὶ βάλλεο σῇσι: 
χερσὶ μὲν οὔ τοι ἔγωγε μαχήσομαι εἵνεκα κούρης 
οὔτε σοὶ οὔτέ τῳ ἄλλῳ, ἐπεί μ᾽ ἀφέλεσθέ γε δόντες: 
τῶν δ᾽ ἄλλων ἅ μοί ἐστι θοῇ παρὰ νηῒ μελαίνῃ  300 
τῶν οὐκ ἄν τι φέροις ἀνελὼν ἀέκοντος ἐμεῖο: 
εἰ δ᾽ ἄγε μὴν πείρησαι ἵνα γνώωσι καὶ οἵδε: 
αἶψά τοι αἷμα κελαινὸν ἐρωήσει περὶ δουρί. 
ὣς τώ γ᾽ ἀντιβίοισι μαχεσσαμένω ἐπέεσσιν 
ἀνστήτην, λῦσαν δ᾽ ἀγορὴν παρὰ νηυσὶν Ἀχαιῶν:  305 
Πηλεΐδης μὲν ἐπὶ κλισίας καὶ νῆας ἐΐσας 
ἤϊε σύν τε Μενοιτιάδῃ καὶ οἷς ἑτάροισιν: 

Ἀτρεΐδης δ᾽ ἄρα νῆα θοὴν ἅλα δὲ προέρυσσεν, 
ἐν δ᾽ ἐρέτας ἔκρινεν ἐείκοσιν, ἐς δ᾽ ἑκατόμβην 
βῆσε θεῷ, ἀνὰ δὲ Χρυσηΐδα καλλιπάρῃον   310 
εἷσεν ἄγων: ἐν δ᾽ ἀρχὸς ἔβη πολύμητις Ὀδυσσεύς. 
οἳ μὲν ἔπειτ᾽ ἀναβάντες ἐπέπλεον ὑγρὰ κέλευθα, 
λαοὺς δ᾽ Ἀτρεΐδης ἀπολυμαίνεσθαι ἄνωγεν: 
οἳ δ᾽ ἀπελυμαίνοντο καὶ εἰς ἅλα λύματα βάλλον, 
ἕρδον δ᾽ Ἀπόλλωνι τεληέσσας ἑκατόμβας   315 
ταύρων ἠδ᾽ αἰγῶν παρὰ θῖν᾽ ἁλὸς ἀτρυγέτοιο: 
κνίση δ᾽ οὐρανὸν ἷκεν ἑλισσομένη περὶ καπνῷ. 
ὣς οἳ μὲν τὰ πένοντο κατὰ στρατόν: οὐδ᾽ Ἀγαμέμνων 
λῆγ᾽ ἔριδος τὴν πρῶτον ἐπηπείλησ᾽ Ἀχιλῆϊ, 
ἀλλ᾽ ὅ γε Ταλθύβιόν τε καὶ Εὐρυβάτην προσέειπε,  320 
τώ οἱ ἔσαν κήρυκε καὶ ὀτρηρὼ θεράποντε: 
ἔρχεσθον κλισίην Πηληϊάδεω Ἀχιλῆος: 
χειρὸς ἑλόντ᾽ ἀγέμεν Βρισηΐδα καλλιπάρῃον: 
εἰ δέ κε μὴ δώῃσιν ἐγὼ δέ κεν αὐτὸς ἕλωμαι 
ἐλθὼν σὺν πλεόνεσσι: τό οἱ καὶ ῥίγιον ἔσται.  325 
ὣς εἰπὼν προΐει, κρατερὸν δ᾽ ἐπὶ μῦθον ἔτελλε: 
τὼ δ᾽ ἀέκοντε βάτην παρὰ θῖν᾽ ἁλὸς ἀτρυγέτοιο, 
Μυρμιδόνων δ᾽ ἐπί τε κλισίας καὶ νῆας ἱκέσθην, 
τὸν δ᾽ εὗρον παρά τε κλισίῃ καὶ νηῒ μελαίνῃ 
ἥμενον: οὐδ᾽ ἄρα τώ γε ἰδὼν γήθησεν Ἀχιλλεύς.  330 
τὼ μὲν ταρβήσαντε καὶ αἰδομένω βασιλῆα 
στήτην, οὐδέ τί μιν προσεφώνεον οὐδ᾽ ἐρέοντο: 
αὐτὰρ ὃ ἔγνω ᾗσιν ἐνὶ φρεσὶ φώνησέν τε: 
χαίρετε κήρυκες Διὸς ἄγγελοι ἠδὲ καὶ ἀνδρῶν, 
ἆσσον ἴτ᾽: οὔ τί μοι ὔμμες ἐπαίτιοι ἀλλ᾽ Ἀγαμέμνων, 335 
ὃ σφῶϊ προΐει Βρισηΐδος εἵνεκα κούρης. 
ἀλλ᾽ ἄγε διογενὲς Πατρόκλεες ἔξαγε κούρην 
καί σφωϊν δὸς ἄγειν: τὼ δ᾽ αὐτὼ μάρτυροι ἔστων 
πρός τε θεῶν μακάρων πρός τε θνητῶν ἀνθρώπων 
καὶ πρὸς τοῦ βασιλῆος ἀπηνέος εἴ ποτε δ᾽ αὖτε  340 
χρειὼ ἐμεῖο γένηται ἀεικέα λοιγὸν ἀμῦναι 
τοῖς ἄλλοις: ἦ γὰρ ὅ γ᾽ ὀλοιῇσι φρεσὶ θύει, 
οὐδέ τι οἶδε νοῆσαι ἅμα πρόσσω καὶ ὀπίσσω, 
ὅππως οἱ παρὰ νηυσὶ σόοι μαχέοιντο Ἀχαιοί. 
ὣς φάτο, Πάτροκλος δὲ φίλῳ ἐπεπείθεθ᾽ ἑταίρῳ,  345 
ἐκ δ᾽ ἄγαγε κλισίης Βρισηΐδα καλλιπάρῃον, 
δῶκε δ᾽ ἄγειν: τὼ δ᾽ αὖτις ἴτην παρὰ νῆας Ἀχαιῶν: 
ἣ δ᾽ ἀέκουσ᾽ ἅμα τοῖσι γυνὴ κίεν: αὐτὰρ Ἀχιλλεὺς 
δακρύσας ἑτάρων ἄφαρ ἕζετο νόσφι λιασθείς, 
θῖν᾽ ἔφ᾽ ἁλὸς πολιῆς, ὁρόων ἐπ᾽ ἀπείρονα πόντον:  350 
πολλὰ δὲ μητρὶ φίλῃ ἠρήσατο χεῖρας ὀρεγνύς: 
μῆτερ ἐπεί μ᾽ ἔτεκές γε μινυνθάδιόν περ ἐόντα, 
τιμήν πέρ μοι ὄφελλεν Ὀλύμπιος ἐγγυαλίξαι 

Ζεὺς ὑψιβρεμέτης: νῦν δ᾽ οὐδέ με τυτθὸν ἔτισεν: 
ἦ γάρ μ᾽ Ἀτρεΐδης εὐρὺ κρείων Ἀγαμέμνων   355 
ἠτίμησεν: ἑλὼν γὰρ ἔχει γέρας αὐτὸς ἀπούρας. 
ὣς φάτο δάκρυ χέων, τοῦ δ᾽ ἔκλυε πότνια μήτηρ 
ἡμένη ἐν βένθεσσιν ἁλὸς παρὰ πατρὶ γέροντι: 
καρπαλίμως δ᾽ ἀνέδυ πολιῆς ἁλὸς ἠΰτ᾽ ὀμίχλη, 
καί ῥα πάροιθ᾽ αὐτοῖο καθέζετο δάκρυ χέοντος,  360 
χειρί τέ μιν κατέρεξεν ἔπος τ᾽ ἔφατ᾽ ἔκ τ᾽ ὀνόμαζε: 
τέκνον τί κλαίεις; τί δέ σε φρένας ἵκετο πένθος; 
ἐξαύδα, μὴ κεῦθε νόῳ, ἵνα εἴδομεν ἄμφω. 
τὴν δὲ βαρὺ στενάχων προσέφη πόδας ὠκὺς Ἀχιλλεύς: 
‘οἶσθα: τί ἤ τοι ταῦτα ἰδυίῃ πάντ᾽ ἀγορεύω;   365 
ᾠχόμεθ᾽ ἐς Θήβην ἱερὴν πόλιν Ἠετίωνος, 
τὴν δὲ διεπράθομέν τε καὶ ἤγομεν ἐνθάδε πάντα: 
καὶ τὰ μὲν εὖ δάσσαντο μετὰ σφίσιν υἷες Ἀχαιῶν, 
ἐκ δ᾽ ἕλον Ἀτρεΐδῃ Χρυσηΐδα καλλιπάρῃον. 
Χρύσης δ᾽ αὖθ᾽ ἱερεὺς ἑκατηβόλου Ἀπόλλωνος  370 
ἦλθε θοὰς ἐπὶ νῆας Ἀχαιῶν χαλκοχιτώνων 
λυσόμενός τε θύγατρα φέρων τ᾽ ἀπερείσι᾽ ἄποινα, 
στέμματ᾽ ἔχων ἐν χερσὶν ἑκηβόλου Ἀπόλλωνος 
χρυσέῳ ἀνὰ σκήπτρῳ, καὶ λίσσετο πάντας Ἀχαιούς, 
Ἀτρεΐδα δὲ μάλιστα δύω κοσμήτορε λαῶν.   375 
ἔνθ᾽ ἄλλοι μὲν πάντες ἐπευφήμησαν Ἀχαιοὶ 
αἰδεῖσθαί θ᾽ ἱερῆα καὶ ἀγλαὰ δέχθαι ἄποινα: 
ἀλλ᾽ οὐκ Ἀτρεΐδῃ Ἀγαμέμνονι ἥνδανε θυμῷ, 
ἀλλὰ κακῶς ἀφίει, κρατερὸν δ᾽ ἐπὶ μῦθον ἔτελλε: 
χωόμενος δ᾽ ὁ γέρων πάλιν ᾤχετο: τοῖο δ᾽ Ἀπόλλων 380 
εὐξαμένου ἤκουσεν, ἐπεὶ μάλα οἱ φίλος ἦεν, 
ἧκε δ᾽ ἐπ᾽ Ἀργείοισι κακὸν βέλος: οἳ δέ νυ λαοὶ 
θνῇσκον ἐπασσύτεροι, τὰ δ᾽ ἐπῴχετο κῆλα θεοῖο 
πάντῃ ἀνὰ στρατὸν εὐρὺν Ἀχαιῶν: ἄμμι δὲ μάντις 
εὖ εἰδὼς ἀγόρευε θεοπροπίας ἑκάτοιο.   385 
αὐτίκ᾽ ἐγὼ πρῶτος κελόμην θεὸν ἱλάσκεσθαι: 
Ἀτρεΐωνα δ᾽ ἔπειτα χόλος λάβεν, αἶψα δ᾽ ἀναστὰς 
ἠπείλησεν μῦθον ὃ δὴ τετελεσμένος ἐστί: 
τὴν μὲν γὰρ σὺν νηῒ θοῇ ἑλίκωπες Ἀχαιοὶ 
ἐς Χρύσην πέμπουσιν, ἄγουσι δὲ δῶρα ἄνακτι:  390 
τὴν δὲ νέον κλισίηθεν ἔβαν κήρυκες ἄγοντες 
κούρην Βρισῆος τήν μοι δόσαν υἷες Ἀχαιῶν. 
ἀλλὰ σὺ εἰ δύνασαί γε περίσχεο παιδὸς ἑῆος: 
ἐλθοῦσ᾽ Οὔλυμπον δὲ Δία λίσαι, εἴ ποτε δή τι 
ἢ ἔπει ὤνησας κραδίην Διὸς ἠὲ καὶ ἔργῳ.   395 
πολλάκι γάρ σεο πατρὸς ἐνὶ μεγάροισιν ἄκουσα 
εὐχομένης ὅτ᾽ ἔφησθα κελαινεφέϊ Κρονίωνι 
οἴη ἐν ἀθανάτοισιν ἀεικέα λοιγὸν ἀμῦναι, 
ὁππότε μιν ξυνδῆσαι Ὀλύμπιοι ἤθελον ἄλλοι 

Ἥρη τ᾽ ἠδὲ Ποσειδάων καὶ Παλλὰς Ἀθήνη:   400 
ἀλλὰ σὺ τόν γ᾽ ἐλθοῦσα θεὰ ὑπελύσαο δεσμῶν, 
ὦχ᾽ ἑκατόγχειρον καλέσασ᾽ ἐς μακρὸν Ὄλυμπον, 
ὃν Βριάρεων καλέουσι θεοί, ἄνδρες δέ τε πάντες 
Αἰγαίων᾽, ὃ γὰρ αὖτε βίην οὗ πατρὸς ἀμείνων: 
ὅς ῥα παρὰ Κρονίωνι καθέζετο κύδεϊ γαίων:  405 
τὸν καὶ ὑπέδεισαν μάκαρες θεοὶ οὐδ᾽ ἔτ᾽ ἔδησαν. 
τῶν νῦν μιν μνήσασα παρέζεο καὶ λαβὲ γούνων 
αἴ κέν πως ἐθέλῃσιν ἐπὶ Τρώεσσιν ἀρῆξαι, 
τοὺς δὲ κατὰ πρύμνας τε καὶ ἀμφ᾽ ἅλα ἔλσαι Ἀχαιοὺς 
κτεινομένους, ἵνα πάντες ἐπαύρωνται βασιλῆος,  410 
γνῷ δὲ καὶ Ἀτρεΐδης εὐρὺ κρείων Ἀγαμέμνων 
ἣν ἄτην ὅ τ᾽ ἄριστον Ἀχαιῶν οὐδὲν ἔτισεν.’ 
τὸν δ᾽ ἠμείβετ᾽ ἔπειτα Θέτις κατὰ δάκρυ χέουσα: 
ὤ μοι τέκνον ἐμόν, τί νύ σ᾽ ἔτρεφον αἰνὰ τεκοῦσα; 
αἴθ᾽ ὄφελες παρὰ νηυσὶν ἀδάκρυτος καὶ ἀπήμων  415 
ἧσθαι, ἐπεί νύ τοι αἶσα μίνυνθά περ οὔ τι μάλα δήν: 
νῦν δ᾽ ἅμα τ᾽ ὠκύμορος καὶ ὀϊζυρὸς περὶ πάντων 
ἔπλεο: τώ σε κακῇ αἴσῃ τέκον ἐν μεγάροισι. 
τοῦτο δέ τοι ἐρέουσα ἔπος Διὶ τερπικεραύνῳ 
εἶμ᾽ αὐτὴ πρὸς Ὄλυμπον ἀγάννιφον αἴ κε πίθηται.  420 
ἀλλὰ σὺ μὲν νῦν νηυσὶ παρήμενος ὠκυπόροισι 
μήνι᾽ Ἀχαιοῖσιν, πολέμου δ᾽ ἀποπαύεο πάμπαν: 
Ζεὺς γὰρ ἐς Ὠκεανὸν μετ᾽ ἀμύμονας Αἰθιοπῆας 
χθιζὸς ἔβη κατὰ δαῖτα, θεοὶ δ᾽ ἅμα πάντες ἕποντο: 
δωδεκάτῃ δέ τοι αὖτις ἐλεύσεται Οὔλυμπον δέ,  425 
καὶ τότ᾽ ἔπειτά τοι εἶμι Διὸς ποτὶ χαλκοβατὲς δῶ, 
καί μιν γουνάσομαι καί μιν πείσεσθαι ὀΐω. 
ὣς ἄρα φωνήσασ᾽ ἀπεβήσετο, τὸν δὲ λίπ᾽ αὐτοῦ 
χωόμενον κατὰ θυμὸν ἐϋζώνοιο γυναικὸς 
τήν ῥα βίῃ ἀέκοντος ἀπηύρων: αὐτὰρ Ὀδυσσεὺς  430 
ἐς Χρύσην ἵκανεν ἄγων ἱερὴν ἑκατόμβην. 
οἳ δ᾽ ὅτε δὴ λιμένος πολυβενθέος ἐντὸς ἵκοντο 
ἱστία μὲν στείλαντο, θέσαν δ᾽ ἐν νηῒ μελαίνῃ, 
ἱστὸν δ᾽ ἱστοδόκῃ πέλασαν προτόνοισιν ὑφέντες 
καρπαλίμως, τὴν δ᾽ εἰς ὅρμον προέρεσσαν ἐρετμοῖς. 435 
ἐκ δ᾽ εὐνὰς ἔβαλον, κατὰ δὲ πρυμνήσι᾽ ἔδησαν: 
ἐκ δὲ καὶ αὐτοὶ βαῖνον ἐπὶ ῥηγμῖνι θαλάσσης, 
ἐκ δ᾽ ἑκατόμβην βῆσαν ἑκηβόλῳ Ἀπόλλωνι: 
ἐκ δὲ Χρυσηῒς νηὸς βῆ ποντοπόροιο. 
τὴν μὲν ἔπειτ᾽ ἐπὶ βωμὸν ἄγων πολύμητις Ὀδυσσεὺς 440 
πατρὶ φίλῳ ἐν χερσὶ τίθει καί μιν προσέειπεν: 
ὦ Χρύση, πρό μ᾽ ἔπεμψεν ἄναξ ἀνδρῶν Ἀγαμέμνων 
παῖδά τε σοὶ ἀγέμεν, Φοίβῳ θ᾽ ἱερὴν ἑκατόμβην 
ῥέξαι ὑπὲρ Δαναῶν ὄφρ᾽ ἱλασόμεσθα ἄνακτα, 
ὃς νῦν Ἀργείοισι πολύστονα κήδε᾽ ἐφῆκεν.   445 

ὣς εἰπὼν ἐν χερσὶ τίθει, ὃ δὲ δέξατο χαίρων 
παῖδα φίλην: τοὶ δ᾽ ὦκα θεῷ ἱερὴν ἑκατόμβην 
ἑξείης ἔστησαν ἐΰδμητον περὶ βωμόν, 
χερνίψαντο δ᾽ ἔπειτα καὶ οὐλοχύτας ἀνέλοντο. 
τοῖσιν δὲ Χρύσης μεγάλ᾽ εὔχετο χεῖρας ἀνασχών:  450 
κλῦθί μευ ἀργυρότοξ᾽, ὃς Χρύσην ἀμφιβέβηκας 
Κίλλαν τε ζαθέην Τενέδοιό τε ἶφι ἀνάσσεις: 
ἦ μὲν δή ποτ᾽ ἐμεῦ πάρος ἔκλυες εὐξαμένοιο, 
τίμησας μὲν ἐμέ, μέγα δ᾽ ἴψαο λαὸν Ἀχαιῶν: 
ἠδ᾽ ἔτι καὶ νῦν μοι τόδ᾽ ἐπικρήηνον ἐέλδωρ:  455 
ἤδη νῦν Δαναοῖσιν ἀεικέα λοιγὸν ἄμυνον. 
ὣς ἔφατ᾽ εὐχόμενος, τοῦ δ᾽ ἔκλυε Φοῖβος Ἀπόλλων. 
αὐτὰρ ἐπεί ῥ᾽ εὔξαντο καὶ οὐλοχύτας προβάλοντο, 
αὐέρυσαν μὲν πρῶτα καὶ ἔσφαξαν καὶ ἔδειραν, 
μηρούς τ᾽ ἐξέταμον κατά τε κνίσῃ ἐκάλυψαν  460 
δίπτυχα ποιήσαντες, ἐπ᾽ αὐτῶν δ᾽ ὠμοθέτησαν: 
καῖε δ᾽ ἐπὶ σχίζῃς ὁ γέρων, ἐπὶ δ᾽ αἴθοπα οἶνον 
λεῖβε: νέοι δὲ παρ᾽ αὐτὸν ἔχον πεμπώβολα χερσίν. 
αὐτὰρ ἐπεὶ κατὰ μῆρε κάη καὶ σπλάγχνα πάσαντο, 
μίστυλλόν τ᾽ ἄρα τἆλλα καὶ ἀμφ᾽ ὀβελοῖσιν ἔπειραν, 465 
ὤπτησάν τε περιφραδέως, ἐρύσαντό τε πάντα. 
αὐτὰρ ἐπεὶ παύσαντο πόνου τετύκοντό τε δαῖτα 
δαίνυντ᾽, οὐδέ τι θυμὸς ἐδεύετο δαιτὸς ἐΐσης. 
αὐτὰρ ἐπεὶ πόσιος καὶ ἐδητύος ἐξ ἔρον ἕντο, 
κοῦροι μὲν κρητῆρας ἐπεστέψαντο ποτοῖο,   470 
νώμησαν δ᾽ ἄρα πᾶσιν ἐπαρξάμενοι δεπάεσσιν: 
οἳ δὲ πανημέριοι μολπῇ θεὸν ἱλάσκοντο 
καλὸν ἀείδοντες παιήονα κοῦροι Ἀχαιῶν 
μέλποντες ἑκάεργον: ὃ δὲ φρένα τέρπετ᾽ ἀκούων. 
ἦμος δ᾽ ἠέλιος κατέδυ καὶ ἐπὶ κνέφας ἦλθε,   475 
δὴ τότε κοιμήσαντο παρὰ πρυμνήσια νηός: 
ἦμος δ᾽ ἠριγένεια φάνη ῥοδοδάκτυλος Ἠώς, 
καὶ τότ᾽ ἔπειτ᾽ ἀνάγοντο μετὰ στρατὸν εὐρὺν Ἀχαιῶν: 
τοῖσιν δ᾽ ἴκμενον οὖρον ἵει ἑκάεργος Ἀπόλλων: 
οἳ δ᾽ ἱστὸν στήσαντ᾽ ἀνά θ᾽ ἱστία λευκὰ πέτασσαν,  480 
ἐν δ᾽ ἄνεμος πρῆσεν μέσον ἱστίον, ἀμφὶ δὲ κῦμα 
στείρῃ πορφύρεον μεγάλ᾽ ἴαχε νηὸς ἰούσης: 
ἣ δ᾽ ἔθεεν κατὰ κῦμα διαπρήσσουσα κέλευθον. 
αὐτὰρ ἐπεί ῥ᾽ ἵκοντο κατὰ στρατὸν εὐρὺν Ἀχαιῶν, 
νῆα μὲν οἵ γε μέλαιναν ἐπ᾽ ἠπείροιο ἔρυσσαν  485 
ὑψοῦ ἐπὶ ψαμάθοις, ὑπὸ δ᾽ ἕρματα μακρὰ τάνυσσαν: 
αὐτοὶ δ᾽ ἐσκίδναντο κατὰ κλισίας τε νέας τε. 
αὐτὰρ ὃ μήνιε νηυσὶ παρήμενος ὠκυπόροισι 
διογενὴς Πηλῆος υἱὸς πόδας ὠκὺς Ἀχιλλεύς: 
οὔτέ ποτ᾽ εἰς ἀγορὴν πωλέσκετο κυδιάνειραν  490 
οὔτέ ποτ᾽ ἐς πόλεμον, ἀλλὰ φθινύθεσκε φίλον κῆρ 

αὖθι μένων, ποθέεσκε δ᾽ ἀϋτήν τε πτόλεμόν τε. 
ἀλλ᾽ ὅτε δή ῥ᾽ ἐκ τοῖο δυωδεκάτη γένετ᾽ ἠώς, 
καὶ τότε δὴ πρὸς Ὄλυμπον ἴσαν θεοὶ αἰὲν ἐόντες 
πάντες ἅμα, Ζεὺς δ᾽ ἦρχε: Θέτις δ᾽ οὐ λήθετ᾽ ἐφετμέων 495 
παιδὸς ἑοῦ, ἀλλ᾽ ἥ γ᾽ ἀνεδύσετο κῦμα θαλάσσης. 
ἠερίη δ᾽ ἀνέβη μέγαν οὐρανὸν Οὔλυμπόν τε. 
εὗρεν δ᾽ εὐρύοπα Κρονίδην ἄτερ ἥμενον ἄλλων 
ἀκροτάτῃ κορυφῇ πολυδειράδος Οὐλύμποιο: 
καί ῥα πάροιθ᾽ αὐτοῖο καθέζετο, καὶ λάβε γούνων  500 
σκαιῇ, δεξιτερῇ δ᾽ ἄρ᾽ ὑπ᾽ ἀνθερεῶνος ἑλοῦσα 
λισσομένη προσέειπε Δία Κρονίωνα ἄνακτα: 
Ζεῦ πάτερ εἴ ποτε δή σε μετ᾽ ἀθανάτοισιν ὄνησα 
ἢ ἔπει ἢ ἔργῳ, τόδε μοι κρήηνον ἐέλδωρ: 
τίμησόν μοι υἱὸν ὃς ὠκυμορώτατος ἄλλων   505 
ἔπλετ᾽: ἀτάρ μιν νῦν γε ἄναξ ἀνδρῶν Ἀγαμέμνων 
ἠτίμησεν: ἑλὼν γὰρ ἔχει γέρας αὐτὸς ἀπούρας. 
ἀλλὰ σύ πέρ μιν τῖσον Ὀλύμπιε μητίετα Ζεῦ: 
τόφρα δ᾽ ἐπὶ Τρώεσσι τίθει κράτος ὄφρ᾽ ἂν Ἀχαιοὶ 
υἱὸν ἐμὸν τίσωσιν ὀφέλλωσίν τέ ἑ τιμῇ.   510 
ὣς φάτο: τὴν δ᾽ οὔ τι προσέφη νεφεληγερέτα Ζεύς, 
ἀλλ᾽ ἀκέων δὴν ἧστο: Θέτις δ᾽ ὡς ἥψατο γούνων 
ὣς ἔχετ᾽ ἐμπεφυυῖα, καὶ εἴρετο δεύτερον αὖτις: 
νημερτὲς μὲν δή μοι ὑπόσχεο καὶ κατάνευσον 
ἢ ἀπόειπ᾽, ἐπεὶ οὔ τοι ἔπι δέος, ὄφρ᾽ ἐῢ εἰδέω  515 
ὅσσον ἐγὼ μετὰ πᾶσιν ἀτιμοτάτη θεός εἰμι. 
τὴν δὲ μέγ᾽ ὀχθήσας προσέφη νεφεληγερέτα Ζεύς: 
‘ἦ δὴ λοίγια ἔργ᾽ ὅ τέ μ᾽ ἐχθοδοπῆσαι ἐφήσεις 
Ἥρῃ ὅτ᾽ ἄν μ᾽ ἐρέθῃσιν ὀνειδείοις ἐπέεσσιν: 
ἣ δὲ καὶ αὔτως μ᾽ αἰεὶ ἐν ἀθανάτοισι θεοῖσι   520 
νεικεῖ, καί τέ μέ φησι μάχῃ Τρώεσσιν ἀρήγειν. 
ἀλλὰ σὺ μὲν νῦν αὖτις ἀπόστιχε μή τι νοήσῃ 
Ἥρη: ἐμοὶ δέ κε ταῦτα μελήσεται ὄφρα τελέσσω: 
εἰ δ᾽ ἄγε τοι κεφαλῇ κατανεύσομαι ὄφρα πεποίθῃς: 
τοῦτο γὰρ ἐξ ἐμέθεν γε μετ᾽ ἀθανάτοισι μέγιστον  525 
τέκμωρ: οὐ γὰρ ἐμὸν παλινάγρετον οὐδ᾽ ἀπατηλὸν 
οὐδ᾽ ἀτελεύτητον ὅ τί κεν κεφαλῇ κατανεύσω. 
ἦ καὶ κυανέῃσιν ἐπ᾽ ὀφρύσι νεῦσε Κρονίων: 
ἀμβρόσιαι δ᾽ ἄρα χαῖται ἐπερρώσαντο ἄνακτος 
κρατὸς ἀπ᾽ ἀθανάτοιο: μέγαν δ᾽ ἐλέλιξεν Ὄλυμπον. 530 
τώ γ᾽ ὣς βουλεύσαντε διέτμαγεν: ἣ μὲν ἔπειτα 
εἰς ἅλα ἆλτο βαθεῖαν ἀπ᾽ αἰγλήεντος Ὀλύμπου, 
Ζεὺς δὲ ἑὸν πρὸς δῶμα: θεοὶ δ᾽ ἅμα πάντες ἀνέσταν 
ἐξ ἑδέων σφοῦ πατρὸς ἐναντίον: οὐδέ τις ἔτλη 
μεῖναι ἐπερχόμενον, ἀλλ᾽ ἀντίοι ἔσταν ἅπαντες.  535 
ὣς ὃ μὲν ἔνθα καθέζετ᾽ ἐπὶ θρόνου: οὐδέ μιν Ἥρη 
ἠγνοίησεν ἰδοῦσ᾽ ὅτι οἱ συμφράσσατο βουλὰς 

ἀργυρόπεζα Θέτις θυγάτηρ ἁλίοιο γέροντος. 
αὐτίκα κερτομίοισι Δία Κρονίωνα προσηύδα: 
τίς δ᾽ αὖ τοι δολομῆτα θεῶν συμφράσσατο βουλάς;  540 
αἰεί τοι φίλον ἐστὶν ἐμεῦ ἀπὸ νόσφιν ἐόντα 
κρυπτάδια φρονέοντα δικαζέμεν: οὐδέ τί πώ μοι 
πρόφρων τέτληκας εἰπεῖν ἔπος ὅττι νοήσῃς.’ 
τὴν δ᾽ ἠμείβετ᾽ ἔπειτα πατὴρ ἀνδρῶν τε θεῶν τε: 
Ἥρη μὴ δὴ πάντας ἐμοὺς ἐπιέλπεο μύθους   545 
εἰδήσειν: χαλεποί τοι ἔσοντ᾽ ἀλόχῳ περ ἐούσῃ: 
ἀλλ᾽ ὃν μέν κ᾽ ἐπιεικὲς ἀκουέμεν οὔ τις ἔπειτα 
οὔτε θεῶν πρότερος τὸν εἴσεται οὔτ᾽ ἀνθρώπων: 
ὃν δέ κ᾽ ἐγὼν ἀπάνευθε θεῶν ἐθέλωμι νοῆσαι 
μή τι σὺ ταῦτα ἕκαστα διείρεο μηδὲ μετάλλα.’  550 
τὸν δ᾽ ἠμείβετ᾽ ἔπειτα βοῶπις πότνια Ἥρη: 
αἰνότατε Κρονίδη ποῖον τὸν μῦθον ἔειπες; 
καὶ λίην σε πάρος γ᾽ οὔτ᾽ εἴρομαι οὔτε μεταλλῶ, 
ἀλλὰ μάλ᾽ εὔκηλος τὰ φράζεαι ἅσσ᾽ ἐθέλῃσθα. 
νῦν δ᾽ αἰνῶς δείδοικα κατὰ φρένα μή σε παρείπῃ  555 
ἀργυρόπεζα Θέτις θυγάτηρ ἁλίοιο γέροντος: 
ἠερίη γὰρ σοί γε παρέζετο καὶ λάβε γούνων: 
τῇ σ᾽ ὀΐω κατανεῦσαι ἐτήτυμον ὡς Ἀχιλῆα 
τιμήσῃς, ὀλέσῃς δὲ πολέας ἐπὶ νηυσὶν Ἀχαιῶν. 
τὴν δ᾽ ἀπαμειβόμενος προσέφη νεφεληγερέτα Ζεύς: 560 
‘δαιμονίη αἰεὶ μὲν ὀΐεαι οὐδέ σε λήθω: 
πρῆξαι δ᾽ ἔμπης οὔ τι δυνήσεαι, ἀλλ᾽ ἀπὸ θυμοῦ 
μᾶλλον ἐμοὶ ἔσεαι: τὸ δέ τοι καὶ ῥίγιον ἔσται. 
εἰ δ᾽ οὕτω τοῦτ᾽ ἐστὶν ἐμοὶ μέλλει φίλον εἶναι: 
ἀλλ᾽ ἀκέουσα κάθησο, ἐμῷ δ᾽ ἐπιπείθεο μύθῳ,  565 
μή νύ τοι οὐ χραίσμωσιν ὅσοι θεοί εἰσ᾽ ἐν Ὀλύμπῳ 
ἆσσον ἰόνθ᾽, ὅτε κέν τοι ἀάπτους χεῖρας ἐφείω. 
ὣς ἔφατ᾽ ἔδεισεν δὲ βοῶπις πότνια Ἥρη, 
καί ῥ᾽ ἀκέουσα καθῆστο ἐπιγνάμψασα φίλον κῆρ: 
ὄχθησαν δ᾽ ἀνὰ δῶμα Διὸς θεοὶ Οὐρανίωνες:  570 
τοῖσιν δ᾽ Ἥφαιστος κλυτοτέχνης ἦρχ᾽ ἀγορεύειν 
‘μητρὶ φίλῃ ἐπίηρα φέρων λευκωλένῳ Ἥρῃ: 
ἦ δὴ λοίγια ἔργα τάδ᾽ ἔσσεται οὐδ᾽ ἔτ᾽ ἀνεκτά, 
εἰ δὴ σφὼ ἕνεκα θνητῶν ἐριδαίνετον ὧδε, 
ἐν δὲ θεοῖσι κολῳὸν ἐλαύνετον: οὐδέ τι δαιτὸς  575 
ἐσθλῆς ἔσσεται ἦδος, ἐπεὶ τὰ χερείονα νικᾷ. 
μητρὶ δ᾽ ἐγὼ παράφημι καὶ αὐτῇ περ νοεούσῃ 
πατρὶ φίλῳ ἐπίηρα φέρειν Διί, ὄφρα μὴ αὖτε 
νεικείῃσι πατήρ, σὺν δ᾽ ἡμῖν δαῖτα ταράξῃ. 
εἴ περ γάρ κ᾽ ἐθέλῃσιν Ὀλύμπιος ἀστεροπητὴς  580 
ἐξ ἑδέων στυφελίξαι: ὃ γὰρ πολὺ φέρτατός ἐστιν. 
ἀλλὰ σὺ τὸν ἐπέεσσι καθάπτεσθαι μαλακοῖσιν: 
αὐτίκ᾽ ἔπειθ᾽ ἵλαος Ὀλύμπιος ἔσσεται ἡμῖν.’ 

ὣς ἄρ᾽ ἔφη καὶ ἀναΐξας δέπας ἀμφικύπελλον 
μητρὶ φίλῃ ἐν χειρὶ τίθει καί μιν προσέειπε:   585 
‘τέτλαθι μῆτερ ἐμή, καὶ ἀνάσχεο κηδομένη περ, 
μή σε φίλην περ ἐοῦσαν ἐν ὀφθαλμοῖσιν ἴδωμαι 
θεινομένην, τότε δ᾽ οὔ τι δυνήσομαι ἀχνύμενός περ 
χραισμεῖν: ἀργαλέος γὰρ Ὀλύμπιος ἀντιφέρεσθαι: 
ἤδη γάρ με καὶ ἄλλοτ᾽ ἀλεξέμεναι μεμαῶτα   590 
ῥῖψε ποδὸς τεταγὼν ἀπὸ βηλοῦ θεσπεσίοιο, 
πᾶν δ᾽ ἦμαρ φερόμην, ἅμα δ᾽ ἠελίῳ καταδύντι 
κάππεσον ἐν Λήμνῳ, ὀλίγος δ᾽ ἔτι θυμὸς ἐνῆεν: 
ἔνθά με Σίντιες ἄνδρες ἄφαρ κομίσαντο πεσόντα.’  
ὣς φάτο, μείδησεν δὲ θεὰ λευκώλενος Ἥρη,  595 
μειδήσασα δὲ παιδὸς ἐδέξατο χειρὶ κύπελλον: 
αὐτὰρ ὃ τοῖς ἄλλοισι θεοῖς ἐνδέξια πᾶσιν 
οἰνοχόει γλυκὺ νέκταρ ἀπὸ κρητῆρος ἀφύσσων: 
ἄσβεστος δ᾽ ἄρ᾽ ἐνῶρτο γέλως μακάρεσσι θεοῖσιν 
ὡς ἴδον Ἥφαιστον διὰ δώματα ποιπνύοντα.   600 
ὣς τότε μὲν πρόπαν ἦμαρ ἐς ἠέλιον καταδύντα 
δαίνυντ᾽, οὐδέ τι θυμὸς ἐδεύετο δαιτὸς ἐΐσης, 
οὐ μὲν φόρμιγγος περικαλλέος ἣν ἔχ᾽ Ἀπόλλων, 
Μουσάων θ᾽ αἳ ἄειδον ἀμειβόμεναι ὀπὶ καλῇ. 
αὐτὰρ ἐπεὶ κατέδυ λαμπρὸν φάος ἠελίοιο,   605 
οἳ μὲν κακκείοντες ἔβαν οἶκον δὲ ἕκαστος, 
ἧχι ἑκάστῳ δῶμα περικλυτὸς ἀμφιγυήεις 
Ἥφαιστος ποίησεν ἰδυίῃσι πραπίδεσσι: 
Ζεὺς δὲ πρὸς ὃν λέχος ἤϊ᾽ Ὀλύμπιος ἀστεροπητής, 
ἔνθα πάρος κοιμᾶθ᾽ ὅτε μιν γλυκὺς ὕπνος ἱκάνοι:  610 
ἔνθα καθεῦδ᾽ ἀναβάς, παρὰ δὲ χρυσόθρονος Ἥρη. 

 

2. ODER Odyssee, 9. Gesang 
τὸν δ᾽ ἀπαμειβόμενος προσέφη πολύμητις Ὀδυσσεύς: 1 
‘Ἀλκίνοε κρεῖον, πάντων ἀριδείκετε λαῶν, 
ἦ τοι μὲν τόδε καλὸν ἀκουέμεν ἐστὶν ἀοιδοῦ 
τοιοῦδ᾽ οἷος ὅδ᾽ ἐστί, θεοῖς ἐναλίγκιος αὐδήν. 
οὐ γὰρ ἐγώ γέ τί φημι τέλος χαριέστερον εἶναι  5 
ἢ ὅτ᾽ ἐυφροσύνη μὲν ἔχῃ κάτα δῆμον ἅπαντα, 
δαιτυμόνες δ᾽ ἀνὰ δώματ᾽ ἀκουάζωνται ἀοιδοῦ 
ἥμενοι ἑξείης, παρὰ δὲ πλήθωσι τράπεζαι 
σίτου καὶ κρειῶν, μέθυ δ᾽ ἐκ κρητῆρος ἀφύσσων 
οἰνοχόος φορέῃσι καὶ ἐγχείῃ δεπάεσσι:   10 
τοῦτό τί μοι κάλλιστον ἐνὶ φρεσὶν εἴδεται εἶναι. 
σοὶ δ᾽ ἐμὰ κήδεα θυμὸς ἐπετράπετο στονόεντα 
εἴρεσθ᾽, ὄφρ᾽ ἔτι μᾶλλον ὀδυρόμενος στεναχίζω: 
τί πρῶτόν τοι ἔπειτα, τί δ᾽ ὑστάτιον καταλέξω; 

κήδε᾽ ἐπεί μοι πολλὰ δόσαν θεοὶ Οὐρανίωνες.  15 
νῦν δ᾽ ὄνομα πρῶτον μυθήσομαι, ὄφρα καὶ ὑμεῖς 
εἴδετ᾽, ἐγὼ δ᾽ ἂν ἔπειτα φυγὼν ὕπο νηλεὲς ἦμαρ 
ὑμῖν ξεῖνος ἔω καὶ ἀπόπροθι δώματα ναίων. 
εἴμ᾽ Ὀδυσεὺς Λαερτιάδης, ὃς πᾶσι δόλοισιν 
ἀνθρώποισι μέλω, καί μευ κλέος οὐρανὸν ἵκει.  20 
ναιετάω δ᾽ Ἰθάκην ἐυδείελον: ἐν δ᾽ ὄρος αὐτῇ 
Νήριτον εἰνοσίφυλλον, ἀριπρεπές: ἀμφὶ δὲ νῆσοι 
πολλαὶ ναιετάουσι μάλα σχεδὸν ἀλλήλῃσι, 
Δουλίχιόν τε Σάμη τε καὶ ὑλήεσσα Ζάκυνθος. 
αὐτὴ δὲ χθαμαλὴ πανυπερτάτη εἰν ἁλὶ κεῖται  25 
πρὸς ζόφον, αἱ δέ τ᾽ ἄνευθε πρὸς ἠῶ τ᾽ ἠέλιόν τε, 
τρηχεῖ᾽, ἀλλ᾽ ἀγαθὴ κουροτρόφος: οὔ τοι ἐγώ γε 
ἧς γαίης δύναμαι γλυκερώτερον ἄλλο ἰδέσθαι. 
ἦ μέν μ᾽ αὐτόθ᾽ ἔρυκε Καλυψώ, δῖα θεάων, 
ἐν σπέσσι γλαφυροῖσι, λιλαιομένη πόσιν εἶναι:  30 
ὣς δ᾽ αὔτως Κίρκη κατερήτυεν ἐν μεγάροισιν 
Αἰαίη δολόεσσα, λιλαιομένη πόσιν εἶναι: 
ἀλλ᾽ ἐμὸν οὔ ποτε θυμὸν ἐνὶ στήθεσσιν ἔπειθον. 
ὣς οὐδὲν γλύκιον ἧς πατρίδος οὐδὲ τοκήων 
γίγνεται, εἴ περ καί τις ἀπόπροθι πίονα οἶκον  35 
γαίῃ ἐν ἀλλοδαπῇ ναίει ἀπάνευθε τοκήων. 
εἰ δ᾽ ἄγε τοι καὶ νόστον ἐμὸν πολυκηδέ᾽ ἐνίσπω, 
ὅν μοι Ζεὺς ἐφέηκεν ἀπὸ Τροίηθεν ἰόντι. 
Ἰλιόθεν με φέρων ἄνεμος Κικόνεσσι πέλασσεν, 
Ἰσμάρῳ. ἔνθα δ᾽ ἐγὼ πόλιν ἔπραθον, ὤλεσα δ᾽ αὐτούς: 40 
ἐκ πόλιος δ᾽ ἀλόχους καὶ κτήματα πολλὰ λαβόντες 
δασσάμεθ᾽, ὡς μή τίς μοι ἀτεμβόμενος κίοι ἴσης. 
ἔνθ᾽ ἦ τοι μὲν ἐγὼ διερῷ ποδὶ φευγέμεν ἡμέας 
ἠνώγεα, τοὶ δὲ μέγα νήπιοι οὐκ ἐπίθοντο. 
ἔνθα δὲ πολλὸν μὲν μέθυ πίνετο, πολλὰ δὲ μῆλα  45 
ἔσφαζον παρὰ θῖνα καὶ εἰλίποδας ἕλικας βοῦς: 
‘τόφρα δ᾽ ἄρ᾽ οἰχόμενοι Κίκονες Κικόνεσσι γεγώνευν, 
οἵ σφιν γείτονες ἦσαν, ἅμα πλέονες καὶ ἀρείους, 
ἤπειρον ναίοντες, ἐπιστάμενοι μὲν ἀφ᾽ ἵππων 
ἀνδράσι μάρνασθαι καὶ ὅθι χρὴ πεζὸν ἐόντα.  50 
ἦλθον ἔπειθ᾽ ὅσα φύλλα καὶ ἄνθεα γίγνεται ὥρῃ, 
ἠέριοι: τότε δή ῥα κακὴ Διὸς αἶσα παρέστη 
ἡμῖν αἰνομόροισιν, ἵν᾽ ἄλγεα πολλὰ πάθοιμεν. 
στησάμενοι δ᾽ ἐμάχοντο μάχην παρὰ νηυσὶ θοῇσι, 
βάλλον δ᾽ ἀλλήλους χαλκήρεσιν ἐγχείῃσιν.   55 
ὄφρα μὲν ἠὼς ἦν καὶ ἀέξετο ἱερὸν ἦμαρ, 
τόφρα δ᾽ ἀλεξόμενοι μένομεν πλέονάς περ ἐόντας. 
ἦμος δ᾽ ἠέλιος μετενίσσετο βουλυτόνδε, 
καὶ τότε δὴ Κίκονες κλῖναν δαμάσαντες Ἀχαιούς. 
ἓξ δ᾽ ἀφ᾽ ἑκάστης νηὸς ἐυκνήμιδες ἑταῖροι   60 

ὤλονθ᾽: οἱ δ᾽ ἄλλοι φύγομεν θάνατόν τε μόρον τε. 
ἔνθεν δὲ προτέρω πλέομεν ἀκαχήμενοι ἦτορ, 
ἄσμενοι ἐκ θανάτοιο, φίλους ὀλέσαντες ἑταίρους. 
οὐδ᾽ ἄρα μοι προτέρω νῆες κίον ἀμφιέλισσαι, 
πρίν τινα τῶν δειλῶν ἑτάρων τρὶς ἕκαστον ἀῦσαι,  65 
οἳ θάνον ἐν πεδίῳ Κικόνων ὕπο δῃωθέντες. 
νηυσὶ δ᾽ ἐπῶρσ᾽ ἄνεμον Βορέην νεφεληγερέτα Ζεὺς 
λαίλαπι θεσπεσίῃ, σὺν δὲ νεφέεσσι κάλυψε 
γαῖαν ὁμοῦ καὶ πόντον: ὀρώρει δ᾽ οὐρανόθεν νύξ. 
αἱ μὲν ἔπειτ᾽ ἐφέροντ᾽ ἐπικάρσιαι, ἱστία δέ σφιν  70 
τριχθά τε καὶ τετραχθὰ διέσχισεν ἲς ἀνέμοιο. 
καὶ τὰ μὲν ἐς νῆας κάθεμεν, δείσαντες ὄλεθρον, 
αὐτὰς δ᾽ ἐσσυμένως προερέσσαμεν ἤπειρόνδε. 
ἔνθα δύω νύκτας δύο τ᾽ ἤματα συνεχὲς αἰεὶ 
κείμεθ᾽, ὁμοῦ καμάτῳ τε καὶ ἄλγεσι θυμὸν ἔδοντες. 75 
ἀλλ᾽ ὅτε δὴ τρίτον ἦμαρ ἐυπλόκαμος τέλεσ᾽ Ἠώς, 
ἱστοὺς στησάμενοι ἀνά θ᾽ ἱστία λεύκ᾽ ἐρύσαντες 
ἥμεθα, τὰς δ᾽ ἄνεμός τε κυβερνῆταί τ᾽ ἴθυνον. 
καί νύ κεν ἀσκηθὴς ἱκόμην ἐς πατρίδα γαῖαν: 
ἀλλά με κῦμα ῥόος τε περιγνάμπτοντα Μάλειαν  80 
καὶ Βορέης ἀπέωσε, παρέπλαγξεν δὲ Κυθήρων. 
ἔνθεν δ᾽ ἐννῆμαρ φερόμην ὀλοοῖς ἀνέμοισιν 
πόντον ἐπ᾽ ἰχθυόεντα: ἀτὰρ δεκάτῃ ἐπέβημεν 
γαίης Λωτοφάγων, οἵ τ᾽ ἄνθινον εἶδαρ ἔδουσιν. 
ἔνθα δ᾽ ἐπ᾽ ἠπείρου βῆμεν καὶ ἀφυσσάμεθ᾽ ὕδωρ,  85 
αἶψα δὲ δεῖπνον ἕλοντο θοῇς παρὰ νηυσὶν ἑταῖροι. 
αὐτὰρ ἐπεὶ σίτοιό τ᾽ ἐπασσάμεθ᾽ ἠδὲ ποτῆτος, 
δὴ τοτ᾽ ἐγὼν ἑτάρους προΐειν πεύθεσθαι ἰόντας, 
οἵ τινες ἀνέρες εἶεν ἐπὶ χθονὶ σῖτον ἔδοντες 
ἄνδρε δύω κρίνας, τρίτατον κήρυχ᾽ ἅμ᾽ ὀπάσσας.  90 
οἱ δ᾽ αἶψ᾽ οἰχόμενοι μίγεν ἀνδράσι Λωτοφάγοισιν: 
οὐδ᾽ ἄρα Λωτοφάγοι μήδονθ᾽ ἑτάροισιν ὄλεθρον 
ἡμετέροις, ἀλλά σφι δόσαν λωτοῖο πάσασθαι. 
τῶν δ᾽ ὅς τις λωτοῖο φάγοι μελιηδέα καρπόν, 
οὐκέτ᾽ ἀπαγγεῖλαι πάλιν ἤθελεν οὐδὲ νέεσθαι,  95 
ἀλλ᾽ αὐτοῦ βούλοντο μετ᾽ ἀνδράσι Λωτοφάγοισι 
λωτὸν ἐρεπτόμενοι μενέμεν νόστου τε λαθέσθαι. 
τοὺς μὲν ἐγὼν ἐπὶ νῆας ἄγον κλαίοντας ἀνάγκῃ, 
νηυσὶ δ᾽ ἐνὶ γλαφυρῇσιν ὑπὸ ζυγὰ δῆσα ἐρύσσας. 
αὐτὰρ τοὺς ἄλλους κελόμην ἐρίηρας ἑταίρους  100 
σπερχομένους νηῶν ἐπιβαινέμεν ὠκειάων, 
μή πώς τις λωτοῖο φαγὼν νόστοιο λάθηται. 
οἱ δ᾽ αἶψ᾽ εἴσβαινον καὶ ἐπὶ κληῖσι καθῖζον, 
ἑξῆς δ᾽ ἑζόμενοι πολιὴν ἅλα τύπτον ἐρετμοῖς. 
ἔνθεν δὲ προτέρω πλέομεν ἀκαχήμενοι ἦτορ:  105 
Κυκλώπων δ᾽ ἐς γαῖαν ὑπερφιάλων ἀθεμίστων 

ἱκόμεθ᾽, οἵ ῥα θεοῖσι πεποιθότες ἀθανάτοισιν 
οὔτε φυτεύουσιν χερσὶν φυτὸν οὔτ᾽ ἀρόωσιν, 
ἀλλὰ τά γ᾽ ἄσπαρτα καὶ ἀνήροτα πάντα φύονται, 
πυροὶ καὶ κριθαὶ ἠδ᾽ ἄμπελοι, αἵ τε φέρουσιν  110 
οἶνον ἐριστάφυλον, καί σφιν Διὸς ὄμβρος ἀέξει. 
τοῖσιν δ᾽ οὔτ᾽ ἀγοραὶ βουληφόροι οὔτε θέμιστες, 
ἀλλ᾽ οἵ γ᾽ ὑψηλῶν ὀρέων ναίουσι κάρηνα 
ἐν σπέσσι γλαφυροῖσι, θεμιστεύει δὲ ἕκαστος 
παίδων ἠδ᾽ ἀλόχων, οὐδ᾽ ἀλλήλων ἀλέγουσιν.  115 
νῆσος ἔπειτα λάχεια παρὲκ λιμένος τετάνυσται, 
γαίης Κυκλώπων οὔτε σχεδὸν οὔτ᾽ ἀποτηλοῦ, 
ὑλήεσσ᾽: ἐν δ᾽ αἶγες ἀπειρέσιαι γεγάασιν 
ἄγριαι: οὐ μὲν γὰρ πάτος ἀνθρώπων ἀπερύκει, 
οὐδέ μιν εἰσοιχνεῦσι κυνηγέται, οἵ τε καθ᾽ ὕλην  120 
ἄλγεα πάσχουσιν κορυφὰς ὀρέων ἐφέποντες. 
οὔτ᾽ ἄρα ποίμνῃσιν καταΐσχεται οὔτ᾽ ἀρότοισιν, 
ἀλλ᾽ ἥ γ᾽ ἄσπαρτος καὶ ἀνήροτος ἤματα πάντα 
ἀνδρῶν χηρεύει, βόσκει δέ τε μηκάδας αἶγας. 
οὐ γὰρ Κυκλώπεσσι νέες πάρα μιλτοπάρῃοι,  125 
οὐδ᾽ ἄνδρες νηῶν ἔνι τέκτονες, οἵ κε κάμοιεν 
νῆας ἐυσσέλμους, αἵ κεν τελέοιεν ἕκαστα 
ἄστε᾽ ἐπ᾽ ἀνθρώπων ἱκνεύμεναι, οἷά τε πολλὰ 
ἄνδρες ἐπ᾽ ἀλλήλους νηυσὶν περόωσι θάλασσαν: 
οἵ κέ σφιν καὶ νῆσον ἐυκτιμένην ἐκάμοντο.   130 
οὐ μὲν γάρ τι κακή γε, φέροι δέ κεν ὥρια πάντα: 
ἐν μὲν γὰρ λειμῶνες ἁλὸς πολιοῖο παρ᾽ ὄχθας 
ὑδρηλοὶ μαλακοί: μάλα κ᾽ ἄφθιτοι ἄμπελοι εἶεν. 
ἐν δ᾽ ἄροσις λείη: μάλα κεν βαθὺ λήιον αἰεὶ 
εἰς ὥρας ἀμῷεν, ἐπεὶ μάλα πῖαρ ὑπ᾽ οὖδας.   135 
ἐν δὲ λιμὴν ἐύορμος, ἵν᾽ οὐ χρεὼ πείσματός ἐστιν, 
οὔτ᾽ εὐνὰς βαλέειν οὔτε πρυμνήσι᾽ ἀνάψαι, 
ἀλλ᾽ ἐπικέλσαντας μεῖναι χρόνον εἰς ὅ κε ναυτέων 
θυμὸς ἐποτρύνῃ καὶ ἐπιπνεύσωσιν ἀῆται. 
αὐτὰρ ἐπὶ κρατὸς λιμένος ῥέει ἀγλαὸν ὕδωρ,  140 
κρήνη ὑπὸ σπείους: περὶ δ᾽ αἴγειροι πεφύασιν. 
ἔνθα κατεπλέομεν, καί τις θεὸς ἡγεμόνευεν 
νύκτα δι᾽ ὀρφναίην, οὐδὲ προυφαίνετ᾽ ἰδέσθαι: 
ἀὴρ γὰρ περὶ νηυσὶ βαθεῖ᾽ ἦν, οὐδὲ σελήνη 
οὐρανόθεν προύφαινε, κατείχετο δὲ νεφέεσσιν.  145 
ἔνθ᾽ οὔ τις τὴν νῆσον ἐσέδρακεν ὀφθαλμοῖσιν, 
οὔτ᾽ οὖν κύματα μακρὰ κυλινδόμενα προτὶ χέρσον 
εἰσίδομεν, πρὶν νῆας ἐυσσέλμους ἐπικέλσαι. 
κελσάσῃσι δὲ νηυσὶ καθείλομεν ἱστία πάντα, 
ἐκ δὲ καὶ αὐτοὶ βῆμεν ἐπὶ ῥηγμῖνι θαλάσσης:  150 
ἔνθα δ᾽ ἀποβρίξαντες ἐμείναμεν Ἠῶ δῖαν. 
ἦμος δ᾽ ἠριγένεια φάνη ῥοδοδάκτυλος Ἠώς, 

νῆσον θαυμάζοντες ἐδινεόμεσθα κατ᾽ αὐτήν. 
ὦρσαν δὲ νύμφαι, κοῦραι Διὸς αἰγιόχοιο, 
αἶγας ὀρεσκῴους, ἵνα δειπνήσειαν ἑταῖροι.   155 
αὐτίκα καμπύλα τόξα καὶ αἰγανέας δολιχαύλους 
εἱλόμεθ᾽ ἐκ νηῶν, διὰ δὲ τρίχα κοσμηθέντες 
βάλλομεν: αἶψα δ᾽ ἔδωκε θεὸς μενοεικέα θήρην. 
νῆες μέν μοι ἕποντο δυώδεκα, ἐς δὲ ἑκάστην 
ἐννέα λάγχανον αἶγες: ἐμοὶ δὲ δέκ᾽ ἔξελον οἴῳ.  160 
ὣς τότε μὲν πρόπαν ἦμαρ ἐς ἠέλιον καταδύντα 
ἥμεθα δαινύμενοι κρέα τ᾽ ἄσπετα καὶ μέθυ ἡδύ: 
οὐ γάρ πω νηῶν ἐξέφθιτο οἶνος ἐρυθρός, 
ἀλλ᾽ ἐνέην: πολλὸν γὰρ ἐν ἀμφιφορεῦσιν ἕκαστοι 
ἠφύσαμεν Κικόνων. ἱερὸν πτολίεθρον ἑλόντες.  165 
Κυκλώπων δ᾽ ἐς γαῖαν ἐλεύσσομεν ἐγγὺς ἐόντων, 
καπνόν τ᾽ αὐτῶν τε φθογγὴν ὀίων τε καὶ αἰγῶν. 
ἦμος δ᾽ ἠέλιος κατέδυ καὶ ἐπὶ κνέφας ἦλθε, 
δὴ τότε κοιμήθημεν ἐπὶ ῥηγμῖνι θαλάσσης. 
ἦμος δ᾽ ἠριγένεια φάνη ῥοδοδάκτυλος Ἠώς,  170 
καὶ τότ᾽ ἐγὼν ἀγορὴν θέμενος μετὰ πᾶσιν ἔειπον: 
‘ἄλλοι μὲν νῦν μίμνετ᾽, ἐμοὶ ἐρίηρες ἑταῖροι: 
αὐτὰρ ἐγὼ σὺν νηί τ᾽ ἐμῇ καὶ ἐμοῖς ἑτάροισιν 
ἐλθὼν τῶνδ᾽ ἀνδρῶν πειρήσομαι, οἵ τινές εἰσιν, 
ἤ ῥ᾽ οἵ γ᾽ ὑβρισταί τε καὶ ἄγριοι οὐδὲ δίκαιοι,  175 
ἦε φιλόξεινοι, καί σφιν νόος ἐστὶ θεουδής.’ 
ὣς εἰπὼν ἀνὰ νηὸς ἔβην, ἐκέλευσα δ᾽ ἑταίρους 
αὐτούς τ᾽ ἀμβαίνειν ἀνά τε πρυμνήσια λῦσαι. 
οἱ δ᾽ αἶψ᾽ εἴσβαινον καὶ ἐπὶ κληῖσι καθῖζον, 
ἑξῆς δ᾽ ἑζόμενοι πολιὴν ἅλα τύπτον ἐρετμοῖς.  180 
ἀλλ᾽ ὅτε δὴ τὸν χῶρον ἀφικόμεθ᾽ ἐγγὺς ἐόντα, 
ἔνθα δ᾽ ἐπ᾽ ἐσχατιῇ σπέος εἴδομεν ἄγχι θαλάσσης, 
ὑψηλόν, δάφνῃσι κατηρεφές. ἔνθα δὲ πολλὰ 
μῆλ᾽, ὄιές τε καὶ αἶγες, ἰαύεσκον: περὶ δ᾽ αὐλὴ 
ὑψηλὴ δέδμητο κατωρυχέεσσι λίθοισι   185 
μακρῇσίν τε πίτυσσιν ἰδὲ δρυσὶν ὑψικόμοισιν. 
ἔνθα δ᾽ ἀνὴρ ἐνίαυε πελώριος, ὅς ῥα τὰ μῆλα 
οἶος ποιμαίνεσκεν ἀπόπροθεν: οὐδὲ μετ᾽ ἄλλους 
πωλεῖτ᾽, ἀλλ᾽ ἀπάνευθεν ἐὼν ἀθεμίστια ᾔδη. 
καὶ γὰρ θαῦμ᾽ ἐτέτυκτο πελώριον, οὐδὲ ἐῴκει  190 
ἀνδρί γε σιτοφάγῳ, ἀλλὰ ῥίῳ ὑλήεντι 
ὑψηλῶν ὀρέων, ὅ τε φαίνεται οἶον ἀπ᾽ ἄλλων. 
δὴ τότε τοὺς ἄλλους κελόμην ἐρίηρας ἑταίρους 
αὐτοῦ πὰρ νηί τε μένειν καὶ νῆα ἔρυσθαι, 
αὐτὰρ ἐγὼ κρίνας ἑτάρων δυοκαίδεκ᾽ ἀρίστους  195 
βῆν: ἀτὰρ αἴγεον ἀσκὸν ἔχον μέλανος οἴνοιο 
ἡδέος, ὅν μοι ἔδωκε Μάρων, Εὐάνθεος υἱός, 
ἱρεὺς Ἀπόλλωνος, ὃς Ἴσμαρον ἀμφιβεβήκει, 



  

21 

 

οὕνεκά μιν σὺν παιδὶ περισχόμεθ᾽ ἠδὲ γυναικὶ 
ἁζόμενοι: ᾤκει γὰρ ἐν ἄλσεϊ δενδρήεντι   200 
Φοίβου Ἀπόλλωνος. ὁ δέ μοι πόρεν ἀγλαὰ δῶρα: 
χρυσοῦ μέν μοι ἔδωκ᾽ ἐυεργέος ἑπτὰ τάλαντα, 
δῶκε δέ μοι κρητῆρα πανάργυρον, αὐτὰρ ἔπειτα 
οἶνον ἐν ἀμφιφορεῦσι δυώδεκα πᾶσιν ἀφύσσας 
ἡδὺν ἀκηράσιον, θεῖον ποτόν: οὐδέ τις αὐτὸν  205 
ἠείδη δμώων οὐδ᾽ ἀμφιπόλων ἐνὶ οἴκῳ, 
ἀλλ᾽ αὐτὸς ἄλοχός τε φίλη ταμίη τε μί᾽ οἴη. 
τὸν δ᾽ ὅτε πίνοιεν μελιηδέα οἶνον ἐρυθρόν, 
ἓν δέπας ἐμπλήσας ὕδατος ἀνὰ εἴκοσι μέτρα 
χεῦ᾽, ὀδμὴ δ᾽ ἡδεῖα ἀπὸ κρητῆρος ὀδώδει   210 
θεσπεσίη: τότ᾽ ἂν οὔ τοι ἀποσχέσθαι φίλον ἦεν. 
τοῦ φέρον ἐμπλήσας ἀσκὸν μέγαν, ἐν δὲ καὶ ᾖα 
κωρύκῳ: αὐτίκα γάρ μοι ὀίσατο θυμὸς ἀγήνωρ 
ἄνδρ᾽ ἐπελεύσεσθαι μεγάλην ἐπιειμένον ἀλκήν, 
ἄγριον, οὔτε δίκας ἐὺ εἰδότα οὔτε θέμιστας.   215 
καρπαλίμως δ᾽ εἰς ἄντρον ἀφικόμεθ᾽, οὐδέ μιν ἔνδον 
εὕρομεν, ἀλλ᾽ ἐνόμευε νομὸν κάτα πίονα μῆλα. 
ἐλθόντες δ᾽ εἰς ἄντρον ἐθηεύμεσθα ἕκαστα. 
ταρσοὶ μὲν τυρῶν βρῖθον, στείνοντο δὲ σηκοὶ 
ἀρνῶν ἠδ᾽ ἐρίφων: διακεκριμέναι δὲ ἕκασται  220 
ἔρχατο, χωρὶς μὲν πρόγονοι, χωρὶς δὲ μέτασσαι, 
χωρὶς δ᾽ αὖθ᾽ ἕρσαι. ναῖον δ᾽ ὀρῷ ἄγγεα πάντα, 
γαυλοί τε σκαφίδες τε, τετυγμένα, τοῖς ἐνάμελγεν. 
ἔνθ᾽ ἐμὲ μὲν πρώτισθ᾽ ἕταροι λίσσοντ᾽ ἐπέεσσιν 
τυρῶν αἰνυμένους ἰέναι πάλιν, αὐτὰρ ἔπειτα  225 
καρπαλίμως ἐπὶ νῆα θοὴν ἐρίφους τε καὶ ἄρνας 
σηκῶν ἐξελάσαντας ἐπιπλεῖν ἁλμυρὸν ὕδωρ: 
ἀλλ᾽ ἐγὼ οὐ πιθόμην, ἦ τ᾽ ἂν πολὺ κέρδιον ἦεν, 
ὄφρ᾽ αὐτόν τε ἴδοιμι, καὶ εἴ μοι ξείνια δοίη. 
οὐδ᾽ ἄρ᾽ ἔμελλ᾽ ἑτάροισι φανεὶς ἐρατεινὸς ἔσεσθαι. 230 
ἔνθα δὲ πῦρ κήαντες ἐθύσαμεν ἠδὲ καὶ αὐτοὶ 
τυρῶν αἰνύμενοι φάγομεν, μένομέν τέ μιν ἔνδον 
ἥμενοι, ἧος ἐπῆλθε νέμων. φέρε δ᾽ ὄβριμον ἄχθος 
ὕλης ἀζαλέης, ἵνα οἱ ποτιδόρπιον εἴη, 
ἔντοσθεν δ᾽ ἄντροιο βαλὼν ὀρυμαγδὸν ἔθηκεν:  235 
ἡμεῖς δὲ δείσαντες ἀπεσσύμεθ᾽ ἐς μυχὸν ἄντρου. 
αὐτὰρ ὅ γ᾽ εἰς εὐρὺ σπέος ἤλασε πίονα μῆλα 
πάντα μάλ᾽ ὅσσ᾽ ἤμελγε, τὰ δ᾽ ἄρσενα λεῖπε θύρηφιν, 
ἀρνειούς τε τράγους τε, βαθείης ἔκτοθεν αὐλῆς. 
αὐτὰρ ἔπειτ᾽ ἐπέθηκε θυρεὸν μέγαν ὑψόσ᾽ ἀείρας,  240 
ὄβριμον: οὐκ ἂν τόν γε δύω καὶ εἴκοσ᾽ ἄμαξαι 
ἐσθλαὶ τετράκυκλοι ἀπ᾽ οὔδεος ὀχλίσσειαν: 
τόσσην ἠλίβατον πέτρην ἐπέθηκε θύρῃσιν. 
ἑζόμενος δ᾽ ἤμελγεν ὄις καὶ μηκάδας αἶγας, 

πάντα κατὰ μοῖραν, καὶ ὑπ᾽ ἔμβρυον ἧκεν ἑκάστῃ.  245 
αὐτίκα δ᾽ ἥμισυ μὲν θρέψας λευκοῖο γάλακτος 
πλεκτοῖς ἐν ταλάροισιν ἀμησάμενος κατέθηκεν, 
ἥμισυ δ᾽ αὖτ᾽ ἔστησεν ἐν ἄγγεσιν, ὄφρα οἱ εἴη 
πίνειν αἰνυμένῳ καί οἱ ποτιδόρπιον εἴη. 
αὐτὰρ ἐπεὶ δὴ σπεῦσε πονησάμενος τὰ ἃ ἔργα,  250 
καὶ τότε πῦρ ἀνέκαιε καὶ εἴσιδεν, εἴρετο δ᾽ ἡμέας: 
‘ὦ ξεῖνοι, τίνες ἐστέ; πόθεν πλεῖθ᾽ ὑγρὰ κέλευθα; 
ἦ τι κατὰ πρῆξιν ἦ μαψιδίως ἀλάλησθε, 
οἷά τε ληιστῆρες, ὑπεὶρ ἅλα, τοί τ᾽ ἀλόωνται 
ψυχὰς παρθέμενοι κακὸν ἀλλοδαποῖσι φέροντες;’  255 
ὣς ἔφαθ᾽, ἡμῖν δ᾽ αὖτε κατεκλάσθη φίλον ἦτορ, 
δεισάντων φθόγγον τε βαρὺν αὐτόν τε πέλωρον. 
ἀλλὰ καὶ ὥς μιν ἔπεσσιν ἀμειβόμενος προσέειπον: 
‘ἡμεῖς τοι Τροίηθεν ἀποπλαγχθέντες Ἀχαιοὶ 
παντοίοις ἀνέμοισιν ὑπὲρ μέγα λαῖτμα θαλάσσης,  260 
οἴκαδε ἱέμενοι, ἄλλην ὁδὸν ἄλλα κέλευθα 
ἤλθομεν: οὕτω που Ζεὺς ἤθελε μητίσασθαι. 
λαοὶ δ᾽ Ἀτρεΐδεω Ἀγαμέμνονος εὐχόμεθ᾽ εἶναι, 
τοῦ δὴ νῦν γε μέγιστον ὑπουράνιον κλέος ἐστί: 
τόσσην γὰρ διέπερσε πόλιν καὶ ἀπώλεσε λαοὺς  265 
πολλούς. ἡμεῖς δ᾽ αὖτε κιχανόμενοι τὰ σὰ γοῦνα 
ἱκόμεθ᾽, εἴ τι πόροις ξεινήιον ἠὲ καὶ ἄλλως 
δοίης δωτίνην, ἥ τε ξείνων θέμις ἐστίν. 
ἀλλ᾽ αἰδεῖο, φέριστε, θεούς: ἱκέται δέ τοί εἰμεν, 
Ζεὺς δ᾽ ἐπιτιμήτωρ ἱκετάων τε ξείνων τε,   270 
ξείνιος, ὃς ξείνοισιν ἅμ᾽ αἰδοίοισιν ὀπηδεῖ.’ 
ὣς ἐφάμην, ὁ δέ μ᾽ αὐτίκ᾽ ἀμείβετο νηλέι θυμῷ: 
‘νήπιός εἰς, ὦ ξεῖν᾽, ἢ τηλόθεν εἰλήλουθας, 
ὅς με θεοὺς κέλεαι ἢ δειδίμεν ἢ ἀλέασθαι: 
οὐ γὰρ Κύκλωπες Διὸς αἰγιόχου ἀλέγουσιν   275 
οὐδὲ θεῶν μακάρων, ἐπεὶ ἦ πολὺ φέρτεροί εἰμεν: 
οὐδ᾽ ἂν ἐγὼ Διὸς ἔχθος ἀλευάμενος πεφιδοίμην 
οὔτε σεῦ οὔθ᾽ ἑτάρων, εἰ μὴ θυμός με κελεύοι. 
ἀλλά μοι εἴφ᾽ ὅπῃ ἔσχες ἰὼν ἐυεργέα νῆα, 
ἤ που ἐπ᾽ ἐσχατιῆς, ἦ καὶ σχεδόν, ὄφρα δαείω.  280 
ὣς φάτο πειράζων, ἐμὲ δ᾽ οὐ λάθεν εἰδότα πολλά, 
ἀλλά μιν ἄψορρον προσέφην δολίοις ἐπέεσσι: 
‘νέα μέν μοι κατέαξε Ποσειδάων ἐνοσίχθων 
πρὸς πέτρῃσι βαλὼν ὑμῆς ἐπὶ πείρασι γαίης, 
ἄκρῃ προσπελάσας: ἄνεμος δ᾽ ἐκ πόντου ἔνεικεν:  285 
αὐτὰρ ἐγὼ σὺν τοῖσδε ὑπέκφυγον αἰπὺν ὄλεθρον.’ 
ὣς ἐφάμην, ὁ δέ μ᾽ οὐδὲν ἀμείβετο νηλέι θυμῷ, 
ἀλλ᾽ ὅ γ᾽ ἀναΐξας ἑτάροις ἐπὶ χεῖρας ἴαλλε, 
σὺν δὲ δύω μάρψας ὥς τε σκύλακας ποτὶ γαίῃ 
κόπτ᾽: ἐκ δ᾽ ἐγκέφαλος χαμάδις ῥέε, δεῦε δὲ γαῖαν.  290  

τοὺς δὲ διὰ μελεϊστὶ ταμὼν ὡπλίσσατο δόρπον: 
ἤσθιε δ᾽ ὥς τε λέων ὀρεσίτροφος, οὐδ᾽ ἀπέλειπεν, 
ἔγκατά τε σάρκας τε καὶ ὀστέα μυελόεντα. 
ἡμεῖς δὲ κλαίοντες ἀνεσχέθομεν Διὶ χεῖρας, 
σχέτλια ἔργ᾽ ὁρόωντες, ἀμηχανίη δ᾽ ἔχε θυμόν.  295 
αὐτὰρ ἐπεὶ Κύκλωψ μεγάλην ἐμπλήσατο νηδὺν 
ἀνδρόμεα κρέ᾽ ἔδων καὶ ἐπ᾽ ἄκρητον γάλα πίνων, 
κεῖτ᾽ ἔντοσθ᾽ ἄντροιο τανυσσάμενος διὰ μήλων. 
τὸν μὲν ἐγὼ βούλευσα κατὰ μεγαλήτορα θυμὸν 
ἆσσον ἰών, ξίφος ὀξὺ ἐρυσσάμενος παρὰ μηροῦ,  300 
οὐτάμεναι πρὸς στῆθος, ὅθι φρένες ἧπαρ ἔχουσι, 
χείρ᾽ ἐπιμασσάμενος: ἕτερος δέ με θυμὸς ἔρυκεν. 
αὐτοῦ γάρ κε καὶ ἄμμες ἀπωλόμεθ᾽ αἰπὺν ὄλεθρον: 
οὐ γάρ κεν δυνάμεσθα θυράων ὑψηλάων 
χερσὶν ἀπώσασθαι λίθον ὄβριμον, ὃν προσέθηκεν.  305 
ὣς τότε μὲν στενάχοντες ἐμείναμεν Ἠῶ δῖαν. 
ἦμος δ᾽ ἠριγένεια φάνη ῥοδοδάκτυλος Ἠώς, 
καὶ τότε πῦρ ἀνέκαιε καὶ ἤμελγε κλυτὰ μῆλα, 
πάντα κατὰ μοῖραν, καὶ ὑπ᾽ ἔμβρυον ἧκεν ἑκάστῃ. 
αὐτὰρ ἐπεὶ δὴ σπεῦσε πονησάμενος τὰ ἃ ἔργα,  310 
σὺν δ᾽ ὅ γε δὴ αὖτε δύω μάρψας ὡπλίσσατο δεῖπνον. 
δειπνήσας δ᾽ ἄντρου ἐξήλασε πίονα μῆλα, 
ῥηιδίως ἀφελὼν θυρεὸν μέγαν: αὐτὰρ ἔπειτα 
ἂψ ἐπέθηχ᾽, ὡς εἴ τε φαρέτρῃ πῶμ᾽ ἐπιθείη. 
πολλῇ δὲ ῥοίζῳ πρὸς ὄρος τρέπε πίονα μῆλα  315 
Κύκλωψ: αὐτὰρ ἐγὼ λιπόμην κακὰ βυσσοδομεύων, 
εἴ πως τισαίμην, δοίη δέ μοι εὖχος Ἀθήνη. 
ἥδε δέ μοι κατὰ θυμὸν ἀρίστη φαίνετο βουλή. 
Κύκλωπος γὰρ ἔκειτο μέγα ῥόπαλον παρὰ σηκῷ, 
χλωρὸν ἐλαΐνεον: τὸ μὲν ἔκταμεν, ὄφρα φοροίη  320 
αὐανθέν. τὸ μὲν ἄμμες ἐίσκομεν εἰσορόωντες 
ὅσσον θ᾽ ἱστὸν νηὸς ἐεικοσόροιο μελαίνης, 
φορτίδος εὐρείης, ἥ τ᾽ ἐκπεράᾳ μέγα λαῖτμα: 
τόσσον ἔην μῆκος, τόσσον πάχος εἰσοράασθαι. 
τοῦ μὲν ὅσον τ᾽ ὄργυιαν ἐγὼν ἀπέκοψα παραστὰς  325 
καὶ παρέθηχ᾽ ἑτάροισιν, ἀποξῦναι δ᾽ ἐκέλευσα: 
οἱ δ᾽ ὁμαλὸν ποίησαν: ἐγὼ δ᾽ ἐθόωσα παραστὰς 
ἄκρον, ἄφαρ δὲ λαβὼν ἐπυράκτεον ἐν πυρὶ κηλέῳ. 
καὶ τὸ μὲν εὖ κατέθηκα κατακρύψας ὑπὸ κόπρῳ, 
ἥ ῥα κατὰ σπείους κέχυτο μεγάλ᾽ ἤλιθα πολλή:  330 
αὐτὰρ τοὺς ἄλλους κλήρῳ πεπαλάσθαι ἄνωγον, 
ὅς τις τολμήσειεν ἐμοὶ σὺν μοχλὸν ἀείρας 
τρῖψαι ἐν ὀφθαλμῷ, ὅτε τὸν γλυκὺς ὕπνος ἱκάνοι. 
οἱ δ᾽ ἔλαχον τοὺς ἄν κε καὶ ἤθελον αὐτὸς ἑλέσθαι, 
τέσσαρες, αὐτὰρ ἐγὼ πέμπτος μετὰ τοῖσιν ἐλέγμην.  335 
ἑσπέριος δ᾽ ἦλθεν καλλίτριχα μῆλα νομεύων. 

αὐτίκα δ᾽ εἰς εὐρὺ σπέος ἤλασε πίονα μῆλα 
πάντα μάλ᾽, οὐδέ τι λεῖπε βαθείης ἔκτοθεν αὐλῆς, 
ἤ τι ὀισάμενος, ἢ καὶ θεὸς ὣς ἐκέλευσεν. 
αὐτὰρ ἔπειτ᾽ ἐπέθηκε θυρεὸν μέγαν ὑψόσ᾽ ἀείρας,  340 
ἑζόμενος δ᾽ ἤμελγεν ὄις καὶ μηκάδας αἶγας, 
πάντα κατὰ μοῖραν, καὶ ὑπ᾽ ἔμβρυον ἧκεν ἑκάστῃ. 
αὐτὰρ ἐπεὶ δὴ σπεῦσε πονησάμενος τὰ ἃ ἔργα, 
σὺν δ᾽ ὅ γε δὴ αὖτε δύω μάρψας ὡπλίσσατο δόρπον. 
καὶ τότ᾽ ἐγὼ Κύκλωπα προσηύδων ἄγχι παραστάς,  345 
κισσύβιον μετὰ χερσὶν ἔχων μέλανος οἴνοιο: 
‘Κύκλωψ, τῆ, πίε οἶνον, ἐπεὶ φάγες ἀνδρόμεα κρέα, 
ὄφρ᾽ εἰδῇς οἷόν τι ποτὸν τόδε νηῦς ἐκεκεύθει 
ἡμετέρη. σοὶ δ᾽ αὖ λοιβὴν φέρον, εἴ μ᾽ ἐλεήσας 
οἴκαδε πέμψειας: σὺ δὲ μαίνεαι οὐκέτ᾽ ἀνεκτῶς.  350 
σχέτλιε, πῶς κέν τίς σε καὶ ὕστερον ἄλλος ἵκοιτο 
ἀνθρώπων πολέων, ἐπεὶ οὐ κατὰ μοῖραν ἔρεξας;’ 
ὣς ἐφάμην, ὁ δ᾽ ἔδεκτο καὶ ἔκπιεν: ἥσατο δ᾽ αἰνῶς 
ἡδὺ ποτὸν πίνων καὶ μ᾽ ᾔτεε δεύτερον αὖτις: 
‘δός μοι ἔτι πρόφρων, καί μοι τεὸν οὔνομα εἰπὲ  355 
αὐτίκα νῦν, ἵνα τοι δῶ ξείνιον, ᾧ κε σὺ χαίρῃς: 
καὶ γὰρ Κυκλώπεσσι φέρει ζείδωρος ἄρουρα 
οἶνον ἐριστάφυλον, καί σφιν Διὸς ὄμβρος ἀέξει: 
ἀλλὰ τόδ᾽ ἀμβροσίης καὶ νέκταρός ἐστιν ἀπορρώξ. 
ὣς φάτ᾽, ἀτάρ οἱ αὖτις ἐγὼ πόρον αἴθοπα οἶνον.  360 
τρὶς μὲν ἔδωκα φέρων, τρὶς δ᾽ ἔκπιεν ἀφραδίῃσιν. 
αὐτὰρ ἐπεὶ Κύκλωπα περὶ φρένας ἤλυθεν οἶνος, 
καὶ τότε δή μιν ἔπεσσι προσηύδων μειλιχίοισι: 
‘Κύκλωψ, εἰρωτᾷς μ᾽ ὄνομα κλυτόν, αὐτὰρ ἐγώ τοι 
ἐξερέω: σὺ δέ μοι δὸς ξείνιον, ὥς περ ὑπέστης.  365 
Οὖτις ἐμοί γ᾽ ὄνομα: Οὖτιν δέ με κικλήσκουσι 
μήτηρ ἠδὲ πατὴρ ἠδ᾽ ἄλλοι πάντες ἑταῖροι.’ 
ὣς ἐφάμην, ὁ δέ μ᾽ αὐτίκ᾽ ἀμείβετο νηλέι θυμῷ: 
‘Οὖτιν ἐγὼ πύματον ἔδομαι μετὰ οἷς ἑτάροισιν, 
τοὺς δ᾽ ἄλλους πρόσθεν: τὸ δέ τοι ξεινήιον ἔσται.’  370 
ἦ καὶ ἀνακλινθεὶς πέσεν ὕπτιος, αὐτὰρ ἔπειτα 
κεῖτ᾽ ἀποδοχμώσας παχὺν αὐχένα, κὰδ δέ μιν ὕπνος 
ᾕρει πανδαμάτωρ: φάρυγος δ᾽ ἐξέσσυτο οἶνος 
ψωμοί τ᾽ ἀνδρόμεοι: ὁ δ᾽ ἐρεύγετο οἰνοβαρείων. 
καὶ τότ᾽ ἐγὼ τὸν μοχλὸν ὑπὸ σποδοῦ ἤλασα πολλῆς, 375 
ἧος θερμαίνοιτο: ἔπεσσι δὲ πάντας ἑταίρους 
θάρσυνον, μή τίς μοι ὑποδείσας ἀναδύη. 
ἀλλ᾽ ὅτε δὴ τάχ᾽ ὁ μοχλὸς ἐλάινος ἐν πυρὶ μέλλεν 
ἅψεσθαι, χλωρός περ ἐών, διεφαίνετο δ᾽ αἰνῶς, 
καὶ τότ᾽ ἐγὼν ἆσσον φέρον ἐκ πυρός, ἀμφὶ δ᾽ ἑταῖροι 380 
ἵσταντ᾽: αὐτὰρ θάρσος ἐνέπνευσεν μέγα δαίμων. 
οἱ μὲν μοχλὸν ἑλόντες ἐλάινον, ὀξὺν ἐπ᾽ ἄκρῳ, 

ὀφθαλμῷ ἐνέρεισαν: ἐγὼ δ᾽ ἐφύπερθεν ἐρεισθεὶς 
δίνεον, ὡς ὅτε τις τρυπῷ δόρυ νήιον ἀνὴρ 
τρυπάνῳ, οἱ δέ τ᾽ ἔνερθεν ὑποσσείουσιν ἱμάντι  385 
ἁψάμενοι ἑκάτερθε, τὸ δὲ τρέχει ἐμμενὲς αἰεί. 
ὣς τοῦ ἐν ὀφθαλμῷ πυριήκεα μοχλὸν ἑλόντες 
δινέομεν, τὸν δ᾽ αἷμα περίρρεε θερμὸν ἐόντα. 
πάντα δέ οἱ βλέφαρ᾽ ἀμφὶ καὶ ὀφρύας εὗσεν ἀυτμὴ 
γλήνης καιομένης, σφαραγεῦντο δέ οἱ πυρὶ ῥίζαι.  390 
ὡς δ᾽ ὅτ᾽ ἀνὴρ χαλκεὺς πέλεκυν μέγαν ἠὲ σκέπαρνον 
εἰν ὕδατι ψυχρῷ βάπτῃ μεγάλα ἰάχοντα 
φαρμάσσων: τὸ γὰρ αὖτε σιδήρου γε κράτος ἐστίν 
ὣς τοῦ σίζ᾽ ὀφθαλμὸς ἐλαϊνέῳ περὶ μοχλῷ. 
σμερδαλέον δὲ μέγ᾽ ᾤμωξεν, περὶ δ᾽ ἴαχε πέτρη,  395 
ἡμεῖς δὲ δείσαντες ἀπεσσύμεθ᾽: αὐτὰρ ὁ μοχλὸν 
ἐξέρυσ᾽ ὀφθαλμοῖο πεφυρμένον αἵματι πολλῷ. 
τὸν μὲν ἔπειτ᾽ ἔρριψεν ἀπὸ ἕο χερσὶν ἀλύων, 
αὐτὰρ ὁ Κύκλωπας μεγάλ᾽ ἤπυεν, οἵ ῥά μιν ἀμφὶς 
ᾤκεον ἐν σπήεσσι δι᾽ ἄκριας ἠνεμοέσσας.   400 
οἱ δὲ βοῆς ἀίοντες ἐφοίτων ἄλλοθεν ἄλλος, 
ἱστάμενοι δ᾽ εἴροντο περὶ σπέος ὅττι ἑ κήδοι: 
‘τίπτε τόσον, Πολύφημ᾽, ἀρημένος ὧδ᾽ ἐβόησας 
νύκτα δι᾽ ἀμβροσίην καὶ ἀύπνους ἄμμε τίθησθα; 
ἦ μή τίς σευ μῆλα βροτῶν ἀέκοντος ἐλαύνει;  405 
ἦ μή τίς σ᾽ αὐτὸν κτείνει δόλῳ ἠὲ βίηφιν;’ 
τοὺς δ᾽ αὖτ᾽ ἐξ ἄντρου προσέφη κρατερὸς Πολύφημος: 
‘ὦ φίλοι, Οὖτίς με κτείνει δόλῳ οὐδὲ βίηφιν. 
οἱ δ᾽ ἀπαμειβόμενοι ἔπεα πτερόεντ᾽ ἀγόρευον: 
‘εἰ μὲν δὴ μή τίς σε βιάζεται οἶον ἐόντα,   410 
νοῦσον γ᾽ οὔ πως ἔστι Διὸς μεγάλου ἀλέασθαι, 
ἀλλὰ σύ γ᾽ εὔχεο πατρὶ Ποσειδάωνι ἄνακτι.’ 
ὣς ἄρ᾽ ἔφαν ἀπιόντες, ἐμὸν δ᾽ ἐγέλασσε φίλον κῆρ, 
ὡς ὄνομ᾽ ἐξαπάτησεν ἐμὸν καὶ μῆτις ἀμύμων. 
Κύκλωψ δὲ στενάχων τε καὶ ὠδίνων ὀδύνῃσι  415 
χερσὶ ψηλαφόων ἀπὸ μὲν λίθον εἷλε θυράων, 
αὐτὸς δ᾽ εἰνὶ θύρῃσι καθέζετο χεῖρε πετάσσας, 
εἴ τινά που μετ᾽ ὄεσσι λάβοι στείχοντα θύραζε: 
οὕτω γάρ πού μ᾽ ἤλπετ᾽ ἐνὶ φρεσὶ νήπιον εἶναι. 
αὐτὰρ ἐγὼ βούλευον, ὅπως ὄχ᾽ ἄριστα γένοιτο,  420 
εἴ τιν᾽ ἑταίροισιν θανάτου λύσιν ἠδ᾽ ἐμοὶ αὐτῷ 
εὑροίμην: πάντας δὲ δόλους καὶ μῆτιν ὕφαινον 
ὥς τε περὶ ψυχῆς: μέγα γὰρ κακὸν ἐγγύθεν ἦεν. 
ἥδε δέ μοι κατὰ θυμὸν ἀρίστη φαίνετο βουλή. 
ἄρσενες ὄιες ἦσαν ἐυτρεφέες, δασύμαλλοι,   425 
καλοί τε μεγάλοι τε, ἰοδνεφὲς εἶρος ἔχοντες: 
τοὺς ἀκέων συνέεργον ἐυστρεφέεσσι λύγοισιν, 
τῇς ἔπι Κύκλωψ εὗδε πέλωρ, ἀθεμίστια εἰδώς, 

σύντρεις αἰνύμενος: ὁ μὲν ἐν μέσῳ ἄνδρα φέρεσκε, 
τὼ δ᾽ ἑτέρω ἑκάτερθεν ἴτην σώοντες ἑταίρους.  430 
τρεῖς δὲ ἕκαστον φῶτ᾽ ὄιες φέρον: αὐτὰρ ἐγώ γε— 
ἀρνειὸς γὰρ ἔην μήλων ὄχ᾽ ἄριστος ἁπάντων, 
τοῦ κατὰ νῶτα λαβών, λασίην ὑπὸ γαστέρ᾽ ἐλυσθεὶς 
κείμην: αὐτὰρ χερσὶν ἀώτου θεσπεσίοιο 
νωλεμέως στρεφθεὶς ἐχόμην τετληότι θυμῷ.  435 
ὣς τότε μὲν στενάχοντες ἐμείναμεν Ἠῶ δῖαν. 
ἦμος δ᾽ ἠριγένεια φάνη ῥοδοδάκτυλος Ἠώς, 
καὶ τότ᾽ ἔπειτα νομόνδ᾽ ἐξέσσυτο ἄρσενα μῆλα, 
θήλειαι δὲ μέμηκον ἀνήμελκτοι περὶ σηκούς: 
οὔθατα γὰρ σφαραγεῦντο. ἄναξ δ᾽ ὀδύνῃσι κακῇσι  440 
τειρόμενος πάντων ὀίων ἐπεμαίετο νῶτα 
ὀρθῶν ἑσταότων: τὸ δὲ νήπιος οὐκ ἐνόησεν, 
ὥς οἱ ὑπ᾽ εἰροπόκων ὀίων στέρνοισι δέδεντο. 
ὕστατος ἀρνειὸς μήλων ἔστειχε θύραζε    
λάχνῳ στεινόμενος καὶ ἐμοὶ πυκινὰ φρονέοντι.  445 
τὸν δ᾽ ἐπιμασσάμενος προσέφη κρατερὸς Πολύφημος: 
‘κριὲ πέπον, τί μοι ὧδε διὰ σπέος ἔσσυο μήλων 
ὕστατος; οὔ τι πάρος γε λελειμμένος ἔρχεαι οἰῶν, 
ἀλλὰ πολὺ πρῶτος νέμεαι τέρεν᾽ ἄνθεα ποίης 
μακρὰ βιβάς, πρῶτος δὲ ῥοὰς ποταμῶν ἀφικάνεις,  450 
πρῶτος δὲ σταθμόνδε λιλαίεαι ἀπονέεσθαι 
ἑσπέριος: νῦν αὖτε πανύστατος. ἦ σύ γ᾽ ἄνακτος 
ὀφθαλμὸν ποθέεις, τὸν ἀνὴρ κακὸς ἐξαλάωσε 
σὺν λυγροῖς ἑτάροισι δαμασσάμενος φρένας οἴνῳ, 
Οὖτις, ὃν οὔ πώ φημι πεφυγμένον εἶναι ὄλεθρον.  455 
εἰ δὴ ὁμοφρονέοις ποτιφωνήεις τε γένοιο 
εἰπεῖν ὅππῃ κεῖνος ἐμὸν μένος ἠλασκάζει: 
τῷ κέ οἱ ἐγκέφαλός γε διὰ σπέος ἄλλυδις ἄλλῃ 
θεινομένου ῥαίοιτο πρὸς οὔδεϊ, κὰδ δέ κ᾽ ἐμὸν κῆρ 
λωφήσειε κακῶν, τά μοι οὐτιδανὸς πόρεν Οὖτις.  460 
ὣς εἰπὼν τὸν κριὸν ἀπὸ ἕο πέμπε θύραζε. 
ἐλθόντες δ᾽ ἠβαιὸν ἀπὸ σπείους τε καὶ αὐλῆς 
πρῶτος ὑπ᾽ ἀρνειοῦ λυόμην, ὑπέλυσα δ᾽ ἑταίρους. 
καρπαλίμως δὲ τὰ μῆλα ταναύποδα, πίονα δημῷ, 
πολλὰ περιτροπέοντες ἐλαύνομεν, ὄφρ᾽ ἐπὶ νῆα  465 
ἱκόμεθ᾽. ἀσπάσιοι δὲ φίλοις ἑτάροισι φάνημεν, 
οἳ φύγομεν θάνατον, τοὺς δὲ στενάχοντο γοῶντες. 
ἀλλ᾽ ἐγὼ οὐκ εἴων, ἀνὰ δ᾽ ὀφρύσι νεῦον ἑκάστῳ, 
κλαίειν, ἀλλ᾽ ἐκέλευσα θοῶς καλλίτριχα μῆλα 
πόλλ᾽ ἐν νηὶ βαλόντας ἐπιπλεῖν ἁλμυρὸν ὕδωρ.  470 
οἱ δ᾽ αἶψ᾽ εἴσβαινον καὶ ἐπὶ κληῖσι καθῖζον, 
ἑξῆς δ᾽ ἑζόμενοι πολιὴν ἅλα τύπτον ἐρετμοῖς. 
ἀλλ᾽ ὅτε τόσσον ἀπῆν, ὅσσον τε γέγωνε βοήσας, 
καὶ τότ᾽ ἐγὼ Κύκλωπα προσηύδων κερτομίοισι: 

‘Κύκλωψ, οὐκ ἄρ᾽ ἔμελλες ἀνάλκιδος ἀνδρὸς ἑταίρους 475 
ἔδμεναι ἐν σπῆι γλαφυρῷ κρατερῆφι βίηφι. 
καὶ λίην σέ γ᾽ ἔμελλε κιχήσεσθαι κακὰ ἔργα, 
σχέτλι᾽, ἐπεὶ ξείνους οὐχ ἅζεο σῷ ἐνὶ οἴκῳ 
ἐσθέμεναι: τῷ σε Ζεὺς τίσατο καὶ θεοὶ ἄλλοι.’   480 
ὣς ἐφάμην, ὁ δ᾽ ἔπειτα χολώσατο κηρόθι μᾶλλον, 
ἧκε δ᾽ ἀπορρήξας κορυφὴν ὄρεος μεγάλοιο, 
κὰδ δ᾽ ἔβαλε προπάροιθε νεὸς κυανοπρῴροιο 
τυτθόν, ἐδεύησεν δ᾽ οἰήιον ἄκρον ἱκέσθαι, 
ἐκλύσθη δὲ θάλασσα κατερχομένης ὑπὸ πέτρης: 
τὴν δ᾽ αἶψ᾽ ἤπειρόνδε παλιρρόθιον φέρε κῦμα,  485 
πλημυρὶς ἐκ πόντοιο, θέμωσε δὲ χέρσον ἱκέσθαι. 
αὐτὰρ ἐγὼ χείρεσσι λαβὼν περιμήκεα κοντὸν 
ὦσα παρέξ, ἑτάροισι δ᾽ ἐποτρύνας ἐκέλευσα 
ἐμβαλέειν κώπῃς, ἵν᾽ ὑπὲκ κακότητα φύγοιμεν, 
κρατὶ κατανεύων: οἱ δὲ προπεσόντες ἔρεσσον.  490 
ἀλλ᾽ ὅτε δὴ δὶς τόσσον ἅλα πρήσσοντες ἀπῆμεν, 
καὶ τότε δὴ Κύκλωπα προσηύδων: ἀμφὶ δ᾽ ἑταῖροι 
μειλιχίοις ἐπέεσσιν ἐρήτυον ἄλλοθεν ἄλλος: 
‘σχέτλιε, τίπτ᾽ ἐθέλεις ἐρεθιζέμεν ἄγριον ἄνδρα; 
ὃς καὶ νῦν πόντονδε βαλὼν βέλος ἤγαγε νῆα  495 
αὖτις ἐς ἤπειρον, καὶ δὴ φάμεν αὐτόθ᾽ ὀλέσθαι. 
εἰ δὲ φθεγξαμένου τευ ἢ αὐδήσαντος ἄκουσε, 
σύν κεν ἄραξ᾽ ἡμέων κεφαλὰς καὶ νήια δοῦρα 
μαρμάρῳ ὀκριόεντι βαλών: τόσσον γὰρ ἵησιν.’ 
ὣς φάσαν, ἀλλ᾽ οὐ πεῖθον ἐμὸν μεγαλήτορα θυμόν,  500 
ἀλλά μιν ἄψορρον προσέφην κεκοτηότι θυμῷ: 
‘Κύκλωψ, αἴ κέν τίς σε καταθνητῶν ἀνθρώπων 
ὀφθαλμοῦ εἴρηται ἀεικελίην ἀλαωτύν, 
φάσθαι Ὀδυσσῆα πτολιπόρθιον ἐξαλαῶσαι, 
υἱὸν Λαέρτεω, Ἰθάκῃ ἔνι οἰκί᾽ ἔχοντα.’   505 
ὣς ἐφάμην, ὁ δέ μ᾽ οἰμώξας ἠμείβετο μύθῳ: 
‘ὢ πόποι, ἦ μάλα δή με παλαίφατα θέσφαθ᾽ ἱκάνει. 
ἔσκε τις ἐνθάδε μάντις ἀνὴρ ἠύς τε μέγας τε, 
Τήλεμος Εὐρυμίδης, ὃς μαντοσύνῃ ἐκέκαστο 
καὶ μαντευόμενος κατεγήρα Κυκλώπεσσιν:   510 
ὅς μοι ἔφη τάδε πάντα τελευτήσεσθαι ὀπίσσω, 
χειρῶν ἐξ Ὀδυσῆος ἁμαρτήσεσθαι ὀπωπῆς. 
ἀλλ᾽ αἰεί τινα φῶτα μέγαν καὶ καλὸν ἐδέγμην 
ἐνθάδ᾽ ἐλεύσεσθαι, μεγάλην ἐπιειμένον ἀλκήν: 
νῦν δέ μ᾽ ἐὼν ὀλίγος τε καὶ οὐτιδανὸς καὶ ἄκικυς  515 
ὀφθαλμοῦ ἀλάωσεν, ἐπεί μ᾽ ἐδαμάσσατο οἴνῳ. 
ἀλλ᾽ ἄγε δεῦρ᾽, Ὀδυσεῦ, ἵνα τοι πὰρ ξείνια θείω 
πομπήν τ᾽ ὀτρύνω δόμεναι κλυτὸν ἐννοσίγαιον: 
τοῦ γὰρ ἐγὼ πάϊς εἰμί, πατὴρ δ᾽ ἐμὸς εὔχεται εἶναι. 
αὐτὸς δ᾽, αἴ κ᾽ ἐθέλῃσ᾽, ἰήσεται, οὐδέ τις ἄλλος  520 

οὔτε θεῶν μακάρων οὔτε θνητῶν ἀνθρώπων.’ 
ὣς ἔφατ᾽, αὐτὰρ ἐγώ μιν ἀμειβόμενος προσέειπον: 
‘αἲ γὰρ δὴ ψυχῆς τε καὶ αἰῶνός σε δυναίμην 
εὖνιν ποιήσας πέμψαι δόμον Ἄϊδος εἴσω, 
ὡς οὐκ ὀφθαλμόν γ᾽ ἰήσεται οὐδ᾽ ἐνοσίχθων.’  525 
ὣς ἐφάμην, ὁ δ᾽ ἔπειτα Ποσειδάωνι ἄνακτι 
εὔχετο χεῖρ᾽ ὀρέγων εἰς οὐρανὸν ἀστερόεντα: 
‘κλῦθι, Ποσείδαον γαιήοχε κυανοχαῖτα, 
εἰ ἐτεόν γε σός εἰμι, πατὴρ δ᾽ ἐμὸς εὔχεαι εἶναι, 
δὸς μὴ Ὀδυσσῆα πτολιπόρθιον οἴκαδ᾽ ἱκέσθαι  530 
υἱὸν Λαέρτεω, Ἰθάκῃ ἔνι οἰκί᾽ ἔχοντα. 
ἀλλ᾽ εἴ οἱ μοῖρ᾽ ἐστὶ φίλους τ᾽ ἰδέειν καὶ ἱκέσθαι 
οἶκον ἐυκτίμενον καὶ ἑὴν ἐς πατρίδα γαῖαν, 
ὀψὲ κακῶς ἔλθοι, ὀλέσας ἄπο πάντας ἑταίρους, 
νηὸς ἐπ᾽ ἀλλοτρίης, εὕροι δ᾽ ἐν πήματα οἴκῳ.’  535 
ὣς ἔφατ᾽ εὐχόμενος, τοῦ δ᾽ ἔκλυε κυανοχαίτης. 
αὐτὰρ ὅ γ᾽ ἐξαῦτις πολὺ μείζονα λᾶαν ἀείρας 
ἧκ᾽ ἐπιδινήσας, ἐπέρεισε δὲ ἶν᾽ ἀπέλεθρον, 
κὰδ᾽ δ᾽ ἔβαλεν μετόπισθε νεὸς κυανοπρῴροιο 
τυτθόν, ἐδεύησεν δ᾽ οἰήιον ἄκρον ἱκέσθαι.   540 
ἐκλύσθη δὲ θάλασσα κατερχομένης ὑπὸ πέτρης: 
τὴν δὲ πρόσω φέρε κῦμα, θέμωσε δὲ χέρσον ἱκέσθαι. 
ἀλλ᾽ ὅτε δὴ τὴν νῆσον ἀφικόμεθ᾽, ἔνθα περ ἄλλαι 
νῆες ἐύσσελμοι μένον ἁθρόαι, ἀμφὶ δ᾽ ἑταῖροι   
ἥατ᾽ ὀδυρόμενοι, ἡμέας ποτιδέγμενοι αἰεί,   545 
νῆα μὲν ἔνθ᾽ ἐλθόντες ἐκέλσαμεν ἐν ψαμάθοισιν, 
ἐκ δὲ καὶ αὐτοὶ βῆμεν ἐπὶ ῥηγμῖνι θαλάσσης. 
μῆλα δὲ Κύκλωπος γλαφυρῆς ἐκ νηὸς ἑλόντες 
δασσάμεθ᾽, ὡς μή τίς μοι ἀτεμβόμενος κίοι ἴσης. 
ἀρνειὸν δ᾽ ἐμοὶ οἴῳ ἐυκνήμιδες ἑταῖροι   550 
μήλων δαιομένων δόσαν ἔξοχα: τὸν δ᾽ ἐπὶ θινὶ 
Ζηνὶ κελαινεφέι Κρονίδῃ, ὃς πᾶσιν ἀνάσσει, 
ῥέξας μηρί᾽ ἔκαιον: ὁ δ᾽ οὐκ ἐμπάζετο ἱρῶν, 
ἀλλ᾽ ὅ γε μερμήριξεν ὅπως ἀπολοίατο πᾶσαι 
νῆες ἐύσσελμοι καὶ ἐμοὶ ἐρίηρες ἑταῖροι.   555 
ὣς τότε μὲν πρόπαν ἦμαρ ἐς ἠέλιον καταδύντα 
ἥμεθα δαινύμενοι κρέα τ᾽ ἄσπετα καὶ μέθυ ἡδύ: 
ἦμος δ᾽ ἠέλιος κατέδυ καὶ ἐπὶ κνέφας ἦλθε, 
δὴ τότε κοιμήθημεν ἐπὶ ῥηγμῖνι θαλάσσης. 
ἦμος δ᾽ ἠριγένεια φάνη ῥοδοδάκτυλος Ἠώς,  560 
δὴ τότ᾽ ἐγὼν ἑτάροισιν ἐποτρύνας ἐκέλευσα 
αὐτούς τ᾽ ἀμβαίνειν ἀνά τε πρυμνήσια λῦσαι: 
οἱ δ᾽ αἶψ᾽ εἴσβαινον καὶ ἐπὶ κληῖσι καθῖζον, 
ἑξῆς δ᾽ ἑζόμενοι πολιὴν ἅλα τύπτον ἐρετμοῖς. 
ἔνθεν δὲ προτέρω πλέομεν ἀκαχήμενοι ἦτορ,  565 
ἄσμενοι ἐκ θανάτοιο, φίλους ὀλέσαντες ἑταίρους. 

3. ODER Odyssee 11. Gesang 
αὐτὰρ ἐπεί ῥ᾽ ἐπὶ νῆα κατήλθομεν ἠδὲ θάλασσαν,  1 
νῆα μὲν ἂρ πάμπρωτον ἐρύσσαμεν εἰς ἅλα δῖαν, 
ἐν δ᾽ ἱστὸν τιθέμεσθα καὶ ἱστία νηὶ μελαίνῃ, 
ἐν δὲ τὰ μῆλα λαβόντες ἐβήσαμεν, ἂν δὲ καὶ αὐτοὶ 
βαίνομεν ἀχνύμενοι θαλερὸν κατὰ δάκρυ χέοντες.  5 
ἡμῖν δ᾽ αὖ κατόπισθε νεὸς κυανοπρῴροιο 
ἴκμενον οὖρον ἵει πλησίστιον, ἐσθλὸν ἑταῖρον, 
Κίρκη εὐπλόκαμος, δεινὴ θεὸς αὐδήεσσα. 
ἡμεῖς δ᾽ ὅπλα ἕκαστα πονησάμενοι κατὰ νῆα 
ἥμεθα: τὴν δ᾽ ἄνεμός τε κυβερνήτης τ᾽ ἴθυνε.  10 
τῆς δὲ πανημερίης τέταθ᾽ ἱστία ποντοπορούσης: 
δύσετό τ᾽ ἠέλιος σκιόωντό τε πᾶσαι ἀγυιαί. 
ἡ δ᾽ ἐς πείραθ᾽ ἵκανε βαθυρρόου Ὠκεανοῖο. 
ἔνθα δὲ Κιμμερίων ἀνδρῶν δῆμός τε πόλις τε, 
ἠέρι καὶ νεφέλῃ κεκαλυμμένοι: οὐδέ ποτ᾽ αὐτοὺς  15 
ἠέλιος φαέθων καταδέρκεται ἀκτίνεσσιν, 
οὔθ᾽ ὁπότ᾽ ἂν στείχῃσι πρὸς οὐρανὸν ἀστερόεντα, 
οὔθ᾽ ὅτ᾽ ἂν ἂψ ἐπὶ γαῖαν ἀπ᾽ οὐρανόθεν προτράπηται, 
ἀλλ᾽ ἐπὶ νὺξ ὀλοὴ τέταται δειλοῖσι βροτοῖσι. 
νῆα μὲν ἔνθ᾽ ἐλθόντες ἐκέλσαμεν, ἐκ δὲ τὰ μῆλα  20 
εἱλόμεθ᾽: αὐτοὶ δ᾽ αὖτε παρὰ ῥόον Ὠκεανοῖο 
ᾔομεν, ὄφρ᾽ ἐς χῶρον ἀφικόμεθ᾽, ὃν φράσε Κίρκη. 
ἔνθ᾽ ἱερήια μὲν Περιμήδης Εὐρύλοχός τε 
ἔσχον: ἐγὼ δ᾽ ἄορ ὀξὺ ἐρυσσάμενος παρὰ μηροῦ 
βόθρον ὄρυξ᾽ ὅσσον τε πυγούσιον ἔνθα καὶ ἔνθα,  25 
ἀμφ᾽ αὐτῷ δὲ χοὴν χεόμην πᾶσιν νεκύεσσι, 
πρῶτα μελικρήτῳ, μετέπειτα δὲ ἡδέι οἴνῳ, 
τὸ τρίτον αὖθ᾽ ὕδατι: ἐπὶ δ᾽ ἄλφιτα λευκὰ πάλυνον. 
πολλὰ δὲ γουνούμην νεκύων ἀμενηνὰ κάρηνα, 
ἐλθὼν εἰς Ἰθάκην στεῖραν βοῦν, ἥ τις ἀρίστη,  30 
ῥέξειν ἐν μεγάροισι πυρήν τ᾽ ἐμπλησέμεν ἐσθλῶν, 
Τειρεσίῃ δ᾽ ἀπάνευθεν ὄιν ἱερευσέμεν οἴῳ 
παμμέλαν᾽, ὃς μήλοισι μεταπρέπει ἡμετέροισι. 
τοὺς δ᾽ ἐπεὶ εὐχωλῇσι λιτῇσί τε, ἔθνεα νεκρῶν, 
ἐλλισάμην, τὰ δὲ μῆλα λαβὼν ἀπεδειροτόμησα  35 
ἐς βόθρον, ῥέε δ᾽ αἷμα κελαινεφές: αἱ δ᾽ ἀγέροντο 
ψυχαὶ ὑπὲξ Ἐρέβευς νεκύων κατατεθνηώτων. 
νύμφαι τ᾽ ἠίθεοί τε πολύτλητοί τε γέροντες 
παρθενικαί τ᾽ ἀταλαὶ νεοπενθέα θυμὸν ἔχουσαι, 
πολλοὶ δ᾽ οὐτάμενοι χαλκήρεσιν ἐγχείῃσιν,   40 
ἄνδρες ἀρηίφατοι βεβροτωμένα τεύχε᾽ ἔχοντες: 
οἳ πολλοὶ περὶ βόθρον ἐφοίτων ἄλλοθεν ἄλλος 
θεσπεσίῃ ἰαχῇ: ἐμὲ δὲ χλωρὸν δέος ᾕρει. 

δὴ τότ᾽ ἔπειθ᾽ ἑτάροισιν ἐποτρύνας ἐκέλευσα 
μῆλα, τὰ δὴ κατέκειτ᾽ ἐσφαγμένα νηλέι χαλκῷ,  45 
δείραντας κατακῆαι, ἐπεύξασθαι δὲ θεοῖσιν, 
ἰφθίμῳ τ᾽ Ἀΐδῃ καὶ ἐπαινῇ Περσεφονείῃ: 
αὐτὸς δὲ ξίφος ὀξὺ ἐρυσσάμενος παρὰ μηροῦ 
ἥμην, οὐδ᾽ εἴων νεκύων ἀμενηνὰ κάρηνα 
αἵματος ἆσσον ἴμεν, πρὶν Τειρεσίαο πυθέσθαι.  50 
πρώτη δὲ ψυχὴ Ἐλπήνορος ἦλθεν ἑταίρου: 
οὐ γάρ πω ἐτέθαπτο ὑπὸ χθονὸς εὐρυοδείης: 
σῶμα γὰρ ἐν Κίρκης μεγάρῳ κατελείπομεν ἡμεῖς 
ἄκλαυτον καὶ ἄθαπτον, ἐπεὶ πόνος ἄλλος ἔπειγε. 
τὸν μὲν ἐγὼ δάκρυσα ἰδὼν ἐλέησά τε θυμῷ,   55 
καί μιν φωνήσας ἔπεα πτερόεντα προσηύδων: 
‘Ἐλπῆνορ, πῶς ἦλθες ὑπὸ ζόφον ἠερόεντα; 
ἔφθης πεζὸς ἰὼν ἢ ἐγὼ σὺν νηὶ μελαίνῃ.’ 
ὣς ἐφάμην, ὁ δέ μ᾽ οἰμώξας ἠμείβετο μύθῳ: 
‘διογενὲς Λαερτιάδη, πολυμήχαν᾽ Ὀδυσσεῦ,  60 
ἆσέ με δαίμονος αἶσα κακὴ καὶ ἀθέσφατος οἶνος. 
Κίρκης δ᾽ ἐν μεγάρῳ καταλέγμενος οὐκ ἐνόησα 
ἄψορρον καταβῆναι ἰὼν ἐς κλίμακα μακρήν, 
ἀλλὰ καταντικρὺ τέγεος πέσον: ἐκ δέ μοι αὐχὴν 
ἀστραγάλων ἐάγη, ψυχὴ δ᾽ Ἄϊδόσδε κατῆλθε.  65 
νῦν δέ σε τῶν ὄπιθεν γουνάζομαι, οὐ παρεόντων, 
πρός τ᾽ ἀλόχου καὶ πατρός, ὅ σ᾽ ἔτρεφε τυτθὸν ἐόντα, 
Τηλεμάχου θ᾽, ὃν μοῦνον ἐνὶ μεγάροισιν ἔλειπες: 
οἶδα γὰρ ὡς ἐνθένδε κιὼν δόμου ἐξ Ἀίδαο 
νῆσον ἐς Αἰαίην σχήσεις ἐυεργέα νῆα:   70 
ἔνθα σ᾽ ἔπειτα, ἄναξ, κέλομαι μνήσασθαι ἐμεῖο. 
μή μ᾽ ἄκλαυτον ἄθαπτον ἰὼν ὄπιθεν καταλείπειν 
νοσφισθείς, μή τοί τι θεῶν μήνιμα γένωμαι, 
ἀλλά με κακκῆαι σὺν τεύχεσιν, ἅσσα μοι ἔστιν, 
σῆμά τέ μοι χεῦαι πολιῆς ἐπὶ θινὶ θαλάσσης,  75 
ἀνδρὸς δυστήνοιο καὶ ἐσσομένοισι πυθέσθαι. 
ταῦτά τέ μοι τελέσαι πῆξαί τ᾽ ἐπὶ τύμβῳ ἐρετμόν, 
τῷ καὶ ζωὸς ἔρεσσον ἐὼν μετ᾽ ἐμοῖς ἑτάροισιν.’ 
ὣς ἔφατ᾽, αὐτὰρ ἐγώ μιν ἀμειβόμενος προσέειπον: 
‘ταῦτά τοι, ὦ δύστηνε, τελευτήσω τε καὶ ἔρξω.’  80 
νῶι μὲν ὣς ἐπέεσσιν ἀμειβομένω στυγεροῖσιν 
ἥμεθ᾽, ἐγὼ μὲν ἄνευθεν ἐφ᾽ αἵματι φάσγανον ἴσχων, 
εἴδωλον δ᾽ ἑτέρωθεν ἑταίρου πόλλ᾽ ἀγόρευεν: 
ἦλθε δ᾽ ἐπὶ ψυχὴ μητρὸς κατατεθνηυίης, 
Αὐτολύκου θυγάτηρ μεγαλήτορος Ἀντίκλεια,  85 
τὴν ζωὴν κατέλειπον ἰὼν εἰς Ἴλιον ἱρήν. 
τὴν μὲν ἐγὼ δάκρυσα ἰδὼν ἐλέησά τε θυμῷ: 
ἀλλ᾽ οὐδ᾽ ὣς εἴων προτέρην, πυκινόν περ ἀχεύων, 
αἵματος ἆσσον ἴμεν, πρὶν Τειρεσίαο πυθέσθαι. 

ἦλθε δ᾽ ἐπὶ ψυχὴ Θηβαίου Τειρεσίαο   90 
χρύσεον σκῆπτρον ἔχων, ἐμὲ δ᾽ ἔγνω καὶ προσέειπεν: 
‘διογενὲς Λαερτιάδη, πολυμήχαν᾽ Ὀδυσσεῦ, 
τίπτ᾽ αὖτ᾽, ὦ δύστηνε, λιπὼν φάος ἠελίοιο 
ἤλυθες, ὄφρα ἴδῃ νέκυας καὶ ἀτερπέα χῶρον; 
ἀλλ᾽ ἀποχάζεο βόθρου, ἄπισχε δὲ φάσγανον ὀξύ,  95 
αἵματος ὄφρα πίω καί τοι νημερτέα εἴπω. 
ὣς φάτ᾽, ἐγὼ δ᾽ ἀναχασσάμενος ξίφος ἀργυρόηλον 
κουλεῷ ἐγκατέπηξ᾽. ὁ δ᾽ ἐπεὶ πίεν αἷμα κελαινόν, 
καὶ τότε δή μ᾽ ἐπέεσσι προσηύδα μάντις ἀμύμων: 
‘νόστον δίζηαι μελιηδέα, φαίδιμ᾽ Ὀδυσσεῦ:   100 
τὸν δέ τοι ἀργαλέον θήσει θεός: οὐ γὰρ ὀίω 
λήσειν ἐννοσίγαιον, ὅ τοι κότον ἔνθετο θυμῷ 
χωόμενος ὅτι οἱ υἱὸν φίλον ἐξαλάωσας. 
ἀλλ᾽ ἔτι μέν κε καὶ ὣς κακά περ πάσχοντες ἵκοισθε, 
αἴ κ᾽ ἐθέλῃς σὸν θυμὸν ἐρυκακέειν καὶ ἑταίρων,  105 
ὁππότε κε πρῶτον πελάσῃς ἐυεργέα νῆα 
Θρινακίῃ νήσῳ, προφυγὼν ἰοειδέα πόντον, 
βοσκομένας δ᾽ εὕρητε βόας καὶ ἴφια μῆλα 
Ἠελίου, ὃς πάντ᾽ ἐφορᾷ καὶ πάντ᾽ ἐπακούει. 
τὰς εἰ μέν κ᾽ ἀσινέας ἐάᾳς νόστου τε μέδηαι,  110 
καί κεν ἔτ᾽ εἰς Ἰθάκην κακά περ πάσχοντες ἵκοισθε: 
εἰ δέ κε σίνηαι, τότε τοι τεκμαίρομ᾽ ὄλεθρον, 
νηί τε καὶ ἑτάροις. αὐτὸς δ᾽ εἴ πέρ κεν ἀλύξῃς, 
ὀψὲ κακῶς νεῖαι, ὀλέσας ἄπο πάντας ἑταίρους, 
νηὸς ἐπ᾽ ἀλλοτρίης: δήεις δ᾽ ἐν πήματα οἴκῳ,  115 
ἄνδρας ὑπερφιάλους, οἵ τοι βίοτον κατέδουσι 
μνώμενοι ἀντιθέην ἄλοχον καὶ ἕδνα διδόντες. 
ἀλλ᾽ ἦ τοι κείνων γε βίας ἀποτίσεαι ἐλθών: 
αὐτὰρ ἐπὴν μνηστῆρας ἐνὶ μεγάροισι τεοῖσι 
κτείνῃς ἠὲ δόλῳ ἢ ἀμφαδὸν ὀξέι χαλκῷ,   120 
ἔρχεσθαι δὴ ἔπειτα λαβὼν ἐυῆρες ἐρετμόν, 
εἰς ὅ κε τοὺς ἀφίκηαι οἳ οὐκ ἴσασι θάλασσαν 
ἀνέρες, οὐδέ θ᾽ ἅλεσσι μεμιγμένον εἶδαρ ἔδουσιν: 
οὐδ᾽ ἄρα τοί γ᾽ ἴσασι νέας φοινικοπαρῄους 
οὐδ᾽ ἐυήρε᾽ ἐρετμά, τά τε πτερὰ νηυσὶ πέλονται.  125 
σῆμα δέ τοι ἐρέω μάλ᾽ ἀριφραδές, οὐδέ σε λήσει: 
ὁππότε κεν δή τοι συμβλήμενος ἄλλος ὁδίτης 
φήῃ ἀθηρηλοιγὸν ἔχειν ἀνὰ φαιδίμῳ ὤμῳ, 
καὶ τότε δὴ γαίῃ πήξας ἐυῆρες ἐρετμόν, 
ῥέξας ἱερὰ καλὰ Ποσειδάωνι ἄνακτι,   130 
ἀρνειὸν ταῦρόν τε συῶν τ᾽ ἐπιβήτορα κάπρον, 
οἴκαδ᾽ ἀποστείχειν ἔρδειν θ᾽ ἱερᾶς ἑκατόμβας 
ἀθανάτοισι θεοῖσι, τοὶ οὐρανὸν εὐρὺν ἔχουσι, 
πᾶσι μάλ᾽ ἑξείης. θάνατος δέ τοι ἐξ ἁλὸς αὐτῷ 
ἀβληχρὸς μάλα τοῖος ἐλεύσεται, ὅς κέ σε πέφνῃ  135 

γήραι ὕπο λιπαρῷ ἀρημένον: ἀμφὶ δὲ λαοὶ 
ὄλβιοι ἔσσονται. τὰ δέ τοι νημερτέα εἴρω. 
ὣς ἔφατ᾽, αὐτὰρ ἐγώ μιν ἀμειβόμενος προσέειπον: 
‘Τειρεσίη, τὰ μὲν ἄρ που ἐπέκλωσαν θεοὶ αὐτοί. 
ἀλλ᾽ ἄγε μοι τόδε εἰπὲ καὶ ἀτρεκέως κατάλεξον:  140 
μητρὸς τήνδ᾽ ὁρόω ψυχὴν κατατεθνηυίης: 
ἡ δ᾽ ἀκέουσ᾽ ἧσται σχεδὸν αἵματος, οὐδ᾽ ἑὸν υἱὸν 
ἔτλη ἐσάντα ἰδεῖν οὐδὲ προτιμυθήσασθαι. 
εἰπέ, ἄναξ, πῶς κέν με ἀναγνοίη τὸν ἐόντα;’    
ὣς ἐφάμην, ὁ δέ μ᾽ αὐτίκ᾽ ἀμειβόμενος προσέειπεν: 145 
‘ῥηΐδιόν τοι ἔπος ἐρέω καὶ ἐπὶ φρεσὶ θήσω. 
ὅν τινα μέν κεν ἐᾷς νεκύων κατατεθνηώτων 
αἵματος ἆσσον ἴμεν, ὁ δέ τοι νημερτὲς ἐνίψει: 
ᾧ δέ κ᾽ ἐπιφθονέῃς, ὁ δέ τοι πάλιν εἶσιν ὀπίσσω.’    
ὣς φαμένη ψυχὴ μὲν ἔβη δόμον Ἄϊδος εἴσω   150 
Τειρεσίαο ἄνακτος, ἐπεὶ κατὰ θέσφατ᾽ ἔλεξεν: 
αὐτὰρ ἐγὼν αὐτοῦ μένον ἔμπεδον, ὄφρ᾽ ἐπὶ μήτηρ 
ἤλυθε καὶ πίεν αἷμα κελαινεφές: αὐτίκα δ᾽ ἔγνω, 
καί μ᾽ ὀλοφυρομένη ἔπεα πτερόεντα προσηύδα:   
‘τέκνον ἐμόν, πῶς ἦλθες ὑπὸ ζόφον ἠερόεντα  155 
ζωὸς ἐών; χαλεπὸν δὲ τάδε ζωοῖσιν ὁρᾶσθαι. 
μέσσῳ γὰρ μεγάλοι ποταμοὶ καὶ δεινὰ ῥέεθρα, 
Ὠκεανὸς μὲν πρῶτα, τὸν οὔ πως ἔστι περῆσαι 
πεζὸν ἐόντ᾽, ἢν μή τις ἔχῃ ἐυεργέα νῆα. 
ἦ νῦν δὴ Τροίηθεν ἀλώμενος ἐνθάδ᾽ ἱκάνεις   160 
νηί τε καὶ ἑτάροισι πολὺν χρόνον; οὐδέ πω ἦλθες 
εἰς Ἰθάκην, οὐδ᾽ εἶδες ἐνὶ μεγάροισι γυναῖκα;’ 
ὣς ἔφατ᾽, αὐτὰρ ἐγώ μιν ἀμειβόμενος προσέειπον: 
‘μῆτερ ἐμή, χρειώ με κατήγαγεν εἰς Ἀίδαο 
ψυχῇ χρησόμενον Θηβαίου Τειρεσίαο:   165 
οὐ γάρ πω σχεδὸν ἦλθον Ἀχαιΐδος, οὐδέ πω ἁμῆς 
γῆς ἐπέβην, ἀλλ᾽ αἰὲν ἔχων ἀλάλημαι ὀιζύν, 
ἐξ οὗ τὰ πρώτισθ᾽ ἑπόμην Ἀγαμέμνονι δίῳ 
Ἴλιον εἰς ἐύπωλον, ἵνα Τρώεσσι μαχοίμην. 
ἀλλ᾽ ἄγε μοι τόδε εἰπὲ καὶ ἀτρεκέως κατάλεξον:  170 
τίς νύ σε κὴρ ἐδάμασσε τανηλεγέος θανάτοιο; 
ἦ δολιχὴ νοῦσος, ἦ Ἄρτεμις ἰοχέαιρα 
οἷς ἀγανοῖς βελέεσσιν ἐποιχομένη κατέπεφνεν; 
εἰπὲ δέ μοι πατρός τε καὶ υἱέος, ὃν κατέλειπον, 
ἢ ἔτι πὰρ κείνοισιν ἐμὸν γέρας, ἦέ τις ἤδη   175 
ἀνδρῶν ἄλλος ἔχει, ἐμὲ δ᾽ οὐκέτι φασὶ νέεσθαι. 
εἰπὲ δέ μοι μνηστῆς ἀλόχου βουλήν τε νόον τε, 
ἠὲ μένει παρὰ παιδὶ καὶ ἔμπεδα πάντα φυλάσσει 
ἦ ἤδη μιν ἔγημεν Ἀχαιῶν ὅς τις ἄριστος. 
ὣς ἐφάμην, ἡ δ᾽ αὐτίκ᾽ ἀμείβετο πότνια μήτηρ:  180 
‘καὶ λίην κείνη γε μένει τετληότι θυμῷ 

σοῖσιν ἐνὶ μεγάροισιν: ὀιζυραὶ δέ οἱ αἰεὶ 
φθίνουσιν νύκτες τε καὶ ἤματα δάκρυ χεούσῃ. 
σὸν δ᾽ οὔ πώ τις ἔχει καλὸν γέρας, ἀλλὰ ἕκηλος 
Τηλέμαχος τεμένεα νέμεται καὶ δαῖτας ἐίσας  185 
δαίνυται, ἃς ἐπέοικε δικασπόλον ἄνδρ᾽ ἀλεγύνειν: 
πάντες γὰρ καλέουσι. πατὴρ δὲ σὸς αὐτόθι μίμνει 
ἀγρῷ, οὐδὲ πόλινδε κατέρχεται. οὐδέ οἱ εὐναὶ 
δέμνια καὶ χλαῖναι καὶ ῥήγεα σιγαλόεντα, 
ἀλλ᾽ ὅ γε χεῖμα μὲν εὕδει ὅθι δμῶες ἐνὶ οἴκῳ,  190 
ἐν κόνι ἄγχι πυρός, κακὰ δὲ χροῒ εἵματα εἷται: 
αὐτὰρ ἐπὴν ἔλθῃσι θέρος τεθαλυῖά τ᾽ ὀπώρη, 
πάντῃ οἱ κατὰ γουνὸν ἀλωῆς οἰνοπέδοιο 
φύλλων κεκλιμένων χθαμαλαὶ βεβλήαται εὐναί. 
ἔνθ᾽ ὅ γε κεῖτ᾽ ἀχέων, μέγα δὲ φρεσὶ πένθος ἀέξει  195 
σὸν νόστον ποθέων, χαλεπὸν δ᾽ ἐπὶ γῆρας ἱκάνει. 
οὕτω γὰρ καὶ ἐγὼν ὀλόμην καὶ πότμον ἐπέσπον: 
οὔτ᾽ ἐμέ γ᾽ ἐν μεγάροισιν ἐύσκοπος ἰοχέαιρα 
οἷς ἀγανοῖς βελέεσσιν ἐποιχομένη κατέπεφνεν, 
οὔτε τις οὖν μοι νοῦσος ἐπήλυθεν, ἥ τε μάλιστα  200 
τηκεδόνι στυγερῇ μελέων ἐξείλετο θυμόν: 
ἀλλά με σός τε πόθος σά τε μήδεα, φαίδιμ᾽ Ὀδυσσεῦ, 
σή τ᾽ ἀγανοφροσύνη μελιηδέα θυμὸν ἀπηύρα.’ 
ὣς ἔφατ᾽, αὐτὰρ ἐγώ γ᾽ ἔθελον φρεσὶ μερμηρίξας 
μητρὸς ἐμῆς ψυχὴν ἑλέειν κατατεθνηυίης.   205 
τρὶς μὲν ἐφωρμήθην, ἑλέειν τέ με θυμὸς ἀνώγει, 
τρὶς δέ μοι ἐκ χειρῶν σκιῇ εἴκελον ἢ καὶ ὀνείρῳ 
ἔπτατ᾽. ἐμοὶ δ᾽ ἄχος ὀξὺ γενέσκετο κηρόθι μᾶλλον, 
καί μιν φωνήσας ἔπεα πτερόεντα προσηύδων: 
‘μῆτερ ἐμή, τί νύ μ᾽ οὐ μίμνεις ἑλέειν μεμαῶτα,  210 
ὄφρα καὶ εἰν Ἀίδαο φίλας περὶ χεῖρε βαλόντε 
ἀμφοτέρω κρυεροῖο τεταρπώμεσθα γόοιο; 
ἦ τί μοι εἴδωλον τόδ᾽ ἀγαυὴ Περσεφόνεια 
ὤτρυν᾽, ὄφρ᾽ ἔτι μᾶλλον ὀδυρόμενος στεναχίζω;’  
ὣς ἐφάμην, ἡ δ᾽ αὐτίκ᾽ ἀμείβετο πότνια μήτηρ:  215 
‘ὤ μοι, τέκνον ἐμόν, περὶ πάντων κάμμορε φωτῶν, 
οὔ τί σε Περσεφόνεια Διὸς θυγάτηρ ἀπαφίσκει, 
ἀλλ᾽ αὕτη δίκη ἐστὶ βροτῶν, ὅτε τίς κε θάνῃσιν: 
οὐ γὰρ ἔτι σάρκας τε καὶ ὀστέα ἶνες ἔχουσιν, 
ἀλλὰ τὰ μέν τε πυρὸς κρατερὸν μένος αἰθομένοιο  220 
δαμνᾷ, ἐπεί κε πρῶτα λίπῃ λεύκ᾽ ὀστέα θυμός, 
ψυχὴ δ᾽ ἠύτ᾽ ὄνειρος ἀποπταμένη πεπότηται. 
ἀλλὰ φόωσδε τάχιστα λιλαίεο: ταῦτα δὲ πάντα 
ἴσθ᾽, ἵνα καὶ μετόπισθε τεῇ εἴπῃσθα γυναικί. 
νῶι μὲν ὣς ἐπέεσσιν ἀμειβόμεθ᾽, αἱ δὲ γυναῖκες  225 
ἤλυθον, ὤτρυνεν γὰρ ἀγαυὴ Περσεφόνεια, 
ὅσσαι ἀριστήων ἄλοχοι ἔσαν ἠδὲ θύγατρες. 

αἱ δ᾽ ἀμφ᾽ αἷμα κελαινὸν ἀολλέες ἠγερέθοντο, 
αὐτὰρ ἐγὼ βούλευον ὅπως ἐρέοιμι ἑκάστην. 
ἥδε δέ μοι κατὰ θυμὸν ἀρίστη φαίνετο βουλή:  230 
σπασσάμενος τανύηκες ἄορ παχέος παρὰ μηροῦ 
οὐκ εἴων πίνειν ἅμα πάσας αἷμα κελαινόν. 
αἱ δὲ προμνηστῖναι ἐπήισαν, ἠδὲ ἑκάστη 
ὃν γόνον ἐξαγόρευεν: ἐγὼ δ᾽ ἐρέεινον ἁπάσας. 
ἔνθ᾽ ἦ τοι πρώτην Τυρὼ ἴδον εὐπατέρειαν,   235 
ἣ φάτο Σαλμωνῆος ἀμύμονος ἔκγονος εἶναι, 
φῆ δὲ Κρηθῆος γυνὴ ἔμμεναι Αἰολίδαο: 
ἣ ποταμοῦ ἠράσσατ᾽ Ἐνιπῆος θείοιο, 
ὃς πολὺ κάλλιστος ποταμῶν ἐπὶ γαῖαν ἵησι, 
καί ῥ᾽ ἐπ᾽ Ἐνιπῆος πωλέσκετο καλὰ ῥέεθρα.  240 
τῷ δ᾽ ἄρα εἰσάμενος γαιήοχος ἐννοσίγαιος 
ἐν προχοῇς ποταμοῦ παρελέξατο δινήεντος: 
πορφύρεον δ᾽ ἄρα κῦμα περιστάθη, οὔρεϊ ἶσον, 
κυρτωθέν, κρύψεν δὲ θεὸν θνητήν τε γυναῖκα. 
λῦσε δὲ παρθενίην ζώνην, κατὰ δ᾽ ὕπνον ἔχευεν.  245 
αὐτὰρ ἐπεί ῥ᾽ ἐτέλεσσε θεὸς φιλοτήσια ἔργα, 
ἔν τ᾽ ἄρα οἱ φῦ χειρί, ἔπος τ᾽ ἔφατ᾽ ἔκ τ᾽ ὀνόμαζε: 
‘χαῖρε, γύναι, φιλότητι: περιπλομένου δ᾽ ἐνιαυτοῦ 
τέξεις ἀγλαὰ τέκνα, ἐπεὶ οὐκ ἀποφώλιοι εὐναὶ 
ἀθανάτων: σὺ δὲ τοὺς κομέειν ἀτιταλλέμεναί τε.  250 
νῦν δ᾽ ἔρχευ πρὸς δῶμα, καὶ ἴσχεο μηδ᾽ ὀνομήνῃς: 
αὐτὰρ ἐγώ τοί εἰμι Ποσειδάων ἐνοσίχθων.’ 
ὣς εἰπὼν ὑπὸ πόντον ἐδύσετο κυμαίνοντα. 
ἡ δ᾽ ὑποκυσαμένη Πελίην τέκε καὶ Νηλῆα, 
τὼ κρατερὼ θεράποντε Διὸς μεγάλοιο γενέσθην  255 
ἀμφοτέρω: Πελίης μὲν ἐν εὐρυχόρῳ Ἰαωλκῷ 
ναῖε πολύρρηνος, ὁ δ᾽ ἄρ᾽ ἐν Πύλῳ ἠμαθόεντι. 
τοὺς δ᾽ ἑτέρους Κρηθῆι τέκεν βασίλεια γυναικῶν, 
Αἴσονά τ᾽ ἠδὲ Φέρητ᾽ Ἀμυθάονά θ᾽ ἱππιοχάρμην. 
τὴν δὲ μετ᾽ Ἀντιόπην ἴδον, Ἀσωποῖο θύγατρα,  260 
ἣ δὴ καὶ Διὸς εὔχετ᾽ ἐν ἀγκοίνῃσιν ἰαῦσαι, 
καί ῥ᾽ ἔτεκεν δύο παῖδ᾽, Ἀμφίονά τε Ζῆθόν τε, 
οἳ πρῶτοι Θήβης ἕδος ἔκτισαν ἑπταπύλοιο, 
πύργωσάν τ᾽, ἐπεὶ οὐ μὲν ἀπύργωτόν γ᾽ ἐδύναντο 
ναιέμεν εὐρύχορον Θήβην, κρατερώ περ ἐόντε.  265 
τὴν δὲ μετ᾽ Ἀλκμήνην ἴδον, Ἀμφιτρύωνος ἄκοιτιν, 
ἥ ῥ᾽ Ἡρακλῆα θρασυμέμνονα θυμολέοντα 
γείνατ᾽ ἐν ἀγκοίνῃσι Διὸς μεγάλοιο μιγεῖσα: 
καὶ Μεγάρην, Κρείοντος ὑπερθύμοιο θύγατρα, 
τὴν ἔχεν Ἀμφιτρύωνος υἱὸς μένος αἰὲν ἀτειρής.  270 
μητέρα τ᾽ Οἰδιπόδαο ἴδον, καλὴν Ἐπικάστην, 
ἣ μέγα ἔργον ἔρεξεν ἀιδρείῃσι νόοιο 
γημαμένη ᾧ υἷι: ὁ δ᾽ ὃν πατέρ᾽ ἐξεναρίξας 

γῆμεν: ἄφαρ δ᾽ ἀνάπυστα θεοὶ θέσαν ἀνθρώποισιν. 
ἀλλ᾽ ὁ μὲν ἐν Θήβῃ πολυηράτῳ ἄλγεα πάσχων  275 
Καδμείων ἤνασσε θεῶν ὀλοὰς διὰ βουλάς: 
ἡ δ᾽ ἔβη εἰς Ἀίδαο πυλάρταο κρατεροῖο, 
ἁψαμένη βρόχον αἰπὺν ἀφ᾽ ὑψηλοῖο μελάθρου, 
ᾧ ἄχεϊ σχομένη: τῷ δ᾽ ἄλγεα κάλλιπ᾽ ὀπίσσω 
πολλὰ μάλ᾽, ὅσσα τε μητρὸς Ἐρινύες ἐκτελέουσιν.  280 
καὶ Χλῶριν εἶδον περικαλλέα, τήν ποτε Νηλεὺς 
γῆμεν ἑὸν διὰ κάλλος, ἐπεὶ πόρε μυρία ἕδνα, 
ὁπλοτάτην κούρην Ἀμφίονος Ἰασίδαο, 
ὅς ποτ᾽ ἐν Ὀρχομενῷ Μινυείῳ ἶφι ἄνασσεν: 
ἡ δὲ Πύλου βασίλευε, τέκεν δέ οἱ ἀγλαὰ τέκνα,  285 
Νέστορά τε Χρόνιον τε Περικλύμενόν τ᾽ ἀγέρωχον. 
τοῖσι δ᾽ ἐπ᾽ ἰφθίμην Πηρὼ τέκε, θαῦμα βροτοῖσι, 
τὴν πάντες μνώοντο περικτίται: οὐδ᾽ ἄρα Νηλεὺς 
τῷ ἐδίδου ὃς μὴ ἕλικας βόας εὐρυμετώπους 
ἐκ Φυλάκης ἐλάσειε βίης Ἰφικληείης   290 
ἀργαλέας: τὰς δ᾽ οἶος ὑπέσχετο μάντις ἀμύμων 
ἐξελάαν: χαλεπὴ δὲ θεοῦ κατὰ μοῖρα πέδησε, 
δεσμοί τ᾽ ἀργαλέοι καὶ βουκόλοι ἀγροιῶται. 
ἀλλ᾽ ὅτε δὴ μῆνές τε καὶ ἡμέραι ἐξετελεῦντο 
ἂψ περιτελλομένου ἔτεος καὶ ἐπήλυθον ὧραι,  295 
καὶ τότε δή μιν ἔλυσε βίη Ἰφικληείη, 
θέσφατα πάντ᾽ εἰπόντα: Διὸς δ᾽ ἐτελείετο βουλή. 
καὶ Λήδην εἶδον, τὴν Τυνδαρέου παράκοιτιν, 
ἥ ῥ᾽ ὑπὸ Τυνδαρέῳ κρατερόφρονε γείνατο παῖδε, 
Κάστορά θ᾽ ἱππόδαμον καὶ πὺξ ἀγαθὸν Πολυδεύκεα, 300 
τοὺς ἄμφω ζωοὺς κατέχει φυσίζοος αἶα: 
οἳ καὶ νέρθεν γῆς τιμὴν πρὸς Ζηνὸς ἔχοντες 
ἄλλοτε μὲν ζώουσ᾽ ἑτερήμεροι, ἄλλοτε δ᾽ αὖτε 
τεθνᾶσιν: τιμὴν δὲ λελόγχασιν ἶσα θεοῖσι. 
τὴν δὲ μετ᾽ Ἰφιμέδειαν, Ἀλωῆος παράκοιτιν   305 
εἴσιδον, ἣ δὴ φάσκε Ποσειδάωνι μιγῆναι, 
καί ῥ᾽ ἔτεκεν δύο παῖδε, μινυνθαδίω δ᾽ ἐγενέσθην, 
Ὦτόν τ᾽ ἀντίθεον τηλεκλειτόν τ᾽ Ἐφιάλτην, 
οὓς δὴ μηκίστους θρέψε ζείδωρος ἄρουρα 
καὶ πολὺ καλλίστους μετά γε κλυτὸν Ὠρίωνα:  310 
ἐννέωροι γὰρ τοί γε καὶ ἐννεαπήχεες ἦσαν 
εὖρος, ἀτὰρ μῆκός γε γενέσθην ἐννεόργυιοι. 
οἵ ῥα καὶ ἀθανάτοισιν ἀπειλήτην ἐν Ὀλύμπῳ 
φυλόπιδα στήσειν πολυάικος πολέμοιο. 
Ὄσσαν ἐπ᾽ Οὐλύμπῳ μέμασαν θέμεν, αὐτὰρ ἐπ᾽ Ὄσσῃ 315 
Πήλιον εἰνοσίφυλλον, ἵν᾽ οὐρανὸς ἀμβατὸς εἴη. 
καί νύ κεν ἐξετέλεσσαν, εἰ ἥβης μέτρον ἵκοντο: 
ἀλλ᾽ ὄλεσεν Διὸς υἱός, ὃν ἠύκομος τέκε Λητώ, 
ἀμφοτέρω, πρίν σφωιν ὑπὸ κροτάφοισιν ἰούλους 

ἀνθῆσαι πυκάσαι τε γένυς ἐυανθέι λάχνῃ.   320 
Φαίδρην τε Πρόκριν τε ἴδον καλήν τ᾽ Ἀριάδνην, 
κούρην Μίνωος ὀλοόφρονος, ἥν ποτε Θησεὺς 
ἐκ Κρήτης ἐς γουνὸν Ἀθηνάων ἱεράων 
ἦγε μέν, οὐδ᾽ ἀπόνητο: πάρος δέ μιν Ἄρτεμις ἔκτα 
Δίῃ ἐν ἀμφιρύτῃ Διονύσου μαρτυρίῃσιν.   325 
Μαῖράν τε Κλυμένην τε ἴδον στυγερήν τ᾽ Ἐριφύλην, 
ἣ χρυσὸν φίλου ἀνδρὸς ἐδέξατο τιμήεντα. 
πάσας δ᾽ οὐκ ἂν ἐγὼ μυθήσομαι οὐδ᾽ ὀνομήνω, 
ὅσσας ἡρώων ἀλόχους ἴδον ἠδὲ θύγατρας: 
πρὶν γάρ κεν καὶ νὺξ φθῖτ᾽ ἄμβροτος. ἀλλὰ καὶ ὥρη 330 
εὕδειν, ἢ ἐπὶ νῆα θοὴν ἐλθόντ᾽ ἐς ἑταίρους 
ἢ αὐτοῦ: πομπὴ δὲ θεοῖς ὑμῖν τε μελήσει.’ 
ὣς ἔφαθ᾽, οἱ δ᾽ ἄρα πάντες ἀκὴν ἐγένοντο σιωπῇ, 
κηληθμῷ δ᾽ ἔσχοντο κατὰ μέγαρα σκιόεντα. 
τοῖσιν δ᾽ Ἀρήτη λευκώλενος ἤρχετο μύθων.   335 
‘Φαίηκες, πῶς ὔμμιν ἀνὴρ ὅδε φαίνεται εἶναι 
εἶδός τε μέγεθός τε ἰδὲ φρένας ἔνδον ἐίσας; 
ξεῖνος δ᾽ αὖτ᾽ ἐμός ἐστιν, ἕκαστος δ᾽ ἔμμορε τιμῆς: 
τῷ μὴ ἐπειγόμενοι ἀποπέμπετε, μηδὲ τὰ δῶρα 
οὕτω χρηίζοντι κολούετε: πολλὰ γὰρ ὑμῖν   340 
κτήματ᾽ ἐνὶ μεγάροισι θεῶν ἰότητι κέονται.’ 
τοῖσι δὲ καὶ μετέειπε γέρων ἥρως Ἐχένηος, 
ὃς δὴ Φαιήκων ἀνδρῶν προγενέστερος ἦεν: 
‘ὦ φίλοι, οὐ μὰν ἧμιν ἀπὸ σκοποῦ οὐδ᾽ ἀπὸ δόξης 
μυθεῖται βασίλεια περίφρων: ἀλλὰ πίθεσθε.   345 
Ἀλκινόου δ᾽ ἐκ τοῦδ᾽ ἔχεται ἔργον τε ἔπος τε.’ 
τὸν δ᾽ αὖτ᾽ Ἀλκίνοος ἀπαμείβετο φώνησέν τε: 
‘τοῦτο μὲν οὕτω δὴ ἔσται ἔπος, αἴ κεν ἐγώ γε 
ζωὸς Φαιήκεσσι φιληρέτμοισιν ἀνάσσω: 
ξεῖνος δὲ τλήτω μάλα περ νόστοιο χατίζων   350 
ἔμπης οὖν ἐπιμεῖναι ἐς αὔριον, εἰς ὅ κε πᾶσαν 
δωτίνην τελέσω: πομπὴ δ᾽ ἄνδρεσσι μελήσει 
πᾶσι, μάλιστα δ᾽ ἐμοί: τοῦ γὰρ κράτος ἔστ᾽ ἐνὶ δήμῳ.’ 
τὸν δ᾽ ἀπαμειβόμενος προσέφη πολύμητις Ὀδυσσεύς: 
‘Ἀλκίνοε κρεῖον, πάντων ἀριδείκετε λαῶν,   355 
εἴ με καὶ εἰς ἐνιαυτὸν ἀνώγοιτ᾽ αὐτόθι μίμνειν, 
πομπὴν δ᾽ ὀτρύνοιτε καὶ ἀγλαὰ δῶρα διδοῖτε, 
καὶ κε τὸ βουλοίμην, καί κεν πολὺ κέρδιον εἴη, 
πλειοτέρῃ σὺν χειρὶ φίλην ἐς πατρίδ᾽ ἱκέσθαι: 
καί κ᾽ αἰδοιότερος καὶ φίλτερος ἀνδράσιν εἴην  360 
πᾶσιν, ὅσοι μ᾽ Ἰθάκηνδε ἰδοίατο νοστήσαντα. 
τὸν δ᾽ αὖτ᾽ Ἀλκίνοος ἀπαμείβετο φώνησέν τε: 
‘ὦ Ὀδυσεῦ, τὸ μὲν οὔ τί σ᾽ ἐίσκομεν εἰσορόωντες, 
ἠπεροπῆά τ᾽ ἔμεν καὶ ἐπίκλοπον, οἷά τε πολλοὺς 
βόσκει γαῖα μέλαινα πολυσπερέας ἀνθρώπους,  365 

ψεύδεά τ᾽ ἀρτύνοντας ὅθεν κέ τις οὐδὲ ἴδοιτο: 
σοὶ δ᾽ ἔπι μὲν μορφὴ ἐπέων, ἔνι δὲ φρένες ἐσθλαί. 
μῦθον δ᾽ ὡς ὅτ᾽ ἀοιδὸς ἐπισταμένως κατέλεξας, 
πάντων τ᾽ Ἀργείων σέο τ᾽ αὐτοῦ κήδεα λυγρά. 
ἀλλ᾽ ἄγε μοι τόδε εἰπὲ καὶ ἀτρεκέως κατάλεξον,  370 
εἴ τινας ἀντιθέων ἑτάρων ἴδες, οἵ τοι ἅμ᾽ αὐτῷ 
Ἴλιον εἰς ἅμ᾽ ἕποντο καὶ αὐτοῦ πότμον ἐπέσπον. 
νὺξ δ᾽ ἥδε μάλα μακρή, ἀθέσφατος: οὐδέ πω ὥρη 
εὕδειν ἐν μεγάρῳ, σὺ δέ μοι λέγε θέσκελα ἔργα. 
καί κεν ἐς ἠῶ δῖαν ἀνασχοίμην, ὅτε μοι σὺ   375 
τλαίης ἐν μεγάρῳ τὰ σὰ κήδεα μυθήσασθαι.’ 
τὸν δ᾽ ἀπαμειβόμενος προσέφη πολύμητις Ὀδυσσεύς: 
‘Ἀλκίνοε κρεῖον, πάντων ἀριδείκετε λαῶν, 
ὥρη μὲν πολέων μύθων, ὥρη δὲ καὶ ὕπνου: 
εἰ δ᾽ ἔτ᾽ ἀκουέμεναί γε λιλαίεαι, οὐκ ἂν ἐγώ γε  380 
τούτων σοι φθονέοιμι καὶ οἰκτρότερ᾽ ἄλλ᾽ ἀγορεύειν, 
κήδε᾽ ἐμῶν ἑτάρων, οἳ δὴ μετόπισθεν ὄλοντο, 
οἳ Τρώων μὲν ὑπεξέφυγον στονόεσσαν ἀυτήν, 
ἐν νόστῳ δ᾽ ἀπόλοντο κακῆς ἰότητι γυναικός. 
αὐτὰρ ἐπεὶ ψυχὰς μὲν ἀπεσκέδασ᾽ ἄλλυδις ἄλλῃ  385 
ἁγνὴ Περσεφόνεια γυναικῶν θηλυτεράων, 
ἦλθε δ᾽ ἐπὶ ψυχὴ Ἀγαμέμνονος Ἀτρεΐδαο 
ἀχνυμένη: περὶ δ᾽ ἄλλαι ἀγηγέραθ᾽, ὅσσοι ἅμ᾽ αὐτῷ 
οἴκῳ ἐν Αἰγίσθοιο θάνον καὶ πότμον ἐπέσπον. 
ἔγνω δ᾽ αἶψ᾽ ἔμ᾽ ἐκεῖνος, ἐπεὶ πίεν αἷμα κελαινόν:  390 
κλαῖε δ᾽ ὅ γε λιγέως, θαλερὸν κατὰ δάκρυον εἴβων, 
πιτνὰς εἰς ἐμὲ χεῖρας, ὀρέξασθαι μενεαίνων: 
ἀλλ᾽ οὐ γάρ οἱ ἔτ᾽ ἦν ἲς ἔμπεδος οὐδέ τι κῖκυς, 
οἵη περ πάρος ἔσκεν ἐνὶ γναμπτοῖσι μέλεσσι. 
τὸν μὲν ἐγὼ δάκρυσα ἰδὼν ἐλέησά τε θυμῷ,   395 
καί μιν φωνήσας ἔπεα πτερόεντα προσηύδων: 
‘Ἀτρεΐδη κύδιστε, ἄναξ ἀνδρῶν Ἀγάμεμνον, 
τίς νύ σε κὴρ ἐδάμασσε τανηλεγέος θανάτοιο; 
ἦε σέ γ᾽ ἐν νήεσσι Ποσειδάων ἐδάμασσεν 
ὄρσας ἀργαλέων ἀνέμων ἀμέγαρτον ἀυτμήν;  400 
ἦέ σ᾽ ἀνάρσιοι ἄνδρες ἐδηλήσαντ᾽ ἐπὶ χέρσου 
βοῦς περιταμνόμενον ἠδ᾽ οἰῶν πώεα καλά, 
ἠὲ περὶ πτόλιος μαχεούμενον ἠδὲ γυναικῶν; 
ὣς ἐφάμην, ὁ δέ μ᾽ αὐτίκ᾽ ἀμειβόμενος προσέειπε: 
‘διογενὲς Λαερτιάδη, πολυμήχαν᾽ Ὀδυσσεῦ,  405 
οὔτ᾽ ἐμέ γ᾽ ἐν νήεσσι Ποσειδάων ἐδάμασσεν 
ὄρσας ἀργαλέων ἀνέμων ἀμέγαρτον ἀυτμήν, 
οὔτε μ᾽ ἀνάρσιοι ἄνδρες ἐδηλήσαντ᾽ ἐπὶ χέρσου, 
ἀλλά μοι Αἴγισθος τεύξας θάνατόν τε μόρον τε 
ἔκτα σὺν οὐλομένῃ ἀλόχῳ, οἶκόνδε καλέσσας,  410 
δειπνίσσας, ὥς τίς τε κατέκτανε βοῦν ἐπὶ φάτνῃ. 

ὣς θάνον οἰκτίστῳ θανάτῳ: περὶ δ᾽ ἄλλοι ἑταῖροι 
νωλεμέως κτείνοντο σύες ὣς ἀργιόδοντες, 
οἵ ῥά τ᾽ ἐν ἀφνειοῦ ἀνδρὸς μέγα δυναμένοιο 
ἢ γάμῳ ἢ ἐράνῳ ἢ εἰλαπίνῃ τεθαλυίῃ.   415 
ἤδη μὲν πολέων φόνῳ ἀνδρῶν ἀντεβόλησας, 
μουνὰξ κτεινομένων καὶ ἐνὶ κρατερῇ ὑσμίνῃ: 
ἀλλά κε κεῖνα μάλιστα ἰδὼν ὀλοφύραο θυμῷ, 
ὡς ἀμφὶ κρητῆρα τραπέζας τε πληθούσας 
κείμεθ᾽ ἐνὶ μεγάρῳ, δάπεδον δ᾽ ἅπαν αἵματι θῦεν.  420 
οἰκτροτάτην δ᾽ ἤκουσα ὄπα Πριάμοιο θυγατρός, 
Κασσάνδρης, τὴν κτεῖνε Κλυταιμνήστρη δολόμητις 
ἀμφ᾽ ἐμοί, αὐτὰρ ἐγὼ ποτὶ γαίῃ χεῖρας ἀείρων 
βάλλον ἀποθνήσκων περὶ φασγάνῳ: ἡ δὲ κυνῶπις 
νοσφίσατ᾽, οὐδέ μοι ἔτλη ἰόντι περ εἰς Ἀίδαο  425 
χερσὶ κατ᾽ ὀφθαλμοὺς ἑλέειν σύν τε στόμ᾽ ἐρεῖσαι. 
ὣς οὐκ αἰνότερον καὶ κύντερον ἄλλο γυναικός, 
ἥ τις δὴ τοιαῦτα μετὰ φρεσὶν ἔργα βάληται: 
οἷον δὴ καὶ κείνη ἐμήσατο ἔργον ἀεικές, 
κουριδίῳ τεύξασα πόσει φόνον. ἦ τοι ἔφην γε  430 
ἀσπάσιος παίδεσσιν ἰδὲ δμώεσσιν ἐμοῖσιν 
οἴκαδ᾽ ἐλεύσεσθαι: ἡ δ᾽ ἔξοχα λυγρὰ ἰδυῖα 
οἷ τε κατ᾽ αἶσχος ἔχευε καὶ ἐσσομένῃσιν ὀπίσσω 
θηλυτέρῃσι γυναιξί, καὶ ἥ κ᾽ ἐυεργὸς ἔῃσιν.’  
ὣς ἔφατ᾽, αὐτὰρ ἐγώ μιν ἀμειβόμενος προσέειπον:  435 
‘ὢ πόποι, ἦ μάλα δὴ γόνον Ἀτρέος εὐρύοπα Ζεὺς 
ἐκπάγλως ἤχθηρε γυναικείας διὰ βουλὰς 
ἐξ ἀρχῆς: Ἑλένης μὲν ἀπωλόμεθ᾽ εἵνεκα πολλοί, 
σοὶ δὲ Κλυταιμνήστρη δόλον ἤρτυε τηλόθ᾽ ἐόντι. 
ὣς ἐφάμην, ὁ δέ μ᾽ αὐτίκ᾽ ἀμειβόμενος προσέειπε:  440 
‘τῷ νῦν μή ποτε καὶ σὺ γυναικί περ ἤπιος εἶναι: 
μή οἱ μῦθον ἅπαντα πιφαυσκέμεν, ὅν κ᾽ ἐὺ εἰδῇς, 
ἀλλὰ τὸ μὲν φάσθαι, τὸ δὲ καὶ κεκρυμμένον εἶναι. 
ἀλλ᾽ οὐ σοί γ᾽, Ὀδυσεῦ, φόνος ἔσσεται ἔκ γε γυναικός: 
λίην γὰρ πινυτή τε καὶ εὖ φρεσὶ μήδεα οἶδε   445 
κούρη Ἰκαρίοιο, περίφρων Πηνελόπεια. 
ἦ μέν μιν νύμφην γε νέην κατελείπομεν ἡμεῖς 
ἐρχόμενοι πόλεμόνδε: πάϊς δέ οἱ ἦν ἐπὶ μαζῷ 
νήπιος, ὅς που νῦν γε μετ᾽ ἀνδρῶν ἵζει ἀριθμῷ, 
ὄλβιος: ἦ γὰρ τόν γε πατὴρ φίλος ὄψεται ἐλθών,  450 
καὶ κεῖνος πατέρα προσπτύξεται, ἣ θέμις ἐστίν. 
ἡ δ᾽ ἐμὴ οὐδέ περ υἷος ἐνιπλησθῆναι ἄκοιτις 
ὀφθαλμοῖσιν ἔασε: πάρος δέ με πέφνε καὶ αὐτόν. 
ἄλλο δέ τοι ἐρέω, σὺ δ᾽ ἐνὶ φρεσὶ βάλλεο σῇσιν: 
κρύβδην, μηδ᾽ ἀναφανδά, φίλην ἐς πατρίδα γαῖαν  455 
νῆα κατισχέμεναι: ἐπεὶ οὐκέτι πιστὰ γυναιξίν. 
ἀλλ᾽ ἄγε μοι τόδε εἰπὲ καὶ ἀτρεκέως κατάλεξον, 

εἴ που ἔτι ζώοντος ἀκούετε παιδὸς ἐμοῖο, 
ἤ που ἐν Ὀρχομενῷ ἢ ἐν Πύλῳ ἠμαθόεντι, 
ἤ που πὰρ Μενελάῳ ἐνὶ Σπάρτῃ εὐρείῃ:   460 
οὐ γάρ πω τέθνηκεν ἐπὶ χθονὶ δῖος Ὀρέστης.’ 
ὣς ἔφατ᾽, αὐτὰρ ἐγώ μιν ἀμειβόμενος προσέειπον: 
‘Ἀτρεΐδη, τί με ταῦτα διείρεαι; οὐδέ τι οἶδα, 
ζώει ὅ γ᾽ ἦ τέθνηκε: κακὸν δ᾽ ἀνεμώλια βάζειν.’ 
νῶι μὲν ὣς ἐπέεσσιν ἀμειβομένω στυγεροῖσιν  465 
ἕσταμεν ἀχνύμενοι θαλερὸν κατὰ δάκρυ χέοντες: 
ἦλθε δ᾽ ἐπὶ ψυχὴ Πηληϊάδεω Ἀχιλῆος 
καὶ Πατροκλῆος καὶ ἀμύμονος Ἀντιλόχοιο 
Αἴαντός θ᾽, ὃς ἄριστος ἔην εἶδός τε δέμας τε 
τῶν ἄλλων Δαναῶν μετ᾽ ἀμύμονα Πηλεΐωνα.  470 
ἔγνω δὲ ψυχή με ποδώκεος Αἰακίδαο 
καί ῥ᾽ ὀλοφυρομένη ἔπεα πτερόεντα προσηύδα: 
‘διογενὲς Λαερτιάδη, πολυμήχαν᾽ Ὀδυσσεῦ, 
σχέτλιε, τίπτ᾽ ἔτι μεῖζον ἐνὶ φρεσὶ μήσεαι ἔργον; 
πῶς ἔτλης Ἄϊδόσδε κατελθέμεν, ἔνθα τε νεκροὶ  475 
ἀφραδέες ναίουσι, βροτῶν εἴδωλα καμόντων;’ 
ὣς ἔφατ᾽, αὐτὰρ ἐγώ μιν ἀμειβόμενος προσέειπον: 
‘ὦ Ἀχιλεῦ Πηλῆος υἱέ, μέγα φέρτατ᾽ Ἀχαιῶν, 
ἦλθον Τειρεσίαο κατὰ χρέος, εἴ τινα βουλὴν 
εἴποι, ὅπως Ἰθάκην ἐς παιπαλόεσσαν ἱκοίμην:  480 
οὐ γάρ πω σχεδὸν ἦλθον Ἀχαιΐδος, οὐδέ πω ἁμῆς 
γῆς ἐπέβην, ἀλλ᾽ αἰὲν ἔχω κακά. σεῖο δ᾽, Ἀχιλλεῦ, 
οὔ τις ἀνὴρ προπάροιθε μακάρτατος οὔτ᾽ ἄρ᾽ ὀπίσσω. 
πρὶν μὲν γάρ σε ζωὸν ἐτίομεν ἶσα θεοῖσιν 
Ἀργεῖοι, νῦν αὖτε μέγα κρατέεις νεκύεσσιν   485 
ἐνθάδ᾽ ἐών: τῷ μή τι θανὼν ἀκαχίζευ, Ἀχιλλεῦ. 
ὣς ἐφάμην, ὁ δέ μ᾽ αὐτίκ᾽ ἀμειβόμενος προσέειπε: 
‘μὴ δή μοι θάνατόν γε παραύδα, φαίδιμ᾽ Ὀδυσσεῦ. 
βουλοίμην κ᾽ ἐπάρουρος ἐὼν θητευέμεν ἄλλῳ, 
ἀνδρὶ παρ᾽ ἀκλήρῳ, ᾧ μὴ βίοτος πολὺς εἴη,   490 
ἢ πᾶσιν νεκύεσσι καταφθιμένοισιν ἀνάσσειν. 
ἀλλ᾽ ἄγε μοι τοῦ παιδὸς ἀγαυοῦ μῦθον ἐνίσπες, 
ἢ ἕπετ᾽ ἐς πόλεμον πρόμος ἔμμεναι, ἦε καὶ οὐκί. 
εἰπὲ δέ μοι Πηλῆος ἀμύμονος, εἴ τι πέπυσσαι, 
ἢ ἔτ᾽ ἔχει τιμὴν πολέσιν μετὰ Μυρμιδόνεσσιν,  495 
ἦ μιν ἀτιμάζουσιν ἀν᾽ Ἑλλάδα τε Φθίην τε, 
οὕνεκά μιν κατὰ γῆρας ἔχει χεῖράς τε πόδας τε. 
οὐ γὰρ ἐγὼν ἐπαρωγὸς ὑπ᾽ αὐγὰς ἠελίοιο, 
τοῖος ἐών, οἷός ποτ᾽ ἐνὶ Τροίῃ εὐρείῃ 
πέφνον λαὸν ἄριστον, ἀμύνων Ἀργείοισιν:   500 
εἰ τοιόσδ᾽ ἔλθοιμι μίνυνθά περ ἐς πατέρος δῶ: 
τῷ κέ τεῳ στύξαιμι μένος καὶ χεῖρας ἀάπτους, 
οἳ κεῖνον βιόωνται ἐέργουσίν τ᾽ ἀπὸ τιμῆς.’ 

ὣς ἔφατ᾽, αὐτὰρ ἐγώ μιν ἀμειβόμενος προσέειπον: 
‘ἦ τοι μὲν Πηλῆος ἀμύμονος οὔ τι πέπυσμαι,  505 
αὐτάρ τοι παιδός γε Νεοπτολέμοιο φίλοιο 
πᾶσαν ἀληθείην μυθήσομαι, ὥς με κελεύεις: 
αὐτὸς γάρ μιν ἐγὼ κοίλης ἐπὶ νηὸς ἐίσης 
ἤγαγον ἐκ Σκύρου μετ᾽ ἐυκνήμιδας Ἀχαιούς. 
ἦ τοι ὅτ᾽ ἀμφὶ πόλιν Τροίην φραζοίμεθα βουλάς,  510 
αἰεὶ πρῶτος ἔβαζε καὶ οὐχ ἡμάρτανε μύθων: 
Νέστωρ ἀντίθεος καὶ ἐγὼ νικάσκομεν οἴω. 
αὐτὰρ ὅτ᾽ ἐν πεδίῳ Τρώων μαρναίμεθα χαλκῷ, 
οὔ ποτ᾽ ἐνὶ πληθυῖ μένεν ἀνδρῶν οὐδ᾽ ἐν ὁμίλῳ, 
ἀλλὰ πολὺ προθέεσκε τὸ ὃν μένος οὐδενὶ εἴκων,  515 
πολλοὺς δ᾽ ἄνδρας ἔπεφνεν ἐν αἰνῇ δηιοτῆτι. 
πάντας δ᾽ οὐκ ἂν ἐγὼ μυθήσομαι οὐδ᾽ ὀνομήνω, 
ὅσσον λαὸν ἔπεφνεν ἀμύνων Ἀργείοισιν, 
ἀλλ᾽ οἷον τὸν Τηλεφίδην κατενήρατο χαλκῷ, 
ἥρω᾽ Εὐρύπυλον, πολλοὶ δ᾽ ἀμφ᾽ αὐτὸν ἑταῖροι  520 
Κήτειοι κτείνοντο γυναίων εἵνεκα δώρων. 
κεῖνον δὴ κάλλιστον ἴδον μετὰ Μέμνονα δῖον. 
αὐτὰρ ὅτ᾽ εἰς ἵππον κατεβαίνομεν, ὃν κάμ᾽ Ἐπειός, 
Ἀργείων οἱ ἄριστοι, ἐμοὶ δ᾽ ἐπὶ πάντα τέταλτο, 
ἠμὲν ἀνακλῖναι πυκινὸν λόχον ἠδ᾽ ἐπιθεῖναι,  525 
ἔνθ᾽ ἄλλοι Δαναῶν ἡγήτορες ἠδὲ μέδοντες 
δάκρυά τ᾽ ὠμόργνυντο τρέμον θ᾽ ὑπὸ γυῖα ἑκάστου: 
κεῖνον δ᾽ οὔ ποτε πάμπαν ἐγὼν ἴδον ὀφθαλμοῖσιν 
οὔτ᾽ ὠχρήσαντα χρόα κάλλιμον οὔτε παρειῶν 
δάκρυ ὀμορξάμενον: ὁ δέ γε μάλα πόλλ᾽ ἱκέτευεν  530 
ἱππόθεν ἐξέμεναι, ξίφεος δ᾽ ἐπεμαίετο κώπην 
καὶ δόρυ χαλκοβαρές, κακὰ δὲ Τρώεσσι μενοίνα. 
ἀλλ᾽ ὅτε δὴ Πριάμοιο πόλιν διεπέρσαμεν αἰπήν, 
μοῖραν καὶ γέρας ἐσθλὸν ἔχων ἐπὶ νηὸς ἔβαινεν 
ἀσκηθής, οὔτ᾽ ἂρ βεβλημένος ὀξέι χαλκῷ   535 
οὔτ᾽ αὐτοσχεδίην οὐτασμένος, οἷά τε πολλὰ 
γίγνεται ἐν πολέμῳ: ἐπιμὶξ δέ τε μαίνεται Ἄρης. 
ὣς ἐφάμην, ψυχὴ δὲ ποδώκεος Αἰακίδαο 
φοίτα μακρὰ βιβᾶσα κατ᾽ ἀσφοδελὸν λειμῶνα, 
γηθοσύνη ὅ οἱ υἱὸν ἔφην ἀριδείκετον εἶναι.   540 
αἱ δ᾽ ἄλλαι ψυχαὶ νεκύων κατατεθνηώτων 
ἕστασαν ἀχνύμεναι, εἴροντο δὲ κήδε᾽ ἑκάστη. 
οἴη δ᾽ Αἴαντος ψυχὴ Τελαμωνιάδαο 
νόσφιν ἀφεστήκει, κεχολωμένη εἵνεκα νίκης, 
τήν μιν ἐγὼ νίκησα δικαζόμενος παρὰ νηυσὶ  545 
τεύχεσιν ἀμφ᾽ Ἀχιλῆος: ἔθηκε δὲ πότνια μήτηρ. 
παῖδες δὲ Τρώων δίκασαν καὶ Παλλὰς Ἀθήνη. 
ὡς δὴ μὴ ὄφελον νικᾶν τοιῷδ᾽ ἐπ᾽ ἀέθλῳ: 
τοίην γὰρ κεφαλὴν ἕνεκ᾽ αὐτῶν γαῖα κατέσχεν, 

Αἴανθ᾽, ὃς πέρι μὲν εἶδος, πέρι δ᾽ ἔργα τέτυκτο  550 
τῶν ἄλλων Δαναῶν μετ᾽ ἀμύμονα Πηλεΐωνα. 
τὸν μὲν ἐγὼν ἐπέεσσι προσηύδων μειλιχίοισιν: 
‘Αἶαν, παῖ Τελαμῶνος ἀμύμονος, οὐκ ἄρ᾽ ἔμελλες 
οὐδὲ θανὼν λήσεσθαι ἐμοὶ χόλου εἵνεκα τευχέων 
οὐλομένων; τὰ δὲ πῆμα θεοὶ θέσαν Ἀργείοισι,  555 
τοῖος γάρ σφιν πύργος ἀπώλεο: σεῖο δ᾽ Ἀχαιοὶ 
ἶσον Ἀχιλλῆος κεφαλῇ Πηληϊάδαο 
ἀχνύμεθα φθιμένοιο διαμπερές: οὐδέ τις ἄλλος 
αἴτιος, ἀλλὰ Ζεὺς Δαναῶν στρατὸν αἰχμητάων 
ἐκπάγλως ἤχθηρε, τεῒν δ᾽ ἐπὶ μοῖραν ἔθηκεν.  560 
ἀλλ᾽ ἄγε δεῦρο, ἄναξ, ἵν᾽ ἔπος καὶ μῦθον ἀκούσῃς 
ἡμέτερον: δάμασον δὲ μένος καὶ ἀγήνορα θυμόν.’ 
ὣς ἐφάμην, ὁ δέ μ᾽ οὐδὲν ἀμείβετο, βῆ δὲ μετ᾽ ἄλλας 
ψυχὰς εἰς Ἔρεβος νεκύων κατατεθνηώτων. 
ἔνθα χ᾽ ὅμως προσέφη κεχολωμένος, ἤ κεν ἐγὼ τόν: 565 
ἀλλά μοι ἤθελε θυμὸς ἐνὶ στήθεσσι φίλοισι 
τῶν ἄλλων ψυχὰς ἰδέειν κατατεθνηώτων. 
ἔνθ᾽ ἦ τοι Μίνωα ἴδον, Διὸς ἀγλαὸν υἱόν, 
χρύσεον σκῆπτρον ἔχοντα, θεμιστεύοντα νέκυσσιν, 
ἥμενον, οἱ δέ μιν ἀμφὶ δίκας εἴροντο ἄνακτα,  570 
ἥμενοι ἑσταότες τε κατ᾽ εὐρυπυλὲς Ἄϊδος δῶ. 
τὸν δὲ μετ᾽ Ὠρίωνα πελώριον εἰσενόησα 
θῆρας ὁμοῦ εἰλεῦντα κατ᾽ ἀσφοδελὸν λειμῶνα, 
τοὺς αὐτὸς κατέπεφνεν ἐν οἰοπόλοισιν ὄρεσσι 
χερσὶν ἔχων ῥόπαλον παγχάλκεον, αἰὲν ἀαγές.  575 
καὶ Τιτυὸν εἶδον, Γαίης ἐρικυδέος υἱόν, 
κείμενον ἐν δαπέδῳ: ὁ δ᾽ ἐπ᾽ ἐννέα κεῖτο πέλεθρα, 
γῦπε δέ μιν ἑκάτερθε παρημένω ἧπαρ ἔκειρον, 
δέρτρον ἔσω δύνοντες, ὁ δ᾽ οὐκ ἀπαμύνετο χερσί: 
Λητὼ γὰρ ἕλκησε, Διὸς κυδρὴν παράκοιτιν,   580 
Πυθώδ᾽ ἐρχομένην διὰ καλλιχόρου Πανοπῆος. 
καὶ μὴν Τάνταλον εἰσεῖδον κρατέρ᾽ ἄλγε᾽ ἔχοντα 
ἑστεῶτ᾽ ἐν λίμνῃ: ἡ δὲ προσέπλαζε γενείῳ: 
στεῦτο δὲ διψάων, πιέειν δ᾽ οὐκ εἶχεν ἑλέσθαι: 
ὁσσάκι γὰρ κύψει᾽ ὁ γέρων πιέειν μενεαίνων,  585 
τοσσάχ᾽ ὕδωρ ἀπολέσκετ᾽ ἀναβροχέν, ἀμφὶ δὲ ποσσὶ 
γαῖα μέλαινα φάνεσκε, καταζήνασκε δὲ δαίμων. 
δένδρεα δ᾽ ὑψιπέτηλα κατὰ κρῆθεν χέε καρπόν, 
ὄγχναι καὶ ῥοιαὶ καὶ μηλέαι ἀγλαόκαρποι 
συκέαι τε γλυκεραὶ καὶ ἐλαῖαι τηλεθόωσαι:   590 
τῶν ὁπότ᾽ ἰθύσει᾽ ὁ γέρων ἐπὶ χερσὶ μάσασθαι, 
τὰς δ᾽ ἄνεμος ῥίπτασκε ποτὶ νέφεα σκιόεντα. 
καὶ μὴν Σίσυφον εἰσεῖδον κρατέρ᾽ ἄλγε᾽ ἔχοντα 
λᾶαν βαστάζοντα πελώριον ἀμφοτέρῃσιν. 
ἦ τοι ὁ μὲν σκηριπτόμενος χερσίν τε ποσίν τε  595 

λᾶαν ἄνω ὤθεσκε ποτὶ λόφον: ἀλλ᾽ ὅτε μέλλοι 
ἄκρον ὑπερβαλέειν, τότ᾽ ἀποστρέψασκε κραταιίς: 
αὖτις ἔπειτα πέδονδε κυλίνδετο λᾶας ἀναιδής. 
αὐτὰρ ὅ γ᾽ ἂψ ὤσασκε τιταινόμενος, κατὰ δ᾽ ἱδρὼς 
ἔρρεεν ἐκ μελέων, κονίη δ᾽ ἐκ κρατὸς ὀρώρει.  600 
τὸν δὲ μετ᾽ εἰσενόησα βίην Ἡρακληείην, 
εἴδωλον: αὐτὸς δὲ μετ᾽ ἀθανάτοισι θεοῖσι 
τέρπεται ἐν θαλίῃς καὶ ἔχει καλλίσφυρον Ἥβην, 
παῖδα Διὸς μεγάλοιο καὶ Ἥρης χρυσοπεδίλου. 
ἀμφὶ δέ μιν κλαγγὴ νεκύων ἦν οἰωνῶν ὥς,   605 
πάντοσ᾽ ἀτυζομένων: ὁ δ᾽ ἐρεμνῇ νυκτὶ ἐοικώς, 
γυμνὸν τόξον ἔχων καὶ ἐπὶ νευρῆφιν ὀιστόν, 
δεινὸν παπταίνων, αἰεὶ βαλέοντι ἐοικώς. 
σμερδαλέος δέ οἱ ἀμφὶ περὶ στήθεσσιν ἀορτὴρ 
χρύσεος ἦν τελαμών, ἵνα θέσκελα ἔργα τέτυκτο,  610 
ἄρκτοι τ᾽ ἀγρότεροί τε σύες χαροποί τε λέοντες, 
ὑσμῖναί τε μάχαι τε φόνοι τ᾽ ἀνδροκτασίαι τε. 
μὴ τεχνησάμενος μηδ᾽ ἄλλο τι τεχνήσαιτο, 
ὃς κεῖνον τελαμῶνα ἑῇ ἐγκάτθετο τέχνῃ. 
ἔγνω δ᾽ αὖτ᾽ ἔμ᾽ ἐκεῖνος, ἐπεὶ ἴδεν ὀφθαλμοῖσιν,  615 
καί μ᾽ ὀλοφυρόμενος ἔπεα πτερόεντα προσηύδα: 
‘διογενὲς Λαερτιάδη, πολυμήχαν᾽ Ὀδυσσεῦ, 
ἆ δείλ᾽, ἦ τινὰ καὶ σὺ κακὸν μόρον ἡγηλάζεις, 
ὅν περ ἐγὼν ὀχέεσκον ὑπ᾽ αὐγὰς ἠελίοιο. 
Ζηνὸς μὲν πάϊς ἦα Κρονίονος, αὐτὰρ ὀιζὺν   620 
εἶχον ἀπειρεσίην: μάλα γὰρ πολὺ χείρονι φωτὶ 
δεδμήμην, ὁ δέ μοι χαλεποὺς ἐπετέλλετ᾽ ἀέθλους. 
καί ποτέ μ᾽ ἐνθάδ᾽ ἔπεμψε κύν᾽ ἄξοντ᾽: οὐ γὰρ ἔτ᾽ ἄλλον 
φράζετο τοῦδέ γέ μοι κρατερώτερον εἶναι ἄεθλον: 
τὸν μὲν ἐγὼν ἀνένεικα καὶ ἤγαγον ἐξ Ἀίδαο:  625 
Ἑρμείας δέ μ᾽ ἔπεμψεν ἰδὲ γλαυκῶπις Ἀθήνη.’ 
ὣς εἰπὼν ὁ μὲν αὖτις ἔβη δόμον Ἄϊδος εἴσω, 
αὐτὰρ ἐγὼν αὐτοῦ μένον ἔμπεδον, εἴ τις ἔτ᾽ ἔλθοι 
ἀνδρῶν ἡρώων, οἳ δὴ τὸ πρόσθεν ὄλοντο. 
καί νύ κ᾽ ἔτι προτέρους ἴδον ἀνέρας, οὓς ἔθελόν περ, 630 
Θησέα Πειρίθοόν τε, θεῶν ἐρικυδέα τέκνα: 
ἀλλὰ πρὶν ἐπὶ ἔθνε᾽ ἀγείρετο μυρία νεκρῶν 
ἠχῇ θεσπεσίῃ: ἐμὲ δὲ χλωρὸν δέος ᾕρει, 
μή μοι Γοργείην κεφαλὴν δεινοῖο πελώρου 
ἐξ Ἀίδεω πέμψειεν ἀγαυὴ Περσεφόνεια.   635 
αὐτίκ᾽ ἔπειτ᾽ ἐπὶ νῆα κιὼν ἐκέλευον ἑταίρους 
αὐτούς τ᾽ ἀμβαίνειν ἀνά τε πρυμνήσια λῦσαι. 
οἱ δ᾽ αἶψ᾽ εἴσβαινον καὶ ἐπὶ κληῖσι καθῖζον. 
τὴν δὲ κατ᾽ Ὠκεανὸν ποταμὸν φέρε κῦμα ῥόοιο, 
πρῶτα μὲν εἰρεσίῃ, μετέπειτα δὲ κάλλιμος οὖρος.  640 

II. Geschichtsschreibung 
 

1. Herodot, 1-33; 1,71-94; 2,102-131 
 

[1,1,0] Ἡροδότου Ἁλικαρνησσέος ἱστορίης ἀπόδεξις ἥδε, ὡς μήτε τὰ γενόμενα ἐξ ἀνθρώπων 
τῷ χρόνῳ ἐξίτηλα γένηται, μήτε ἔργα μεγάλα τε καὶ θωμαστά, τὰ μὲν Ἕλλησι τὰ δὲ βαρβάροισι 
ἀποδεχθέντα, ἀκλεᾶ γένηται, τά τε ἄλλα καὶ δι᾽ ἣν αἰτίην ἐπολέμησαν ἀλλήλοισι. [1] Περσέων 
μέν νυν οἱ λόγιοι Φοίνικας αἰτίους φασὶ γενέσθαι τῆς διαφορῆς. τούτους γὰρ ἀπὸ τῆς Ἐρυθρῆς 
καλεομένης θαλάσσης ἀπικομένους ἐπὶ τήνδε τὴν θάλασσαν, καὶ οἰκήσαντας τοῦτον τὸν χῶρον 
τὸν καὶ νῦν οἰκέουσι, αὐτίκα ναυτιλίῃσι μακρῇσι ἐπιθέσθαι, ἀπαγινέοντας δὲ φορτία Αἰγύπτιά 
τε καὶ Ἀσσύρια τῇ τε ἄλλῃ ἐσαπικνέεσθαι καὶ δὴ καὶ ἐς Ἄργος. [2] τὸ δὲ Ἄργος τοῦτον τὸν 
χρόνον προεῖχε ἅπασι τῶν ἐν τῇ νῦν Ἑλλάδι καλεομένῃ χωρῇ. ἀπικομένους δὲ τούς Φοίνικας 
ἐς δὴ τὸ Ἄργος τοῦτο διατίθεσθαι τὸν φόρτον. [3] πέμπτῃ δὲ ἢ ἕκτῃ ἡμέρῃ ἀπ᾽ ἧς ἀπίκοντο, 
ἐξεμπολημένων σφι σχεδόν πάντων, ἐλθεῖν ἐπὶ τὴν θάλασσαν γυναῖκας ἄλλας τε πολλάς καὶ 
δὴ καὶ τοῦ βασιλέος θυγατέρα: τὸ δέ οἱ οὔνομα εἶναι, κατὰ τὠυτὸ τὸ καὶ Ἕλληνές λέγουσι, 
Ἰοῦν τὴν Ἰνάχου: [4] ταύτας στάσας κατά πρύμνην τῆς νεὸς ὠνέεσθαι τῶν φορτίων τῶν σφι ἦν 
θυμός μάλιστα: καὶ τοὺς Φοίνικας διακελευσαμένους ὁρμῆσαι ἐπ᾽ αὐτάς. τὰς μὲν δὴ πλεῦνας 
τῶν γυναικῶν ἀποφυγεῖν, τὴν δὲ Ἰοῦν σὺν ἄλλῃσι ἁρπασθῆναι. ἐσβαλομένους δὲ ἐς τὴν νέα 
οἴχεσθαι ἀποπλέοντας ἐπ᾽ Αἰγύπτου. [1,2,1] οὕτω μὲν Ἰοῦν ἐς Αἴγυπτον ἀπικέσθαι λέγουσι 
Πέρσαι, οὐκ ὡς Ἕλληνές, καὶ τῶν ἀδικημάτων πρῶτον τοῦτο ἄρξαι. μετὰ δὲ ταῦτα Ἑλλήνων 
τινάς （οὐ γὰρ ἔχουσι τοὔνομα ἀπηγήσασθαι） φασὶ τῆς Φοινίκης ἐς Τύρον προσσχόντας 
ἁρπάσαι τοῦ βασιλέος τὴν θυγατέρα Εὐρώπην. εἴησαν δ᾽ ἄν οὗτοι Κρῆτες. ταῦτα μὲν δὴ ἴσα 
πρὸς ἴσα σφι γενέσθαι, μετὰ δὲ ταῦτα Ἕλληνας αἰτίους τῆς δευτέρης ἀδικίης γενέσθαι: [2] 
καταπλώσαντας γὰρ μακρῇ νηί ἐς Αἶαν τε τὴν Κολχίδα καὶ ἐπὶ Φᾶσιν ποταμόν, ἐνθεῦτεν, 
διαπρηξαμένους καὶ τἄλλα τῶν εἵνεκεν ἀπίκατο, ἁρπάσαι τοῦ βασιλέος τὴν θυγατέρα Μηδείην. 
[3] πέμψαντά δὲ τὸν Κόλχων βασιλέα ἐς τὴν Ἑλλάδα κήρυκα αἰτέειν τε δίκας τῆς ἁρπαγῆς καὶ 
ἀπαιτέειν τὴν θυγατέρα. τοὺς δὲ ὑποκρίνασθαι ὡς οὐδὲ ἐκεῖνοι Ἰοῦς τῆς Ἀργείης ἔδοσάν σφι 
δίκας τῆς ἁρπαγῆς: οὐδὲ ὤν αὐτοὶ δώσειν ἐκείνοισι. [1,3,1] δευτέρῃ δὲ λέγουσι γενεῇ μετὰ 
ταῦτα Ἀλέξανδρον τὸν Πριάμου, ἀκηκοότα ταῦτα, ἐθελῆσαί οἱ ἐκ τῆς Ἑλλάδος δι᾽ ἁρπαγῆς 
γενέσθαι γυναῖκα, ἐπιστάμενον πάντως ὅτι οὐ δώσει δίκας. οὐδὲ γὰρ ἐκείνους διδόναι. [2] οὕτω 
δὴ ἁρπάσαντος αὐτοῦ Ἑλένην, τοῖσι Ἕλλησι δόξαι πρῶτὸν πέμψαντας ἀγγέλους ἀπαιτέειν τε 
Ἑλένην καὶ δίκας τῆς ἁρπαγῆς αἰτέειν. τοὺς δέ, προϊσχομένων ταῦτα, προφέρειν σφι Μηδείης 
τὴν ἁρπαγήν, ὡς οὐ δόντες αὐτοὶ δίκας οὐδὲ ἐκδόντες ἀπαιτεόντων βουλοίατό σφι παρ᾽ ἄλλων 
δίκας γίνεσθαι. [1,4,1] μέχρι μὲν ὤν τούτου ἁρπαγάς μούνας εἶναι παρ᾽ ἀλλήλων, τὸ δὲ ἀπὸ 
τούτου Ἕλληνας δὴ μεγάλως αἰτίους γενέσθαι: προτέρους γὰρ ἄρξαι στρατεύεσθαι ἐς τὴν 
Ἀσίην ἢ σφέας ἐς τὴν Εὐρώπην. [2] τὸ μέν νυν ἁρπάζειν γυναῖκας ἀνδρῶν ἀδίκων νομίζειν 
ἔργον εἶναι, τὸ δὲ ἁρπασθεισέων σπουδήν ποιήσασθαι τιμωρέειν ἀνοήτων, τὸ δὲ μηδεμίαν 
ὤρην ἔχειν ἁρπασθεισέων σωφρόνων: δῆλα γὰρ δὴ ὅτι, εἰ μὴ αὐταὶ ἐβούλοντο, οὐκ ἂν 



  

44 

 

ἡρπάζοντο. [3] σφέας μὲν δὴ τοὺς ἐκ τῆς Ἀσίης λέγουσι Πέρσαι ἁρπαζομενέων τῶν γυναικῶν 
λόγον οὐδένα ποιήσασθαι, Ἕλληνας δὲ Λακεδαιμονίης εἵνεκεν γυναικὸς στόλον μέγαν 
συναγεῖραι καὶ ἔπειτα ἐλθόντας ἐς τὴν Ἀσίην τὴν Πριάμου δύναμιν κατελεῖν. [4] ἀπὸ τούτου 
αἰεὶ ἡγήσασθαι τὸ Ἑλληνικὸν σφίσι εἶναι πολέμιον. τὴν γὰρ Ἀσίην καὶ τὰ ἐνοικέοντα ἔθνεα 
βάρβαρα οἰκηιεῦνται οἱ Πέρσαι, τὴν δὲ Εὐρώπην καὶ τὸ Ἑλληνικόν ἥγηνται κεχωρίσθαι. [1,5,1] 
οὕτω μὲν Πέρσαι λέγουσι γενέσθαι, καὶ διὰ τὴν Ἰλίου ἅλωσιν εὑρίσκουσι σφίσι ἐοῦσαν τὴν 
ἀρχήν τῆς ἔχθρης τῆς ἐς τοὺς Ἕλληνας. [2] περὶ δὲ τῆς Ἰοῦς οὐκ ὁμολογέουσι Πέρσῃσι οὕτω 
Φοίνικες: οὐ γὰρ ἁρπαγῇ σφέας χρησαμένους λέγουσι ἀγαγεῖν αὐτήν ἐς Αἴγυπτον, ἀλλ᾽ ὡς ἐν 
τῷ Ἄργεϊ ἐμίσγετο τῷ ναυκλήρῳ τῆς νέος: ἐπεὶ δ᾽ ἔμαθε ἔγκυος ἐοῦσα, αἰδεομένη τοὺς τοκέας 
οὕτω δὴ ἐθελοντήν αὐτήν τοῖσι Φοίνιξι συνεκπλῶσαι, ὡς ἂν μὴ κατάδηλος γένηται. [3] ταῦτα 
μέν νυν Πέρσαι τε καὶ Φοίνικες λέγουσι: ἐγὼ δὲ περὶ μὲν τούτων οὐκ ἔρχομαι ἐρέων ὡς οὕτω 
ἢ ἄλλως κως ταῦτα ἐγένετο, τὸν δὲ οἶδα αὐτὸς πρῶτον ὑπάρξαντα ἀδίκων ἔργων ἐς τοὺς 
Ἕλληνας, τοῦτον σημήνας προβήσομαι ἐς τὸ πρόσω τοῦ λόγου, ὁμοίως σμικρὰ καὶ μεγάλα 
ἄστεα ἀνθρώπων ἐπεξιών. [4] τὰ γὰρ τὸ πάλαι μεγάλα ἦν, τὰ πολλὰ σμικρὰ αὐτῶν γέγονε: τὰ 
δὲ ἐπ᾽ ἐμεῦ ἦν μεγάλα, πρότερον ἦν σμικρά. τὴν ἀνθρωπηίην ὤν ἐπιστάμενος εὐδαιμονίην 
οὐδαμὰ ἐν τὠυτῷ μένουσαν, ἐπιμνήσομαι ἀμφοτέρων ὁμοίως. [1,6,1] Κροῖσος ἦν Λυδὸς μὲν 
γένος, παῖς δὲ Ἀλυάττεω, τύραννος δὲ ἐθνέων τῶν ἐντός Ἅλυος ποταμοῦ, ὃς ῥέων ἀπὸ 
μεσαμβρίης μεταξὺ Συρίων τε καὶ Παφλαγόνων ἐξιεῖ πρὸς βορέην ἄνεμον ἐς τὸν Εὔξεινον 
καλεόμενον πόντον. [2] οὗτος ὁ Κροῖσος βαρβάρων πρῶτος τῶν ἡμεῖς ἴδμεν τοὺς μὲν 
κατεστρέψατο Ἑλλήνων ἐς φόρου ἀπαγωγήν, τοὺς δὲ φίλους προσεποιήσατο. κατεστρέψατο 
μὲν Ἴωνάς τε καὶ Αἰολέας καὶ Δωριέας τοὺς ἐν τῇ Ἀσίῃ, φίλους δὲ προσεποιήσατο 
Λακεδαιμονίους. [3] πρὸ δὲ τῆς Κροίσου ἀρχῆς πάντες Ἕλληνες ἦσαν ἐλεύθεροι: τὸ γὰρ 
Κιμμερίων στράτευμα τὸ ἐπὶ τὴν Ἰωνίην ἀπικόμενον Κροίσου ἐὸν πρεσβύτερον οὐ 
καταστροφὴ ἐγένετο τῶν πολίων ἀλλ᾽ ἐξ ἐπιδρομῆς ἁρπαγή. [1,7,1] ἡ δὲ ἡγεμονίη οὕτω 
περιῆλθε, ἐοῦσα Ἡρακλειδέων ἐς τὸ γένος τὸ Κροίσου, καλεομένους δὲ Μερμνάδας. [2] ἦν 
Κανδαύλης, τὸν οἱ Ἕλληνές Μυρσίλον ὀνομάζουσι, τύραννος Σαρδίων, ἀπόγονος δὲ Ἀλκαίου 
τοῦ Ἡρακλέος. Ἄγρων μὲν γὰρ ὁ Νίνου τοῦ Βήλου τοῦ Ἀλκαίου πρῶτος Ἡρακλειδέων 
βασιλεὺς ἐγένετο Σαρδίων, Κανδαύλης δὲ ὁ Μύρσου ὕστατος. [3] οἱ δὲ πρότερον Ἄγρωνος 
βασιλεύσαντες ταύτης τῆς χώρης ἦσαν ἀπόγονοὶ Λυδοῦ τοῦ Ἄτυος, ἀπ᾽ ὅτευ ὁ δῆμος Λύδιος 
ἐκλήθη ὁ πᾶς οὗτος, πρότερον Μηίων καλεόμενος. [4] παρὰ τούτων Ἡρακλεῖδαι ἐπιτραφθέντες 
ἔσχον τὴν ἀρχήν ἐκ θεοπροπίου, ἐκ δούλης τε τῆς Ἰαρδάνου γεγονότες καὶ Ἡρακλέος, ἄρξαντες 
μὲν ἐπὶ δύο τε καὶ εἴκοσι γενεᾶς ἀνδρῶν ἔτεα πέντε τε καὶ πεντακόσια, παῖς παρὰ πατρὸς 
ἐκδεκόμενος τὴν ἀρχήν, μέχρι Κανδαύλεω τοῦ Μύρσου. [1,8,1] οὗτος δὴ ὦν ὁ Κανδαύλης 
ἠράσθη τῆς ἑωυτοῦ γυναικός, ἐρασθεὶς δὲ ἐνόμιζέ οἱ εἶναι γυναῖκα πολλὸν πασέων καλλίστην. 
ὥστε δὲ ταῦτα νομίζων, ἦν γάρ οἱ τῶν αἰχμοφόρων Γύγης ὁ Δασκύλου ἀρεσκόμενος μάλιστα, 
τούτῳ τῷ Γύγῃ καὶ τὰ σπουδαιέστερα τῶν πρηγμάτων ὑπερετίθετο ὁ Κανδαύλης καὶ δὴ καὶ τὸ 
εἶδος τῆς γυναικὸς ὑπερεπαινέων. [2] χρόνου δὲ οὐ πολλοῦ διελθόντος （χρῆν γὰρ Κανδαύλῃ 
γενέσθαι κακῶς） ἔλεγε πρὸς τὸν Γύγην τοιάδε. ‘Γύγη, οὐ γὰρ σε δοκέω πείθεσθαι μοι λέγοντι 
περὶ τοῦ εἴδεος τῆς γυναικός (ὦτα γὰρ τυγχάνει ἀνθρώποισι ἐόντα ἀπιστότερα ὀφθαλμῶ) , ποίεε 
ὅκως ἐκείνην θεήσεαι γυμνήν.’ [3] ὃ δ᾽ ἀμβώσας εἶπε ‘δέσποτα, τίνα λέγεις λόγον οὐκ ὑγιέα, 
κελεύων με δέσποιναν τὴν ἐμὴν θεήσασθαι γυμνήν; ἅμα δὲ κιθῶνι ἐκδυομένῳ συνεκδύεται καὶ 
τὴν αἰδῶ γυνή.’ [4] ‘πάλαι δὲ τὰ καλὰ ἀνθρώποισι ἐξεύρηται, ἐκ τῶν μανθάνειν δεῖ: ἐν τοῖσι ἓν 
τόδε ἐστί, σκοπέειν τινὰ τὰ ἑωυτοῦ. ἐγὼ δὲ πείθομαι ἐκείνην εἶναι πασέων γυναικῶν καλλίστην, 
καὶ σέο δέομαι μὴ δέεσθαι ἀνόμων.’ [1,9,1] ὃ μὲν δὴ λέγων τοιαῦτα ἀπεμάχετο, ἀρρωδέων μὴ 
τί οἱ ἐξ αὐτῶν γένηται κακόν, ὃ δ᾽ ἀμείβετο τοῖσιδε. ‘θάρσεε, Γύγη, καὶ μὴ φοβεῦ μήτε ἐμέ, ὡς 
σέο πειρώμενος λέγω λόγον τόνδε, μήτε γυναῖκα τὴν ἐμήν, μὴ τὶ τοι ἐξ αὐτῆς γένηται βλάβος. 

ἀρχήν γὰρ ἐγὼ μηχανήσομαι οὕτω ὥστε μηδέ μαθεῖν μιν ὀφθεῖσαν ὑπὸ σεῦ.’ [2] ‘ἐγὼ γάρ σε 
ἐς τὸ οἴκημα ἐν τῷ κοιμώμεθα ὄπισθε τῆς ἀνοιγομένης θύρης στήσω. μετὰ δ᾽ ἐμὲ ἐσελθόντα 
παρέσται καὶ ἡ γυνὴ ἡ ἐμὴ ἐς κοῖτον. κεῖται δὲ ἀγχοῦ τῆς ἐσόδου θρόνος: ἐπὶ τοῦτον τῶν 
ἱματίων κατὰ ἕν ἕκαστον ἐκδύνουσα θήσει, καὶ κατ᾽ ἡσυχίην πολλὴν παρέξει τοι θεήσασθαι.’ 
[3] ‘ἐπεὰν δέ ἀπὸ τοῦ θρόνου στείχῃ ἐπὶ τὴν εὐνήν κατὰ νώτου τε αὐτῆς γένῃ, σοὶ μελέτω τὸ 
ἐνθεῦτεν ὅκως μὴ σε ὄψεται ἰόντα διὰ θυρέων.’ [1,10,1] ὃ μὲν δὴ ὡς οὐκ ἐδύνατο διαφυγεῖν, 
ἦν ἕτοιμος: ὁ δὲ Κανδαύλης, ἐπεὶ ἐδόκεε ὥρη τῆς κοίτης εἶναι, ἤγαγε τὸν Γύγεα ἐς τὸ οἴκημα. 
καὶ μετὰ ταῦτα αὐτίκα παρῆν καὶ ἡ γυνή. ἐσελθοῦσαν δὲ καὶ τιθεῖσαν τὰ εἵματα ἐθηεῖτο ὁ 
Γύγης. [2] ὡς δὲ κατὰ νώτου ἐγένετο ἰούσης τῆς γυναικός ἐς τὴν κοίτην, ὑπεκδὺς ἐχώρεε ἔξω, 
καὶ ἡ γυνὴ ἐπορᾷ μιν ἐξιόντα. μαθοῦσὰ δὲ τὸ ποιηθέν ἐκ τοῦ ἀνδρὸς οὔτε ἀνέβωσε αἰσχυνθεῖσα 
οὔτε ἔδοξε μαθεῖν, ἐν νοῶ ἔχουσα τίσεσθαι τὸν Κανδαύλεα. [3] παρὰ γὰρ τοῖσι Λυδοῖσι, σχεδὸν 
δὲ καὶ παρὰ τοῖσι ἄλλοισι βαρβάροισι καὶ ἄνδρα ὀφθῆναι γυμνόν ἐς αἰσχύνην μεγάλην φέρει. 
[1,11,1] τότε μὲν δὴ οὕτω οὐδέν δηλώσασα ἡσυχίην εἶχε. ὡς δὲ ἡμέρη τάχιστα ἐγεγόνεε, τῶν 
οἰκετέων τοὺς μάλιστα ὥρα πιστοὺς ἐόντας ἑωυτῇ, ἑτοίμους ποιησαμένη ἐκάλεε τὸν Γύγεα. ὁ 
δὲ οὐδὲν δοκέων αὐτήν τῶν πρηχθέντων ἐπίστασθαι ἦλθε καλεόμενος: ἐώθεε γὰρ καὶ πρόσθε, 
ὅκως ἡ βασίλεια καλέοι, φοιτᾶν. [2] ὡς δὲ ὁ Γύγης ἀπίκετο, ἔλεγε ἡ γυνὴ τάδε. ‘νῦν τοί δυῶν 
ὁδῶν παρεουσέων Γύγη δίδωμί αἵρεσιν, ὁκοτέρην βούλεαι τραπέσθαι. ἢ γὰρ Κανδαύλεα 
ἀποκτείνας ἐμέ τε καὶ τὴν βασιληίην ἔχε τὴν Λυδῶν, ἢ αὐτόν σε αὐτίκα οὕτω ἀποθνήσκειν δεῖ, 
ὡς ἂν μὴ πάντα πειθόμενος Κανδαύλῃ τοῦ λοιποῦ ἴδῃς τὰ μὴ σε δεῖ.’ [3] ‘ἀλλ᾽ ἤτοι κεῖνόν γε 
τὸν ταῦτα βουλεύσαντα δεῖ ἀπόλλυσθαι, ἢ σε τὸν ἐμὲ γυμνήν θεησάμενον καὶ ποιήσαντα οὐ 
νομιζόμενα.’ ὁ δὲ Γύγης τέως μὲν ἀπεθώμαζε τὰ λεγόμενα, μετὰ δὲ ἱκέτευε μὴ μιν ἀναγκαίῃ 
ἐνδέειν διακρῖναι τοιαύτην αἵρεσιν. [4] οὔκων δὴ ἔπειθε, ἀλλ᾽ ὥρα ἀναγκαίην ἀληθέως 
προκειμένην ἢ τὸν δεσπότεα ἀπολλύναι ἢ αὐτὸν ὑπ᾽ ἄλλων ἀπόλλυσθαι: αἱρέεται αὐτὸς 
περιεῖναι. ἐπειρώτα δὴ λέγων τάδε. ‘ἐπεί με ἀναγκάζεις δεσπότεα τὸν ἐμὸν κτείνειν οὐκ 
ἐθέλοντα, φέρε ἀκούσω τέῳ καὶ τρόπῳ ἐπιχειρήσομεν αὐτῷ.’ [5] ἣ δὲ ὑπολαβοῦσα ἔφη ‘ἐκ τοῦ 
αὐτοῦ μὲν χωρίου ἡ ὁρμή ἔσται ὅθεν περ καὶ ἐκεῖνος ἐμέ ἐπεδέξατο γυμνήν, ὑπνωμένῳ δὲ ἡ 
ἐπιχείρησις ἔσται.’ [1,12,1] ὡς δὲ ἤρτυσαν τὴν ἐπιβουλήν, νυκτὸς γενομένης (οὐ γὰρ ἐμετίετο 
ὁ Γύγης, οὐδέ οἱ ἦν ἀπαλλαγὴ οὐδεμία, ἀλλ᾽ ἔδεε ἤ αὐτὸν ἀπολωλέναι ἢ Κανδαύλεα) εἵπετο ἐς 
τὸν θάλαμον τῇ γυναικί, καί μιν ἐκείνη, ἐγχειρίδιον δοῦσα, κατακρύπτει ὑπὸ τὴν αὐτὴν θύρην. 
[2] καὶ μετὰ ταῦτα ἀναπαυομένου Κανδαύλεω ὑπεκδύς τε καὶ ἀποκτείνας αὐτὸν ἔσχε καὶ τὴν 
γυναῖκα καὶ τὴν βασιληίην Γύγης τοῦ καὶ Ἀρχίλοχος ὁ Πάριος κατὰ τὸν αὐτὸν χρόνον 
γενόμενος ἐν ἰάμβῳ τριμέτρῳ ἐπεμνήσθη. [1,13,1] ἔσχε δὲ τὴν βασιληίην καὶ ἐκρατύνθη ἐκ τοῦ 
ἐν Δελφοῖσι χρηστηρίου. ὡς γὰρ δὴ οἱ Λυδοὶ δεινόν ἐποιεῦντο τὸ Κανδαύλεω πάθος καὶ ἐν 
ὅπλοισι ἦσαν, συνέβησαν ἐς τὠυτὸ οἳ τε τοῦ Γύγεω στασιῶται καί οἱ λοιποὶ Λυδοί, ἤν μὲν τὸ 
χρηστήριον ἀνέλῃ μιν βασιλέα εἶναι Λυδῶν, τόν δὲ βασιλεύειν, ἤν δὲ μή, ἀποδοῦναι ὀπίσω ἐς 
Ἡρακλείδας τὴν ἀρχήν. [2] ἀνεῖλέ τε δὴ τὸ χρηστήριον καὶ ἐβασίλευσε οὕτω Γύγης. τοσόνδε 
μέντοι εἶπε ἡ Πυθίη, ὡς Ἡρακλείδῃσι τίσις ἥξει ἐς τὸν πέμπτον ἀπόγονον Γύγεω. τούτου τοῦ 
ἔπεος Λυδοί τε καί οἱ βασιλέες αὐτῶν λόγον οὐδένα ἐποιεῦντο, πρὶν δὴ ἐπετελέσθη. [1,14,1] 
τὴν μὲν δὴ τυραννίδα οὕτω ἔσχον οἱ Μερμνάδαι τοὺς Ἡρακλείδας ἀπελόμενοι, Γύγης δὲ 
τυραννεύσας ἀπέπεμψε ἀναθήματα ἐς Δελφοὺς οὐκ ὀλίγα, ἀλλ᾽ ὅσα μὲν ἀργύρου ἀναθήματα, 
ἔστι οἱ πλεῖστα ἐν Δελφοῖσι, πάρεξ δὲ τοῦ ἀργύρου χρυσὸν ἄπλετον ἀνέθηκε ἄλλον τε καὶ τοῦ 
μάλιστα μνήμην ἄξιον ἔχειν ἐστί, κρητῆρες οἱ ἀριθμὸν ἓξ χρύσεοι ἀνακέαται. [2] ἑστᾶσι δὲ 
οὗτοι ἐν τῷ Κορινθίων θησαυρῷ, σταθμὸν ἔχοντες τριήκοντα τάλαντα: ἀληθέι δὲ λόγῳ 
χρεωμένῳ οὐ Κορινθίων τοῦ δημοσίου ἐστὶ ὁ θησαυρός, ἀλλὰ Κυψέλου τοῦ Ἠετίωνος. οὗτος 
δὲ ὁ Γύγης πρῶτος βαρβάρων τῶν ἡμεῖς ἴδμεν ἐς Δελφοὺς ἀνέθηκε ἀναθήματα μετὰ Μίδην τὸν 
Γορδίεω Φρυγίης βασιλέα. [3] ἀνέθηκε γὰρ δὴ καὶ Μίδης τὸν βασιλήιον θρόνον ἐς τὸν 

προκατίζων ἐδίκαζε, ἐόντα ἀξιοθέητον: κεῖται δὲ ὁ θρόνος οὗτος ἔνθα περ οἱ τοῦ Γύγεω 
κρητῆρες. ὁ δὲ χρυσός οὗτος καὶ ὁ ἄργυρος τὸν ὁ Γύγης ἀνέθηκε, ὑπὸ Δελφῶν καλέεται 
Γυγάδας ἐπὶ τοῦ ἀναθέντος ἐπωνυμίην. [1,15,1] ἐσέβαλε μέν νυν στρατιὴν καὶ οὗτος ἐπείτε 
ἦρξε ἔς τε Μίλητον καὶ ἐς Σμύρνην, καὶ Κολοφῶνος τὸ ἄστυ εἷλε: ἀλλ᾽ οὐδὲν γὰρ μέγα ἀπ᾽ 
αὐτοῦ ἄλλο ἔργον ἐγένετο βασιλεύσαντος δυῶν δέοντα τεσσεράκοντα ἔτεα, τοῦτον μὲν 
παρήσομεν τοσαῦτα ἐπιμνησθέντες, Ἄρδυος δὲ τοῦ Γύγεω μετὰ Γύγην βασιλεύσαντος μνήμην 
ποιήσομαι. οὗτος δὲ Πριηνέας τε εἷλε ἐς Μίλητόν τε ἐσέβαλε, ἐπὶ τούτου τε τυραννεύοντος 
Σαρδίων Κιμμέριοι ἐξ ἠθέων ὑπὸ Σκυθέων τῶν νομάδων ἐξαναστάντες ἀπίκοντο ἐς τὴν Ἀσίην 
καὶ Σάρδις πλὴν τῆς ἀκροπόλιος εἷλον. [1,16,1] Ἄρδυος δὲ βασιλεύσαντος ἑνὸς δέοντα 
πεντήκοντα ἔτεα ἐξεδέξατο Σαδυάττης ὁ Ἄρδυος, καὶ ἐβασίλευσε ἔτεα δυώδεκα, Σαδυάττεω 
δὲ Ἀλυάττης. [2] οὗτος δὲ Κυαξάρῃ τε τῷ Δηιόκεω ἀπογόνῳ ἐπολέμησε καὶ Μήδοισι, 
Κιμμερίους τε ἐκ τῆς Ἀσίης ἐξήλασε, Σμύρνην τε τὴν ἀπὸ Κολοφῶνος κτισθεῖσαν εἷλε, ἐς 
Κλαζομενάς τε ἐσέβαλε. ἀπὸ μέν νυν τούτων οὐκ ὡς ἤθελε ἀπήλλαξε, ἀλλὰ προσπταίσας 
μεγάλως: ἄλλα δὲ ἔργα ἀπεδέξατο ἐὼν ἐν τῇ ἀρχῇ ἀξιαπηγητότατα τάδε. [1,17,1] ἐπολέμησε 
Μιλησίοισι, παραδεξάμενος τὸν πόλεμον παρὰ τοῦ πατρός. ἐπελαύνων γὰρ ἐπολιόρκεε τὴν 
Μίλητον τρόπῳ τοιῷδε: ὅκως μὲν εἴη ἐν τῇ γῇ καρπὸς ἁδρός, τηνικαῦτα ἐσέβαλλε τὴν 
στρατιήν: ἐστρατεύετο δὲ ὑπὸ συρίγγων τε καὶ πηκτίδων καὶ αὐλοῦ γυναικηίου τε καὶ 
ἀνδρηίου. [2] ὡς δὲ ἐς τὴν Μιλησίην ἀπίκοιτο, οἰκήματα μὲν τὰ ἐπὶ τῶν ἀγρῶν οὔτε κατέβαλλε 
οὔτε ἐνεπίμπρη οὔτε θύρας ἀπέσπα, ἔα δὲ κατὰ χώρην ἑστάναι: ὁ δὲ τὰ τε δένδρεα καὶ τὸν 
καρπὸν τὸν ἐν τῇ γῇ ὅκως διαφθείρειε, ἀπαλλάσσετο ὀπίσω. [3] τῆς γὰρ θαλάσσης οἱ Μιλήσιοι 
ἐπεκράτεον, ὥστε ἐπέδρης μὴ εἶναι ἔργον τῇ στρατιῇ. τὰς δὲ οἰκίας οὐ κατέβαλλε ὁ Λυδὸς 
τῶνδε εἵνεκα, ὅκως ἔχοιεν ἐνθεῦτεν ὁρμώμενοι τὴν γῆν σπείρειν τε καὶ ἐργάζεσθαι οἱ Μιλήσιοι, 
αὐτὸς δὲ ἐκείνων ἐργαζομένων ἔχοι τι καὶ σίνεσθαι ἐσβάλλων. [1,18,1] ταῦτα ποιέων ἐπολέμεε 
ἔτεα ἕνδεκα, ἐν τοῖσι τρώματα μεγάλα διφάσια Μιλησίων ἐγένετο, ἔν τε Λιμενηίῳ χώρης τῆς 
σφετέρης μαχεσαμένων καὶ ἐν Μαιάνδρου πεδίῳ. [2] τὰ μέν νυν ἓξ ἔτεα τῶν ἕνδεκα Σαδυάττης 
ὁ Ἄρδυος ἔτι Λυδῶν ἦρχε, ὁ καὶ ἐσβάλλων τηνικαῦτα ἐς τὴν Μιλησίην τὴν στρατιήν: 
Σαδυάττης οὗτος γὰρ καὶ ὁ τὸν πόλεμον ἦν συνάψας: τὰ δὲ πέντε τῶν ἐτέων τὰ ἑπόμενα τοῖσι 
ἓξ Ἀλυάττης ὁ Σαδυάττεω ἐπολέμεε, ὃς παραδεξάμενος, ὡς καὶ πρότερον μοι δεδήλωται, παρὰ 
τοῦ πατρὸς τὸν πόλεμον προσεῖχε ἐντεταμένως. [3] τοῖσι δὲ Μιλησίοισι οὐδαμοὶ Ἰώνων τὸν 
πόλεμον τοῦτον συνεπελάφρυνον ὅτι μὴ Χῖοι μοῦνοι. οὗτοι δὲ τὸ ὅμοιον ἀνταποδιδόντες 
ἐτιμώρεον: καὶ γὰρ δὴ πρότερον οἱ Μιλήσιοι τοῖσι Χίοισι τὸν πρὸς Ἐρυθραίους πόλεμον 
συνδιήνεικαν. [1,19,1] τῷ δὲ δυωδεκάτῳ ἔτεϊ ληίου ἐμπιπραμένου ὑπὸ τῆς στρατιῆς 
συνηνείχθη τι τοιόνδε γενέσθαι πρῆγμα: ὡς ἅφθη τάχιστα τὸ λήιον, ἀνέμῳ βιώμενον ἅψατο 
νηοῦ Ἀθηναίης ἐπίκλησιν Ἀσσησίης, ἁφθεὶς δὲ ὁ νηὸς κατεκαύθη. [2] καὶ τὸ παραυτίκα μὲν 
λόγος οὐδεὶς ἐγένετο, μετὰ δὲ τῆς στρατιῆς ἀπικομένης ἐς Σάρδις ἐνόσησε ὁ Ἀλυάττης. 
μακροτέρης δέ οἱ γινομένης τῆς νούσου πέμπει ἐς Δελφοὺς θεοπρόπους, εἴτε δὴ 
συμβουλεύσαντός τευ, εἴτε καὶ αὐτῷ ἔδοξε πέμψαντα τὸν θεὸν ἐπειρέσθαι περὶ τῆς νούσου. [3] 
τοῖσι δὲ ἡ Πυθίη ἀπικομένοισι ἐς Δελφοὺς οὐκ ἔφη χρήσειν πρὶν ἢ τὸν νηὸν τῆς Ἀθηναίης 
ἀνορθώσωσι, τὸν ἐνέπρησαν χώρης τῆς Μιλησίης ἐν Ἀσσησῷ. [1,20,1] Δελφῶν οἶδα ἐγὼ οὕτω 
ἀκούσας γενέσθαι: Μιλήσιοι δὲ τάδε προστιθεῖσι τούτοισι, Περίανδρον τὸν Κυψέλου ἐόντα 
Θρασυβούλῳ τῷ τότε Μιλήτου τυραννεύοντι ξεῖνον ἐς τὰ μάλιστα, πυθόμενον τὸ χρηστήριον 
τὸ τῷ Ἀλυάττῃ γενόμενον, πέμψαντα ἄγγελον κατειπεῖν, ὅκως ἄν τι προειδὼς πρὸς τὸ παρεὸν 
βουλεύηται. [1,21,1] Μιλήσιοι μέν νυν οὕτω λέγουσι γενέσθαι. Ἀλυάττης δέ, ὡς οἱ ταῦτα 
ἐξαγγέλθη, αὐτίκα ἔπεμπε κήρυκα ἐς Μίλητον βουλόμενος σπονδὰς ποιήσασθαι Θρασυβούλῳ 
τε καὶ Μιλησίοισι χρόνον ὅσον ἂν τὸν νηὸν οἰκοδομέῃ. ὃ μὲν δὴ ἀπόστολος ἐς τὴν Μίλητον 
ἦν, Θρασύβουλος δὲ σαφέως προπεπυσμένος πάντα λόγον, καὶ εἰδὼς τὰ Ἀλυάττης μέλλοι 

ποιήσειν, μηχανᾶται τοιάδε: [2] ὅσος ἦν ἐν τῷ ἄστεϊ σῖτος καὶ ἑωυτοῦ καὶ ἰδιωτικός, τοῦτον 
πάντα συγκομίσας ἐς τὴν ἀγορὴν προεῖπε Μιλησίοισι, ἐπεὰν αὐτὸς σημήνῃ, τότε πίνειν τε 
πάντας καὶ κώμῳ χρᾶσθαι ἐς ἀλλήλους. [1,22,1] ταῦτα δὲ ἐποίεέ τε καὶ προηγόρευε 
Θρασύβουλος τῶνδε εἵνεκεν, ὅκως ἂν δὴ ὁ κῆρυξ ὁ Σαρδιηνὸς ἰδών τε σωρὸν μέγαν σίτου 
κεχυμένον καὶ τοὺς ἀνθρώπους ἐν εὐπαθείῃσι ἐόντας ἀγγείλῃ Ἀλυάττῃ: [2] τὰ δὴ καὶ ἐγένετο. 
ὡς γὰρ δὴ ἰδών τε ἐκεῖνα ὁ κῆρυξ καὶ εἶπας πρὸς Θρασύβουλον τοῦ Λυδοῦ τὰς ἐντολὰς ἀπῆλθε 
ἐς τὰς Σάρδις, ὡς ἐγὼ πυνθάνομαι, δι᾽ οὐδὲν ἄλλο ἐγένετο ἡ διαλλαγή. [3] ἐλπίζων γὰρ ὁ 
Ἀλυάττης σιτοδείην τε εἶναι ἰσχυρὴν ἐν τῇ Μιλήτῳ καὶ τὸν λεὼν τετρῦσθαι ἐς τὸ ἔσχατον 
κακοῦ, ἤκουε τοῦ κήρυκος νοστήσαντος ἐκ τῆς Μιλήτου τοὺς ἐναντίους λόγους ἢ ὡς αὐτὸς 
κατεδόκεε. [4] μετὰ δὲ ἥ τε διαλλαγή σφι ἐγένετο ἐπ᾽ ᾧ τε ξείνους ἀλλήλοισι εἶναι καὶ 
συμμάχους, καὶ δύο τε ἀντὶ ἑνὸς νηοὺς τῇ Ἀθηναίῃ οἰκοδόμησε ὁ Ἀλυάττης ἐν τῇ Ἀσσησῷ, 
αὐτός τε ἐκ τῆς νούσου ἀνέστη. κατὰ μέν τὸν πρὸς Μιλησίους τε καὶ Θρασύβουλον πόλεμον 
Ἀλυάττῃ ὧδε ἔσχε. [1,23,1] Περίανδρος δὲ ἦν Κυψέλου παῖς οὗτος ὁ τῷ Θρασυβούλῳ τὸ 
χρηστήριον μηνύσας: ἐτυράννευε δὲ ὁ Περίανδρος Κορίνθου: τῷ δὴ λέγουσι Κορίνθιοι 
(ὁμολογέουσι δέ σφι Λέσβιοι) ἐν τῷ βίῳ θῶμα μέγιστον παραστῆναι, Ἀρίονα τὸν Μηθυμναῖον 
ἐπὶ δελφῖνος ἐξενειχθέντα ἐπὶ Ταίναρον, ἐόντα κιθαρῳδὸν τῶν τότε ἐόντων οὐδενὸς δεύτερον, 
καὶ διθύραμβον πρῶτον ἀνθρώπων τῶν ἡμεῖς ἴδμεν ποιήσαντά τε καὶ ὀνομάσαντα καὶ 
διδάξαντα ἐν Κορίνθῳ. [1,24,1] τοῦτον τὸν Ἀρίονα λέγουσι, τὸν πολλὸν τοῦ χρόνου 
διατρίβοντα παρὰ Περιάνδρῳ ἐπιθυμῆσαι πλῶσαι ἐς Ἰταλίην τε καὶ Σικελίην, ἐργασάμενον δὲ 
χρήματα μεγάλα θελῆσαι ὀπίσω ἐς Κόρινθον ἀπικέσθαι. [2] ὁρμᾶσθαι μέν νυν ἐκ Τάραντος, 
πιστεύοντα δὲ οὐδαμοῖσι μᾶλλον ἢ Κορινθίοισι μισθώσασθαι πλοῖον ἀνδρῶν Κορινθίων. τοὺς 
δὲ ἐν τῷ πελάγεϊ ἐπιβουλεύειν τὸν Ἀρίονα ἐκβαλόντας ἔχειν τὰ χρήματα. τὸν δὲ συνέντα τοῦτο 
λίσσεσθαι, χρήματα μὲν σφι προϊέντα, ψυχὴν δὲ παραιτεόμενον. [3] οὔκων δὴ πείθειν αὐτὸν 
τούτοισι, ἀλλὰ κελεύειν τοὺς πορθμέας ἢ αὐτὸν διαχρᾶσθαί μιν, ὡς ἂν ταφῆς ἐν γῇ τύχῃ, ἢ 
ἐκπηδᾶν ἐς τὴν θάλασσαν τὴν ταχίστην: [4] ἀπειληθέντα δὴ τὸν Ἀρίονα ἐς ἀπορίην 
παραιτήσασθαι, ἐπειδή σφι οὕτω δοκέοι, περιιδεῖν αὐτὸν ἐν τῇ σκευῇ πάσῃ στάντα ἐν τοῖσι 
ἑδωλίοισι ἀεῖσαι: ἀείσας δὲ ὑπεδέκετο ἑωυτὸν κατεργάσασθαι. [5] καὶ τοῖσι ἐσελθεῖν γὰρ 
ἡδονὴν εἰ μέλλοιεν ἀκούσεσθαι τοῦ ἀρίστου ἀνθρώπων ἀοιδοῦ, ἀναχωρῆσαι ἐκ τῆς πρύμνης 
ἐς μέσην νέα. τὸν δὲ ἐνδύντα τε πᾶσαν τὴν σκευὴν καὶ λαβόντα τὴν κιθάρην, στάντα ἐν τοῖσι 
ἑδωλίοισι διεξελθεῖν νόμον τὸν ὄρθιον, τελευτῶντος δὲ τοῦ νόμου ῥῖψαί μιν ἐς τὴν θάλασσαν 
ἑωυτὸν ὡς εἶχε σὺν τῇ σκευῇ πάσῃ. [6] καὶ τοὺς μὲν ἀποπλέειν ἐς Κόρινθον, τὸν δὲ δελφῖνα 
λέγουσι ὑπολαβόντα ἐξενεῖκαι ἐπὶ Ταίναρον. ἀποβάντα δέ αὐτὸν χωρέειν ἐς Κόρινθον σὺν τῇ 
σκευῇ, καὶ ἀπικόμενον ἀπηγέεσθαι πᾶν τὸ γεγονός. [7] Περίανδρον δὲ ὑπὸ ἀπιστίης Ἀρίονα 
μὲν ἐν φυλακῇ ἔχειν οὐδαμῇ μετιέντα, ἀνακῶς δὲ ἔχειν τῶν πορθμέων. ὡς δὲ ἄρα παρεῖναι 
αὐτούς, κληθέντας ἱστορέεσθαι εἴ τι λέγοιεν περὶ Ἀρίονος. φαμένων δὲ ἐκείνων ὡς εἴη τε σῶς 
περὶ Ἰταλίην καί μιν εὖ πρήσσοντα λίποιεν ἐν Τάραντι, ἐπιφανῆναί σφι τὸν Ἀρίονα ὥσπερ ἔχων 
ἐξεπήδησε: καὶ τοὺς ἐκπλαγέντας οὐκ ἔχειν ἔτι ἐλεγχομένους ἀρνέεσθαι. [8] ταῦτα μέν νυν 
Κορίνθιοί τε καὶ Λέσβιοι λέγουσι, καὶ Ἀρίονος ἐστὶ ἀνάθημα χάλκεον οὐ μέγα ἐπὶ Ταινάρῳ, 
ἐπὶ δελφῖνος ἐπὲων ἄνθρωπος. [1,25,1] Ἀλυάττης δὲ ὁ Λυδὸς τὸν πρὸς Μιλησίους πόλεμον 
διενείκας μετέπειτα τελευτᾷ, βασιλεύσας ἔτεα ἑπτὰ καὶ πεντήκοντα. [2] ἀνέθηκε δὲ ἐκφυγὼν 
τὴν νοῦσον δεύτερος οὗτος τῆς οἰκίης ταύτης ἐς Δελφοὺς κρητῆρά τε ἀργύρεον μέγαν καὶ 
ὑποκρητηρίδιον σιδήρεον κολλητόν, θέης ἄξιον διὰ πάντων τῶν ἐν Δελφοῖσι ἀναθημάτων, 
Γλαύκου τοῦ Χίου ποίημα, ὃς μοῦνος δὴ πάντων ἀνθρώπων σιδήρου κόλλησιν ἐξεῦρε. [1,26,1] 
τελευτήσαντος δὲ Ἀλυάττεω ἐξεδέξατο τὴν βασιληίην Κροῖσος ὁ Ἀλυάττεω, ἐτέων ἐὼν ἡλικίην 
πέντε καὶ τριήκοντα: ὃς δὴ Ἑλλήνων πρώτοισι ἐπεθήκατο Ἐφεσίοισι. [2] ἔνθα δὴ οἱ Ἐφέσιοι 
πολιορκεόμενοι ὑπ᾽ αὐτοῦ ἀνέθεσαν τὴν πόλιν τῇ Ἀρτέμιδι, ἐξάψαντες ἐκ τοῦ νηοῦ σχοινίον 

ἐς τὸ τεῖχος. ἔστι δὲ μεταξὺ τῆς τε παλαιῆς πόλιος, ἣ τότε ἐπολιορκέετο, καὶ τοῦ νηοῦ ἑπτὰ 
στάδιοι. [3] πρώτοισι μὲν δὴ τούτοισι ἐπεχείρησε ὁ Κροῖσος, μετὰ δὲ ἐν μέρεϊ ἑκάστοισι Ἰώνων 
τε καὶ Αἰολέων, ἄλλοισι ἄλλας αἰτίας ἐπιφέρων, τῶν μὲν ἐδύνατο μέζονας παρευρίσκειν, 
μέζονα ἐπαιτιώμενος, τοῖσι δὲ αὐτῶν καὶ φαῦλα ἐπιφέρων. [1,27,1] ὡς δὲ ἄρα οἱ ἐν τῇ Ἀσίῃ 
Ἕλληνες κατεστράφατο ἐς φόρου ἀπαγωγήν, τὸ ἐνθεῦτεν ἐπενόεε νέας ποιησάμενος 
ἐπιχειρέειν τοῖσι νησιώτῃσι. [2] ἐόντων δέ οἱ πάντων ἑτοίμων ἐς τὴν ναυπηγίην, οἳ μὲν Βίαντα 
λέγουσι τὸν Πριηνέα ἀπικόμενον ἐς Σάρδις, οἳ δὲ Πιττακὸν τὸν Μυτιληναῖον, εἰρομένου 
Κροίσου εἴ τι εἴη νεώτερον περὶ τὴν Ἑλλάδα, εἰπόντα τάδε καταπαῦσαι τὴν ναυπηγίην: [3] ‘ὦ 
βασιλεῦ, νησιῶται ἵππον συνωνέονται μυρίην, ἐς Σάρδις τε καὶ ἐπὶ σὲ ἐν νόῳ ἔχοντες 
στρατεύεσθαι.’ Κροῖσον δὲ ἐλπίσαντα λέγειν ἐκεῖνον ἀληθέα εἰπεῖν ‘αἲ γὰρ τοῦτο θεοὶ 
ποιήσειαν ἐπὶ νόον νησιώτῃσι, ἐλθεῖν ἐπὶ Λυδῶν παῖδας σὺν ἵπποισι.’ [4] τὸν δὲ ὑπολαβόντα 
φάναι ‘ὦ βασιλεῦ, προθύμως μοι φαίνεαι εὔξασθαι νησιώτας ἱππευομένους λαβεῖν ἐν ἠπείρῳ, 
οἰκότα ἐλπίζων. νησιώτας δὲ τί δοκέεις εὔχεσθαι ἄλλο ἤ, ἐπείτε τάχιστα ἐπύθοντό σε μέλλοντα 
ἐπὶ σφίσι ναυπηγέεσθαι νέας, λαβεῖν ἀρώμενοι Λυδούς ἐν θαλάσσῃ, ἵνα ὓπερ τῶν ἐν τῇ ἠπείρῳ 
οἰκημένων Ἑλλήνων τίσωνταί σε, τοὺς σὺ δουλώσας ἔχεις;’ [5] κάρτα τε ἡσθῆναι Κροῖσον τῷ 
ἐπιλόγῳ καί οἱ, προσφυέως γὰρ δόξαι λέγειν, πειθόμενον παύσασθαι τῆς ναυπηγίης. καὶ οὕτω 
τοῖσι τὰς νήσους οἰκημένοισι Ἴωσι ξεινίην συνεθήκατο. [1,28,1] χρόνου δὲ ἐπιγινομένου καὶ 
κατεστραμμένων σχεδὸν πάντων τῶν ἐντὸς Ἅλυος ποταμοῦ οἰκημένων: πλὴν γὰρ Κιλίκων καὶ 
Λυκίων τοὺς ἄλλους πάντας ὑπ᾽ ἑωυτῷ εἶχε καταστρεψάμενος ὁ Κροῖσος. εἰσὶ δὲ οἵδε, Λυδοί, 
Φρύγες, Μυσοί, Μαριανδυνοί, Χάλυβες, Παφλαγόνες, Θρήικες οἱ Θυνοί τε καὶ Βιθυνοί, Κᾶρες, 
Ἴωνες, Δωριέες, Αἰολέες, Πάμφυλοι 1 κατεστραμμένων δὲ τούτων καὶ προσεπικτωμένου 
Κροίσου Λυδοῖσι, [1,29,1] ἀπικνέονται ἐς Σάρδις ἀκμαζούσας πλούτῳ ἄλλοι τε οἱ πάντες ἐκ 
τῆς Ἑλλάδος σοφισταί, οἳ τοῦτον τὸν χρόνον ἐτύγχανον ἐόντες, ὡς ἕκαστος αὐτῶν ἀπικνέοιτο, 
καὶ δὴ καὶ Σόλων ἀνὴρ Ἀθηναῖος, ὃς Ἀθηναίοισι νόμους κελεύσασι ποιήσας ἀπεδήμησε ἔτεα 
δέκα κατά θεωρίης πρόφασιν ἐκπλώσας,ἵνα δὴ μή τινα τῶν νόμων ἀναγκασθῇ, λῦσαι τῶν 
ἔθετο. [2] αὐτοὶ γὰρ οὐκ οἷοί τε ἦσαν αὐτὸ ποιῆσαι Ἀθηναῖοι: ὁρκίοισι γὰρ μεγάλοισι 
κατείχοντο δέκα ἔτεα χρήσεσθαι νόμοισι τοὺς ἄν σφι Σόλων θῆται. [1,30,1] αὐτῶν δὴ ὦν 
τούτων καὶ τῆς θεωρίης ἐκδημήσας ὁ Σόλων εἵνεκεν ἐς Αἴγυπτον ἀπίκετο παρὰ Ἄμασιν καὶ δὴ 
καὶ ἐς Σάρδις παρὰ Κροῖσον. ἀπικόμενος δὲ ἐξεινίζετο ἐν τοῖσι βασιληίοισι ὑπὸ τοῦ Κροίσου: 
μετὰ δὲ ἡμέρῃ τρίτῃ ἢ τετάρτῃ κελεύσαντος Κροίσου τὸν Σόλωνα θεράποντες περιῆγον κατὰ 
τοὺς θησαυρούς, καὶ ἐπεδείκνυσαν πάντα ἐόντα μεγάλα τε καὶ ὄλβια. [2] θεησάμενον δέ μιν τὰ 
πάντα καὶ σκεψάμενον ὥς οἱ κατὰ καιρὸν ἦν, εἴρετο ὁ Κροῖσος τάδε. ‘ξεῖνε Ἀθηναῖε, παρ᾽ 
ἡμέας γὰρ περὶ σέο λόγος ἀπῖκται πολλὸς καὶ σοφίης εἵνεκεν 1 τῆς σῆς καὶ πλάνης, ὡς 
φιλοσοφέων γῆν πολλὴν θεωρίης εἵνεκεν ἐπελήλυθας: νῦν ὦν ἐπειρέσθαι με ἵμερος ἐπῆλθέ σε 
εἴ τινα ἤδη πάντων εἶδες ὀλβιώτατον.’ [3] ὃ μὲν ἐλπίζων εἶναι ἀνθρώπων ὀλβιώτατος ταῦτα 
ἐπειρώτα: Σόλων δὲ οὐδὲν ὑποθωπεύσας ἀλλὰ τῷ ἐόντι χρησάμενος λέγει ‘ὦ βασιλεῦ, Τέλλον 
Ἀθηναῖον.’ [4] ἀποθωμάσας δὲ Κροῖσος τὸ λεχθὲν εἴρετο ἐπιστρεφέως: ‘κοίῃ δὴ κρίνεις 
Τέλλον εἶναι ὀλβιώτατον;’ ὁ δὲ εἶπε ‘Τέλλῳ τοῦτο μὲν τῆς πόλιος εὖ ἡκούσης παῖδες ἦσαν 
καλοί τε κἀγαθοί, καί σφι εἶδε ἅπασι τέκνα ἐκγενόμενα καὶ πάντα παραμείναντα: τοῦτο δὲ τοῦ 
βίου εὖ ἥκοντι, ὡς τὰ παρ᾽ ἡμῖν, τελευτὴ τοῦ βίου λαμπροτάτη ἐπεγένετο: [5] γενομένης γὰρ 
Ἀθηναίοισι μάχης πρὸς τοὺς ἀστυγείτονας ἐν Ἐλευσῖνι, βοηθήσας καὶ τροπὴν ποιήσας τῶν 
πολεμίων ἀπέθανε κάλλιστα, καί μιν Ἀθηναῖοι δημοσίῃ τε ἔθαψαν αὐτοῦ τῇ περ ἔπεσε καὶ 
ἐτίμησαν μεγάλως.’ [1,31,1] ὣς δὲ τὰ κατὰ τὸν Τέλλον προετρέψατο ὁ Σόλων τὸν Κροῖσον 
εἴπας πολλά τε καὶ ὀλβία, ἐπειρώτα τίνα δεύτερον μετ᾽ ἐκεῖνον ἴδοι, δοκέων πάγχυ δευτερεῖα 
γῶν οἴσεσθαι. ὃ δ᾽ εἶπε ‘Κλέοβίν τε καὶ Βίτωνα. [2] τούτοισι γὰρ ἐοῦσι γένος Ἀργείοισι βίος τε 
ἀρκέων ὑπῆν, καὶ πρὸς τούτῳ ῥώμη σώματος τοιήδε: ἀεθλοφόροι τε ἀμφότεροι ὁμοίως ἦσαν, 

καὶ δὴ καὶ λέγεται ὅδε ὁ λόγος. ἐούσης ὁρτῆς τῇ Ἥρῃ τοῖσι Ἀργείοισι ἔδεε πάντως τὴν μητέρα 
αὐτῶν ζεύγεϊ κομισθῆναι ἐς τὸ ἱρόν, οἱ δέ σφι βόες ἐκ τοῦ ἀγροῦ οὐ παρεγίνοντο ἐν ὥρῃ: 
ἐκκληιόμενοι δὲ τῇ ὥρῃ οἱ νεηνίαι ὑποδύντες αὐτοὶ ὑπὸ τὴν ζεύγλην εἷλκον τὴν ἅμαξαν, ἐπὶ 
τῆς ἁμάξης δέ σφι ὠχέετο ἡ μήτηρ: σταδίους δὲ πέντε καὶ τεσσεράκοντα διακομίσαντες 
ἀπίκοντο ἐς τὸ ἱρόν. [3] ταῦτα δέ σφι ποιήσασι καὶ ὀφθεῖσι ὑπὸ τῆς πανηγύριος τελευτὴ τοῦ 
βίου ἀρίστη ἐπεγένετο, διέδεξέ τε ἐν τούτοισι ὁ θεὸς ὡς ἄμεινον εἴη ἀνθρώπῳ τεθνάναι μᾶλλον 
ἢ ζώειν. Ἀργεῖοι μὲν γὰρ περιστάντες ἐμακάριζον τῶν νεηνιέων τὴν ῥώμην, αἱ δὲ Ἀργεῖαι τὴν 
μητέρα αὐτῶν, οἵων τέκνων ἐκύρησε: [4] ἡ δὲ μήτηρ περιχαρής ἐοῦσα τῷ τε ἔργῳ καὶ τῇ φήμῃ, 
στᾶσα ἀντίον τοῦ ἀγάλματος εὔχετο Κλεόβι τε καὶ Βίτωνι τοῖσι ἑωυτῆς τέκνοισι, οἵ μιν 
ἐτίμησαν μεγάλως, τὴν θεὸν δοῦναι τὸ ἀνθρώπῳ τυχεῖν ἄριστον ἐστί. [5] μετὰ ταύτην δὲ τὴν 
εὐχὴν ὡς ἔθυσάν τε καὶ εὐωχήθησαν, κατακοιμηθέντες ἐν αὐτῷ τῷ ἱρῷ οἱ νεηνίαι οὐκέτι 
ἀνέστησαν ἀλλ᾽ ἐν τέλεϊ τούτῳ ἔσχοντο. Ἀργεῖοι δὲ σφέων εἰκόνας ποιησάμενοι ἀνέθεσαν ἐς 
Δελφοὺς ὡς ἀριστῶν γενομένων.’ [1,32,1] Σόλων μὲν δὴ εὐδαιμονίης δευτερεῖα ἔνεμε τούτοισι, 
Κροῖσος δὲ σπερχθεὶς εἶπε ‘ὦ ξεῖνε Ἀθηναῖε, ἡ δ᾽ ἡμετέρη εὐδαιμονίη οὕτω τοι ἀπέρριπται ἐς 
τὸ μηδὲν ὥστε οὐδὲ ἰδιωτέων ἀνδρῶν ἀξίους ἡμέας ἐποίησας;’ ὁ δὲ εἶπε ‘ὦ Κροῖσε, 
ἐπιστάμενόν με τὸ θεῖον πᾶν ἐὸν φθονερόν τε καὶ ταραχῶδες ἐπειρωτᾷς ἀνθρωπηίων 
πρηγμάτων πέρι. [2] ἐν γὰρ τῷ μακρῷ χρόνῳ πολλὰ μὲν ἐστὶ ἰδεῖν τὰ μή τις ἐθέλει, πολλὰ δὲ 
καὶ παθεῖν. ἐς γὰρ ἑβδομήκοντα ἔτεα οὖρον τῆς ζόης ἀνθρώπῳ προτίθημι. [3] οὗτοι ἐόντες 
ἐνιαυτοὶ ἑβδομήκοντα παρέχονται ἡμέρας διηκοσίας καὶ πεντακισχιλίας καὶ δισμυρίας, 
ἐμβολίμου μηνὸς μὴ γινομένου: εἰ δὲ δὴ ἐθελήσει τοὔτερον τῶν ἐτέων μηνὶ μακρότερον 
γίνεσθαι, ἵνα δὴ αἱ ὧραι συμβαίνωσι παραγινόμεναι ἐς τὸ δέον, μῆνες μὲν παρὰ τὰ 
ἑβδομήκοντα ἔτεα οἱ ἐμβόλιμοι γίνονται τριήκοντα πέντε, ἡμέραι δὲ ἐκ τῶν μηνῶν τούτων 
χίλιαι πεντήκοντα. [4] τουτέων τῶν ἁπασέων ἡμερέων τῶν ἐς τὰ ἑβδομήκοντα ἔτεα, ἐουσέων 
πεντήκοντα καὶ διηκοσιέων καὶ ἑξακισχιλιέων καὶ δισμυριέων, ἡ ἑτέρη αὐτέων τῇ ἑτέρῃ ἡμέρῃ 
τὸ παράπαν οὐδὲν ὅμοιον προσάγει πρῆγμα. οὕτω ὦν Κροῖσε πᾶν ἐστὶ ἄνθρωπος συμφορή. [5] 
ἐμοὶ δὲ σὺ καὶ πλουτέειν μέγα φαίνεαι καὶ βασιλεὺς πολλῶν εἶναι ἀνθρώπων: ἐκεῖνο δὲ τὸ εἴρεό 
με, οὔκω σε ἐγὼ λέγω, πρὶν τελευτήσαντα καλῶς τὸν αἰῶνα πύθωμαι. οὐ γάρ τι ὁ μέγα πλούσιος 
μᾶλλον τοῦ ἐπ᾽ ἡμέρην ἔχοντος ὀλβιώτερος ἐστί, εἰ μή οἱ τύχη ἐπίσποιτο πάντα καλὰ ἔχοντα 
εὖ τελευτῆσαὶ τὸν βίον. πολλοὶ μὲν γὰρ ζάπλουτοι ἀνθρώπων ἀνόλβιοι εἰσί, πολλοὶ δὲ μετρίως 
ἔχοντες βίου εὐτυχέες. [6] ὁ μὲν δὴ μέγα πλούσιος ἀνόλβιος δὲ δυοῖσι προέχει τοῦ εὐτυχέος 
μοῦνον, οὗτος δὲ τοῦ πλουσίου καὶ ἀνόλβου πολλοῖσι: ὃ μὲν ἐπιθυμίην ἐκτελέσαι καί ἄτην 
μεγάλην προσπεσοῦσαν ἐνεῖκαι δυνατώτερος, ὁ δὲ τοῖσιδε προέχει ἐκείνου: ἄτην μὲν καὶ 
ἐπιθυμίην οὐκ ὁμοίως δυνατὸς ἐκείνῳ ἐνεῖκαι, ταῦτα δὲ ἡ εὐτυχίη οἱ ἀπερύκει, ἄπηρος δὲ ἐστί, 
ἄνουσος, ἀπαθὴς κακῶν, εὔπαις, εὐειδής. [7] εἰ δὲ πρὸς τούτοισι ἔτι τελευτήσῃ τὸν βίον εὖ, 
οὗτος ἐκεῖνος τὸν σὺ ζητέεις, ὁ ὄλβιος κεκλῆσθαι ἄξιος ἐστί: πρὶν δ᾽ ἂν τελευτήσῃ, ἐπισχεῖν, 
μηδὲ καλέειν κω ὄλβιον ἀλλ᾽ εὐτυχέα. [8] τὰ πάντα μέν νυν ταῦτα συλλαβεῖν ἄνθρωπον ἐόντα 
ἀδύνατον ἐστί, ὥσπερ χωρῇ οὐδεμία καταρκέει πάντα ἑωυτῇ παρέχουσα, ἀλλὰ ἄλλο μὲν ἔχει 
ἑτέρου δὲ ἐπιδέεται: ἣ δὲ ἂν τὰ πλεῖστα ἔχῃ, αὕτη ἀρίστη. ὣς δὲ καὶ ἀνθρώπου σῶμα ἓν οὐδὲν 
αὔταρκες ἐστί: τὸ μὲν γὰρ ἔχει, ἄλλου δὲ ἐνδεές ἐστι: [9] ὃς δ᾽ ἂν αὐτῶν πλεῖστα ἔχων διατελέῃ 
καὶ ἔπειτα τελευτήσῃ εὐχαρίστως τὸν βίον, οὗτος παρ᾽ ἐμοὶ τὸ οὔνομα τοῦτο ὦ βασιλεῦ δίκαιος 
ἐστὶ φέρεσθαι. σκοπέειν δὲ χρὴ παντὸς χρήματος τὴν τελευτήν, κῇ ἀποβήσεται: πολλοῖσι γὰρ 
δὴ ὑποδέξας ὄλβον ὁ θεὸς προρρίζους ἀνέτρεψε.’ [1,33,1] ταῦτα λέγων τῷ Κροίσῳ οὔ κως οὔτε 
ἐχαρίζετο, οὔτε λόγου μιν ποιησάμενος οὐδενὸς ἀποπέμπεται, κάρτα δόξας ἀμαθέα εἶναι, ὃς τὰ 
παρεόντα ἀγαθὰ μετεὶς τὴν τελευτὴν παντὸς χρήματος ὁρᾶν ἐκέλευε. […] 
[1,71,1] Κροῖσος δὲ ἁμαρτὼν τοῦ χρησμοῦ ἐποιέετο στρατηίην ἐς Καππαδοκίην, ἐλπίσας 
καταιρήσειν Κῦρόν τε καὶ τὴν Περσέων δύναμιν. [2] παρασκευαζομένου δὲ Κροίσου 



  

50 

 

στρατεύεσθαι ἐπὶ Πέρσας, τῶν τις Λυδῶν νομιζόμενος καὶ πρόσθε εἶναι σοφός, ἀπὸ δὲ ταύτης 
τῆς γνώμης καὶ τὸ κάρτα οὔνομα ἐν Λυδοῖσι ἔχων, συνεβούλευσε Κροίσῳ τάδε: οὔνομά οἱ ἦν 
Σάνδανις. ‘ὦ βασιλεῦ, ἐπ᾽ ἄνδρας τοιούτους στρατεύεσθαι παρασκευάζεαι, οἳ σκυτίνας μὲν 
ἀναξυρίδας σκυτίνην δὲ τὴν ἄλλην ἐσθῆτα φορέουσι, σιτέονται δὲ οὐκ ὅσα ἐθέλουσι ἀλλ᾽ ὅσα 
ἔχουσι, χώρην ἔχοντες τρηχέαν. [3] πρὸς δὲ οὐκ οἴνῳ διαχρέωνται ἀλλὰ ὑδροποτέουσι, οὐ σῦκα 
δὲ ἔχουσι τρώγειν, οὐκ ἄλλο ἀγαθὸν οὐδέν. τοῦτο μὲν δή, εἰ νικήσεις, τί σφέας ἀπαιρήσεαι, 
τοῖσί γε μὴ ἔστι μηδέν; τοῦτο δέ, ἢν νικηθῇς, μάθε ὅσα ἀγαθὰ ἀποβαλέεις: γευσάμενοι γὰρ τῶν 
ἡμετέρων ἀγαθῶν περιέξονται οὐδὲ ἀπωστοὶ ἔσονται. [4] ἐγὼ μέν νυν θεοῖσι ἔχω χάριν, οἳ οὐκ 
ἐπὶ νόον ποιέουσι Πέρσῃσι στρατεύεσθαι ἐπὶ Λυδούς.’ ταῦτα λέγων οὐκ ἔπειθε τὸν Κροῖσον. 
Πέρσῃσι γάρ, πρὶν Λυδοὺς καταστρέψασθαι, ἦν οὔτε ἁβρὸν οὔτε ἀγαθὸν οὐδέν. [1,72,1] οἱ δὲ 
Καππαδόκαι ὑπὸ Ἑλλήνων Σύριοι ὀνομάζονται: ἦσαν δὲ οἱ Σύριοι οὗτοι τὸ μὲν πρότερον ἢ 
Πέρσας ἄρξαι Μήδων κατήκοοι, τότε δὲ Κύρου. [2] ὁ γὰρ οὖρος ἦν τῆς τε Μηδικῆς ἀρχῆς καὶ 
τῆς Λυδικῆς ὁ Ἅλυς ποταμός, ὃς ῥέει ἐξ Ἀρμενίου ὄρεος διὰ Κιλίκων, μετὰ δὲ Ματιηνοὺς μὲν 
ἐν δεξιῇ ἔχει ῥέων, ἐκ δὲ τοῦ ἑτέρου Φρύγας: παραμειβόμενος δὲ τούτους καὶ ῥέων ἄνω πρὸς 
βορέην ἄνεμον ἔνθεν μὲν Συρίους Καππαδόκας ἀπέργει, ἐξ εὐωνύμου δὲ Παφλαγόνας. [3] 
οὕτω ὁ Ἅλυς ποταμὸς ἀποτάμνει σχεδὸν πάντα τῆς Ἀσίης τὰ κάτω ἐκ θαλάσσης τῆς ἀντίον 
Κύπρου ἐς τὸν Εὔξεινον πόντον. ἔστι δὲ αὐχὴν οὗτος τῆς χώρης ταύτης ἁπάσης: μῆκος ὁδοῦ 
εὐζώνῳ ἀνδρὶ πέντε ἡμέραι ἀναισιμοῦνται. [1,73,1] ἐστρατεύετο δὲ ὁ Κροῖσος ἐπὶ τὴν 
Καππαδοκίην τῶνδε εἵνεκα, καὶ γῆς ἱμέρῳ προσκτήσασθαι πρὸς τὴν ἑωυτοῦ μοῖραν 
βουλόμενος, καὶ μάλιστα τῷ χρηστηρίῳ πίσυνος ἐὼν καὶ τίσασθαι θέλων ὑπὲρ Ἀστυάγεος 
Κῦρον. [2] Ἀστυάγεα γὰρ τὸν Κυαξάρεω, ἐόντα Κροίσου μὲν γαμβρὸν Μήδων δὲ βασιλέα, 
Κῦρος ὁ Καμβύσεω καταστρεψάμενος εἶχε, γενόμενον γαμβρὸν Κροίσῳ ὧδε. [3] Σκυθέων τῶν 
νομάδων εἴλῃ ἀνδρῶν στασιάσασα ὑπεξῆλθε ἐς γῆν τὴν Μηδικήν: ἐτυράννευε δὲ τὸν χρόνον 
τοῦτον Μήδων Κυαξάρης ὁ Φραόρτεω τοῦ Δηιόκεω, ὃς τοὺς Σκύθας τούτους τὸ μὲν πρῶτον 
περιεῖπε εὖ ὡς ἐόντας ἱκέτας: ὥστε δὲ περὶ πολλοῦ ποιεόμενος αὐτούς, παῖδάς σφι παρέδωκε 
τὴν γλῶσσάν τε ἐκμαθεῖν καὶ τὴν τέχνην τῶν τόξων. [4] χρόνου δὲ γενομένου, καὶ αἰεὶ 
φοιτεόντων τῶν Σκυθέων ἐπ᾽ ἄγρην καὶ αἰεί τι φερόντων, καὶ κοτε συνήνεικε ἑλεῖν σφεας 
μηδέν: νοστήσαντας δὲ αὐτοὺς κεινῇσι χερσὶ ὁ Κυαξάρης (ἦν γάρ, ὡς διέδεξε, ὀργὴν ἄκρος) 
τρηχέως κάρτα περιέσπε ἀεικείῃ. [5] οἳ δὲ ταῦτα πρὸς Κυαξάρεω παθόντες, ὥστε ἀνάξια σφέων 
αὐτῶν πεπονθότες, ἐβούλευσαν τῶν παρὰ σφίσι διδασκομένων παίδων ἕνα κατακόψαι, 
σκευάσαντες δὲ αὐτὸν ὥσπερ ἐώθεσαν καὶ τὰ θηρία σκευάζειν, Κυαξάρῃ δοῦναι φέροντες ὡς 
ἄγρην δῆθεν, δόντες δὲ τὴν ταχίστην κομίζεσθαι παρὰ Ἀλυάττεα τὸν Σαδυάττεω ἐς Σάρδις. [6] 
ταῦτα καὶ ἐγένετο. καὶ γὰρ Κυαξάρης καὶ οἱ παρεόντες δαιτυμόνες τῶν κρεῶν τούτων 
ἐπάσαντο, καὶ οἱ Σκύθαι ταῦτα ποιήσαντες Ἀλυάττεω ἱκέται ἐγένοντο. [1,74,1] μετὰ δὲ ταῦτα, 
οὐ γὰρ δὴ ὁ Ἀλυάττης ἐξεδίδου τοὺς Σκύθας ἐξαιτέοντι Κυαξάρῃ, πόλεμος τοῖσι Λυδοῖσι καὶ 
τοῖσι Μήδοισι ἐγεγόνεε ἐπ᾽ ἔτεα πέντε, ἐν τοῖσι πολλάκις μὲν οἱ Μῆδοι τοὺς Λυδοὺς ἐνίκησαν, 
πολλάκις δὲ οἱ Λυδοὶ τοὺς Μήδους, ἐν δὲ καὶ νυκτομαχίην τινὰ ἐποιήσαντο: [2] διαφέρουσι δέ 
σφι ἐπὶ ἴσης τὸν πόλεμον τῷ ἕκτῳ ἔτεϊ συμβολῆς γενομένης συνήνεικε ὥστε τῆς μάχης 
συνεστεώσης τὴν ἡμέρην ἐξαπίνης νύκτα γενέσθαι. τὴν δὲ μεταλλαγὴν ταύτην τῇ ἡμέρης 
Θαλῆς ὁ Μιλήσιος τοῖσι Ἴωσι προηγόρευσε ἔσεσθαι, οὖρον προθέμενος ἐνιαυτὸν τοῦτον ἐν τῷ 
δὴ καὶ ἐγένετο ἡ μεταβολή. [3] οἱ δὲ Λυδοί τε καὶ οἱ Μῆδοι ἐπείτε εἶδον νύκτα ἀντὶ ἡμέρης 
γενομένην, τῆς μάχης τε ἐπαύσαντο καὶ μᾶλλόν τι ἔσπευσαν καὶ ἀμφότεροι εἰρήνην ἑωυτοῖσι 

γενέσθαι. οἱ δὲ συμβιβάσαντες αὐτοὺς ἦσαν οἵδε, Συέννεσίς τε ὁ Κίλιξ καὶ Λαβύνητος ὁ 
Βαβυλώνιος. [4] οὗτοί σφι καὶ τὸ ὅρκιον οἱ σπεύσαντες γενέσθαι ἦσαν καὶ γάμων ἐπαλλαγὴν 
ἐποίησαν: Ἀλυάττεα γὰρ ἔγνωσαν δοῦναι τὴν θυγατέρα Ἀρύηνιν Ἀστυάγεϊ τῷ Κυαξάρεω παιδί: 
ἄνευ γὰρ ἀναγκαίης ἰσχυρῆς συμβάσιες ἰσχυραὶ οὐκ ἐθέλουσι συμμένειν. [5] ὅρκια δὲ ποιέεται 
ταῦτα τὰ ἔθνεα τὰ πέρ τε Ἕλληνες, καὶ πρὸς τούτοισι, ἐπεὰν τοὺς βραχίονας ἐπιτάμωνται ἐς 
τὴν ὁμοχροίην, τὸ αἷμα ἀναλείχουσι ἀλλήλων. [1,75,1] τοῦτον δὴ ὦν τὸν Ἀστυάγεα Κῦρος 
ἐόντα ἑωυτοῦ μητροπάτορα καταστρεψάμενος ἔσχε δι᾽ αἰτίην τὴν ἐγὼ ἐν τοῖσι ὀπίσω λόγοισι 
σημανέω: [2] τὰ Κροῖσος ἐπιμεμφόμενος τῷ Κύρῳ ἔς τε τὰ χρηστήρια ἔπεμπε εἰ στρατεύηται 
ἐπὶ Πέρσας, καὶ δὴ καὶ ἀπικομένου χρησμοῦ κιβδήλου, ἐλπίσας πρὸς ἑωυτοῦ τὸν χρησμὸν 
εἶναι, ἐστρατεύετο ἐς τὴν Περσέων μοῖραν. [3] ὡς δὲ ἀπίκετο ἐπὶ τὸν Ἅλυν ποταμὸν ὁ Κροῖσος, 
τὸ ἐνθεῦτεν, ὡς μὲν ἐγὼ λέγω, κατὰ τὰς ἐούσας γεφύρας διεβίβασε τὸν στρατόν, ὡς δὲ ὁ πολλὸς 
λόγος Ἑλλήνων, Θαλῆς οἱ ὁ Μιλήσιος διεβίβασε. [4] ἀπορέοντος γὰρ Κροίσου ὅκως οἱ 
διαβήσεται τὸν ποταμὸν ὁ στρατός (οὐ γὰρ δὴ εἶναι κω τοῦτον τὸν χρόνον τὰς γεφύρας ταύτας) 
λέγεται παρεόντα τὸν Θαλῆν ἐν τῷ στρατοπέδῳ ποιῆσαι αὐτῷ τὸν ποταμὸν ἐξ ἀριστερῆς χειρὸς 
ῥέοντα τοῦ στρατοῦ καὶ ἐκ δεξιῆς ῥέειν, ποιῆσαι δὲ ὧδε: [5] ἄνωθεν τοῦ στρατοπέδου 
ἀρξάμενον διώρυχα βαθέαν ὀρύσσειν, ἄγοντα μηνοειδέα, ὅκως ἂν τὸ στρατόπεδον ἱδρυμένον 
κατὰ νώτου λάβοι, ταύτῃ κατὰ τὴν διώρυχα ἐκτραπόμενος ἐκ τῶν ἀρχαίων ῥεέθρων, καὶ αὖτις 
παραμειβόμενος τὸ στρατόπεδον ἐς τὰ ἀρχαῖα ἐσβάλλοι: ὥστε ἐπείτε καὶ ἐσχίσθη τάχιστα ὁ 
ποταμός, ἀμφοτέρῃ διαβατὸς ἐγένετο, [6] οἳ δὲ καὶ τὸ παράπαν λέγουσι καὶ τὸ ἀρχαῖον ῥέεθρον 
ἀποξηρανθῆναι. ἀλλὰ τοῦτο μὲν οὐ προσίεμαι: κῶς γὰρ ὀπίσω πορευόμενοι διέβησαν αὐτόν; 
[1,76,1] Κροῖσος δὲ ἐπείτε διαβὰς σὺν τῷ στρατῷ ἀπίκετο τῆς Καππαδοκίης ἐς τὴν Πτερίην 
καλεομένην (ἡ δὲ Πτερίη ἐστὶ τῆς χώρης ταύτης τὸ ἰσχυρότατον, κατὰ Σινώπην πόλιν τὴν ἐν 
Εὐξείνῳ πόντῳ μάλιστά κῃ κειμένη), ἐνθαῦτα ἐστρατοπεδεύετο φθείρων τῶν Συρίων τοὺς 
κλήρους: [2] καὶ εἷλε μὲν τῶν Πτερίων τὴν πόλιν καὶ ἠνδραποδίσατο, εἷλε δὲ τὰς περιοικίδας 
αὐτῆς πάσας, Συρίους τε οὐδὲν ἐόντας αἰτίους ἀναστάτους ἐποίησε. Κῦρος δὲ ἀγείρας τὸν 
ἑωυτοῦ στρατὸν καὶ παραλαβὼν τοὺς μεταξὺ οἰκέοντας πάντας ἠντιοῦτο Κροίσῳ. [3] πρὶν δὲ 
ἐξελαύνειν ὁρμῆσαι τὸν στρατόν, πέμψας κήρυκας ἐς τοὺς Ἴωνας ἐπειρᾶτο σφέας ἀπὸ Κροίσου 
ἀπιστάναι. Ἴωνες μέν νυν οὐκ ἐπείθοντο. Κῦρος δὲ ὡς ἀπίκετο καὶ ἀντεστρατοπεδεύσατο 
Κροίσῳ, ἐνθαῦτα ἐν τῇ Πτερίῃ χωρῇ ἐπειρῶντο κατὰ τὸ ἰσχυρὸν ἀλλήλων. [4] μάχης δὲ 
καρτερῆς γενομένης καὶ πεσόντων ἀμφοτέρων πολλῶν, τέλος οὐδέτεροι νικήσαντες διέστησαν 
νυκτὸς ἐπελθούσης. καὶ τὰ μὲν στρατόπεδα ἀμφότερα οὕτω ἠγωνίσατο. [1,77,1] Κροῖσος δὲ 
μεμφθεὶς κατὰ τὸ πλῆθος τὸ ἑωυτοῦ στράτευμα (ἦν γάρ οἱ ὁ συμβαλὼν στρατὸς πολλὸν 
ἐλάσσων ἢ ὁ Κύρου), τοῦτο μεμφθείς, ὡς τῇ ὑστεραίῃ οὐκ ἐπειρᾶτο ἐπιὼν ὁ Κῦρος, ἀπήλαυνε 
ἐς τὰς Σάρδις ἐν νόῳ ἔχων παρακαλέσας μὲν Αἰγυπτίους κατὰ τὸ ὅρκιον [2] ἐποιήσατο γὰρ καὶ 
πρὸς Ἄμασιν βασιλεύοντα Αἰγύπτου συμμαχίην πρότερον ἤ περ πρὸς Λακεδαιμονίους） , 
μεταπεμψάμενος δὲ καὶ Βαβυλωνίους καὶ γὰρ πρὸς τούτους αὐτῷ ἐπεποίητο συμμαχίη, 
ἐτυράννευε δὲ τὸν χρόνον τοῦτον τῶν Βαβυλωνίων Λαβύνητος, [3] ἐπαγγείλας δὲ καὶ 
Λακεδαιμονίοισι παρεῖναι ἐς χρόνον ῥητόν ἁλίσας τε δὴ τούτους καὶ τὴν ἑωυτοῦ συλλέξας 
στρατιὴν ἐνένωτο τὸν χειμῶνα παρείς, ἅμα τῷ ἔαρι στρατεύειν ἐπὶ τοὺς Πέρσας. [4] καὶ ὃ μὲν 
ταῦτα φρονέων, ὡς ἀπίκετο ἐς τὰς Σάρδις, ἔπεμπε κήρυκας κατὰ τὰς συμμαχίας προερέοντας 
ἐς πέμπτον μῆνα συλλέγεσθαι ἐς Σάρδις: τὸν δὲ παρεόντα καὶ μαχεσάμενον στρατὸν Πέρσῃσι, 
ὃς ἦν αὐτοῦ ξεινικός, πάντα ἀπεὶς διεσκέδασε οὐδαμὰ ἐλπίσας μὴ κοτε ἄρα ἀγωνισάμενος οὕτω 

παραπλησίως Κῦρος ἐλάσῃ ἐπὶ Σάρδις. [1,78,1] ταῦτα ἐπιλεγομένῳ Κροίσῳ τὸ προάστειον πᾶν 
ὀφίων ἐνεπλήσθη: φανέντων δὲ αὐτῶν οἱ ἵπποι μετιέντες τὰς νομὰς νέμεσθαι φοιτέοντες 
κατήσθιον. ἰδόντι δὲ τοῦτο Κροίσῳ, ὥσπερ καὶ ἦν ἔδοξε τέρας εἶναι: [2] αὐτίκα δὲ ἔπεμπε 
θεοπρόπους ἐς τῶν ἐξηγητέων Τελμησσέων. ἀπικομένοισι δὲ τοῖσι θεοπρόποισι καὶ μαθοῦσι 
πρὸς Τελμησσέων τὸ θέλει σημαίνειν τὸ τέρας, οὐκ ἐξεγένετο Κροίσῳ ἀπαγγεῖλαι: πρὶν γὰρ ἢ 
ὀπίσω σφέας ἀναπλῶσαι ἐς τὰς Σάρδις ἥλω ὁ Κροῖσος. [3] Τελμησσέες μέντοι τάδε ἔγνωσαν, 
στρατὸν ἀλλόθροον προσδόκιμον εἶναι Κροίσῳ ἐπὶ τὴν χώρην, ἀπικόμενον δὲ τοῦτον 
καταστρέψεσθαι τοὺς ἐπιχωρίους, λέγοντες ὄφιν εἶναι γῆς παῖδα, ἵππον δὲ πολέμιόν τε καὶ 
ἐπήλυδα. Τελμησσέες μέν νυν ταῦτα ὑπεκρίναντο Κροίσῳ ἤδη ἡλωκότι, οὐδὲν κω εἰδότες τῶν 
ἦν περὶ Σάρδις τε καὶ αὐτὸν Κροῖσον. [1,79,1] Κῦρος δὲ αὐτίκα ἀπελαύνοντος Κροίσου μετὰ 
τὴν μάχην τὴν γενομένην ἐν τῇ Πτερίῃ, μαθὼν ὡς ἀπελάσας μέλλοι Κροῖσος διασκεδᾶν τὸν 
στρατόν, βουλευόμενος εὕρισκε πρῆγμά οἷ εἶναι ἐλαύνειν ὡς δύναιτο τάχιστα ἐπὶ τὰς Σάρδις, 
πρὶν ἢ τὸ δεύτερον ἁλισθῆναι τῶν Λυδῶν τὴν δύναμιν. [2] ὡς δέ οἱ ταῦτα ἔδοξε, καὶ ἐποίεε 
κατὰ τάχος: ἐλάσας γὰρ τὸν στρατὸν ἐς τὴν Λυδίην αὐτὸς ἄγγελος Κροίσῳ ἐληλύθεε. ἐνθαῦτα 
Κροῖσος ἐς ἀπορίην πολλὴν ἀπιγμένος, ὥς οἱ παρὰ δόξαν ἔσχε τὰ πρήγματα ἢ ὡς αὐτὸς 
κατεδόκεε, ὅμως τοὺς Λυδοὺς ἐξῆγε ἐς μάχην. [3] ἦν δὲ τοῦτον τὸν χρόνον ἔθνος οὐδὲν ἐν τῇ 
Ἀσίῃ οὔτε ἀνδρηιότερον οὔτε ἀλκιμώτερον τοῦ Λυδίου. ἡ δὲ μάχη σφέων ἦν ἀπ᾽ ἵππων, δόρατά 
τε ἐφόρεον μεγάλα, καὶ αὐτοὶ ἦσαν ἱππεύεσθαι ἀγαθοί. [1,80,1] ἐς τὸ πεδίον δὲ συνελθόντων 
τοῦτο τὸ πρὸ τοῦ ἄστεος ἐστὶ τοῦ Σαρδιηνοῦ, ἐὸν μέγα τε καὶ ψιλὸν （διὰ δὲ αὐτοῦ ποταμοὶ 
ῥέοντες καὶ ἄλλοι καὶ Ὕλλος συρρηγνῦσι ἐς τὸν μέγιστον, καλεόμενον δὲ Ἕρμον, ὃς ἐξ ὄρεος 
ἱροῦ μητρὸς Δινδυμήνης ῥέων ἐκδιδοῖ ἐς θάλασσαν κατὰ Φωκαίην πόλιν）, [2] ἐνθαῦτα ὁ 
Κῦρος ὡς εἶδε τοὺς Λυδοὺς ἐς μάχην τασσομένους, καταρρωδήσας τὴν ἵππον ἐποίησε Ἁρπάγου 
ὑποθεμένου ἀνδρὸς Μήδου τοιόνδε: ὅσαι τῷ στρατῷ τῷ ἑωυτοῦ εἵποντο σιτοφόροι τε καὶ 
σκευοφόροι κάμηλοι, ταύτας πάσας ἁλίσας καὶ ἀπελὼν τὰ ἄχθεα ἄνδρας ἐπ᾽ αὐτὰς ἀνέβησε 
ἱππάδα στολὴν ἐνεσταλμένους, σκευάσας δὲ αὐτοὺς προσέταξε τῆς ἄλλης στρατιῆς προϊέναι 
πρὸς τὴν Κροίσου ἵππον, τῇ δὲ καμήλῳ ἕπεσθαι τὸν πεζὸν στρατὸν ἐκέλευσε, ὄπισθε δὲ τοῦ 
πεζοῦ ἐπέταξε τὴν πᾶσαν ἵππον. [3] ὡς δέ οἱ πάντες διετετάχατο, παραίνεσε τῶν μὲν ἄλλων 
Λυδῶν μὴ φειδομένους κτείνειν πάντα τὸν ἐμποδὼν γινόμενον, Κροῖσον δὲ αὐτὸν μὴ κτείνειν, 
μηδὲ ἢν συλλαμβανόμενος ἀμύνηται. [4] ταῦτα μὲν παραίνεσε, τὰς δὲ καμήλους ἔταξε ἀντία 
τῆς ἵππου τῶνδε εἵνεκεν: κάμηλον ἵππος φοβέεται, καὶ οὐκ ἀνέχεται οὔτε τὴν ἰδέην αὐτοῦ 
ὁρέων οὔτε τὴν ὀδμὴν ὀσφραινόμενος. αὐτοῦ δὴ ὦν τούτου εἵνεκεν ἐσεσόφιστο, ἵνα τῷ Κροίσῳ 
ἄχρηστον ᾖ τὸ ἱππικόν, τῷ δή τι καὶ ἐπεῖχε ἐλλάμψεσθαι ὁ Λυδός. [5] ὡς δὲ καὶ συνήισαν ἐς 
τὴν μάχην, ἐνθαῦτα ὡς ὤσφροντο τάχιστα τῶν καμήλων οἱ ἵπποι καὶ εἶδον αὐτάς, ὀπίσω 
ἀνέστρεφον, διέφθαρτό τε τῷ Κροίσῳ ἡ ἐλπίς. [6] οὐ μέντοι οἵ γε Λυδοὶ τὸ ἐνθεῦτεν δειλοὶ 
ἦσαν, ἀλλ᾽ ὡς ἔμαθον τὸ γινόμενον, ἀποθορόντες ἀπὸ τῶν ἵππων πεζοὶ τοῖσι Πέρσῃσι 
συνέβαλλον. χρόνῳ δὲ πεσόντων ἀμφοτέρων πολλῶν ἐτράποντο οἱ Λυδοί, κατειληθέντες δὲ ἐς 
τὸ τεῖχος ἐπολιορκέοντο ὑπὸ τῶν Περσέων. [1,81,1] τοῖσι μὲν δὴ κατεστήκεε πολιορκίη. 
Κροῖσος δὲ δοκέων οἱ χρόνον ἐπὶ μακρὸν ἔσεσθαι τὴν πολιορκίην ἔπεμπε ἐκ τοῦ τείχεος ἄλλους 
ἀγγέλους ἐς τὰς συμμαχίας. οἱ μὲν γὰρ πρότεροι διεπέμποντο ἐς πέμπτον μῆνα προερέοντες 
συλλέγεσθαι ἐς Σάρδις, τούτους δὲ ἐξέπεμπε τὴν ταχίστην δέεσθαι βοηθέειν ὡς 
πολιορκεομένου Κροίσου. [1,82,1] ἔς τε δὴ ὦν τὰς ἄλλας ἔπεμπε συμμαχίας καὶ δὴ καὶ ἐς 
Λακεδαίμονα. τοῖσι δὲ καὶ αὐτοῖσι τοῖσι Σπαρτιήτῃσι κατ᾽ αὐτὸν τοῦτον τὸν χρόνον 

συνεπεπτώκεε ἔρις ἐοῦσα πρὸς Ἀργείους περὶ χώρου καλεομένου Θυρέης: [2] τὰς γὰρ Θυρέας 
ταύτας ἐοῦσα τῆς Ἀργολίδος μοίρης ἀποταμόμενοι ἔσχον οἱ Λακεδαιμόνιοι. ἦν δὲ καὶ ἡ μέχρι 
Μαλέων ἡ πρὸς ἑσπέρην Ἀργείων, ἥ τε ἐν τῇ ἠπείρῳ χώρῇ καὶ ἡ Κυθηρίη νῆσος καὶ αἱ λοιπαὶ 
τῶν νήσων. [3] βοηθησάντων δὲ Ἀργείων τῇ σφετέρῃ ἀποταμνομένῃ, ἐνθαῦτα συνέβησαν ἐς 
λόγους συνελθόντες ὥστε τριηκοσίους ἑκατέρων μαχέσασθαι, ὁκότεροι δ᾽ ἂν περιγένωνται, 
τούτων εἶναι τὸν χῶρον: τὸ δὲ πλῆθος τοῦ στρατοῦ ἀπαλλάσσεσθαι ἑκάτερον ἐς τὴν ἑωυτοῦ 
μηδὲ παραμένειν ἀγωνιζομένων, τῶνδε εἵνεκεν ἵνα μὴ παρεόντων τῶν στρατοπέδων ὁρῶντες 
οἱ ἕτεροι ἑσσουμένους τοὺς σφετέρους ἀπαμύνοιεν. [4] συνθέμενοι ταῦτα ἀπαλλάσσοντο, 
λογάδες δὲ ἑκατέρων ὑπολειφθέντες συνέβαλον. μαχομένων δὲ σφέων καὶ γινομένων 
ἰσοπαλέων ὑπελείποντο ἐξ ἀνδρῶν ἑξακοσίων τρεῖς, Ἀργείων μὲν Ἀλκήνωρ τε καὶ Χρομίος, 
Λακεδαιμονίων δὲ Ὀθρυάδης: ὑπελείφθησαν δὲ οὗτοι νυκτὸς ἐπελθούσης. [5] οἱ μὲν δὴ δύο 
τῶν Ἀργείων ὡς νενικηκότες ἔθεον ἐς τὸ Ἄργος, ὁ δὲ τῶν Λακεδαιμονίων Ὀθρυάδης 
σκυλεύσας τοὺς Ἀργείων νεκροὺς καὶ προσφορήσας τὰ ὅπλα πρὸς τὸ ἑωυτοῦ στρατόπεδον ἐν 
τῇ τάξι εἶχε ἑωυτόν. ἡμέρῃ δὲ δευτέρῃ παρῆσαν πυνθανόμενοι ἀμφότεροι. [6] τέως μὲν δὴ 
αὐτοὶ ἑκάτεροι ἔφασαν νικᾶν, λέγοντες οἳ μὲν ὡς ἑωυτῶν πλεῦνες περιγεγόνασι, οἳ δὲ τοὺς μὲν 
ἀποφαίνοντες πεφευγότας, τὸν δὲ σφέτερον παραμείναντα καὶ σκυλεύσαντα τοὺς ἐκείνων 
νεκρούς: [7] τέλος δὲ ἐκ τῆς ἔριδος συμπεσόντες ἐμάχοντο, πεσόντων δὲ καὶ ἀμφοτέρων 
πολλῶν ἐνίκων Λακεδαιμόνιοι. Ἀργεῖοι μέν νυν ἀπὸ τούτου τοῦ χρόνου κατακειράμενοι τὰς 
κεφαλάς, πρότερον ἐπάναγκες κομῶντες, ἐποιήσαντο νόμον τε καὶ κατάρην μὴ πρότερον 
θρέψειν κόμην Ἀργείων μηδένα, μηδὲ τὰς γυναῖκάς σφι χρυσοφορήσειν, πρὶν Θυρέας 
ἀνασώσωνται. [8] Λακεδαιμόνιοι δὲ τὰ ἐναντία τούτων ἔθεντο νόμον: οὐ γὰρ κομῶντες πρὸ 
τούτου ἀπὸ τούτου κομᾶν. τὸν δὲ ἕνα λέγουσι τὸν περιλειφθέντα τῶν τριηκοσίων Ὀθρυάδην, 
αἰσχυνόμενον ἀπονοστέειν ἐς Σπάρτην τῶν οἱ συλλοχιτέων διεφθαρμένων, αὐτοῦ μιν ἐν τῇσι 
Θυρέῃσι καταχρήσασθαι ἑωυτόν. [1,83,1] τοιούτων δὲ τοῖσι Σπαρτιήτῃσι ἐνεστεώτων 
πρηγμάτων ἧκε ὁ Σαρδιηνὸς κῆρυξ δεόμενος Κροίσῳ βοηθέειν πολιορκεομένῳ. οἳ δὲ ὅμως, 
ἐπείτε ἐπύθοντο τοῦ κήρυκος, ὁρμέατο βοηθέειν. καί σφι ἤδη παρεσκευασμένοισι καὶ νεῶν 
ἐουσέων ἑτοίμων ἦλθε ἄλλη ἀγγελίη, ὡς ἡλώκοι τὸ τεῖχος τῶν Λυδῶν καὶ ἔχοιτο Κροῖσος 
ζωγρηθείς. οὕτω δὴ οὗτοι μὲν συμφορὴν ποιησάμενοι μεγάλην ἐπέπαυντο. [1,84,1] Σάρδιες δὲ 
ἥλωσαν ὧδε. ἐπειδὴ τεσσερεσκαιδεκάτη ἐγένετο ἡμέρη πολιορκεομένῳ Κροίσῳ, Κῦρος τῇ 
στρατιῇ τῇ ἑωυτοῦ διαπέμψας ἱππέας προεῖπε τῷ πρώτῳ ἐπιβάντι τοῦ τείχεος δῶρα δώσειν. [2] 
μετὰ δὲ τοῦτο πειρησαμένης τῆς στρατιῆς ὡς οὐ προεχώρεε, ἐνθαῦτα τῶν ἄλλων πεπαυμένων 
ἀνὴρ Μάρδος ἐπειρᾶτο προσβαίνων, τῷ οὔνομα ἦν Ὑροιάδης, κατὰ τοῦτο τῆς ἀκροπόλιος τῇ 
οὐδεὶς ἐτέτακτο φύλακος: οὐ γὰρ ἦν δεινὸν κατὰ τοῦτο μὴ ἁλῷ κοτέ. [3] ἀπότομός τε γὰρ ἐστὶ 
ταύτῃ ἡ ἀκρόπολις καὶ ἄμαχος: τῇ οὐδὲ Μήλης ὁ πρότερον βασιλεὺς Σαρδίων μούνῃ οὐ 
περιήνεικε τὸν λέοντα τὸν οἱ ἡ παλλακὴ ἔτεκε, Τελμησσέων δικασάντων ὡς περιενειχθέντος 
τοῦ λέοντος τὸ τεῖχος ἔσονται Σάρδιες ἀνάλωτοι. ὁ δὲ Μήλης κατὰ τὸ ἄλλο τεῖχος περιενείκας, 
τῇ ἦν ἐπίμαχον τὸ χωρίον 1 τῆς ἀκροπόλιος, κατηλόγησε τοῦτο ὡς ἐὸν ἄμαχόν τε καὶ ἀπότομον: 
ἔστι δὲ πρὸς τοῦ Τμώλου τετραμμένον τῆς πόλιος. [4] ὁ ὦν δὴ Ὑροιάδης οὗτος ὁ Μάρδος ἰδὼν 
τῇ προτεραίῃ τῶν τινα Λυδῶν κατὰ τοῦτο τῆς ἀκροπόλιος καταβάντα ἐπὶ κυνέην ἄνωθεν 
κατακυλισθεῖσαν καὶ ἀνελόμενον, ἐφράσθη καὶ ἐς θυμὸν ἐβάλετο: [5] τότε δὲ δὴ αὐτός τε 
ἀναβεβήκεε καὶ κατ᾽ αὐτὸν ἄλλοι Περσέων ἀνέβαινον: προσβάντων δὲ συχνῶν οὕτω δὴ 
Σάρδιές τε ἡλώκεσαν καὶ πᾶν τὸ ἄστυ ἐπορθέετο. [1,85,1] κατ᾽ αὐτὸν δὲ Κροῖσον τάδε ἐγίνετο. 

ἦν οἱ παῖς, τοῦ καὶ πρότερον ἐπεμνήσθην, τὰ μὲν ἄλλα ἐπιεικής, ἄφωνος δέ. ἐν τῇ ὦν 
παρελθούσῃ εὐεστοῖ ὁ Κροῖσος τὸ πᾶν ἐς αὐτὸν ἐπεποιήκεε, ἄλλα τε ἐπιφραζόμενος, καὶ δὴ 
καὶ ἐς Δελφοὺς περὶ αὐτοῦ ἐπεπόμφεε χρησομένους. [2] ἡ δὲ Πυθίη οἱ εἶπε τάδε.  

“Λυδὲ γένος, πολλῶν βασιλεῦ, μέγα νήπιε Κροῖσε, 
μὴ βούλου πολύευκτον ἰὴν ἀνὰ δώματ᾽ ἀκούειν 

παιδὸς φθεγγομένου. τὸ δέ σοι πολὺ λώιον ἀμφὶς 
ἔμμεναι: αὐδήσει γὰρ ἐν ἤματι πρῶτον ἀνόλβῳ.“ 

[3] ἁλισκομένου δὴ τοῦ τείχεος, ἤιε γὰρ τῶν τις Περσέων ἀλλογνώσας Κροῖσον ὡς 
ἀποκτενέων, Κροῖσος μέν νυν ὁρέων ἐπιόντα ὑπὸ τῆς παρεούσης συμφορῆς παρημελήκεε, οὐδὲ 
τί οἱ διέφερε πληγέντι ἀποθανεῖν: [4] ὁ δὲ παῖς οὗτος ὁ ἄφωνος ὡς εἶδε ἐπιόντα τὸν Πέρσην, 
ὑπὸ δέους τε καὶ κακοῦ ἔρρηξε φωνήν, εἶπε δὲ ‘ὤνθρώπε, μὴ κτεῖνε Κροῖσον.’ οὗτος μὲν δὴ 
τοῦτο πρῶτον ἐφθέγξατο, μετὰ δὲ τοῦτο ἤδη ἐφώνεε τὸν πάντα χρόνον τῆς ζόης. [1,86,1] οἱ δὲ 
Πέρσαι τάς τε δὴ Σάρδις ἔσχον καὶ αὐτὸν Κροῖσον ἐζώγρησαν, ἄρξαντα ἔτεα τεσσερεσκαίδεκα 
καὶ τεσσερεσκαίδεκα ἡμέρας πολιορκηθέντα, κατὰ τὸ χρηστήριόν τε καταπαύσαντα τὴν 
ἑωυτοῦ μεγάλην ἀρχήν. λαβόντες δὲ αὐτὸν οἱ Πέρσαι ἤγαγον παρὰ Κῦρον. [2] ὁ δὲ συννήσας 
πυρὴν μεγάλην ἀνεβίβασε ἐπ᾽ αὐτὴν τὸν Κροῖσόν τε ἐν πέδῃσι δεδεμένον καὶ δὶς ἑπτὰ Λυδῶν 
παρ᾽ αὐτὸν παῖδας, ἐν νόῳ ἔχων εἴτε δὴ ἀκροθίνια ταῦτα καταγιεῖν θεῶν ὅτεῳ δή, εἴτε καὶ εὐχὴν 
ἐπιτελέσαι θέλων, εἴτε καὶ πυθόμενος τὸν Κροῖσον εἶναι θεοσεβέα τοῦδε εἵνεκεν ἀνεβίβασε ἐπὶ 
τὴν πυρήν, βουλόμενος εἰδέναι εἴ τίς μιν δαιμόνων ῥύσεται τοῦ μὴ ζῶντα κατακαυθῆναι. [3] 
τὸν μὲν δὴ ποιέειν ταῦτα: τῷ δὲ Κροίσῳ ἑστεῶτι ἐπὶ τῆς πυρῆς ἐσελθεῖν, καίπερ ἐν κακῷ ἐόντι 
τοσούτῳ, τὸ τοῦ Σόλωνος ὥς οἱ εἴη σὺν θεῷ εἰρημένον, τὸ μηδένα εἶναι τῶν ζωόντων ὄλβιον. 
ὡς δὲ ἄρα μιν προσστῆναι τοῦτο, ἀνενεικάμενόν τε καὶ ἀναστενάξαντα ἐκ πολλῆς ἡσυχίης ἐς 
τρὶς ὀνομάσαι ‘Σόλων.’ [4] καὶ τὸν Κῦρον ἀκούσαντα κελεῦσαι τοὺς ἑρμηνέας ἐπειρέσθαι τὸν 
Κροῖσον τίνα τοῦτον ἐπικαλέοιτο, καὶ τοὺς προσελθόντας ἐπειρωτᾶν: Κροῖσον δὲ τέως μὲν 
σιγὴν ἔχειν εἰρωτώμενον, μετὰ δὲ ὡς ἠναγκάζετο, εἰπεῖν ‘τὸν ἂν ἐγὼ πᾶσι τυράννοισι 
προετίμησα μεγάλων χρημάτων ἐς λόγους ἐλθεῖν.’ ὡς δέ σφι ἄσημα ἔφραζε, πάλιν ἐπειρώτων 
τὰ λεγόμενα. [5] λιπαρεόντων δὲ αὐτῶν καὶ ὄχλον παρεχόντων, ἔλεγε δὴ ὡς ἦλθε ἀρχὴν ὁ 
Σόλων ἐὼν Ἀθηναῖος, καὶ θεησάμενος πάντα τὸν ἑωυτοῦ ὄλβον ἀποφλαυρίσειε οἷα δὴ εἶπας, 
ὥς τε αὐτῷ πάντα ἀποβεβήκοι τῇ περ ἐκεῖνος εἶπε, οὐδέν τι μᾶλλον ἐς ἑωυτὸν λέγων ἢ οὐκ ἐς 
ἅπαν τὸ ἀνθρώπινον καὶ μάλιστα τοὺς παρὰ σφίσι αὐτοῖσι ὀλβίους δοκέοντας εἶναι. τὸν μὲν 
Κροῖσον ταῦτα ἀπηγέεσθαι, τῆς δὲ πυρῆς ἤδη ἁμμένης καίεσθαι τὰ περιέσχατα. [6] καὶ τὸν 
Κῦρον ἀκούσαντα τῶν ἑρμηνέων τὰ Κροῖσος εἶπε, μεταγνόντα τε καὶ ἐννώσαντα ὅτι καὶ αὐτὸς 
ἄνθρωπος ἐὼν ἄλλον ἄνθρωπον, γενόμενον ἑωυτοῦ εὐδαιμονίῃ οὐκ ἐλάσσω, ζῶντα πυρὶ 
διδοίη, πρός τε τούτοισι δείσαντα τὴν τίσιν καὶ ἐπιλεξάμενον ὡς οὐδὲν εἴη τῶν ἐν ἀνθρώποισι 
ἀσφαλέως ἔχον, κελεύειν σβεννύναι τὴν ταχίστην τὸ καιόμενον πῦρ καὶ καταβιβάζειν Κροῖσόν 
τε καὶ τοὺς μετὰ Κροίσου. καὶ τοὺς πειρωμένους οὐ δύνασθαι ἔτι τοῦ πυρὸς ἐπικρατῆσαι. 
[1,87,1] ἐνθαῦτα λέγεται ὑπὸ Λυδῶν Κροῖσον μαθόντα τὴν Κύρου μετάγνωσιν, ὡς ὥρα πάντα 
μὲν ἄνδρα σβεννύντα τὸ πῦρ, δυναμένους δὲ οὐκέτι καταλαβεῖν, ἐπιβώσασθαι τὸν Ἀπόλλωνα 
ἐπικαλεόμενον, εἴ τί οἱ κεχαρισμένον ἐξ αὐτοῦ ἐδωρήθη, παραστῆναι καὶ ῥύσασθαι αὐτὸν ἐκ 
τοῦ παρεόντος κακοῦ. [2] τὸν μὲν δακρύοντα ἐπικαλέεσθαι τὸν θεόν, ἐκ δὲ αἰθρίης τε καὶ 
νηνεμίης συνδραμεῖν ἐξαπίνης νέφεα καὶ χειμῶνά τε καταρραγῆναι καὶ ὗσαι ὕδατι λαβροτάτῳ, 
κατασβεσθῆναί τε τὴν πυρήν. οὕτω δὴ μαθόντα τὸν Κῦρον ὡς εἴη ὁ Κροῖσος καὶ θεοφιλὴς καὶ 

ἀνὴρ ἀγαθός, καταβιβάσαντα αὐτὸν ἀπὸ τῆς πυρῆς εἰρέσθαι τάδε. [3] ‘Κροῖσε, τίς σε 
ἀνθρώπων ἀνέγνωσε ἐπὶ γῆν τὴν ἐμὴν στρατευσάμενον πολέμιον ἀντὶ φίλου ἐμοὶ καταστῆναι;’ 
ὁ δὲ εἶπε ‘ὦ βασιλεῦ, ἐγὼ ταῦτα ἔπρηξα τῇ σῇ μὲν εὐδαιμονίῃ, τῇ ἐμεωυτοῦ δὲ κακοδαιμονίῃ, 
αἴτιος δὲ τούτων ἐγένετο ὁ Ἑλλήνων θεὸς ἐπαείρας ἐμὲ στρατεύεσθαι. [4] οὐδεὶς γὰρ οὕτω 
ἀνόητος ἐστὶ ὅστις πόλεμον πρὸ εἰρήνης αἱρέεται: ἐν μὲν γὰρ τῇ οἱ παῖδες τοὺς πατέρας 
θάπτουσι, ἐν δὲ τῷ οἱ πατέρες τοὺς παῖδας. ἀλλὰ ταῦτα δαίμοσί κου φίλον ἦν οὕτω γενέσθαι.’ 
[1,88,1] ὅ μὲν ταῦτα ἔλεγε, Κῦρος δὲ αὐτὸν λύσας κατεῖσέ τε ἐγγὺς ἑωυτοῦ καὶ κάρτα ἐν πολλῇ 
προμηθίῃ εἶχε, ἀπεθώμαζέ τε ὁρέων καὶ αὐτὸς καὶ οἱ περὶ ἐκεῖνον ἐόντες πάντες. ὁ δὲ συννοίῃ 
ἐχόμενος ἥσυχος ἦν: [2] μετὰ δὲ ἐπιστραφείς τε καὶ ἰδόμενος τοὺς Πέρσας τὸ τῶν Λυδῶν ἄστυ 
κεραΐζοντας εἶπε ‘ὦ βασιλεῦ, κότερον λέγειν πρὸς σὲ τὰ νοέων τυγχάνω ἢ σιγᾶν ἐν τῷ παρεόντι 
χρή;’ Κῦρος δέ μιν θαρσέοντα ἐκέλευε λέγειν ὅ τι βούλοιτο. ὁ δὲ αὐτὸν εἰρώτα λέγων [3] ‘οὗτος 
ὁ πολλὸς ὅμιλος τί ταῦτα πολλῇ σπουδῇ ἐργάζεται;’ ὁ δὲ εἶπε ‘πόλιν τε τὴν σὴν διαρπάζει καὶ 
χρήματα τὰ σὰ διαφορέει.’ Κροῖσος δὲ ἀμείβετο ‘οὔτε πόλιν τὴν ἐμὴν οὔτε χρήματα τὰ ἐμὰ 
διαρπάζει: οὐδὲν γὰρ ἐμοὶ ἔτι τούτων μέτα: ἀλλὰ φέρουσί τε καὶ ἄγουσι τὰ σά.’ [1,89,1] Κύρῳ 
δὲ ἐπιμελὲς ἐγένετο τὰ Κροῖσος εἶπε: μεταστησάμενος δὲ τοὺς ἄλλους, εἴρετο Κροῖσον ὅ τι οἱ 
ἐνορῴη ἐν τοῖσι ποιευμένοισι. ὁ δὲ εἶπε ‘ἐπείτε με θεοὶ ἔδωκαν δοῦλον σοί, δικαιῶ, εἴ τι ἐνορέω 
πλέον, σημαίνειν σοί. [2] Πέρσαι φύσιν ἐόντες ὑβρισταὶ εἰσὶ ἀχρήματοι. ἢν ὦν σὺ τούτους 
περιίδῃς διαρπάσαντας καὶ κατασχόντας χρήματα μεγάλα, τάδε τοὶ ἐξ αὐτῶν ἐπίδοξα γενέσθαι. 
ὃς ἂν αὐτῶν πλεῖστα κατάσχῃ, τοῦτον προσδέκεσθαί τοι ἐπαναστησόμενον. νῦν ὦν ποίησον 
ὧδε, εἲ τοι ἀρέσκει τὰ ἐγὼ λέγω: [3] κάτισον τῶν δορυφόρων ἐπὶ πάσῃσι τῇσι πύλῃσι φυλάκους, 
οἳ λεγόντων πρὸς τοὺς ἐκφέροντας τὰ χρήματα ἀπαιρεόμενοι ὡς σφέα ἀναγκαίως ἔχει 
δεκατευθῆναι τῷ Διί. καὶ σύ τέ σφι οὐκ ἀπεχθήσεαι βίῃ ἀπαιρεόμενος τὰ χρήματα, καὶ ἐκεῖνοι 
συγγνόντες ποιέειν σε δίκαια ἑκόντες προήσουσι.’ [1,90,1] ταῦτα ἀκούων ὁ Κῦρος ὑπερήδετο, 
ὥς οἱ ἐδόκεε εὖ ὑποτίθεσθαι: αἰνέσας δὲ πολλά, καὶ ἐντειλάμενος τοῖσι δορυφόροισι τὰ 
Κροῖσος ὑπεθήκατο ἐπιτελέειν, εἶπε πρὸς Κροῖσον τάδε. ‘Κροῖσε, ἀναρτημένου σεῦ ἀνδρὸς 
βασιλέος χρηστὰ ἔργα καὶ ἔπεα ποιέειν, αἰτέο δόσιν ἥντινα βούλεαί τοι γενέσθαι παραυτίκα.’ 
[2] ὁ δὲ εἶπε ‘ὦ δέσποτα, ἐάσας με χαριεῖ μάλιστα τὸν θεὸν τῶν Ἑλλήνων, τὸν ἐγὼ ἐτίμησα 
θεῶν μάλιστα, ἐπειρέσθαι πέμψαντα τάσδε τὰς πέδας, εἰ ἐξαπατᾶν τοὺς εὖ ποιεῦντας νόμος 
ἐστί οἱ.’ Κῦρος δὲ εἴρετο ὅ τι οἱ τοῦτο ἐπηγορέων παραιτέοιτο. [3] Κροῖσος δέ οἱ ἐπαλιλλόγησε 
πᾶσαν τὴν ἑωυτοῦ διάνοιαν καὶ τῶν χρηστηρίων τὰς ὑποκρίσιας καὶ μάλιστα τὰ ἀναθήματα, 
καὶ ὡς ἐπαερθεὶς τῷ μαντηίῳ ἐστρατεύσατο ἐπὶ Πέρσας: λέγων δὲ ταῦτα κατέβαινε αὖτις 
παραιτεόμενος ἐπεῖναί οἱ τῷ θεῷ τοῦτο ὀνειδίσαι. Κῦρος δὲ γελάσας εἶπε ‘καὶ τούτου τεύξεαι 
παρ᾽ ἐμεῦ, Κροῖσε, καὶ ἄλλου παντὸς τοῦ ἂν ἑκάστοτε δέῃ.’ [4] ὡς δὲ ταῦτα ἤκουσε ὁ Κροῖσος, 
πέμπων τῶν Λυδῶν ἐς Δελφοὺς ἐνετέλλετο τιθέντας τὰς πέδας ἐπὶ τοῦ νηοῦ τὸν οὐδὸν εἰρωτᾶν 
εἰ οὔ τι ἐπαισχύνεται τοῖσι μαντηίοισι ἐπαείρας Κροῖσον στρατεύεσθαι ἐπὶ Πέρσας ὡς 
καταπαύσοντα τὴν Κύρου δύναμιν, ἀπ᾽ ἧς οἱ ἀκροθίνια τοιαῦτα γενέσθαι, δεικνύντας τὰς 
πέδας: ταῦτά τε ἐπειρωτᾶν, καὶ εἰ ἀχαρίστοισι νόμος εἶναι τοῖσι Ἑλληνικοῖσι θεοῖσι. [1,91,1] 
ἀπικομένοισι δὲ τοῖσι Λυδοῖσι καὶ λέγουσι τὰ ἐντεταλμένα τὴν Πυθίην λέγεται εἰπεῖν τάδε. ‘τὴν 
πεπρωμένην μοῖραν ἀδύνατα ἐστὶ ἀποφυγεῖν καὶ θεῷ: Κροῖσος δὲ πέμπτου γονέος ἁμαρτάδα 
ἐξέπλησε, ὃς ἐὼν δορυφόρος Ἡρακλειδέων, δόλῳ γυναικηίῳ ἐπισπόμενος ἐφόνευσε τὸν 
δεσπότεα καὶ ἔσχε τὴν ἐκείνου τιμὴν οὐδέν οἱ προσήκουσαν. [2] προθυμεομένου δὲ Λοξίεω 
ὅκως ἂν κατὰ τοὺς παῖδας τοῦ Κροίσου γένοιτο τὸ Σαρδίων πάθος καὶ μὴ κατ᾽ αὐτὸν Κροῖσον, 

οὐκ οἷόν τε ἐγίνετο παραγαγεῖν μοίρας. [3] ὅσον δὲ ἐνέδωκαν αὗται, ἤνυσέ τε καὶ ἐχαρίσατό 
οἱ: τρία γὰρ ἔτεα ἐπανεβάλετο τὴν Σαρδίων ἅλωσιν, καὶ τοῦτο ἐπιστάσθω Κροῖσος ὡς ὕστερον 
τοῖσι ἔτεσι τούτοισι ἁλοὺς τῆς πεπρωμένης. δευτέρα δὲ τούτων καιομένῳ αὐτῷ ἐπήρκεσε. [4] 
κατὰ δὲ τὸ μαντήιον τὸ γενόμενον οὐκ ὀρθῶς Κροῖσος μέμφεται. προηγόρευε γὰρ οἱ Λοξίης, 
ἢν στρατεύηται ἐπὶ Πέρσας, μεγάλην ἀρχὴν αὐτὸν καταλύσειν. τὸν δὲ πρὸς ταῦτα χρῆν εὖ 
μέλλοντα βουλεύεσθαι ἐπειρέσθαι πέμψαντα κότερα τὴν ἑωυτοῦ ἢ τὴν Κύρου λέγοι ἀρχήν. οὐ 
συλλαβὼν δὲ τὸ ῥηθὲν οὐδ᾽ ἐπανειρόμενος ἑωυτὸν αἴτιον ἀποφαινέτω: [5] τῷ καὶ τὸ τελευταῖον 
χρηστηριαζομένῳ εἶπε Λοξίης περὶ ἡμιόνου, οὐδὲ τοῦτο συνέλαβε. ἦν γὰρ δὴ ὁ Κῦρος οὗτος 
ἡμίονος: ἐκ γὰρ δυῶν οὐκ ὁμοεθνέων ἐγεγόνεε, μητρὸς ἀμείνονος, πατρὸς δὲ ὑποδεεστέρου: 
[6] ἣ μὲν γὰρ ἦν Μηδὶς καὶ Ἀστυάγεος θυγάτηρ τοῦ Μήδων βασιλέος, ὁ δὲ Πέρσης τε ἦν καὶ 
ἀρχόμενος ὑπ᾽ ἐκείνοισι καὶ ἔνερθε ἐὼν τοῖσι ἅπασι δεσποίνῃ τῇ ἑωυτοῦ συνοίκεε.’ ταῦτα μὲν 
ἡ Πυθίη ὑπεκρίνατο τοῖσι Λυδοῖσι, οἳ δὲ ἀνήνεικαν ἐς Σάρδις καὶ ἀπήγγειλαν Κροίσῳ. ὁ δὲ 
ἀκούσας συνέγνω ἑωυτοῦ εἶναι τὴν ἁμαρτάδα καὶ οὐ τοῦ θεοῦ. κατὰ μὲν δὴ τὴν Κροίσου τε 
ἀρχὴν καὶ Ἰωνίης τὴν πρώτην καταστροφὴν ἔσχε οὕτω. [1,92,1] Κροίσῳ δὲ ἐστὶ ἄλλα 
ἀναθήματα ἐν τῇ Ἑλλάδι πολλὰ καὶ οὐ τὰ εἰρημένα μοῦνα. ἐν μὲν γὰρ Θήβῃσι τῇσι Βοιωτῶν 
τρίπους χρύσεος, τὸν ἀνέθηκέ τῷ Ἀπόλλωνι τῷ Ἰσμηνίῳ, ἐν δὲ Ἐφέσῳ αἵ τε βόες αἱ χρύσεαι 
καὶ τῶν κιόνων αἱ πολλαί, ἐν δὲ Προνηίης τῆς ἐν Δελφοῖσι ἀσπὶς χρυσέη μεγάλη. ταῦτα μὲν 
καὶ ἔτι ἐς ἐμὲ ἦν περιεόντα, τὰ δ᾽ ἐξαπόλωλε τῶν ἀναθημάτων: [2] τὰ δ᾽ ἐν Βραγχίδῃσι τῇσι 
Μιλησίων ἀναθήματα Κροίσῳ, ὡς ἐγὼ πυνθάνομαι, ἴσα τε σταθμὸν καὶ ὅμοια τοῖσι ἐν Δελφοῖσι  
... τὰ μέν νυν ἔς τε Δελφοὺς καὶ ἐς τοῦ Ἀμφιάρεω ἀνέθηκε οἰκήιά τε ἐόντα καὶ τῶν πατρωίων 
χρημάτων ἀπαρχήν: τὰ δὲ ἄλλα ἀναθήματα ἐξ ἀνδρὸς ἐγένετο οὐσίης ἐχθροῦ, ὅς οἱ πρὶν ἢ 
βασιλεῦσαι ἀντιστασιώτης κατεστήκεε, συσπεύδων Πανταλέοντι γενέσθαι τὴν Λυδῶν ἀρχήν. 
[3] ὁ δὲ Πανταλέων ἦν Ἀλυάττεω μὲν παῖς, Κροίσου δὲ ἀδελφεὸς οὐκ ὁμομήτριος: Κροῖσος 
μὲν γὰρ ἐκ Καείρης ἦν γυναικὸς Ἀλυάττῃ, Πανταλέων δὲ ἐξ Ἰάδος. [4] ἐπείτε δὲ δόντος τοῦ 
πατρὸς ἐκράτησε τῆς ἀρχῆς ὁ Κροῖσος, τὸν ἄνθρωπον τὸν ἀντιπρήσσοντα ἐπὶ κνάφου ἕλκων 
διέφθειρε, τὴν δὲ οὐσίην αὐτοῦ ἔτι πρότερον κατιρώσας τότε τρόπῳ τῷ εἰρημένῳ ἀνέθηκε ἐς 
τὰ εἴρηται. καὶ περὶ μὲν ἀναθημάτων τοσαῦτα εἰρήσθω. [1,93,1] θώματα δὲ γῆ ἡ Λυδίη ἐς 
συγγραφὴν οὐ μάλα ἔχει, οἷά τε καὶ ἄλλη χώρη, πάρεξ τοῦ ἐκ τοῦ Τμώλου καταφερομένου 
ψήγματος. [2] ἓν δὲ ἔργον πολλὸν μέγιστον παρέχεται χωρὶς τῶν τε Αἰγυπτίων ἔργων καὶ τῶν 
Βαβυλωνίων: ἔστι αὐτόθι Ἀλυάττεω τοῦ Κροίσου πατρὸς σῆμα, τοῦ ἡ κρηπὶς μὲν ἐστὶ λίθων 
μεγάλων, τὸ δὲ ἄλλο σῆμα χῶμα γῆς. ἐξεργάσαντο δέ μιν οἱ ἀγοραῖοι ἄνθρωποι καὶ οἱ 
χειρώνακτες καὶ αἱ ἐνεργαζόμεναι παιδίσκαι. [3] οὖροι δὲ πέντε ἐόντες ἔτι καὶ ἐς ἐμὲ ἦσαν ἐπὶ 
τοῦ σήματος ἄνω, καί σφι γράμματα ἐνεκεκόλαπτο τὰ ἕκαστοι ἐξεργάσαντο, καὶ ἐφαίνετο 
μετρεόμενον τὸ τῶν παιδισκέων ἔργον ἐὸν μέγιστον. [4] τοῦ γὰρ δὴ Λυδῶν δήμου αἱ θυγατέρες 
πορνεύονται πᾶσαι, συλλέγουσαι σφίσι φερνάς, ἐς ὃ ἂν συνοικήσωσι τοῦτο ποιέουσαι: 
ἐκδιδοῦσι δὲ αὐταὶ ἑωυτάς. [5] ἡ μὲν δὴ περίοδος τοῦ σήματός εἰσὶ στάδιοι ἓξ καὶ δύο πλέθρα, 
τὸ δὲ εὖρος ἐστὶ πλέθρα τρία καὶ δέκα. λίμνη δὲ ἔχεται τοῦ σήματος μεγάλη, τὴν λέγουσι Λυδοὶ 
ἀείναον εἶναι: καλέεται δὲ αὕτη Γυγαίη. τοῦτο μὲν δὴ τοιοῦτο ἐστί. [1,94,1] Λυδοὶ δὲ νόμοισι 
μὲν παραπλησίοισι χρέωνται καὶ Ἕλληνές, χωρὶς ἢ ὅτι τὰ θήλεα τέκνα καταπορνεύουσι, 
πρῶτοι δὲ ἀνθρώπων τῶν ἡμεῖς ἴδμεν νόμισμα χρυσοῦ καὶ ἀργύρου κοψάμενοι ἐχρήσαντο, 
πρῶτοι δὲ καὶ κάπηλοι ἐγένοντο. [2] φασὶ δὲ αὐτοὶ Λυδοὶ καὶ τὰς παιγνίας τὰς νῦν σφίσι τε καὶ 
Ἕλλησι κατεστεώσας ἑωυτῶν ἐξεύρημα γενέσθαι: ἅμα δὲ ταύτας τε ἐξευρεθῆναι παρὰ σφίσι 

λέγουσι καὶ Τυρσηνίην ἀποικίσαι, ὧδε περὶ αὐτῶν λέγοντες. [3] ἐπὶ Ἄτυος τοῦ Μάνεω 
βασιλέος σιτοδείην ἰσχυρὴν ἀνὰ τὴν Λυδίην πᾶσαν γενέσθαι, καὶ τοὺς Λυδοὺς τέως μὲν διάγειν 
λιπαρέοντας, μετὰ δὲ ὡς οὐ παύεσθαι, ἄκεα δίζησθαι, ἄλλον δὲ ἄλλο ἐπιμηχανᾶσθαι αὐτῶν. 
ἐξευρεθῆναι δὴ ὦν τότε καὶ τῶν κύβων καὶ τῶν ἀστραγάλων καὶ τῆς σφαίρης καὶ τῶν ἀλλέων 
πασέων παιγνιέων τὰ εἴδεα, πλὴν πεσσῶν τούτων γὰρ ὦν τὴν ἐξεύρεσιν οὐκ οἰκηιοῦνται Λυδοί. 
[4] ποιέειν δὲ ὧδε πρὸς τὸν λιμὸν ἐξευρόντας, τὴν μὲν ἑτέρην τῶν ἡμερέων παίζειν πᾶσαν, ἵνα 
δὴ μὴ ζητέοιεν σιτία, τὴν δὲ ἑτέρην σιτέεσθαι παυομένους τῶν παιγνιέων. τοιούτῳ τρόπῳ 
διάγειν ἐπ᾽ ἔτεα δυῶν δέοντα εἴκοσι. [5] ἐπείτε δὲ οὐκ ἀνιέναι τὸ κακὸν ἀλλ᾽ ἔτι ἐπὶ μᾶλλον 
βιάζεσθαι οὕτω δὴ τὸν βασιλέα αὐτῶν δύο μοίρας διελόντα Λυδῶν πάντων κληρῶσαι τὴν μὲν 
ἐπὶ μόνῃ τὴν δὲ ἐπὶ ἐξόδῳ ἐκ τῆς χώρης, καὶ ἐπὶ μὲν τῇ μένειν αὐτοῦ λαγχανούσῃ τῶν μοιρέων 
ἑωυτὸν τὸν βασιλέα προστάσσειν, ἐπὶ δὲ τῇ ἀπαλλασσομένῃ τὸν ἑωυτοῦ παῖδα, τῷ οὔνομα 
εἶναι Τυρσηνόν. [6] λαχόντας δὲ αὐτῶν τοὺς ἑτέρους ἐξιέναι ἐκ τῆς χώρης καταβῆναι ἐς 
Σμύρνην καὶ μηχανήσασθαι πλοῖα, ἐς τὰ ἐσθεμένους τὰ πάντα ὅσα σφι ἦν χρηστὰ ἐπίπλοα, 
ἀποπλέειν κατὰ βίου τε καὶ γῆς ζήτησιν, ἐς ὃ ἔθνεα πολλὰ παραμειψαμένους ἀπικέσθαι ἐς 
Ὀμβρικούς, ἔνθα σφέας ἐνιδρύσασθαι πόλιας καὶ οἰκέειν τὸ μέχρι τοῦδε. [7] ἀντὶ δὲ Λυδῶν 
μετονομασθῆναι αὐτοὺς ἐπὶ τοῦ βασιλέος τοῦ παιδός, ὅς σφεας ἀνήγαγε, ἐπὶ τούτου τὴν 
ἐπωνυμίην ποιευμένους ὀνομασθῆναι Τυρσηνούς. Λυδοὶ μὲν δὴ ὑπὸ Πέρσῃσι ἐδεδούλωντο. 
 
[2,102,1] παραμειψάμενος ὦν τούτους τοῦ ἐπὶ τούτοισι γενομένου βασιλέος, τῷ οὔνομα ἦν 
Σέσωστρις, τούτου μνήμην ποιήσομαι: [2] τὸν ἔλεγον οἱ ἱρέες πρῶτον μὲν πλοίοισι μακροῖσι 
ὁρμηθέντα ἐκ τοῦ Ἀραβίου κόλπου τοὺς παρὰ τὴν Ἐρυθρὴν θάλασσαν κατοικημένους 
καταστρέφεσθαι, ἐς ὃ πλέοντά μιν πρόσω ἀπικέσθαι ἐς θάλασσαν οὐκέτι πλωτὴν ὑπὸ βραχέων. 
[3] ἐνθεῦτεν δὲ ὡς ὀπίσω ἀπίκετο ἐς Αἴγυπτον, κατὰ τῶν ἱρέων τὴν φάτιν, πολλὴν στρατιὴν 
τῶν λαβὼν ἤλαυνε διὰ τῆς ἠπείρου, πᾶν ἔθνος τὸ ἐμποδὼν καταστρεφόμενος. [4] ὁτέοισι μέν 
νυν αὐτῶν ἀλκίμοισι ἐνετύγχανε καὶ δεινῶς γλιχομένοισι περὶ τῆς ἐλευθερίης, τούτοισι μὲν 
στήλας ἐνίστη ἐς τὰς χώρας διὰ γραμμάτων λεγούσας τό τε ἑωυτοῦ οὔνομα καὶ τῆς πάτρης, καὶ 
ὡς δυνάμι τῇ ἑωυτοῦ κατεστρέψατο σφέας: [5] ὅτεων δὲ ἀμαχητὶ καὶ εὐπετέως παρέλαβε τὰς 
πόλιας, τούτοισι δὲ ἐνέγραφε ἐν τῇσι στήλῃσι κατὰ ταὐτὰ καὶ τοῖσι ἀνδρηίοισι τῶν ἐθνέων 
γενομένοισι, καὶ δὴ καὶ αἰδοῖα γυναικὸς προσενέγραφε, δῆλα βουλόμενος ποιέειν ὡς εἴησαν 
ἀνάλκιδες. [2,103,1] ταῦτα δὲ ποιέων διεξήιε τὴν ἤπειρον, ἐς ὃ ἐκ τῆς Ἀσίης ἐς τὴν Εὐρώπην 
διαβὰς τούς τε Σκύθας κατεστρέψατο καὶ τοὺς Θρήικας. ἐς τούτους δέ μοι δοκέει καὶ 
προσώτατα ἀπικέσθαι ὁ Αἰγύπτιος στρατός: ἐν μὲν γὰρ τῇ τούτων χώρῃ φαίνονται σταθεῖσαι 
αἱ στῆλαι, τὸ δὲ προσωτέρω τούτων οὐκέτι. [2] ἐνθεῦτεν δὲ ἐπιστρέψας ὀπίσω ἤιε, καὶ ἐπείτε 
ἐγίνετο ἐπὶ Φάσι ποταμῷ, οὐκ ἔχω τὸ ἐνθεῦτεν ἀτρεκέως εἰπεῖν εἴτε αὐτὸς ὁ βασιλεὺς 
Σέσωστρις ἀποδασάμενος τῆς ἑωυτοῦ στρατιῆς μόριον ὅσον δὴ αὐτοῦ κατέλιπε τῆς χώρης 
οἰκήτορας, εἴτε τῶν τινες στρατιωτέων τῇ πλάνῃ αὐτοῦ ἀχθεσθέντες περὶ Φᾶσιν ποταμὸν 
κατέμειναν. [2,104,1] φαίνονται μὲν γὰρ ἐόντες οἱ Κόλχοι Αἰγύπτιοι, νοήσας δὲ πρότερον 
αὐτὸς ἢ ἀκούσας ἄλλων λέγω. ὡς δέ μοι ἐν φροντίδι ἐγένετο, εἰρόμην ἀμφοτέρους, καὶ μᾶλλον 
οἱ Κόλχοι ἐμεμνέατο τῶν Αἰγυπτίων ἢ οἱ Αἰγύπτιοι τῶν Κόλχων: [2] νομίζειν δ᾽ ἔφασαν οἱ 
Αἰγύπτιοι τῆς Σεσώστριος στρατιῆς εἶναι τοὺς Κόλχους. αὐτὸς δὲ εἴκασα τῇδε, καὶ ὅτι 
μελάγχροες εἰσὶ καὶ οὐλότριχες. καὶ τοῦτο μὲν ἐς οὐδὲν ἀνήκει: εἰσὶ γὰρ καὶ ἕτεροι τοιοῦτοι: 
ἀλλὰ τοῖσιδε καὶ μᾶλλον, ὅτι μοῦνοι πάντων ἀνθρώπων Κόλχοι καὶ Αἰγύπτιοι καὶ Αἰθίοπες 

περιτάμνονται ἀπ᾽ ἀρχῆς τὰ αἰδοῖα. [3] Φοίνικες δὲ καὶ Σύροι οἱ ἐν τῇ Παλαιστίνῃ καὶ αὐτοὶ 
ὁμολογέουσι παρ᾽ Αἰγυπτίων μεμαθηκέναι, Σύριοι δὲ οἱ περὶ Θερμώδοντα καὶ Παρθένιον 
ποταμὸν καὶ Μάκρωνες οἱ τούτοισι ἀστυγείτονες ἐόντες ἀπὸ Κόλχων φασὶ νεωστὶ 
μεμαθηκέναι. οὗτοι γὰρ εἰσὶ οἱ περιταμνόμενοι ἀνθρώπων μοῦνοι, καὶ οὗτοι Αἰγυπτίοισι 
φαίνονται ποιεῦντες κατὰ ταὐτά. [4] αὐτῶν δὲ Αἰγυπτίων καὶ Αἰθιόπων οὐκ ἔχω εἰπεῖν ὁκότεροι 
παρὰ τῶν ἑτέρων ἐξέμαθον: ἀρχαῖον γὰρ δή τι φαίνεται ἐόν. ὡς δὲ ἐπιμισγόμενοι Αἰγύπτῳ 
ἐξέμαθον, μέγα μοι καὶ τόδε τεκμήριον γίνεται: Φοινίκων ὁκόσοι τῇ Ἑλλάδι ἐπιμίσγονται, 
οὐκέτι Αἰγυπτίους μιμέονται κατὰ τὰ αἰδοῖα. ἀλλὰ τῶν ἐπιγινομένων οὐ περιτάμνουσι τὰ 
αἰδοῖα. [2,105,1] φέρε νῦν καὶ ἄλλο εἴπω περὶ τῶν Κόλχων, ὡς Αἰγυπτίοισι προσφερέες εἰσί: 
λίνον μοῦνοι οὗτοί τε καὶ Αἰγύπτιοι ἐργάζονται καὶ κατὰ ταὐτά, καὶ ἡ ζόη πᾶσα καὶ ἡ γλῶσσα 
ἐμφερής ἐστι ἀλλήλοισι. λίνον δὲ τὸ μὲν Κολχικὸν ὑπὸ Ἑλλήνων Σαρδωνικὸν κέκληται, τὸ 
μέντοι ἀπ᾽ Αἰγύπτου ἀπικνεύμενον καλέεται Αἰγύπτιον. [2,106,1] αἱ δὲ στῆλαι τὰς ἵστα κατὰ 
τὰς χώρας ὁ Αἰγύπτου βασιλεὺς Σέσωστρις, αἱ μὲν πλεῦνες οὐκέτι φαίνονται περιεοῦσαι, ἐν δὲ 
τῇ Παλαιστίνῃ Συρίῃ αὐτὸς ὥρων ἐούσας καὶ τὰ γράμματα τὰ εἰρημένα ἐνεόντα καὶ γυναικὸς 
αἰδοῖα. [2] εἰσὶ δὲ καὶ περὶ Ἰωνίην δύο τύποι ἐν πέτρῃσι ἐγκεκολαμμένοι τούτου τοῦ ἀνδρός, 
τῇ τε ἐκ τῆς Ἐφεσίης ἐς Φώκαιαν ἔρχονται καὶ τῇ ἐκ Σαρδίων ἐς Σμύρνην. [3] ἑκατέρωθι δὲ 
ἀνὴρ ἐγγέγλυπται μέγαθος πέμπτης σπιθαμῆς, τῇ μὲν δεξιῇ χειρὶ ἔχων αἰχμὴν τῇ δὲ ἀριστερῇ 
τόξα, καὶ τὴν ἄλλην σκευὴν ὡσαύτως: καὶ γὰρ Αἰγυπτίην καὶ Αἰθιοπίδα ἔχει: [4] ἐκ δὲ τοῦ 
ὤμου ἐς τὸν ἕτερον ὦμον διὰ τῶν στηθέων γράμματα ἱρὰ Αἰγύπτια διήκει ἐγκεκολαμμένα, 
λέγοντα τάδε: ‘ἐγὼ τήνδε τὴν χώρην ὤμοισι τοῖσι ἐμοῖσι ἐκτησάμην.’ ὅστις δὲ καὶ ὁκόθεν ἐστί, 
ἐνθαῦτα μὲν οὐ δηλοῖ, ἑτέρωθι δὲ δεδήλωκε: [5] τὰ δὴ καὶ μετεξέτεροι τῶν θεησαμένων 
Μέμνονος εἰκόνα εἰκάζουσί μιν εἶναι, πολλὸν τῆς ἀληθείης ἀπολελειμμένοι. [2,107,1] τοῦτον 
δὴ τὸν Αἰγύπτιον Σέσωστριν ἀναχωρέοντα καὶ ἀνάγοντα πολλοὺς ἀνθρώπους τῶν ἐθνέων τῶν 
τὰς χώρας κατεστρέψατο, ἔλεγον οἱ ἱρέες, ἐπείτε ἐγίνετο ἀνακομιζόμενος ἐν Δάφνῃσι τῇσι 
Πηλουσίῃσι, τὸν ἀδελφεὸν ἑωυτοῦ, τῷ ἐπέτρεψε ὁ Σέσωστρις τὴν Αἴγυπτον, τοῦτον ἐπὶ ξείνια 
αὐτὸν καλέσαντα καὶ πρὸς αὐτῷ τοὺς παῖδας περινῆσαι ἔξωθεν τὴν οἰκίην ὕλῃ, περινήσαντα 
δὲ ὑποπρῆσαι. [2] τὸν δὲ ὡς μαθεῖν τοῦτο, αὐτίκα συμβουλεύεσθαι τῇ γυναικί: καὶ γὰρ δὴ καὶ 
τὴν γυναῖκα αὐτὸν ἅμα ἄγεσθαι: τὴν δέ οἱ συμβουλεῦσαι τῶν παίδων ἐόντων ἓξ τοὺς δύο ἐπὶ 
τὴν πυρὴν ἐκτείναντα γεφυρῶσαι τὸ καιόμενον, αὐτοὺς δὲ ἐπ᾽ ἐκείνων ἐπιβαίνοντας 
ἐκσώζεσθαι. ταῦτα ποιῆσαι τὸν Σέσωστριν, καὶ δύο μὲν τῶν παίδων κατακαῆναι τρόπῳ 
τοιούτῳ, τοὺς δὲ λοιποὺς ἀποσωθῆναι ἅμα τῷ πατρί. [2,108,1] νοστήσας δὲ ὁ Σέσωστρις ἐς τὴν 
Αἴγυπτον καὶ τισάμενος τὸν ἀδελφεόν, τῷ μὲν ὁμίλῳ τὸν ἐπηγάγετο τῶν τὰς χώρας 
κατεστρέψατο, τούτῳ μὲν τάδε ἐχρήσατο: [2] τούς τέ οἱ λίθους τοὺς ἐπὶ τούτου τοῦ βασιλέος 
κομισθέντας ἐς τοῦ Ἡφαίστου τὸ ἱρόν, ἐόντας μεγάθεϊ περιμήκεας, οὗτοι ἦσαν οἱ ἑλκύσαντες, 
καὶ τὰς διώρυχας τὰς νῦν ἐούσας ἐν Αἰγύπτῳ πάσας οὗτοι ἀναγκαζόμενοι ὤρυσσον, ἐποίευν τε 
οὐκ ἑκόντες Αἴγυπτον, τὸ πρὶν ἐοῦσαν ἱππασίμην καὶ ἁμαξευομένην πᾶσαν, ἐνδεᾶ τούτων. [3] 
ἀπὸ γὰρ τούτου τοῦ χρόνου Αἴγυπτος ἐοῦσα πεδιὰς πᾶσα ἄνιππος καὶ ἀναμάξευτος γέγονε: 
αἴτιαι δὲ τούτων αἱ διώρυχες γεγόνασι ἐοῦσαι πολλαὶ καὶ παντοίους τρόπους ἔχουσαί. [4] 
κατέταμνε δὲ τοῦδε εἵνεκα τὴν χώρην ὁ βασιλεύς: ὅσοι τῶν Αἰγυπτίων μὴ ἐπὶ τῷ ποταμῷ 
ἔκτηντο τὰς πόλις ἀλλ᾽ ἀναμέσους, οὗτοι, ὅκως τε ἀπίοι ὁ ποταμός, σπανίζοντες ὑδάτων 
πλατυτέροισι ἐχρέωντο τοῖσι πόμασι, ἐκ φρεάτων χρεώμενοι. [2,109,1] τούτων μὲν δὴ εἵνεκα 
κατετμήθη ἡ Αἴγυπτος. κατανεῖμαι δὲ τὴν χώρην Αἰγυπτίοισι ἅπασι τοῦτον ἔλεγον τὸν βασιλέα, 

κλῆρον ἴσον ἑκάστῳ τετράγωνον διδόντα, καὶ ἀπὸ τούτου τὰς προσόδους ποιήσασθαι, 
ἐπιτάξαντα ἀποφορὴν ἐπιτελέειν κατ᾽ ἐνιαυτόν. [2] εἰ δὲ τινὸς τοῦ κλήρου ὁ ποταμός τι 
παρέλοιτο, ἐλθὼν ἂν πρὸς αὐτὸν ἐσήμαινε τὸ γεγενημένον: ὁ δὲ ἔπεμπε τοὺς ἐπισκεψομένους 
καὶ ἀναμετρήσοντας ὅσῳ ἐλάσσων ὁ χῶρος γέγονε, ὅκως τοῦ λοιποῦ κατὰ λόγον τῆς 
τεταγμένης ἀποφορῆς τελέοι. [3] δοκέει δέ μοι ἐνθεῦτεν γεωμετρίη εὑρεθεῖσα ἐς τὴν Ἑλλάδα 
ἐπανελθεῖν: πόλον μὲν γὰρ καὶ γνώμονα καὶ τὰ δυώδεκα μέρεα τῆς ἡμέρης παρὰ Βαβυλωνίων 
ἔμαθον οἱ Ἕλληνες. [2,110,1] βασιλεὺς μὲν δὴ οὗτος μοῦνος Αἰγύπτιος Αἰθιοπίης ἦρξε, 
μνημόσυνα δὲ ἐλίπετο πρὸ τοῦ Ἡφαιστείου ἀνδριάντας λιθίνους, δύο μὲν τριήκοντα πηχέων, 
ἑωυτόν τε καὶ τὴν γυναῖκα, τοὺς δὲ παῖδας ἐόντας τέσσερας εἴκοσι πηχέων ἕκαστον: [2] τῶν δὴ 
ὁ ἱρεὺς τοῦ Ἡφαίστου χρόνῳ μετέπειτα πολλῷ Δαρεῖον τὸν Πέρσην οὐ περιεῖδε ἱστάντα 
ἔμπροσθε ἀνδριάντα, φὰς οὔ οἱ πεποιῆσθαι ἔργα οἷά περ Σεσώστρι τῷ Αἰγυπτίῳ: Σέσωστριν 
μὲν γὰρ ἄλλα τε καταστρέψασθαι ἔθνεα οὐκ ἐλάσσω ἐκείνου καὶ δὴ καὶ Σκύθας, Δαρεῖον δὲ 
οὐ δυνασθῆναι Σκύθας ἑλεῖν: [3] οὔκων δίκαιον εἶναι ἱστάναι ἔμπροσθε τῶν ἐκείνου 
ἀναθημάτων μὴ οὐκ ὑπερβαλλόμενον τοῖσι ἔργοισι. Δαρεῖον μέν νυν λέγουσι πρὸς ταῦτα 
συγγνώμην ποιήσασθαι. [2,111,1] Σεσώστριος δὲ τελευτήσαντος ἐκδέξασθαι ἔλεγον τὴν 
βασιληίην τὸν παῖδα αὐτοῦ Φερῶν, τὸν ἀποδέξασθαι μὲν οὐδεμίαν στρατηίην, συνενειχθῆναι 
δέ οἱ τυφλὸν γενέσθαι διὰ τοιόνδε πρῆγμα. τοῦ ποταμοῦ κατελθόντος μέγιστα δὴ τότε ἐπ᾽ 
ὀκτωκαίδεκα πήχεας, ὡς ὑπερέβαλε τὰς ἀρούρας, πνεύματος ἐμπεσόντος κυματίης ὁ ποταμὸς 
ἐγένετο: [2] τὸν δὲ βασιλέα λέγουσι τοῦτον ἀτασθαλίῃ χρησάμενον, λαβόντα αἰχμὴν βαλεῖν ἐς 
μέσας τὰς δίνας τοῦ ποταμοῦ, μετὰ δὲ αὐτίκα καμόντα αὐτὸν τοὺς ὀφθαλμοὺς τυφλωθῆναι. 
δέκα μὲν δὴ ἔτεα εἶναί μιν τυφλόν, ἑνδεκάτῳ δὲ ἔτεϊ ἀπικέσθαι οἱ μαντήιον ἐκ Βουτοῦς πόλιος 
ὡς ἐξήκει τέ οἱ ὁ χρόνος τῆς ζημίης καὶ ἀναβλέψει γυναικὸς οὔρῳ νιψάμενος τοὺς ὀφθαλμούς, 
ἥτις παρὰ τὸν ἑωυτῆς ἄνδρα μοῦνον πεφοίτηκε, ἄλλων ἀνδρῶν ἐοῦσα ἄπειρος. [3] καὶ τὸν 
πρώτης τῆς ἑωυτοῦ γυναικὸς πειρᾶσθαι, μετὰ δέ, ὡς οὐκ ἀνέλεπε, ἐπεξῆς πασέων πειρᾶσθαι: 
ἀναβλέψαντα δὲ συναγαγεῖν τὰς γυναῖκας τῶν ἐπειρήθη, πλὴν ἢ τῆς τῷ οὔρῳ νιψάμενος 
ἀνέβλεψε, ἐς μίαν πόλιν, ἣ νῦν καλέεται Ἐρυθρὴ βῶλος: ἐς ταύτην συναλίσαντα ὑποπρῆσαι 
πάσας σὺν αὐτῇ τῇ πόλι: [4] τῆς δὲ νιψάμενος τῷ οὔρῳ ἀνέβλεψε, ταύτην δὲ ἔσχε αὐτὸς 
γυναῖκα. ἀναθήματα δὲ ἀποφυγὼν τὴν πάθην τῶν ὀφθαλμῶν ἄλλα τε ἀνὰ τὰ ἱρὰ πάντα τὰ 
λόγιμα ἀνέθηκε καὶ τοῦ γε λόγον μάλιστα ἄξιον ἐστὶ ἔχειν, ἐς τοῦ Ἡλίου τὸ ἱρὸν ἀξιοθέητα 
ἀνέθηκε ἔργα, ὀβελοὺς δύο λιθίνους, ἐξ ἑνὸς ἐόντα ἑκάτερον λίθου, μῆκος μὲν ἑκάτερον 
πηχέων ἑκατόν, εὖρος δὲ ὀκτὼ πηχέων. [2,112,1] τούτου δὲ ἐκδέξασθαι τὴν βασιληίην ἔλεγον 
ἄνδρα Μεμφίτην, τῷ κατὰ τὴν Ἑλλήνων γλῶσσαν οὔνομα Πρωτέα εἶναι: τοῦ νῦν τέμενος ἐστὶ 
ἐν Μέμφι κάρτα καλόν τε καὶ εὖ ἐσκευασμένον, τοῦ Ἡφαιστείου πρὸς νότον ἄνεμον κείμενον. 
[2] περιοικέουσι δὲ τὸ τέμενος τοῦτο Φοίνικες Τύριοι, καλέεται δὲ ὁ χῶρος οὗτος ὁ συνάπας 
Τυρίων στρατόπεδον. ἔστι δὲ ἐν τῷ τεμένεϊ τοῦ Πρωτέος ἱρὸν τὸ καλέεται ξείνης Ἀφροδίτης: 
συμβάλλομαι δὲ τοῦτο τὸ ἱρὸν εἶναι Ἑλένης τῆς Τυνδάρεω, καὶ τὸν λόγον ἀκηκοὼς ὡς διαιτήθη 
Ἑλένη παρὰ Πρωτέι, καὶ δὴ καὶ ὅτι ξείνης Ἀφροδίτης ἐπώνυμον ἐστί: ὅσα γὰρ ἄλλα Ἀφροδίτης 
ἱρά ἐστι, οὐδαμῶς ξείνης ἐπικαλέεται. [2,113,1] ἔλεγον δέ μοι οἱ ἱρέες ἱστορέοντι τὰ περὶ 
Ἑλένην γενέσθαι ὧδε. Ἀλέξανδρον ἁρπάσαντα Ἑλένην ἐκ Σπάρτης ἀποπλέειν ἐς τὴν ἑωυτοῦ: 
καί μιν, ὡς ἐγένετο ἐν τῷ Αἰγαίῳ, ἐξῶσται ἄνεμοι ἐκβάλλουσι ἐς τὸ Αἰγύπτιον πέλαγος, 
ἐνθεῦτεν δέ, οὐ γὰρ ἀνιεῖ τὰ πνεύματα, ἀπικνέεται ἐς Αἴγυπτον καὶ Αἰγύπτου ἐς τὸ νῦν 
Κανωβικὸν καλεύμενον στόμα τοῦ Νείλου καὶ ἐς Ταριχείας. [2] ἦν δὲ ἐπὶ τῆς ἠιόνος τὸ καὶ νῦν 

ἐστι Ἡρακλέος ἱρόν, ἐς τὸ ἢν καταφυγὼν οἰκέτης ὅτευ ὦν ἀνθρώπων ἐπιβάληται στίγματα ἱρά, 
ἑωυτὸν διδοὺς τῷ θεῷ, οὐκ ἔξεστι τούτου ἅψασθαι. [3] ὁ νόμος οὗτος διατελέει ἐὼν ὅμοιος 
μέχρι ἐμεῦ τῷ ἀπ᾽ ἀρχῆς: τοῦ ὦν δὴ Ἀλεξάνδρου ἀπιστέαται θεράποντες πυθόμενοι τὸν περὶ 
τὸ ἱρὸν ἔχοντα νόμον, ἱκέται δὲ ἱζόμενοι τοῦ θεοῦ κατηγόρεον τοῦ Ἀλεξάνδρου, βουλόμενοι 
βλάπτειν αὐτόν, πάντα λόγον ἐξηγεύμενοι ὡς εἶχε περὶ τὴν Ἑλένην τε καὶ τὴν ἐς Μενέλεων 
ἀδικίην: κατηγόρεον δὲ ταῦτα πρός τε τοὺς ἱρέας καὶ τὸν στόματος τούτου φύλακον, τῷ οὔνομα 
ἦν Θῶνις. [2,114,1] ἀκούσας δὲ τούτων ὁ Θῶνις πέμπει τὴν ταχίστην ἐς Μέμφιν παρὰ Πρωτέα 
ἀγγελίην λέγουσαν τάδε. [2] ‘ἥκει ξεῖνος γένος μὲν Τευκρός, ἔργον δὲ ἀνόσιον ἐν τῇ Ἑλλάδι 
ἐξεργασμένος: ξείνου γὰρ τοῦ ἑωυτοῦ ἐξαπατήσας τὴν γυναῖκα αὐτήν τε ταύτην ἄγων ἥκει καὶ 
πολλὰ κάρτα χρήματα, ὑπὸ ἀνέμων ἐς γῆν ταύτην ἀπενειχθείς. κότερα δῆτα τοῦτον ἐῶμεν 
ἀσινέα ἐκπλέειν ἢ ἀπελώμεθα τὰ ἔχων ἦλθε;’ [3] ἀντιπέμπει πρὸς ταῦτα ὁ Πρωτεὺς λέγοντα 
τάδε.‘ἄνδρα τοῦτον, ὅστις κοτὲ ἐστὶ ἀνόσια ἐργασμένος ξεῖνον τὸν ἑωυτοῦ, συλλαβόντες 
ἀπάγετε παρ᾽ ἐμέ, ἵνα εἰδέω ὅ τι κοτὲ καὶ λέξει.’ [2,115,1] ἀκούσας δὲ ταῦτα ὁ Θῶνις 
συλλαμβάνει τὸν Ἀλέξανδρον καὶ τὰς νέας αὐτοῦ κατίσχει, μετὰ δὲ αὐτόν τε τοῦτον ἀνήγαγε 
ἐς Μέμφιν καὶ τὴν Ἑλένην τε καὶ τὰ χρήματα, πρὸς δὲ καὶ τοὺς ἱκέτας. [2] ἀνακομισθέντων δὲ 
πάντων, εἰρώτα τὸν Ἀλέξανδρον ὁ Πρωτεὺς τίς εἴη καὶ ὁκόθεν πλέοι. ὁ δέ οἱ καὶ τὸ γένος 
κατέλεξε καὶ τῆς πάτρης εἶπε τὸ οὔνομα, καὶ δὴ καὶ τὸν πλόον ἀπηγήσατο ὁκόθεν πλέοι. [3] 
μετὰ δὲ ὁ Πρωτεὺς εἰρώτα αὐτὸν ὁκόθεν τὴν Ἑλένην λάβοι: πλανωμένου δὲ τοῦ Ἀλεξάνδρου 
ἐν τῷ λόγῳ καὶ οὐ λέγοντος τὴν ἀληθείην, ἤλεγχον οἱ γενόμενοι ἱκέται, ἐξηγεύμενοι πάντα 
λόγον τοῦ ἀδικήματος. [4] τέλος δὲ δή σφι λόγον τόνδε ἐκφαίνει ὁ Πρωτεύς, λέγων ὅτι ‘ἐγὼ εἰ 
μὴ περὶ πολλοῦ ἡγεύμην μηδένα ξείνων κτείνειν, ὅσοι ὑπ᾽ ἀνέμων ἤδη ἀπολαμφθέντες ἦλθον 
ἐς χώρην τὴν ἐμήν, ἐγὼ ἄν σε ὑπὲρ τοῦ Ἕλληνος ἐτισάμην, ὅς, ὦ κάκιστε ἀνδρῶν, ξεινίων 
τυχὼν ἔργον ἀνοσιώτατον ἐργάσαο: παρὰ τοῦ σεωυτοῦ ξείνου τὴν γυναῖκα ἦλθες. καὶ μάλα 
ταῦτά τοι οὐκ ἤρκεσε, ἀλλ᾽ ἀναπτερώσας αὐτὴν οἴχεαι ἔχων ἐκκλέψας. [5] καὶ οὐδὲ ταῦτά τοι 
μοῦνα ἤρκεσε, ἀλλὰ καὶ οἰκία τοῦ ξείνου κεραΐσας ἥκεις. [6] νῦν ὦν ἐπειδὴ περὶ πολλοῦ ἥγημαι 
μὴ ξεινοκτονέειν, γυναῖκα μὲν ταύτην καὶ τὰ χρήματα οὔ τοι προήσω ἀπάγεσθαι, ἀλλ᾽ αὐτὰ 
ἐγὼ τῷ Ἕλληνι ξείνῳ φυλάξω, ἐς ὃ ἂν αὐτὸς ἐλθὼν ἐκεῖνος ἀπαγαγέσθαι ἐθέλῃ: αὐτὸν δέ σε 
καὶ τοὺς σοὺς συμπλόους τριῶν ἡμερέων προαγορεύω ἐκ τῆς ἐμῆς γῆς ἐς ἄλλην τινὰ 
μετορμίζεσθαι, εἰ δὲ μή, ἅτε πολεμίους περιέψεσθαι.’ [2,116,1] Ἑλένης μὲν ταύτην ἄπιξιν παρὰ 
Πρωτέα ἔλεγον οἱ ἱρέες γενέσθαι: δοκέει δέ μοι καὶ Ὅμηρος τὸν λόγον τοῦτον πυθέσθαι: ἀλλ᾽ 
οὐ γὰρ ὁμοίως ἐς τὴν ἐποποιίην εὐπρεπὴς ἦν τῷ ἑτέρῳ τῷ περ ἐχρήσατο, ἑκὼν μετῆκε αὐτόν, 
δηλώσας ὡς καὶ τοῦτον ἐπίσταιτο τὸν λόγον: [2] δῆλον δὲ κατὰ γὰρ ἐποίησε ἐν Ἰλιάδι (καὶ 
οὐδαμῇ ἄλλῃ ἀνεπόδισε ἑωυτόν) πλάνην τὴν Ἀλεξάνδρου, ὡς ἀπηνείχθη ἄγων Ἑλένην τῇ τε 
δὴ ἄλλῃ πλαζόμενος καὶ ὡς ἐς Σιδῶνα τῆς Φοινίκης ἀπίκετο. [3] ἐπιμέμνηται δὲ αὐτοῦ ἐν 
Διομήδεος ἀριστείῃ: λέγει δὲ τὰ ἔπεα ὧδε. 

“ἔνθ᾽ ἔσαν οἱ πέπλοι παμποίκιλοι, ἔργα γυναικῶν 
Σιδονίων, τὰς αὐτὸς Ἀλέξανδρος θεοειδής 
ἤγαγε Σιδονίηθεν, ἐπιπλὼς εὐρέα πόντον, 

τὴν ὁδὸν ἣν Ἑλένην περ ἀνήγαγεν εὐπατέρειαν.” 
[4] ἐπιμέμνηται δὲ καὶ ἐν Ὀδυσσείῃ ἐν τοῖσιδε τοῖσι ἔπεσι. 

“τοῖα Διὸς θυγάτηρ ἔχε φάρμακα μητιόεντα, 
ἐσθλά, τά οἱ Πολύδαμνα πόρεν Θῶνος παράκοιτις 

Αἰγυπτίη, τῇ πλεῖστα φέρει ζείδωρος ἄρουρα 
φάρμακα, πολλὰ μὲν ἐσθλὰ μεμιγμένα, πολλὰ δὲ λυγρά.” 

[5] καὶ τάδε ἕτερα πρὸς Τηλέμαχον Μενέλεως λέγει. 
“Αἰγύπτῳ μ᾽ ἔτι δεῦρο θεοὶ μεμαῶτα νέεσθαι 

ἔσχον, ἐπεὶ οὔ σφιν ἔρεξα τεληέσσας ἑκατόμβας.” 
[6] ἐν τούτοισι τοῖσι ἔπεσι δηλοῖ ὅτι ἠπίστατο τὴν ἐς Αἴγυπτον Ἀλεξάνδρου πλάνην: ὁμουρέει 
γὰρ ἡ Συρίη Αἰγύπτῶ, οἱ δὲ Φοίνικες, τῶν ἐστὶ ἡ Σιδών, ἐν τῇ Συρίῃ οἰκέουσι. [2,117,1] κατὰ 
ταῦτα δὲ τὰ ἔπεα καὶ τόδε τὸ χωρίον οὐκ ἥκιστα ἀλλὰ μάλιστα δηλοῖ ὅτι οὐκ Ὁμήρου τὰ Κύπρια 
ἔπεα ἐστὶ ἀλλ᾽ ἄλλου τινός. ἐν μὲν γὰρ τοῖσι Κυπρίοισι εἴρηται ὡς τριταῖος ἐκ Σπάρτης 
Ἀλέξανδρος ἀπίκετο ἐς τὸ Ἴλιον ἄγων Ἑλένην, εὐαέι τε πνεύματι χρησάμενος καὶ θαλάσσῃ 
λείῃ: ἐν δὲ Ἰλιάδι λέγει ὡς ἐπλάζετο ἄγων αὐτήν. [2,118,1] ὅμηρος μέν νυν καὶ τὰ Κύπρια ἔπεα 
χαιρέτω. εἰρομένου δέ μευ τοὺς ἱρέας εἰ μάταιον λόγον λέγουσι οἱ Ἕλληνες τὰ περὶ Ἴλιον 
γενέσθαι ἢ οὔ, ἔφασαν πρὸς ταῦτα τάδε, ἱστορίῃσι φάμενοι εἰδέναι παρ᾽ αὐτοῦ Μενέλεω. [2] 
ἐλθεῖν μὲν γὰρ μετὰ τὴν Ἑλένης ἁρπαγὴν ἐς τὴν Τευκρίδα γῆν Ἑλλήνων στρατιὴν πολλὴν 
βοηθεῦσαν Μενέλεῳ, ἐκβᾶσαν δὲ ἐς γῆν καὶ ἱδρυθεῖσαν τὴν στρατιὴν πέμπειν ἐς τὸ Ἴλιον 
ἀγγέλους, σὺν δέ σφι ἰέναι καὶ αὐτὸν Μενέλεων: [3] τοὺς δ᾽ ἐπείτε ἐσελθεῖν ἐς τὸ τεῖχος, 
ἀπαιτέειν Ἑλένην τε καὶ τὰ χρήματα τά οἱ οἴχετο κλέψας Ἀλέξανδρος, τῶν τε ἀδικημάτων δίκας 
αἰτέειν: τοὺς δὲ Τευκροὺς τὸν αὐτὸν λόγον λέγειν τότε καὶ μετέπειτα, καὶ ὀμνύντας καὶ 
ἀνωμοτί, μὴ μὲν ἔχειν Ἑλένην μηδὲ τὰ ἐπικαλεύμενα χρήματα, ἀλλ᾽ εἶναι αὐτὰ πάντα ἐν 
Αἰγύπτῳ, καὶ οὐκ ἂν δικαίως αὐτοὶ δίκας ὑπέχειν τῶν Πρωτεὺς ὁ Αἰγύπτιος βασιλεὺς ἔχει. [4] 
οἱ δὲ Ἕλληνες καταγελᾶσθαι δοκέοντες ὑπ᾽ αὐτῶν οὕτω δὴ ἐπολιόρκεον, ἐς ὃ ἐξεῖλον: ἑλοῦσι 
δὲ τὸ τεῖχος ὡς οὐκ ἐφαίνετο ἡ Ἑλένη, ἀλλὰ τὸν αὐτὸν λόγου τῷ προτέρῳ ἐπυνθάνοντο, οὕτω 
δὴ πιστεύσαντες τῷ λόγῳ τῷ πρώτῳ οἱ Ἕλληνες αὐτὸν Μενέλεων ἀποστέλλουσι παρὰ Πρωτέα. 
[2,119,1] ἀπικόμενος δὲ ὁ Μενέλεως ἐς τὴν Αἴγυπτον καὶ ἀναπλώσας ἐς τὴν Μέμφιν, εἴπας τὴν 
ἀληθείην τῶν πρηγμάτων, καὶ ξεινίων ἤντησε μεγάλων καὶ Ἑλένην ἀπαθέα κακῶν ἀπέλαβε, 
πρὸς δὲ καὶ τὰ ἑωυτοῦ χρήματα πάντα. [2] τυχὼν μέντοι τούτων ἐγένετο Μενέλεως ἀνὴρ ἄδικος 
ἐς Αἰγυπτίους. ἀποπλέειν γὰρ ὁρμημένον αὐτὸν ἶσχον ἄπλοιαι: ἐπειδὴ δὲ τοῦτο ἐπὶ πολλὸν 
τοιοῦτον ἦν, ἐπιτεχνᾶται πρῆγμα οὐκ ὅσιον: [3] λαβὼν γὰρ δύο παιδία ἀνδρῶν ἐπιχωρίων 
ἔντομα σφέα ἐποίησε. μετὰ δὲ ὡς ἐπάιστος ἐγένετο τοῦτο ἐργασμένος, μισηθείς τε καὶ 
διωκόμενος οἴχετο φεύγων τῇσι νηυσὶ ἐπὶ Λιβύης: τὸ ἐνθεῦτεν δὲ ὅκου ἔτι ἐτράπετο οὐκ εἶχον 
εἰπεῖν Αἰγύπτιοι. τούτων δὲ τὰ μὲν ἱστορίῃσι ἔφασαν ἐπίστασθαι, τὰ δὲ παρ᾽ ἑωυτοῖσι γενόμενα 
ἀτρεκέως ἐπιστάμενοι λέγειν. [2,120,1] ταῦτα μὲν Αἰγυπτίων οἱ ἱρέες ἔλεγον: ἐγὼ δὲ τῷ λόγῳ 
τῷ περὶ Ἑλένης λεχθέντι καὶ αὐτὸς προστίθεμαι, τάδε ἐπιλεγόμενος, εἰ ἦν Ἑλένη ἐν Ἰλίῳ, 
ἀποδοθῆναι ἂν αὐτὴν τοῖσι Ἕλλησι ἤτοι ἑκόντος γε ἢ ἀέκοντος Ἀλεξάνδρου. [2] οὐ γὰρ δὴ 
οὕτω γε φρενοβλαβὴς ἦν ὁ Πρίαμος οὐδὲ οἱ ἄλλοι οἱ προσήκοντες αὐτῷ, ὥστε τοῖσι σφετέροισι 
σώμασι καὶ τοῖσι τέκνοισι καὶ τῇ πόλι κινδυνεύειν ἐβούλοντο, ὅκως Ἀλέξανδρος Ἑλένῃ 
συνοικέῃ. [3] εἰ δέ τοι καὶ ἐν τοῖσι πρώτοισι χρόνοισι ταῦτα ἐγίνωσκον, ἐπεὶ πολλοὶ μὲν τῶν 
ἄλλων Τρώων, ὁκότε συμμίσγοιεν τοῖσι Ἕλλησι, ἀπώλλυντο, αὐτοῦ δὲ Πριάμου οὐκ ἔστι ὅτε 
οὐ δύο ἢ τρεῖς ἢ καὶ ἔτι πλέους τῶν παίδων μάχης γινομένης ἀπέθνησκον, εἰ χρή τι τοῖσι 
ἐποποιοῖσι χρεώμενον λέγειν, τούτων δὲ τοιούτων συμβαινόντων ἐγὼ μὲν ἔλπομαι, εἰ καὶ αὐτὸς 
Πρίαμος συνοίκεε Ἑλένῃ, ἀποδοῦναι ἂν αὐτὴν τοῖσι Ἀχαιοῖσι, μέλλοντά γε δὴ τῶν παρεόντων 
κακῶν ἀπαλλαγήσεσθαι. [4] οὐ μὲν οὐδὲ ἡ βασιληίη ἐς Ἀλέξανδρον περιήιε, ὥστε γέροντος 

Πριάμου ἐόντος ἐπ᾽ ἐκείνῳ τὰ πρήγματα εἶναι, ἀλλὰ Ἕκτωρ καὶ πρεσβύτερος καὶ ἀνὴρ ἐκείνου 
μᾶλλον ἐὼν ἔμελλε αὐτὴν Πριάμου ἀποθανόντος παραλάμψεσθαι, τὸν οὐ προσῆκε ἀδικέοντι 
τῷ ἀδελφεῷ ἐπιτρέπειν, καὶ ταῦτα μεγάλων κακῶν δι᾽ αὐτὸν συμβαινόντων ἰδίῃ τε αὐτῷ καὶ 
τοῖσι ἄλλοισι πᾶσι Τρωσί. [5] ἀλλ᾽ οὐ γὰρ εἶχον Ἑλένην ἀποδοῦναι, οὐδὲ λέγουσι αὐτοῖσι τὴν 
ἀληθείην ἐπίστευον οἱ Ἕλληνες, ὡς μὲν ἐγὼ γνώμην ἀποφαίνομαι, τοῦ δαιμονίου 
παρασκευάζοντος, ὅκως πανωλεθρίῃ ἀπολόμενοι καταφανὲς τοῦτο τοῖσι ἀνθρώποισι 
ποιήσωσι, ὡς τῶν μεγάλων ἀδικημάτων μεγάλαι εἰσὶ καὶ αἱ τιμωρίαι παρὰ τῶν θεῶν. καὶ ταῦτα 
μὲν τῇ ἐμοὶ δοκέει εἴρηται. [1,121,1] Πρωτέος δὲ ἐκδέξασθαι τὴν βασιληίην Ῥαμψίνιτον 
ἔλεγον, ὃς μνημόσυνα ἐλίπετο τὰ προπύλαια τὰ πρὸς ἑσπέρην τετραμμένα τοῦ Ἡφαιστείου, 
ἀντίους δὲ τῶν προπυλαίων ἔστησε ἀνδριάντας δύο, ἐόντας τὸ μέγαθος πέντε καὶ εἴκοσι 
πηχέων, τῶν Αἰγύπτιοι τὸν μὲν πρὸς βορέω ἑστεῶτα καλέουσι θέρος, τὸν δὲ πρὸς νότον 
χειμῶνα· καὶ τὸν μὲν καλέουσι θέρος, τοῦτον μὲν προσκυνέουσί τε καὶ εὖ ποιέουσι, τὸν δὲ 
χειμῶνα καλεόμενον τὰ ἔμπαλιν τούτων ἔρδουσι. πλοῦτον δὲ τούτῳ τῷ βασιλέι γενέσθαι 
ἀργύρου μέγαν, τὸν οὐδένα τῶν ὕστερον ἐπιτραφέντων βασιλέων δύνασθαι ὑπερβαλέσθαι οὐδ’ 
ἐγγὺς ἐλθεῖν. βουλόμενον δὲ αὐτὸν ἐν ἀσφαλείῃ τὰ χρήματα θησαυρίζειν οἰκοδομέεσθαι 
οἴκημα λίθινον, τοῦ τῶν τοίχων ἕνα ἐς τὸ ἔξω μέρος τῆς οἰκίης ἔχειν. τὸν δὲ ἐργαζόμενον 
ἐπιβουλεύοντα τάδε μηχανᾶσθαι· τῶν λίθων παρασκευάσασθαι ἕνα ἐξαίρετον εἶναι ἐκ τοῦ 
τοίχου ῥηιδίως καὶ ὑπὸ δύο ἀνδρῶν καὶ ὑπὸ ἑνός. ὡς δὲ ἐπετελέσθη τὸ οἴκημα, τὸν μὲν βασιλέα 
θησαυρίσαι τὰ χρήματα ἐν αὐτῷ· χρόνου δὲ περιιόντος τὸν οἰκοδόμον περὶ τελευτὴν τοῦ βίου 
ἐόντα ἀνακαλέσασθαι τοὺς παῖδας (εἶναι γὰρ αὐτῷ δύο), τούτοισι δὲ ἀπηγήσασθαι ὡς ἐκείνων 
προορῶν, ὅκως βίον ἄφθονον ἔχωσι, τεχνάσαιτο οἰκοδομέων τὸν θησαυρὸν τοῦ βασιλέος· 
σαφέως δὲ αὐτοῖσι πάντα ἐξηγησάμενον τὰ περὶ τὴν ἐξαίρεσιν τοῦ λίθου δοῦναι τὰ μέτρα 
αὐτοῦ, λέγοντα ὡς ταῦτα διαφυλάσσοντες ταμίαι τῶν βασιλέος χρημάτων ἔσονται. καὶ τὸν μὲν 
τελευτῆσαι τὸν βίον, τοὺς δὲ παῖδας οὐκ ἐς μακρὴν ἔργου ἔχεσθαι, ἐπελθόντας δὲ ἐπὶ τὰ 
βασιλήια νυκτὸς καὶ τὸν λίθον ἐπὶ τῷ οἰκοδομήματι ἀνευρόντας ῥηιδίως μεταχειρίσασθαι καὶ 
τῶν χρημάτων πολλὰ ἐξενείκασθαι. ὡς δὲ τυχεῖν τὸν βασιλέα ἀνοίξαντα τὸ οἴκημα, θωμάσαι 
ἰδόντα τῶν χρημάτων καταδεᾶ τὰ ἀγγήια, οὐκ ἔχειν δὲ ὅντινα ἐπαιτιᾶται, τῶν τε σημάντρων 
ἐόντων σόων καὶ τοῦ οἰκήματος κεκληιμένου. ὡς δὲ αὐτῷ καὶ δὶς καὶ τρὶς ἀνοίξαντι αἰεὶ 
ἐλάσσω φαίνεσθαι τὰ χρήματα (τοὺς γὰρ κλέπτας οὐκ ἀνιέναι κεραΐζοντας), ποιῆσαί μιν τάδε· 
παγὰς προστάξαι ἐργάσασθαι καὶ ταύτας περὶ τὰ ἀγγήια ἐν τοῖσι τὰ χρήματα ἐνῆν στῆσαι. τῶν 
δὲ φωρῶν ὥσπερ ἐν τῷ πρὸ τοῦ χρόνῳ ἐλθόντων καὶ ἐσδύντος τοῦ ἑτέρου αὐτῶν, ἐπεὶ πρὸς τὸ 
ἄγγος προσῆλθε, ἰθέως τῇ πάγῃ ἐνέχεσθαι. ὡς δὲ γνῶναι αὐτὸν ἐν οἵῳ κακῷ ἦν, ἰθέως καλέειν 
τὸν ἀδελφεὸν καὶ δηλοῦν αὐτῷ τὰ παρεόντα, καὶ κελεύειν τὴν ταχίστην ἐσδύντα ἀποταμεῖν 
αὐτοῦ τὴν κεφαλήν, ὅκως μὴ αὐτὸς ὀφθεὶς καὶ γνωρισθεὶς ὃς εἴη προσαπολέσῃ κἀκεῖνον. τῷ 
δὲ δόξαι εὖ λέγειν, καὶ ποιῆσαί μιν πεισθέντα ταῦτα, καὶ καταρμόσαντα τὸν λίθον ἀπιέναι ἐπ’ 
οἴκου, φέροντα τὴν κεφαλὴν τοῦ ἀδελφεοῦ. ὡς δὲ ἡμέρη ἐγένετο, ἐσελθόντα τὸν βασιλέα ἐς τὸ 
οἴκημα ἐκπεπλῆχθαι ὁρῶντα τὸ σῶμα τοῦ φωρὸς ἐν τῇ πάγῃ ἄνευ τῆς κεφαλῆς ἐόν, τὸ δὲ 
οἴκημα ἀσινὲς καὶ οὔτε ἔσοδον οὔτε ἔκδυσιν οὐδεμίαν ἔχον. ἀπορεύμενον δέ μιν τάδε ποιῆσαι· 
τοῦ φωρὸς τὸν νέκυν κατὰ τοῦ τείχεος κατακρεμάσαι, φυλάκους δὲ αὐτοῦ καταστήσαντα 
ἐντείλασθαί σφι, τὸν ἂν ἴδωνται ἀποκλαύσαντα ἢ κατοικτισάμενον, συλλαβόντας ἄγειν πρὸς 
ἑωυτόν. [2] Ἀνακρεμαμένου δὲ τοῦ νέκυος τὴν μητέρα δεινῶς φέρειν, λόγους δὲ πρὸς τὸν 
περιεόντα παῖδα ποιευμένην προστάσσειν αὐτῷ ὅτεῳ τρόπῳ δύναται μηχανᾶσθαι ὅκως τὸ 

σῶμα τοῦ ἀδελφεοῦ καταλύσας κομιεῖ· εἰ δὲ τούτων ἀμελήσει, διαπειλέειν αὐτὴν ὡς ἐλθοῦσα 
πρὸς τὸν βασιλέα μηνύσει αὐτὸν ἔχοντα τὰ χρήματα. ὡς δὲ χαλεπῶς ἐλαμβάνετο ἢ μήτηρ τοῦ 
περιεόντος παιδὸς καὶ πολλὰ πρὸς αὐτὴν λέγων οὐκ ἔπειθε, ἐπιτεχνήσασθαι τοιάδε μιν· ὄνους 
κατασκευασάμενον καὶ ἀσκοὺς πλήσαντα οἴνου ἐπιθεῖναι ἐπὶ τῶν ὄνων καὶ ἔπειτα ἐλαύνειν 
αὐτούς· ὡς δὲ κατὰ τοὺς φυλάσσοντας ἦν τὸν κρεμάμενον νέκυν, ἐπισπάσαντα τῶν ἀσκῶν δύο 
ἢ τρεῖς ποδεῶνας αὐτὸν λύειν ἀπαμμένους· ὡς δὲ ἔρρεε ὁ οἶνος, τὴν κεφαλήν μιν κόπτεσθαι 
μεγάλα βοῶντα ὡς οὐκ ἔχοντα πρὸς ὁκοῖον τῶν ὄνων πρῶτον τράπηται. τοὺς δὲ φυλάκους ὡς 
ἰδεῖν πολλὸν ῥέοντα τὸν οἶνον, συντρέχειν ἐς τὴν ὁδὸν ἀγγήια ἔχοντας, καὶ τὸν ἐκκεχυμένον 
οἶνον συγκομίζειν ἐν κέρδεϊ ποιευμένους· τὸν δὲ διαλοιδορέεσθαι πᾶσι ὀργὴν προσποιεύμενον, 
παραμυθευμένων δὲ αὐτὸν τῶν φυλάκων χρόνῳ πρηΰνεσθαι προσποιέεσθαι καὶ ὑπίεσθαι τῆς 
ὀργῆς, τέλος δὲ ἐξελάσαι αὐτὸν τοὺς ὄνους ἐκ τῆς ὁδοῦ καὶ κατασκευάζειν. ὡς δὲ λόγους τε 
πλέους ἐγγίνεσθαι καί τινα καὶ σκῶψαι μιν καὶ ἐς γέλωτα προαγαγέσθαι, ἐπιδοῦναι αὐτοῖσι τῶν 
ἀσκῶν ἕνα· τοὺς δὲ αὐτοῦ ὥσπερ εἶχον κατακλιθέντας πίνειν διανοέεσθαι, καὶ ἐκεῖνον 
παραλαμβάνειν καὶ κελεύειν μετ’ ἑωυτῶν μείναντα συμπίνειν· τὸν δὲ πεισθῆναί τε δὴ καὶ 
καταμεῖναι. ὡς δέ μιν παρὰ τὴν ποσὶν φιλοφρόνως ἠσπάζοντο, ἐπιδοῦναι αὐτοῖσι καὶ ἄλλον 
τῶν ἀσκῶν· δαψιλέι δὲ τῷ πότῳ χρησαμένους τοὺς φυλάκους ὑπερμεθυσθῆναι καὶ 
κρατηθέντας ὑπὸ τοῦ ὕπνου αὐτοῦ ἔνθα περ ἔπινον κατακοιμηθῆναι. τὸν δέ, ὡς πρόσω ἦν τῆς 
νυκτός, τό τε σῶμα τοῦ ἀδελφεοῦ καταλῦσαι καὶ τῶν φυλάκων ἐπὶ λύμῃ πάντων ξυρῆσαι τὰς 
δεξιὰς παρηίδας, ἐπιθέντα δὲ τὸν νέκυν ἐπὶ τοὺς ὄνους ἀπελαύνειν ἐπ’ οἴκου, ἐπιτελέσαντα τῇ 
μητρὶ τὰ προσταχθέντα. [3] Τὸν δὲ βασιλέα, ὡς αὐτῷ ἀπηγγέλθη τοῦ φωρὸς ὁ νέκυς 
ἐκκεκλεμμένος, δεῖνα ποιέειν· πάντως δὲ βουλόμενον εὑρεθῆναι ὅστις κοτὲ εἴη ὁ ταῦτα 
μηχανώμενος, ποιῆσαί μιν τάδε, ἐμοὶ μὲν οὐ πιστά· ὴν θυγατέρα τὴν ἑωυτοῦ κατίσαι ἐπ’ 
οἰκήματος, ἐντειλάμενον πάντας τε ὁμοίως προσδέκεσθαι, καὶ πρὶν συγγενέσθαι, ἀναγκάζειν 
λέγειν αὐτῇ ὅ τι δὴ ἐν τῷ βίῳ ἔργασται αὐτῷ σοφώτατον καὶ ἀνοσιώτατον· ὃς δ’ ἂν ἀπηγήσηται 
τὰ περὶ τὸν φῶρα γεγενημένα, τοῦτον συλλαμβάνειν καὶ μὴ ἀπιέναι ἔξω. ὡς δὲ τὴν παῖδα 
ποιέειν τὰ ἐκ τοῦ πατρὸς προσταχθέντα, τὸν φῶρα πυθόμενον τῶν εἵνεκα ταῦτα ἐπρήσσετο, 
βουληθέντα πολυτροπίῃ τοῦ βασιλέος περιγενέσθαι ποιέειν τάδε· νεκροῦ προσφάτου 
ἀποταμόντα ἐν τῷ ὤμῳ τὴν χεῖρα ἰέναι αὐτὸν ἔχοντα αὐτὴν ὑπὸ τῷ ἱματίῳ. ἐσελθόντα δὲ ὡς 
τοῦ βασιλέος τὴν θυγατέρα καὶ εἰρωτώμενον τά περ καὶ οἱ ἄλλοι, ἀπηγήσασθαι ὡς ἀνοσιώτατον 
μὲν εἴη ἐργασμένος ὅτι τοῦ ἀδελφεοῦ ἐν τῷ θησαυρῷ τοῦ βασιλέος ὑπὸ πάγης ἁλόντος 
ἀποτάμοι τὴν κεφαλήν, σοφώτατον δὲ ὅτι τοὺς φυλάκους καταμεθύσας καταλύσειε τοῦ 
ἀδελφεοῦ κρεμάμενον τὸν νέκυν. τὴν δὲ ὡς ἤκουσε ἅπτεσθαι αὐτοῦ. τὸν δὲ φῶρα ἐν τῷ σκότεϊ 
προτεῖναι αὐτῇ τοῦ νεκροῦ τὴν χεῖρα· τὴν δὲ ἐπιλαβομένην ἔχειν, νομίζουσαν αὐτοῦ ἐκείνου 
τῆς χειρὸς ἀντέχεσθαι· τὸν δὲ φῶρα προέμενον αὐτῇ οἴχεσθαι διὰ θυρεῶν φεύγοντα. [4] Ὡς δὲ 
καὶ ταῦτα ἐς τὸν βασιλέα ἀνηνείχθη, ἐκπεπλῆχθαι μὲν ἐπὶ τῇ πολυφροσύνῃ τε καὶ τόλμῃ τοῦ 
ἀνθρώπου, τέλος δὲ διαπέμποντα ἐς πάσας τὰς πόλις ἐπαγγέλλεσθαι ἀδείην τε διδόντα καὶ 
μεγάλα ὑποδεκόμενον ἐλθόντι ἐς ὄψιν τὴν ἑωυτοῦ. τὸν δὲ φῶρα πιστεύσαντα ἐλθεῖν πρὸς 
αὐτόν, Ῥαμψίνιτον δὲ μεγάλως θωμάσαι, καί οἱ τὴν θυγατέρα ταύτην συνοικίσαι ὡς πλεῖστα 
ἐπισταμένῳ ἀνθρώπων. Αἰγυπτίους μὲν γὰρ τῶν ἄλλων προκεκρίσθαι, ἐκεῖνον δὲ Αἰγυπτίων. 
[2,122,1] Μετὰ δὲ ταῦτα ἔλεγον τοῦτον τὸν βασιλέα ζωὸν καταβῆναι κάτω ἐς τὸν οἱ Ἕλληνες 
Ἅιδην νομίζουσι εἶναι, καὶ κεῖθι συγκυβεύειν τῇ Δήμητρι, καὶ τὰ μὲν νικᾶν αὐτὴν τὰ δὲ 
ἑσσοῦσθαι ὑπ’ αὐτῆς, καί μιν πάλιν ἀπικέσθαι δῶρον ἔχοντα παρ’ αὐτῆς χειρόμακτρον 

χρύσεον. [2] ἀπὸ δὲ τῆς Ῥαμψινίτου καταβάσιος, ὡς ἀπίκετο, ὁρτὴν δὴ ἀνάγειν Αἰγυπτίους 
ἔφασαν· τὴν καὶ ἐγὼ οἶδα ἔτι καὶ ἐς ἐμὲ ἐπιτελέοντας αὐτούς, οὐ μέντοι εἴ γε διὰ ταῦτα 
ὁρτάζουσι ἔχω λέγειν. [3] φᾶρος δὲ αὐτημερὸν ἐξυφήναντες οἱ ἱρέες κατ’ ὦν ἔδησαν ἑνὸς 
ἑωυτῶν μίτρῃ τοὺς ὀφθαλμούς, ἀγαγόντες δέ μιν ἔχοντα τὸ φᾶρος ἐς ὁδὸν φέρουσαν ἐς ἱρὸν 
Δήμητρος αὐτοὶ ἀπαλλάσσονται ὀπίσω· τὸν δὲ ἱρέα τοῦτον καταδεδεμένον τοὺς ὀφθαλμοὺς 
λέγουσι ὑπὸ δύο λύκων ἄγεσθαι ἐς τὸ ἱρὸν τῆς Δήμητρος ἀπέχον τῆς πόλιος εἴκοσι σταδίους, 
καὶ αὖτις ὀπίσω ἐκ τοῦ ἱροῦ ἀπάγειν μιν τοὺς λύκους ἐς τὠυτὸ χωρίον. [2,123,1] Τοῖσι μέν νυν 
ὑπ’ Αἰγυπτίων λεγομένοισι χράσθω ὅτεῳ τὰ τοιαῦτα πιθανά ἐστι· ἐμοὶ δὲ παρὰ πάντα τὸν λόγον 
ὑποκέεται ὅτι τὰ λεγόμενα ὑπ’ ἑκάστων ἀκοῇ γράφω. ἀρχηγετέειν δὲ τῶν κάτω Αἰγύπτιοι 
λέγουσι Δήμητρα καὶ Διόνυσον. [2] πρῶτοι δὲ καὶ τόνδε τὸν λόγον Αἰγύπτιοι εἰσὶ οἱ εἰπόντες, 
ὡς ἀνθρώπου ψυχὴ ἀθάνατος ἐστί, τοῦ σώματος δὲ καταφθίνοντος ἐς ἄλλο ζῷον αἰεὶ γινόμενον 
ἐσδύεται, ἐπεὰν δὲ πάντα περιέλθῃ τὰ χερσαῖα καὶ τὰ θαλάσσια καὶ τὰ πετεινά, αὖτις ἐς 
ἀνθρώπου σῶμα γενόμενον ἐσδύνει· τὴν περιήλυσιν δὲ αὐτῇ γίνεσθαι ἐν τρισχιλίοισι ἔτεσι. [3] 
τούτῳ τῷ λόγῳ εἰσὶ οἳ Ἑλλήνων ἐχρήσαντο, οἳ μὲν πρότερον οἳ δὲ ὕστερον, ὡς ἰδίῳ ἑωυτῶν 
ἐόντι· τῶν ἐγὼ εἰδὼς τὰ οὐνόματα οὐ γράφω. [2,124,1] Μέχρι μέν νυν Ῥαμψινίτου βασιλέος 
εἶναι ἐν Αἰγύπτῳ πᾶσαν εὐνομίην ἔλεγον καὶ εὐθηνέειν Αἴγυπτον μεγάλως, μετὰ δὲ τοῦτον 
βασιλεύσαντα σφέων Χέοπα ἐς πᾶσαν κακότητα ἐλάσαι. κατακληίσαντα γάρ μιν πάντα τὰ ἱρὰ 
πρῶτα μὲν σφέας θυσιέων τουτέων ἀπέρξαι, μετὰ δὲ ἐργάζεσθαι ἑωυτῷ κελεύειν πάντας 
Αἰγυπτίους. [2] τοῖσι μὲν δὴ ἀποδεδέχθαι ἐκ τῶν λιθοτομιέων τῶν ἐν τῷ Ἀραβίῳ ὄρεϊ, ἐκ 
τουτέων ἕλκειν λίθους μέχρι τοῦ Νείλου· διαπεραιωθέντας δὲ τὸν ποταμὸν πλοίοισι τοὺς λίθους 
ἑτέροισι ἐπέταξε ἐκδέκεσθαι καὶ πρὸς τὸ Λιβυκὸν καλεύμενον ὄρος, πρὸς τοῦτο ἕλκειν. [3] 
ἐργάζοντο δὲ κατὰ δέκα μυριάδας ἀνθρώπων αἰεὶ τὴν τρίμηνον ἑκάστην. χρόνον δὲ ἐγγενέσθαι 
τριβομένῳ τῷ λεῷ δέκα ἔτεα μὲν τῆς ὁδοῦ κατ’ ἣν εἷλκον τοὺς λίθους, τὴν ἔδειμαν ἔργον ἐὸν 
οὐ πολλῷ τέῳ ἔλασσον τῆς πυραμίδος, ὡς ἐμοὶ δοκέειν: [4] τῆς μὲν γὰρ μῆκος εἰσὶ πέντε 
στάδιοι, εὖρος δὲ δέκα ὀργυιαί, ὕψος δέ, τῇ ὑψηλοτάτη ἐστὶ αὐτὴ ἑωυτῆς, ὀκτὼ ὀργυιαί, λίθου 
δὲ ξεστοῦ καὶ ζῴων ἐγγεγλυμμένων· ταύτης τε δὴ τὰ δέκα ἔτεα γενέσθαι καὶ τῶν ἐπὶ τοῦ λόφου 
ἐπ’ οὐ ἑστᾶσι αἱ πυραμίδες, τῶν ὑπὸ γῆν οἰκημάτων, τὰς ἐποιέετο θῆκας ἑωυτῷ ἐν νήσῳ, 
διώρυχα τοῦ Νείλου ἐσαγαγών. [5] τῇ δὲ πυραμίδι αὐτῇ χρόνον γενέσθαι εἴκοσι ἔτεα 
ποιευμένῃ· τῆς ἐστὶ πανταχῇ μέτωπον ἕκαστον ὀκτὼ, πλέθρα ἐούσης τετραγώνου καὶ ὕψος 
ἴσον, λίθου δὲ ξεστοῦ τε καὶ ἁρμοσμένου τὰ μάλιστα· οὐδεὶς τῶν λίθων τριήκοντα ποδῶν 
ἐλάσσων. [2,125,1] Ἐποιήθη δὲ ὧδε αὕτη ἡ πυραμίς· ἀναβαθμῶν τρόπον, τὰς μετεξέτεροι 
κρόσσας οἳ δὲ βωμίδας ὀνομάζουσι, [2] τοιαύτην τὸ πρῶτον ἐπείτε ἐποίησαν αὐτήν, ἤειρον 
τοὺς ἐπιλοίπους λίθους μηχανῇσι ξύλων βραχέων πεποιημένῃσι, χαμᾶθεν μὲν ἐπὶ τὸν πρῶτον 
στοῖχον τῶν ἀναβαθμῶν ἀείροντες· [3] ὅκως δὲ ἀνίοι ὁ λίθος ἐπ’ αὐτόν, ἐς ἑτέρην μηχανὴν 
ἐτίθετο ἑστεῶσαν ἐπὶ τοῦ πρώτου στοίχου, ἀπὸ τούτου δὲ ἐπὶ τὸν δεύτερον εἵλκετο στοῖχον ἐπ’ 
ἄλλης μηχανῆς· [4] ὅσοι γὰρ δὴ στοῖχοι ἦσαν τῶν ἀναβαθμῶν, τοσαῦται καὶ μηχαναὶ ἦσαν, 
εἴτε καὶ τὴν αὐτὴν μηχανὴν ἐοῦσαν μίαν τε καὶ εὐβάστακτον μετεφόρεον ἐπὶ στοῖχον ἕκαστον, 
ὅκως τὸν λίθον ἐξέλοιεν· λελέχθω γὰρ ἡμῖν ἐπ’ ἀμφότερα, κατά περ λέγεται. [5] ἐξεποιήθη δ’ 
ὦν τὰ ἀνώτατα αὐτῆς πρῶτα, μετὰ δὲ τὰ ἐχόμενα τούτων ἐξεποίευν, τελευταῖα δὲ αὐτῆς τὰ 
ἐπίγαια καὶ τὰ κατωτάτω ἐξεποίησαν. [6] σεσήμανται δὲ διὰ γραμμάτων Αἰγυπτίων ἐν τῇ 
πυραμίδι ὅσα ἔς τε συρμαίην καὶ κρόμμυα καὶ σκόροδα ἀναισιμώθη τοῖσι ἐργαζομένοισι· καὶ 
ὡς ἐμὲ εὖ μεμνῆσθαι τὰ ὁ ἑρμηνεύς μοι ἐπιλεγόμενος τὰ γράμματα ἔφη, ἑξακόσια καὶ χίλια 

τάλαντα ἀργυρίου τετελέσθαι. [7] εἰ δ’ ἔστι οὕτω ἔχοντα ταῦτα, κόσα οἶκος ἄλλα δεδαπανῆσθαι 
ἐστὶ ἔς τε σίδηρον τῷ ἐργάζοντο καὶ σιτία καὶ ἐσθῆτα τοῖσι ἐργαζομένοισι, ὁκότε χρόνον μὲν 
οἰκοδόμεον τὰ ἔργα τὸν εἰρημένον, ἄλλον δέ, ὡς ἐγὼ δοκέω, ἐν τῷ τοὺς λίθους ἔταμνον καὶ 
ἦγον καὶ τὸ ὑπὸ γῆν ὄρυγμα ἐργάζονται, οὐκ ὀλίγον χρόνον. [2,126,1] Ἐς τοῦτο δὲ ἐλθεῖν 
Χέοπα κακότητος ὥστε χρημάτων δεόμενον τὴν θυγατέρα τὴν ἑωυτοῦ κατίσαντα ἐπ’ 
οἰκήματος προστάξαι πρήσσεσθαι ἀργύριον ὁκόσον δή τι· οὐ γὰρ δὴ τοῦτό γε ἔλεγον. τὴν δὲ 
τά τε ὑπὸ τοῦ πατρὸς ταχθέντα πρήσσεσθαι, ἰδίῃ δὲ καὶ αὐτὴν διανοηθῆναι μνημήιον 
καταλιπέσθαι, καὶ τοῦ ἐσιόντος πρὸς αὐτὴν ἑκάστου δέεσθαι ὅκως ἂν αὐτῇ ἕνα λίθον ἐν τοῖσι 
ἔργοισι δωρέοιτο. [2] ἐκ τούτων δὲ τῶν λίθων ἔφασαν τὴν πυραμίδα οἰκοδομηθῆναι τὴν ἐν 
μέσῳ τῶν τριῶν ἑστηκυῖαν, ἔμπροσθε τῆς μεγάλης πυραμίδος, τῆς ἐστὶ τὸ κῶλον ἕκαστον ὅλου 
καὶ ἡμίσεος πλέθρου. [2,127,1] Βασιλεῦσαι δὲ τὸν Χέοπα τοῦτον Αἰγύπτιοι ἔλεγον πεντήκοντα 
ἔτεα, τελευτήσαντος δὲ τούτου ἐκδέξασθαι τὴν βασιληίην τὸν ἀδελφεὸν αὐτοῦ Χεφρῆνα· καὶ 
τοῦτον δὲ τῷ αὐτῷ τρόπῳ διαχρᾶσθαι τῷ ἑτέρῳ τά τε ἄλλα καὶ πυραμίδα ποιῆσαι, ἐς μὲν τὰ 
ἐκείνου μέτρα οὐκ ἀνήκουσαν· [2] ταῦτα γὰρ ὦν καὶ ἡμεῖς ἐμετρήσαμεν· (οὔτε γὰρ ὕπεστι 
οἰκήματα ὑπὸ γῆν, οὔτε ἐκ τοῦ Νείλου διῶρυξ ἥκει ἐς αὐτὴν ὥσπερ ἐς τὴν ἑτέρην ῥέουσα· δι’ 
οἰκοδομημένου δὲ αὐλῶνος ἔσω νῆσον περιρρέει, ἐν τῇ αὐτὸν λέγουσι κεῖσθαι Χέοπα): [3] 
ὑποδείμας δὲ τὸν πρῶτον δόμον λίθου Αἰθιοπικοῦ ποικίλου, τεσσεράκοντα πόδας ὑποβὰς τῆς 
ἑτέρης τὠυτὸ μέγαθος, ἐχομένην τῆς μεγάλης οἰκοδόμησε. ἑστᾶσι δὲ ἐπὶ λόφου τοῦ αὐτοῦ 
ἀμφότεραι, μάλιστα ἐς ἑκατὸν πόδας ὑψηλοῦ. βασιλεῦσαι δὲ ἔλεγον Χεφρῆνα ἓξ καὶ 
πεντήκοντα ἔτεα. [2,128,1] Ταῦτα ἕξ τε καὶ ἑκατὸν λογίζονται ἔτεα, ἐν τοῖσι Αἰγυπτίοισί τε 
πᾶσαν εἶναι κακότητα καὶ τὰ ἱρὰ χρόνου τοσούτου κατακληισθέντα οὐκ ἀνοιχθῆναι. τούτους 
ὑπὸ μίσεος οὐ κάρτα θέλουσι Αἰγύπτιοι ὀνομάζειν, ἀλλὰ καὶ τὰς πυραμίδας καλέουσι ποιμένος 
Φιλίτιος, ὃς τοῦτον τὸν χρόνον ἔνεμε κτήνεα κατὰ ταῦτα τὰ χωρία. [2,129,1] Μετὰ δὲ τοῦτον 
βασιλεῦσαι Αἰγύπτου Μυκερῖνον ἔλεγον Χέοπος παῖδα· τῷ τὰ μὲν τοῦ πατρὸς ἔργα ἀπαδεῖν, 
τὸν δὲ τά τε ἱρὰ ἀνοῖξαι καὶ τὸν λεὼν τετρυμένον ἐς τὸ ἔσχατον κακοῦ ἀνεῖναι πρὸς ἔργα τε 
καὶ θυσίας, δίκας δέ σφι πάντων βασιλέων δικαιότατα κρίνειν. [2] κατὰ τοῦτο μέν νυν τὸ ἔργον 
ἁπάντων ὅσοι ἤδη βασιλέες ἐγένοντο Αἰγυπτίων αἰνέουσι μάλιστα τοῦτον. τά τε ἄλλα γάρ μιν 
κρίνειν εὖ, καὶ δὴ καὶ τῷ ἐπιμεμφομένῳ ἐκ τῆς δίκης παρ’ ἑωυτοῦ διδόντα ἄλλα ἀποπιμπλάναι 
αὐτοῦ τὸν θυμόν. [3] ἐόντι δὲ ἠπίῳ τῷ Μυκερίνῳ κατὰ τοὺς πολιήτας καὶ ταῦτα ἐπιτηδεύοντι 
πρῶτον κακῶν ἄρξαι τὴν θυγατέρα ἀποθανοῦσαν αὐτοῦ, τὴν μοῦνόν οἱ εἶναι ἐν τοῖσι οἰκίοισι 
τέκνον. τὸν δὲ ὑπεραλγήσαντά τε τῷ περιεπεπτώκεε πρήγματι, καὶ βουλόμενον περισσότερόν 
τι τῶν ἄλλων θάψαι τὴν θυγατέρα, ποιήσασθαι βοῦν ξυλίνην κοίλην, καὶ ἔπειτα 
καταχρυσώσαντά μιν ταύτην ἔσω ἐν αὐτῇ θάψαι ταύτην δὴ τὴν ἀποθανοῦσαν θυγατέρα. 
[2,130,1] Αὕτη ὦν ἡ βοῦς γῇ οὐκ ἐκρύφθη, ἀλλ’ ἔτι καὶ ἐς ἐμὲ ἦν φανερή, ἐν Σάιν μὲν πόλι 
ἐοῦσα, κειμένη δὲ ἐν τοῖσι βασιληίοισι ἐν οἰκήματι ἠσκημένῳ· θυμιήματα δὲ παρ’ αὐτῇ παντοῖα 
καταγίζουσι ἀνὰ πᾶσαν ἡμέρην, νύκτα δὲ ἑκάστην πάννυχος λύχνος παρακαίεται. [2] ἀγχοῦ δὲ 
τῆς βοὸς ταύτης ἐν ἄλλῳ οἰκήματι εἰκόνες τῶν παλλακέων τῶν Μυκερίνου ἑστᾶσι, ὡς ἔλεγον 
οἱ ἐν Σάι πόλι ἱρέες· ἑστᾶσι μὲν γὰρ ξύλιναι κολοσσοί, ἐοῦσαι ἀριθμὸν ὡς εἴκοσι μάλιστά κῃ, 
γυμναὶ ἐργάσμεναι· αἵτινες μέντοι εἰσί, οὐκ ἔχω εἰπεῖν πλὴν ἢ τὰ λεγόμενα. [2,131,1] Οἳ δὲ 
τινὲς λέγουσι περὶ τῆς βοὸς ταύτης καὶ τῶν κολοσσῶν τόνδε τὸν λόγον, ὡς Μυκερῖνος ἤρασθε 
τῆς ἑωυτοῦ θυγατρὸς καὶ ἔπειτα ἐμίγη οἱ ἀεκούσῃ· [2] μετὰ δὲ λέγουσι ὡς ἡ παῖς ἀπήγξατο ὑπὸ 
ἄχεος, ὃ δέ μιν ἔθαψε ἐν τῇ βοῒ ταύτῃ, ἡ δὲ μήτηρ αὐτῆς τῶν ἀμφιπόλων τῶν προδουσέων τὴν 

θυγατέρα τῷ πατρὶ ἀπέταμε τὰς χεῖρας, καὶ νῦν τὰς εἰκόνας αὐτέων εἶναι πεπονθυίας τά περ αἱ 
ζωαί ἔπαθον. [3] ταῦτα δὲ λέγουσι φλυηρέοντες, ὡς ἐγὼ δοκέω, τά τε ἄλλα καὶ δὴ καὶ τὰ περὶ 
τὰς χεῖρας τῶν κολοσσῶν· ταύτας γὰρ ὦν καὶ ἡμεῖς ὡρῶμεν ὅτι ὑπὸ χρόνου τὰς χεῖρας 
ἀποβεβλήκασι, αἳ ἐν ποσὶ αὐτέων ἐφαίνοντο ἐοῦσαι ἔτι καὶ ἐς ἐμέ. 

 

2. Thukydides, 1,1; 1,20-22; 2,34-54 
 

[1,1,1] Θουκυδίδης Ἀθηναῖος ξυνέγραψε τὸν πόλεμον τῶν Πελοποννησίων καὶ Ἀθηναίων, ὡς 
ἐπολέμησαν πρὸς ἀλλήλους, ἀρξάμενος εὐθὺς καθισταμένου καὶ ἐλπίσας μέγαν τε ἔσεσθαι καὶ 
ἀξιολογώτατον τῶν προγεγενημένων, τεκμαιρόμενος ὅτι ἀκμάζοντές τε ᾖσαν ἐς αὐτὸν 
ἀμφότεροι παρασκευῇ τῇ πάσῃ καὶ τὸ ἄλλο Ἑλληνικὸν ὁρῶν ξυνιστάμενον πρὸς ἑκατέρους, τὸ 
μὲν εὐθύς, τὸ δὲ καὶ διανοούμενον. [2] κίνησις γὰρ αὕτη μεγίστη δὴ τοῖς Ἕλλησιν ἐγένετο καὶ 
μέρει τινὶ τῶν βαρβάρων, ὡς δὲ εἰπεῖν καὶ ἐπὶ πλεῖστον ἀνθρώπων. [3] τὰ γὰρ πρὸ αὐτῶν καὶ 
τὰ ἔτι παλαίτερα σαφῶς μὲν εὑρεῖν διὰ χρόνου πλῆθος ἀδύνατα ἦν, ἐκ δὲ τεκμηρίων ὧν ἐπὶ 
μακρότατον σκοποῦντί μοι πιστεῦσαι ξυμβαίνει οὐ μεγάλα νομίζω γενέσθαι οὔτε κατὰ τοὺς 
πολέμους οὔτε ἐς τὰ ἄλλα. 

 

[1,20,1] τὰ μὲν οὖν παλαιὰ τοιαῦτα ηὗρον, χαλεπὰ ὄντα παντὶ ἑξῆς τεκμηρίῳ πιστεῦσαι. οἱ γὰρ 
ἄνθρωποι τὰς ἀκοὰς τῶν προγεγενημένων, καὶ ἢν ἐπιχώρια σφίσιν ᾖ, ὁμοίως ἀβασανίστως παρ᾽ 
ἀλλήλων δέχονται. [2] Ἀθηναίων γοῦν τὸ πλῆθος Ἵππαρχον οἴονται ὑφ᾽ Ἁρμοδίου καὶ 
Ἀριστογείτονος τύραννον ὄντα ἀποθανεῖν, καὶ οὐκ ἴσασιν ὅτι Ἱππίας μὲν πρεσβύτατος ὢν ἦρχε 
τῶν Πεισιστράτου υἱέων, Ἵππαρχος δὲ καὶ Θεσσαλὸς ἀδελφοὶ ἦσαν αὐτοῦ, ὑποτοπήσαντες δέ 
τι ἐκείνῃ τῇ ἡμέρᾳ καὶ παραχρῆμα Ἁρμόδιος καὶ Ἀριστογείτων ἐκ τῶν ξυνειδότων σφίσιν Ἱππίᾳ 
μεμηνῦσθαι τοῦ μὲν ἀπέσχοντο ὡς προειδότος, βουλόμενοι δὲ πρὶν ξυλληφθῆναι δράσαντές τι 
καὶ κινδυνεῦσαι, τῷ Ἱππάρχῳ περιτυχόντες περὶ τὸ Λεωκόρειον καλούμενον τὴν 
Παναθηναϊκὴν πομπὴν διακοσμοῦντι ἀπέκτειναν. [3] πολλὰ δὲ καὶ ἄλλα ἔτι καὶ νῦν ὄντα καὶ 
οὐ χρόνῳ ἀμνηστούμενα καὶ οἱ ἄλλοι Ἕλληνες οὐκ ὀρθῶς οἴονται, ὥσπερ τούς τε 
Λακεδαιμονίων βασιλέας μὴ μιᾷ ψήφῳ προστίθεσθαι ἑκάτερον, ἀλλὰ δυοῖν, καὶ τὸν Πιτανάτην 
λόχον αὐτοῖς εἶναι, ὃς οὐδ᾽ ἐγένετο πώποτε. οὕτως ἀταλαίπωρος τοῖς πολλοῖς ἡ ζήτησις τῆς 
ἀληθείας, καὶ ἐπὶ τὰ ἑτοῖμα μᾶλλον τρέπονται. [1,21,1] ἐκ δὲ τῶν εἰρημένων τεκμηρίων ὅμως 
τοιαῦτα ἄν τις νομίζων μάλιστα ἃ διῆλθον οὐχ ἁμαρτάνοι, καὶ οὔτε ὡς ποιηταὶ ὑμνήκασι περὶ 
αὐτῶν ἐπὶ τὸ μεῖζον κοσμοῦντες μᾶλλον πιστεύων, οὔτε ὡς λογογράφοι ξυνέθεσαν ἐπὶ τὸ 
προσαγωγότερον τῇ ἀκροάσει ἢ ἀληθέστερον, ὄντα ἀνεξέλεγκτα καὶ τὰ πολλὰ ὑπὸ χρόνου 
αὐτῶν ἀπίστως ἐπὶ τὸ μυθῶδες ἐκνενικηκότα, ηὑρῆσθαι δὲ ἡγησάμενος ἐκ τῶν ἐπιφανεστάτων 
σημείων ὡς παλαιὰ εἶναι ἀποχρώντως. [2] καὶ ὁ πόλεμος οὗτος, καίπερ τῶν ἀνθρώπων ἐν ᾧ 
μὲν ἂν πολεμῶσι τὸν παρόντα αἰεὶ μέγιστον κρινόντων, παυσαμένων δὲ τὰ ἀρχαῖα μᾶλλον 
θαυμαζόντων, ἀπ᾽ αὐτῶν τῶν ἔργων σκοποῦσι δηλώσει ὅμως μείζων γεγενημένος αὐτῶν. 
[1,22,1] καὶ ὅσα μὲν λόγῳ εἶπον ἕκαστοι ἢ μέλλοντες πολεμήσειν ἢ ἐν αὐτῷ ἤδη ὄντες, χαλεπὸν 
τὴν ἀκρίβειαν αὐτὴν τῶν λεχθέντων διαμνημονεῦσαι ἦν ἐμοί τε ὧν αὐτὸς ἤκουσα καὶ τοῖς 
ἄλλοθέν ποθεν ἐμοὶ ἀπαγγέλλουσιν: ὡς δ᾽ ἂν ἐδόκουν ἐμοὶ ἕκαστοι περὶ τῶν αἰεὶ παρόντων τὰ 



  

67 

 

δέοντα μάλιστ᾽ εἰπεῖν, ἐχομένῳ ὅτι ἐγγύτατα τῆς ξυμπάσης γνώμης τῶν ἀληθῶς λεχθέντων, 
οὕτως εἴρηται. [2] τὰ δ᾽ ἔργα τῶν πραχθέντων ἐν τῷ πολέμῳ οὐκ ἐκ τοῦ παρατυχόντος 
πυνθανόμενος ἠξίωσα γράφειν, οὐδ᾽ ὡς ἐμοὶ ἐδόκει, ἀλλ᾽ οἷς τε αὐτὸς παρῆν καὶ παρὰ τῶν 
ἄλλων ὅσον δυνατὸν ἀκριβείᾳ περὶ ἑκάστου ἐπεξελθών. [3] ἐπιπόνως δὲ ηὑρίσκετο, διότι οἱ 
παρόντες τοῖς ἔργοις ἑκάστοις οὐ ταὐτὰ περὶ τῶν αὐτῶν ἔλεγον, ἀλλ᾽ ὡς ἑκατέρων τις εὐνοίας 
ἢ μνήμης ἔχοι. [4] καὶ ἐς μὲν ἀκρόασιν ἴσως τὸ μὴ μυθῶδες αὐτῶν ἀτερπέστερον φανεῖται: 
ὅσοι δὲ βουλήσονται τῶν τε γενομένων τὸ σαφὲς σκοπεῖν καὶ τῶν μελλόντων ποτὲ αὖθις κατὰ 
τὸ ἀνθρώπινον τοιούτων καὶ παραπλησίων ἔσεσθαι, ὠφέλιμα κρίνειν αὐτὰ ἀρκούντως ἕξει. 
κτῆμά τε ἐς αἰεὶ μᾶλλον ἢ ἀγώνισμα ἐς τὸ παραχρῆμα ἀκούειν ξύγκειται. 

 

[2,34,1] ἐν δὲ τῷ αὐτῷ χειμῶνι Ἀθηναῖοι τῷ πατρίῳ νόμῳ χρώμενοι δημοσίᾳ ταφὰς ἐποιήσαντο 
τῶν ἐν τῷδε τῷ πολέμῳ πρώτων ἀποθανόντων τρόπῳ τοιῷδε. [2] τὰ μὲν ὀστᾶ προτίθενται τῶν 
ἀπογενομένων πρότριτα σκηνὴν ποιήσαντες, καὶ ἐπιφέρει τῷ αὑτοῦ ἕκαστος ἤν τι βούληται: 
[3] ἐπειδὰν δὲ ἡ ἐκφορὰ ᾖ, λάρνακας κυπαρισσίνας ἄγουσιν ἅμαξαι, φυλῆς ἑκάστης μίαν: 
ἔνεστι δὲ τὰ ὀστᾶ ἧς ἕκαστος ἦν φυλῆς. μία δὲ κλίνη κενὴ φέρεται ἐστρωμένη τῶν ἀφανῶν, οἳ 
ἂν μὴ εὑρεθῶσιν ἐς ἀναίρεσιν. [4] ξυνεκφέρει δὲ ὁ βουλόμενος καὶ ἀστῶν καὶ ξένων, καὶ 
γυναῖκες πάρεισιν αἱ προσήκουσαι ἐπὶ τὸν τάφον ὀλοφυρόμεναι. [5] τιθέασιν οὖν ἐς τὸ 
δημόσιον σῆμα, ὅ ἐστιν ἐπὶ τοῦ καλλίστου προαστείου τῆς πόλεως, καὶ αἰεὶ ἐν αὐτῷ θάπτουσι 
τοὺς ἐκ τῶν πολέμων, πλήν γε τοὺς ἐν Μαραθῶνι: ἐκείνων δὲ διαπρεπῆ τὴν ἀρετὴν κρίναντες 
αὐτοῦ καὶ τὸν τάφον ἐποίησαν. [6] ἐπειδὰν δὲ κρύψωσι γῇ, ἀνὴρ ᾑρημένος ὑπὸ τῆς πόλεως, ὃς 
ἂν γνώμῃ τε δοκῇ μὴ ἀξύνετος εἶναι καὶ ἀξιώσει προήκῃ, λέγει ἐπ᾽ αὐτοῖς ἔπαινον τὸν 
πρέποντα: μετὰ δὲ τοῦτο ἀπέρχονται. [7] ὧδε μὲν θάπτουσιν: καὶ διὰ παντὸς τοῦ πολέμου, 
ὁπότε ξυμβαίη αὐτοῖς, ἐχρῶντο τῷ νόμῳ. [8] ἐπὶ δ᾽ οὖν τοῖς πρώτοις τοῖσδε Περικλῆς ὁ 
Ξανθίππου ᾑρέθη λέγειν. καὶ ἐπειδὴ καιρὸς ἐλάμβανε, προελθὼν ἀπὸ τοῦ σήματος ἐπὶ βῆμα 
ὑψηλὸν πεποιημένον, ὅπως ἀκούοιτο ὡς ἐπὶ πλεῖστον τοῦ ὁμίλου, ἔλεγε τοιάδε. [2,35,1] ‘οἱ μὲν 
πολλοὶ τῶν ἐνθάδε ἤδη εἰρηκότων ἐπαινοῦσι τὸν προσθέντα τῷ νόμῳ τὸν λόγον τόνδε, ὡς 
καλὸν ἐπὶ τοῖς ἐκ τῶν πολέμων θαπτομένοις ἀγορεύεσθαι αὐτόν. ἐμοὶ δὲ ἀρκοῦν ἂν ἐδόκει εἶναι 
ἀνδρῶν ἀγαθῶν ἔργῳ γενομένων ἔργῳ καὶ δηλοῦσθαι τὰς τιμάς, οἷα καὶ νῦν περὶ τὸν τάφον 
τόνδε δημοσίᾳ παρασκευασθέντα ὁρᾶτε, καὶ μὴ ἐν ἑνὶ ἀνδρὶ πολλῶν ἀρετὰς κινδυνεύεσθαι εὖ 
τε καὶ χεῖρον εἰπόντι πιστευθῆναι. [2] χαλεπὸν γὰρ τὸ μετρίως εἰπεῖν ἐν ᾧ μόλις καὶ ἡ δόκησις 
τῆς ἀληθείας βεβαιοῦται. ὅ τε γὰρ ξυνειδὼς καὶ εὔνους ἀκροατὴς τάχ᾽ ἄν τι ἐνδεεστέρως πρὸς 
ἃ βούλεταί τε καὶ ἐπίσταται νομίσειε δηλοῦσθαι, ὅ τε ἄπειρος ἔστιν ἃ καὶ πλεονάζεσθαι, διὰ 
φθόνον, εἴ τι ὑπὲρ τὴν αὑτοῦ φύσιν ἀκούοι. μέχρι γὰρ τοῦδε ἀνεκτοὶ οἱ ἔπαινοί εἰσι περὶ ἑτέρων 
λεγόμενοι, ἐς ὅσον ἂν καὶ αὐτὸς ἕκαστος οἴηται ἱκανὸς εἶναι δρᾶσαί τι ὧν ἤκουσεν: τῷ δὲ 
ὑπερβάλλοντι αὐτῶν φθονοῦντες ἤδη καὶ ἀπιστοῦσιν. [3] ἐπειδὴ δὲ τοῖς πάλαι οὕτως 
ἐδοκιμάσθη ταῦτα καλῶς ἔχειν, χρὴ καὶ ἐμὲ ἑπόμενον τῷ νόμῳ πειρᾶσθαι ὑμῶν τῆς ἑκάστου 
βουλήσεώς τε καὶ δόξης τυχεῖν ὡς ἐπὶ πλεῖστον. [2,36,1] ἄρξομαι δὲ ἀπὸ τῶν προγόνων 
πρῶτον: δίκαιον γὰρ αὐτοῖς καὶ πρέπον δὲ ἅμα ἐν τῷ τοιῷδε τὴν τιμὴν ταύτην τῆς μνήμης 
δίδοσθαι. τὴν γὰρ χώραν οἱ αὐτοὶ αἰεὶ οἰκοῦντες διαδοχῇ τῶν ἐπιγιγνομένων μέχρι τοῦδε 
ἐλευθέραν δι᾽ ἀρετὴν παρέδοσαν. [2] καὶ ἐκεῖνοί τε ἄξιοι ἐπαίνου καὶ ἔτι μᾶλλον οἱ πατέρες 
ἡμῶν: κτησάμενοι γὰρ πρὸς οἷς ἐδέξαντο ὅσην ἔχομεν ἀρχὴν οὐκ ἀπόνως ἡμῖν τοῖς νῦν 

προσκατέλιπον. [3] τὰ δὲ πλείω αὐτῆς αὐτοὶ ἡμεῖς οἵδε οἱ νῦν ἔτι ὄντες μάλιστα ἐν τῇ 
καθεστηκυίᾳ ἡλικίᾳ ἐπηυξήσαμεν καὶ τὴν πόλιν τοῖς πᾶσι παρεσκευάσαμεν καὶ ἐς πόλεμον καὶ 
ἐς εἰρήνην αὐταρκεστάτην. [4] ὧν ἐγὼ τὰ μὲν κατὰ πολέμους ἔργα, οἷς ἕκαστα ἐκτήθη, ἢ εἴ τι 
αὐτοὶ ἢ οἱ πατέρες ἡμῶν βάρβαρον ἢ Ἕλληνα πολέμιον ἐπιόντα προθύμως ἠμυνάμεθα, 
μακρηγορεῖν ἐν εἰδόσιν οὐ βουλόμενος ἐάσω: ἀπὸ δὲ οἵας τε ἐπιτηδεύσεως ἤλθομεν ἐπ᾽ αὐτὰ 
καὶ μεθ᾽ οἵας πολιτείας καὶ τρόπων ἐξ οἵων μεγάλα ἐγένετο, ταῦτα δηλώσας πρῶτον εἶμι καὶ 
ἐπὶ τὸν τῶνδε ἔπαινον, νομίζων ἐπί τε τῷ παρόντι οὐκ ἂν ἀπρεπῆ λεχθῆναι αὐτὰ καὶ τὸν πάντα 
ὅμιλον καὶ ἀστῶν καὶ ξένων ξύμφορον εἶναι ἐπακοῦσαι αὐτῶν. [2,37,1] χρώμεθα γὰρ πολιτείᾳ 
οὐ ζηλούσῃ τοὺς τῶν πέλας νόμους, παράδειγμα δὲ μᾶλλον αὐτοὶ ὄντες τισὶν ἢ μιμούμενοι 
ἑτέρους. καὶ ὄνομα μὲν διὰ τὸ μὴ ἐς ὀλίγους ἀλλ᾽ ἐς πλείονας οἰκεῖν δημοκρατία κέκληται: 
μέτεστι δὲ κατὰ μὲν τοὺς νόμους πρὸς τὰ ἴδια διάφορα πᾶσι τὸ ἴσον, κατὰ δὲ τὴν ἀξίωσιν, ὡς 
ἕκαστος ἔν τῳ εὐδοκιμεῖ, οὐκ ἀπὸ μέρους τὸ πλέον ἐς τὰ κοινὰ ἢ ἀπ᾽ ἀρετῆς προτιμᾶται, οὐδ᾽ 
αὖ κατὰ πενίαν, ἔχων γέ τι ἀγαθὸν δρᾶσαι τὴν πόλιν, ἀξιώματος ἀφανείᾳ κεκώλυται. [2] 
ἐλευθέρως δὲ τά τε πρὸς τὸ κοινὸν πολιτεύομεν καὶ ἐς τὴν πρὸς ἀλλήλους τῶν καθ᾽ ἡμέραν 
ἐπιτηδευμάτων ὑποψίαν, οὐ δι᾽ ὀργῆς τὸν πέλας, εἰ καθ᾽ ἡδονήν τι δρᾷ, ἔχοντες, οὐδὲ ἀζημίους 
μέν, λυπηρὰς δὲ τῇ ὄψει ἀχθηδόνας προστιθέμενοι. [3] ἀνεπαχθῶς δὲ τὰ ἴδια προσομιλοῦντες 
τὰ δημόσια διὰ δέος μάλιστα οὐ παρανομοῦμεν, τῶν τε αἰεὶ ἐν ἀρχῇ ὄντων ἀκροάσει καὶ τῶν 
νόμων, καὶ μάλιστα αὐτῶν ὅσοι τε ἐπ᾽ ὠφελίᾳ τῶν ἀδικουμένων κεῖνται καὶ ὅσοι ἄγραφοι ὄντες 
αἰσχύνην ὁμολογουμένην φέρουσιν. [2,38,1] καὶ μὴν καὶ τῶν πόνων πλείστας ἀναπαύλας τῇ 
γνώμῃ ἐπορισάμεθα, ἀγῶσι μέν γε καὶ θυσίαις διετησίοις νομίζοντες, ἰδίαις δὲ κατασκευαῖς 
εὐπρεπέσιν, ὧν καθ᾽ ἡμέραν ἡ τέρψις τὸ λυπηρὸν ἐκπλήσσει. [2] ἐπεσέρχεται δὲ διὰ μέγεθος 
τῆς πόλεως ἐκ πάσης γῆς τὰ πάντα, καὶ ξυμβαίνει ἡμῖν μηδὲν οἰκειοτέρᾳ τῇ ἀπολαύσει τὰ αὐτοῦ 
ἀγαθὰ γιγνόμενα καρποῦσθαι ἢ καὶ τὰ τῶν ἄλλων ἀνθρώπων. [2,39,1] διαφέρομεν δὲ καὶ ταῖς 
τῶν πολεμικῶν μελέταις τῶν ἐναντίων τοῖσδε. τήν τε γὰρ πόλιν κοινὴν παρέχομεν, καὶ οὐκ 
ἔστιν ὅτε ξενηλασίαις ἀπείργομέν τινα ἢ μαθήματος ἢ θεάματος, ὃ μὴ κρυφθὲν ἄν τις τῶν 
πολεμίων ἰδὼν ὠφεληθείη, πιστεύοντες οὐ ταῖς παρασκευαῖς τὸ πλέον καὶ ἀπάταις ἢ τῷ ἀφ᾽ 
ἡμῶν αὐτῶν ἐς τὰ ἔργα εὐψύχῳ: καὶ ἐν ταῖς παιδείαις οἱ μὲν ἐπιπόνῳ ἀσκήσει εὐθὺς νέοι ὄντες 
τὸ ἀνδρεῖον μετέρχονται, ἡμεῖς δὲ ἀνειμένως διαιτώμενοι οὐδὲν ἧσσον ἐπὶ τοὺς ἰσοπαλεῖς 
κινδύνους χωροῦμεν. [2] τεκμήριον δέ: οὔτε γὰρ Λακεδαιμόνιοι καθ᾽ ἑαυτούς, μεθ᾽ ἁπάντων 
δὲ ἐς τὴν γῆν ἡμῶν στρατεύουσι, τήν τε τῶν πέλας αὐτοὶ ἐπελθόντες οὐ χαλεπῶς ἐν τῇ ἀλλοτρίᾳ 
τοὺς περὶ τῶν οἰκείων ἀμυνομένους μαχόμενοι τὰ πλείω κρατοῦμεν. [3] ἁθρόᾳ τε τῇ δυνάμει 
ἡμῶν οὐδείς πω πολέμιος ἐνέτυχε διὰ τὴν τοῦ ναυτικοῦ τε ἅμα ἐπιμέλειαν καὶ τὴν ἐν τῇ γῇ ἐπὶ 
πολλὰ ἡμῶν αὐτῶν ἐπίπεμψιν: ἢν δέ που μορίῳ τινὶ προσμείξωσι, κρατήσαντές τέ τινας ἡμῶν 
πάντας αὐχοῦσιν ἀπεῶσθαι καὶ νικηθέντες ὑφ᾽ ἁπάντων ἡσσῆσθαι. [4] καίτοι εἰ ῥᾳθυμίᾳ 
μᾶλλον ἢ πόνων μελέτῃ καὶ μὴ μετὰ νόμων τὸ πλέον ἢ τρόπων ἀνδρείας ἐθέλομεν κινδυνεύειν, 
περιγίγνεται ἡμῖν τοῖς τε μέλλουσιν ἀλγεινοῖς μὴ προκάμνειν, καὶ ἐς αὐτὰ ἐλθοῦσι μὴ 
ἀτολμοτέρους τῶν αἰεὶ μοχθούντων φαίνεσθαι, καὶ ἔν τε τούτοις τὴν πόλιν ἀξίαν εἶναι 
θαυμάζεσθαι καὶ ἔτι ἐν ἄλλοις. [2,40,1] φιλοκαλοῦμέν τε γὰρ μετ᾽ εὐτελείας καὶ φιλοσοφοῦμεν 
ἄνευ μαλακίας: πλούτῳ τε ἔργου μᾶλλον καιρῷ ἢ λόγου κόμπῳ χρώμεθα, καὶ τὸ πένεσθαι οὐχ 
ὁμολογεῖν τινὶ αἰσχρόν, ἀλλὰ μὴ διαφεύγειν ἔργῳ αἴσχιον. [2] ἔνι τε τοῖς αὐτοῖς οἰκείων ἅμα 
καὶ πολιτικῶν ἐπιμέλεια, καὶ ἑτέροις πρὸς ἔργα τετραμμένοις τὰ πολιτικὰ μὴ ἐνδεῶς γνῶναι: 
μόνοι γὰρ τόν τε μηδὲν τῶνδε μετέχοντα οὐκ ἀπράγμονα, ἀλλ᾽ ἀχρεῖον νομίζομεν, καὶ οἱ αὐτοὶ 

ἤτοι κρίνομέν γε ἢ ἐνθυμούμεθα ὀρθῶς τὰ πράγματα, οὐ τοὺς λόγους τοῖς ἔργοις βλάβην 
ἡγούμενοι, ἀλλὰ μὴ προδιδαχθῆναι μᾶλλον λόγῳ πρότερον ἢ ἐπὶ ἃ δεῖ ἔργῳ ἐλθεῖν. [3] 
διαφερόντως γὰρ δὴ καὶ τόδε ἔχομεν ὥστε τολμᾶν τε οἱ αὐτοὶ μάλιστα καὶ περὶ ὧν 
ἐπιχειρήσομεν ἐκλογίζεσθαι: ὃ τοῖς ἄλλοις ἀμαθία μὲν θράσος, λογισμὸς δὲ ὄκνον φέρει. 
κράτιστοι δ᾽ ἂν τὴν ψυχὴν δικαίως κριθεῖεν οἱ τά τε δεινὰ καὶ ἡδέα σαφέστατα γιγνώσκοντες 
καὶ διὰ ταῦτα μὴ ἀποτρεπόμενοι ἐκ τῶν κινδύνων. [4] καὶ τὰ ἐς ἀρετὴν ἐνηντιώμεθα τοῖς 
πολλοῖς: οὐ γὰρ πάσχοντες εὖ, ἀλλὰ δρῶντες κτώμεθα τοὺς φίλους. βεβαιότερος δὲ ὁ δράσας 
τὴν χάριν ὥστε ὀφειλομένην δι᾽ εὐνοίας ᾧ δέδωκε σῴζειν: ὁ δὲ ἀντοφείλων ἀμβλύτερος, εἰδὼς 
οὐκ ἐς χάριν, ἀλλ᾽ ἐς ὀφείλημα τὴν ἀρετὴν ἀποδώσων. [5] καὶ μόνοι οὐ τοῦ ξυμφέροντος 
μᾶλλον λογισμῷ ἢ τῆς ἐλευθερίας τῷ πιστῷ ἀδεῶς τινὰ ὠφελοῦμεν. [2,41,1] ξυνελών τε λέγω 
τήν τε πᾶσαν πόλιν τῆς Ἑλλάδος παίδευσιν εἶναι καὶ καθ᾽ ἕκαστον δοκεῖν ἄν μοι τὸν αὐτὸν 
ἄνδρα παρ᾽ ἡμῶν ἐπὶ πλεῖστ᾽ ἂν εἴδη καὶ μετὰ χαρίτων μάλιστ᾽ ἂν εὐτραπέλως τὸ σῶμα 
αὔταρκες παρέχεσθαι. [2] καὶ ὡς οὐ λόγων ἐν τῷ παρόντι κόμπος τάδε μᾶλλον ἢ ἔργων ἐστὶν 
ἀλήθεια, αὐτὴ ἡ δύναμις τῆς πόλεως, ἣν ἀπὸ τῶνδε τῶν τρόπων ἐκτησάμεθα, σημαίνει. [3] 
μόνη γὰρ τῶν νῦν ἀκοῆς κρείσσων ἐς πεῖραν ἔρχεται, καὶ μόνη οὔτε τῷ πολεμίῳ ἐπελθόντι 
ἀγανάκτησιν ἔχει ὑφ᾽ οἵων κακοπαθεῖ οὔτε τῷ ὑπηκόῳ κατάμεμψιν ὡς οὐχ ὑπ᾽ ἀξίων ἄρχεται. 
[4] μετὰ μεγάλων δὲ σημείων καὶ οὐ δή τοι ἀμάρτυρόν γε τὴν δύναμιν παρασχόμενοι τοῖς τε 
νῦν καὶ τοῖς ἔπειτα θαυμασθησόμεθα, καὶ οὐδὲν προσδεόμενοι οὔτε Ὁμήρου ἐπαινέτου οὔτε 
ὅστις ἔπεσι μὲν τὸ αὐτίκα τέρψει, τῶν δ᾽ ἔργων τὴν ὑπόνοιαν ἡ ἀλήθεια βλάψει, ἀλλὰ πᾶσαν 
μὲν θάλασσαν καὶ γῆν ἐσβατὸν τῇ ἡμετέρᾳ τόλμῃ καταναγκάσαντες γενέσθαι, πανταχοῦ δὲ 
μνημεῖα κακῶν τε κἀγαθῶν ἀίδια ξυγκατοικίσαντες. [5] περὶ τοιαύτης οὖν πόλεως οἵδε τε 
γενναίως δικαιοῦντες μὴ ἀφαιρεθῆναι αὐτὴν μαχόμενοι ἐτελεύτησαν, καὶ τῶν λειπομένων 
πάντα τινὰ εἰκὸς ἐθέλειν ὑπὲρ αὐτῆς κάμνειν. [2,42,1] δι᾽ ὃ δὴ καὶ ἐμήκυνα τὰ περὶ τῆς πόλεως, 
διδασκαλίαν τε ποιούμενος μὴ περὶ ἴσου ἡμῖν εἶναι τὸν ἀγῶνα καὶ οἷς τῶνδε μηδὲν ὑπάρχει 
ὁμοίως, καὶ τὴν εὐλογίαν ἅμα ἐφ᾽ οἷς νῦν λέγω φανερὰν σημείοις καθιστάς. [2] καὶ εἴρηται 
αὐτῆς τὰ μέγιστα: ἃ γὰρ τὴν πόλιν ὕμνησα, αἱ τῶνδε καὶ τῶν τοιῶνδε ἀρεταὶ ἐκόσμησαν, καὶ 
οὐκ ἂν πολλοῖς τῶν Ἑλλήνων ἰσόρροπος ὥσπερ τῶνδε ὁ λόγος τῶν ἔργων φανείη. δοκεῖ δέ μοι 
δηλοῦν ἀνδρὸς ἀρετὴν πρώτη τε μηνύουσα καὶ τελευταία βεβαιοῦσα ἡ νῦν τῶνδε καταστροφή. 
[3] καὶ γὰρ τοῖς τἆλλα χείροσι δίκαιον τὴν ἐς τοὺς πολέμους ὑπὲρ τῆς πατρίδος ἀνδραγαθίαν 
προτίθεσθαι: ἀγαθῷ γὰρ κακὸν ἀφανίσαντες κοινῶς μᾶλλον ὠφέλησαν ἢ ἐκ τῶν ἰδίων 
ἔβλαψαν. [4] τῶνδε δὲ οὔτε πλούτου τις τὴν ἔτι ἀπόλαυσιν προτιμήσας ἐμαλακίσθη οὔτε πενίας 
ἐλπίδι, ὡς κἂν ἔτι διαφυγὼν αὐτὴν πλουτήσειεν, ἀναβολὴν τοῦ δεινοῦ ἐποιήσατο: τὴν δὲ τῶν 
ἐναντίων τιμωρίαν ποθεινοτέραν αὐτῶν λαβόντες καὶ κινδύνων ἅμα τόνδε κάλλιστον 
νομίσαντες ἐβουλήθησαν μετ᾽ αὐτοῦ τοὺς μὲν τιμωρεῖσθαι, τῶν δὲ ἐφίεσθαι, ἐλπίδι μὲν τὸ 
ἀφανὲς τοῦ κατορθώσειν ἐπιτρέψαντες, ἔργῳ δὲ περὶ τοῦ ἤδη ὁρωμένου σφίσιν αὐτοῖς 
ἀξιοῦντες πεποιθέναι, καὶ ἐν αὐτῷ τῷ ἀμύνεσθαι καὶ παθεῖν μᾶλλον ἡγησάμενοι ἢ [τὸ] ἐνδόντες 
σῴζεσθαι, τὸ μὲν αἰσχρὸν τοῦ λόγου ἔφυγον, τὸ δ᾽ ἔργον τῷ σώματι ὑπέμειναν καὶ δι᾽ 
ἐλαχίστου καιροῦ τύχης ἅμα ἀκμῇ τῆς δόξης μᾶλλον ἢ τοῦ δέους ἀπηλλάγησαν. [2,43,1] καὶ 
οἵδε μὲν προσηκόντως τῇ πόλει τοιοίδε ἐγένοντο: τοὺς δὲ λοιποὺς χρὴ ἀσφαλεστέραν μὲν 
εὔχεσθαι, ἀτολμοτέραν δὲ μηδὲν ἀξιοῦν τὴν ἐς τοὺς πολεμίους διάνοιαν ἔχειν, σκοποῦντας μὴ 
λόγῳ μόνῳ τὴν ὠφελίαν, ἣν ἄν τις πρὸς οὐδὲν χεῖρον αὐτοὺς ὑμᾶς εἰδότας μηκύνοι, λέγων ὅσα 
ἐν τῷ τοὺς πολεμίους ἀμύνεσθαι ἀγαθὰ ἔνεστιν, ἀλλὰ μᾶλλον τὴν τῆς πόλεως δύναμιν καθ᾽ 

ἡμέραν ἔργῳ θεωμένους καὶ ἐραστὰς γιγνομένους αὐτῆς, καὶ ὅταν ὑμῖν μεγάλη δόξῃ 
εἶναι,ἐνθυμουμένους ὅτι τολμῶντες καὶ γιγνώσκοντες τὰ δέοντα καὶ ἐν τοῖς ἔργοις 
αἰσχυνόμενοι ἄνδρες αὐτὰ ἐκτήσαντο, καὶ ὁπότε καὶ πείρᾳ του σφαλεῖεν, οὐκ οὖν καὶ τὴν πόλιν 
γε τῆς σφετέρας ἀρετῆς ἀξιοῦντες στερίσκειν, κάλλιστον δὲ ἔρανον αὐτῇ προϊέμενοι. [2] κοινῇ 
γὰρ τὰ σώματα διδόντες ἰδίᾳ τὸν ἀγήρων ἔπαινον ἐλάμβανον καὶ τὸν τάφον ἐπισημότατον, οὐκ 
ἐν ᾧ κεῖνται μᾶλλον, ἀλλ᾽ ἐν ᾧ ἡ δόξα αὐτῶν παρὰ τῷ ἐντυχόντι αἰεὶ καὶ λόγου καὶ ἔργου καιρῷ 
αἰείμνηστος καταλείπεται. [3] ἀνδρῶν γὰρ ἐπιφανῶν πᾶσα γῆ τάφος, καὶ οὐ στηλῶν μόνον ἐν 
τῇ οἰκείᾳ σημαίνει ἐπιγραφή, ἀλλὰ καὶ ἐν τῇ μὴ προσηκούσῃ ἄγραφος μνήμη παρ᾽ ἑκάστῳ τῆς 
γνώμης μᾶλλον ἢ τοῦ ἔργου ἐνδιαιτᾶται. [4] οὓς νῦν ὑμεῖς ζηλώσαντες καὶ τὸ εὔδαιμον τὸ 
ἐλεύθερον, τὸ δ᾽ ἐλεύθερον τὸ εὔψυχον κρίναντες μὴ περιορᾶσθε τοὺς πολεμικοὺς κινδύνους. 
[5] οὐ γὰρ οἱ κακοπραγοῦντες δικαιότερον ἀφειδοῖεν ἂν τοῦ βίου, οἷς ἐλπὶς οὐκ ἔστιν ἀγαθοῦ, 
ἀλλ᾽ οἷς ἡ ἐναντία μεταβολὴ ἐν τῷ ζῆν ἔτι κινδυνεύεται καὶ ἐν οἷς μάλιστα μεγάλα τὰ 
διαφέροντα, ἤν τι πταίσωσιν. [6] ἀλγεινοτέρα γὰρ ἀνδρί γε φρόνημα ἔχοντι ἡ μετὰ τοῦ [ἐν τῷ] 
μαλακισθῆναι κάκωσις ἢ ὁ μετὰ ῥώμης καὶ κοινῆς ἐλπίδος ἅμα γιγνόμενος ἀναίσθητος 
θάνατος. [2,44,1] δι᾽ ὅπερ καὶ τοὺς τῶνδε νῦν τοκέας, ὅσοι πάρεστε, οὐκ ὀλοφύρομαι μᾶλλον 
ἢ παραμυθήσομαι. ἐν πολυτρόποις γὰρ ξυμφοραῖς ἐπίστανται τραφέντες: τὸ δ᾽ εὐτυχές, οἳ ἂν 
τῆς εὐπρεπεστάτης λάχωσιν, ὥσπερ οἵδε μὲν νῦν, τελευτῆς, ὑμεῖς δὲ λύπης, καὶ οἷς 
ἐνευδαιμονῆσαί τε ὁ βίος ὁμοίως καὶ ἐντελευτῆσαι ξυνεμετρήθη. [2] χαλεπὸν μὲν οὖν οἶδα 
πείθειν ὄν, ὧν καὶ πολλάκις ἕξετε ὑπομνήματα ἐν ἄλλων εὐτυχίαις, αἷς ποτὲ καὶ αὐτοὶ 
ἠγάλλεσθε: καὶ λύπη οὐχ ὧν ἄν τις μὴ πειρασάμενος ἀγαθῶν στερίσκηται, ἀλλ᾽ οὗ ἂν ἐθὰς 
γενόμενος ἀφαιρεθῇ. [3] καρτερεῖν δὲ χρὴ καὶ ἄλλων παίδων ἐλπίδι,οἷς ἔτι ἡλικία τέκνωσιν 
ποιεῖσθαι: ἰδίᾳ τε γὰρ τῶν οὐκ ὄντων λήθη οἱ ἐπιγιγνόμενοί τισιν ἔσονται, καὶ τῇ πόλει διχόθεν, 
ἔκ τε τοῦ μὴ ἐρημοῦσθαι καὶ ἀσφαλείᾳ, ξυνοίσει: οὐ γὰρ οἷόν τε ἴσον τι ἢ δίκαιον βουλεύεσθαι 
οἳ ἂν μὴ καὶ παῖδας ἐκ τοῦ ὁμοίου παραβαλλόμενοι κινδυνεύωσιν. [4] ὅσοι δ᾽ αὖ παρηβήκατε, 
τόν τε πλέονα κέρδος ὃν ηὐτυχεῖτε βίον ἡγεῖσθε καὶ τόνδε βραχὺν ἔσεσθαι, καὶ τῇ τῶνδε 
εὐκλείᾳ κουφίζεσθε. τὸ γὰρ φιλότιμον ἀγήρων μόνον, καὶ οὐκ ἐν τῷ ἀχρείῳ τῆς ἡλικίας τὸ 
κερδαίνειν, ὥσπερ τινές φασι, μᾶλλον τέρπει, ἀλλὰ τὸ τιμᾶσθαι. [2,45,1] παισὶ δ᾽ αὖ ὅσοι τῶνδε 
πάρεστε ἢ ἀδελφοῖς ὁρῶ μέγαν τὸν ἀγῶνα (τὸν γὰρ οὐκ ὄντα ἅπας εἴωθεν ἐπαινεῖν), καὶ μόλις 
ἂν καθ᾽ ὑπερβολὴν ἀρετῆς οὐχ ὁμοῖοι, ἀλλ᾽ ὀλίγῳ χείρους κριθεῖτε. φθόνος γὰρ τοῖς ζῶσι πρὸς 
τὸ ἀντίπαλον, τὸ δὲ μὴ ἐμποδὼν ἀνανταγωνίστῳ εὐνοίᾳ τετίμηται. [2] εἰ δέ με δεῖ καὶ 
γυναικείας τι ἀρετῆς, ὅσαι νῦν ἐν χηρείᾳ ἔσονται, μνησθῆναι, βραχείᾳ παραινέσει ἅπαν 
σημανῶ. τῆς τε γὰρ ὑπαρχούσης φύσεως μὴ χείροσι γενέσθαι ὑμῖν μεγάλη ἡ δόξα καὶ ἧς ἂν ἐπ᾽ 
ἐλάχιστον ἀρετῆς πέρι ἢ ψόγου ἐν τοῖς ἄρσεσι κλέος ᾖ. [2,46,1] εἴρηται καὶ ἐμοὶ λόγῳ κατὰ 
τὸν νόμον ὅσα εἶχον πρόσφορα, καὶ ἔργῳ οἱ θαπτόμενοι τὰ μὲν ἤδη κεκόσμηνται, τὰ δὲ αὐτῶν 
τοὺς παῖδας τὸ ἀπὸ τοῦδε δημοσίᾳ ἡ πόλις μέχρι ἥβης θρέψει, ὠφέλιμον στέφανον τοῖσδέ τε 
καὶ τοῖς λειπομένοις τῶν τοιῶνδε ἀγώνων προτιθεῖσα: ἆθλα γὰρ οἷς κεῖται ἀρετῆς μέγιστα, τοῖς 
δὲ καὶ ἄνδρες ἄριστοι πολιτεύουσιν. [2] νῦν δὲ ἀπολοφυράμενοι ὃν προσήκει ἑκάστῳ ἄπιτε.’ 
[2,47,1] τοιόσδε μὲν ὁ τάφος ἐγένετο ἐν τῷ χειμῶνι τούτῳ: καὶ διελθόντος αὐτοῦ πρῶτον ἔτος 
τοῦ πολέμου τοῦδε ἐτελεύτα. [2] τοῦ δὲ θέρους εὐθὺς ἀρχομένου Πελοποννήσιοι καὶ οἱ 
ξύμμαχοι τὰ δύο μέρη ὥσπερ καὶ τὸ πρῶτον ἐσέβαλον ἐς τὴν Ἀττικήν (ἡγεῖτο δὲ Ἀρχίδαμος ὁ 
Ζευξιδάμου Λακεδαιμονίων βασιλεύς) , καὶ καθεζόμενοι ἐδῄουν τὴν γῆν. [3] καὶ ὄντων αὐτῶν 
οὐ πολλάς πω ἡμέρας ἐν τῇ Ἀττικῇ ἡ νόσος πρῶτον ἤρξατο γενέσθαι τοῖς Ἀθηναίοις, λεγόμενον 

μὲν καὶ πρότερον πολλαχόσε ἐγκατασκῆψαι καὶ περὶ Λῆμνον καὶ ἐν ἄλλοις χωρίοις, οὐ μέντοι 
τοσοῦτός γε λοιμὸς οὐδὲ φθορὰ οὕτως ἀνθρώπων οὐδαμοῦ ἐμνημονεύετο γενέσθαι. [4] οὔτε 
γὰρ ἰατροὶ ἤρκουν τὸ πρῶτον θεραπεύοντες ἀγνοίᾳ, ἀλλ᾽ αὐτοὶ μάλιστα ἔθνῃσκον ὅσῳ καὶ 
μάλιστα προσῇσαν, οὔτε ἄλλη ἀνθρωπεία τέχνη οὐδεμία: ὅσα τε πρὸς ἱεροῖς ἱκέτευσαν ἢ 
μαντείοις καὶ τοῖς τοιούτοις ἐχρήσαντο, πάντα ἀνωφελῆ ἦν, τελευτῶντές τε αὐτῶν ἀπέστησαν 
ὑπὸ τοῦ κακοῦ νικώμενοι. [2,48,1] ἤρξατο δὲ τὸ μὲν πρῶτον, ὡς λέγεται, ἐξ Αἰθιοπίας τῆς ὑπὲρ 
Αἰγύπτου, ἔπειτα δὲ καὶ ἐς Αἴγυπτον καὶ Λιβύην κατέβη καὶ ἐς τὴν βασιλέως γῆν τὴν πολλήν. 
[2] ἐς δὲ τὴν Ἀθηναίων πόλιν ἐξαπιναίως ἐσέπεσε, καὶ τὸ πρῶτον ἐν τῷ Πειραιεῖ ἥψατο τῶν 
ἀνθρώπων, ὥστε καὶ ἐλέχθη ὑπ᾽ αὐτῶν ὡς οἱ Πελοποννήσιοι φάρμακα ἐσβεβλήκοιεν ἐς τὰ 
φρέατα: κρῆναι γὰρ οὔπω ἦσαν αὐτόθι. ὕστερον δὲ καὶ ἐς τὴν ἄνω πόλιν ἀφίκετο, καὶ ἔθνῃσκον 
πολλῷ μᾶλλον ἤδη. [3] λεγέτω μὲν οὖν περὶ αὐτοῦ ὡς ἕκαστος γιγνώσκει καὶ ἰατρὸς καὶ 
ἰδιώτης, ἀφ᾽ ὅτου εἰκὸς ἦν γενέσθαι αὐτό, καὶ τὰς αἰτίας ἅστινας νομίζει τοσαύτης μεταβολῆς 
ἱκανὰς εἶναι δύναμιν ἐς τὸ μεταστῆσαι σχεῖν: ἐγὼ δὲ οἷόν τε ἐγίγνετο λέξω, καὶ ἀφ᾽ ὧν ἄν τις 
σκοπῶν, εἴ ποτε καὶ αὖθις ἐπιπέσοι, μάλιστ᾽ ἂν ἔχοι τι προειδὼς μὴ ἀγνοεῖν, ταῦτα δηλώσω 
αὐτός τε νοσήσας καὶ αὐτὸς ἰδὼν ἄλλους πάσχοντας. [2,49,1] τὸ μὲν γὰρ ἔτος, ὡς ὡμολογεῖτο, 
ἐκ πάντων μάλιστα δὴ ἐκεῖνο ἄνοσον ἐς τὰς ἄλλας ἀσθενείας ἐτύγχανεν ὄν: εἰ δέ τις καὶ 
προύκαμνέ τι, ἐς τοῦτο πάντα ἀπεκρίθη. [2] τοὺς δὲ ἄλλους ἀπ᾽ οὐδεμιᾶς προφάσεως, ἀλλ᾽ 
ἐξαίφνης ὑγιεῖς ὄντας πρῶτον μὲν τῆς κεφαλῆς θέρμαι ἰσχυραὶ καὶ τῶν ὀφθαλμῶν ἐρυθήματα 
καὶ φλόγωσις ἐλάμβανε, καὶ τὰ ἐντός, ἥ τε φάρυγξ καὶ ἡ γλῶσσα, εὐθὺς αἱματώδη ἦν καὶ 
πνεῦμα ἄτοπον καὶ δυσῶδες ἠφίει: [3] ἔπειτα ἐξ αὐτῶν πταρμὸς καὶ βράγχος ἐπεγίγνετο, καὶ ἐν 
οὐ πολλῷ χρόνῳ κατέβαινεν ἐς τὰ στήθη ὁ πόνος μετὰ βηχὸς ἰσχυροῦ: καὶ ὁπότε ἐς τὴν καρδίαν 
στηρίξειεν, ἀνέστρεφέ τε αὐτὴν καὶ ἀποκαθάρσεις χολῆς πᾶσαι ὅσαι ὑπὸ ἰατρῶν ὠνομασμέναι 
εἰσὶν ἐπῇσαν, καὶ αὗται μετὰ ταλαιπωρίας μεγάλης. [4] λύγξ τε τοῖς πλέοσιν ἐνέπιπτε κενή, 
σπασμὸν ἐνδιδοῦσα ἰσχυρόν, τοῖς μὲν μετὰ ταῦτα λωφήσαντα, τοῖς δὲ καὶ πολλῷ ὕστερον. [5] 
καὶ τὸ μὲν ἔξωθεν ἁπτομένῳ σῶμα οὔτ᾽ ἄγαν θερμὸν ἦν οὔτε χλωρόν, ἀλλ᾽ ὑπέρυθρον, 
πελιτνόν, φλυκταίναις μικραῖς καὶ ἕλκεσιν ἐξηνθηκός: τὰ δὲ ἐντὸς οὕτως ἐκάετο ὥστε μήτε τῶν 
πάνυ λεπτῶν ἱματίων καὶ σινδόνων τὰς ἐπιβολὰς μηδ᾽ ἄλλο τι ἢ γυμνοὶ ἀνέχεσθαι, ἥδιστά τε 
ἂν ἐς ὕδωρ ψυχρὸν σφᾶς αὐτοὺς ῥίπτειν. καὶ πολλοὶ τοῦτο τῶν ἠμελημένων ἀνθρώπων καὶ 
ἔδρασαν ἐς φρέατα, τῇ δίψῃ ἀπαύστῳ ξυνεχόμενοι: καὶ ἐν τῷ ὁμοίῳ καθειστήκει τό τε πλέον 
καὶ ἔλασσον ποτόν. [6] καὶ ἡ ἀπορία τοῦ μὴ ἡσυχάζειν καὶ ἡ ἀγρυπνία ἐπέκειτο διὰ παντός. καὶ 
τὸ σῶμα, ὅσονπερ χρόνον καὶ ἡ νόσος ἀκμάζοι, οὐκ ἐμαραίνετο, ἀλλ᾽ ἀντεῖχε παρὰ δόξαν τῇ 
ταλαιπωρίᾳ, ὥστε ἢ διεφθείροντο οἱ πλεῖστοι ἐναταῖοι καὶ ἑβδομαῖοι ὑπὸ τοῦ ἐντὸς καύματος, 
ἔτι ἔχοντές τι δυνάμεως, ἢ εἰ διαφύγοιεν, ἐπικατιόντος τοῦ νοσήματος ἐς τὴν κοιλίαν καὶ 
ἑλκώσεώς τε αὐτῇ ἰσχυρᾶς ἐγγιγνομένης καὶ διαρροίας ἅμα ἀκράτου ἐπιπιπτούσης οἱ πολλοὶ 
ὕστερον δι᾽ αὐτὴν ἀσθενείᾳ διεφθείροντο. [7] διεξῄει γὰρ διὰ παντὸς τοῦ σώματος ἄνωθεν 
ἀρξάμενον τὸ ἐν τῇ κεφαλῇ πρῶτον ἱδρυθὲν κακόν, καὶ εἴ τις ἐκ τῶν μεγίστων περιγένοιτο, τῶν 
γε ἀκρωτηρίων ἀντίληψις αὐτοῦ ἐπεσήμαινεν. [8] κατέσκηπτε γὰρ ἐς αἰδοῖα καὶ ἐς ἄκρας 
χεῖρας καὶ πόδας, καὶ πολλοὶ στερισκόμενοι τούτων διέφευγον, εἰσὶ δ᾽ οἳ καὶ τῶν ὀφθαλμῶν. 
τοὺς δὲ καὶ λήθη ἐλάμβανε παραυτίκα ἀναστάντας τῶν πάντων ὁμοίως, καὶ ἠγνόησαν σφᾶς τε 
αὐτοὺς καὶ τοὺς ἐπιτηδείους. [2,50,1] γενόμενον γὰρ κρεῖσσον λόγου τὸ εἶδος τῆς νόσου τά τε 
ἄλλα χαλεπωτέρως ἢ κατὰ τὴν ἀνθρωπείαν φύσιν προσέπιπτεν ἑκάστῳ καὶ ἐν τῷδε ἐδήλωσε 
μάλιστα ἄλλο τι ὂν ἢ τῶν ξυντρόφων τι: τὰ γὰρ ὄρνεα καὶ τετράποδα ὅσα ἀνθρώπων ἅπτεται, 

πολλῶν ἀτάφων γιγνομένων ἢ οὐ προσῄει ἢ γευσάμενα διεφθείρετο. [2] τεκμήριον δέ: τῶν μὲν 
τοιούτων ὀρνίθων ἐπίλειψις σαφὴς ἐγένετο, καὶ οὐχ ἑωρῶντο οὔτε ἄλλως οὔτε περὶ τοιοῦτον 
οὐδέν: οἱ δὲ κύνες μᾶλλον αἴσθησιν παρεῖχον τοῦ ἀποβαίνοντος διὰ τὸ ξυνδιαιτᾶσθαι. [2,51,1] 
τὸ μὲν οὖν νόσημα, πολλὰ καὶ ἄλλα παραλιπόντι ἀτοπίας, ὡς ἑκάστῳ ἐτύγχανέ τι διαφερόντως 
ἑτέρῳ πρὸς ἕτερον γιγνόμενον, τοιοῦτον ἦν ἐπὶ πᾶν τὴν ἰδέαν. καὶ ἄλλο παρελύπει κατ᾽ ἐκεῖνον 
τὸν χρόνον οὐδὲν τῶν εἰωθότων: ὃ δὲ καὶ γένοιτο, ἐς τοῦτο ἐτελεύτα. [2] ἔθνῃσκον δὲ οἱ μὲν 
ἀμελείᾳ, οἱ δὲ καὶ πάνυ θεραπευόμενοι. ἕν τε οὐδὲ ἓν κατέστη ἴαμα ὡς εἰπεῖν ὅτι χρῆν 
προσφέροντας ὠφελεῖν: τὸ γάρ τῳ ξυνενεγκὸν ἄλλον τοῦτο ἔβλαπτεν. [3] σῶμά τε αὔταρκες 
ὂν οὐδὲν διεφάνη πρὸς αὐτὸ ἰσχύος πέρι ἢ ἀσθενείας, ἀλλὰ πάντα ξυνῄρει καὶ τὰ πάσῃ διαίτῃ 
θεραπευόμενα. [4] δεινότατον δὲ παντὸς ἦν τοῦ κακοῦ ἥ τε ἀθυμία ὁπότε τις αἴσθοιτο κάμνων 
(πρὸς γὰρ τὸ ἀνέλπιστον εὐθὺς τραπόμενοι τῇ γνώμῃ πολλῷ μᾶλλον προΐεντο σφᾶς αὐτοὺς καὶ 
οὐκ ἀντεῖχον), καὶ ὅτι ἕτερος ἀφ᾽ ἑτέρου θεραπείας ἀναπιμπλάμενοι ὥσπερ τὰ πρόβατα 
ἔθνῃσκον: καὶ τὸν πλεῖστον φθόρον τοῦτο ἐνεποίει. [5] εἴτε γὰρ μὴ 'θέλοιεν δεδιότες ἀλλήλοις 
προσιέναι, ἀπώλλυντο ἐρῆμοι, καὶ οἰκίαι πολλαὶ ἐκενώθησαν ἀπορίᾳ τοῦ θεραπεύσοντος: εἴτε 
προσίοιεν, διεφθείροντο, καὶ μάλιστα οἱ ἀρετῆς τι μεταποιούμενοι: αἰσχύνῃ γὰρ ἠφείδουν 
σφῶν αὐτῶν ἐσιόντες παρὰ τοὺς φίλους, ἐπεὶ καὶ τὰς ὀλοφύρσεις τῶν ἀπογιγνομένων 
τελευτῶντες καὶ οἱ οἰκεῖοι ἐξέκαμνον ὑπὸ τοῦ πολλοῦ κακοῦ νικώμενοι. [6] ἐπὶ πλέον δ᾽ ὅμως 
οἱ διαπεφευγότες τόν τε θνῄσκοντα καὶ τὸν πονούμενον ᾠκτίζοντο διὰ τὸ προειδέναι τε καὶ 
αὐτοὶ ἤδη ἐν τῷ θαρσαλέῳ εἶναι: δὶς γὰρ τὸν αὐτόν, ὥστε καὶ κτείνειν, οὐκ ἐπελάμβανεν. καὶ 
ἐμακαρίζοντό τε ὑπὸ τῶν ἄλλων, καὶ αὐτοὶ τῷ παραχρῆμα περιχαρεῖ καὶ ἐς τὸν ἔπειτα χρόνον 
ἐλπίδος τι εἶχον κούφης μηδ᾽ ἂν ὑπ᾽ ἄλλου νοσήματός ποτε ἔτι διαφθαρῆναι. [2,52,1] ἐπίεσε δ᾽ 
αὐτοὺς μᾶλλον πρὸς τῷ ὑπάρχοντι πόνῳ καὶ ἡ ξυγκομιδὴ ἐκ τῶν ἀγρῶν ἐς τὸ ἄστυ, καὶ οὐχ 
ἧσσον τοὺς ἐπελθόντας. [2] οἰκιῶν γὰρ οὐχ ὑπαρχουσῶν, ἀλλ᾽ ἐν καλύβαις πνιγηραῖς ὥρᾳ 
ἔτους διαιτωμένων ὁ φθόρος ἐγίγνετο οὐδενὶ κόσμῳ, ἀλλὰ καὶ νεκροὶ ἐπ᾽ ἀλλήλοις 
ἀποθνῄσκοντες ἔκειντο καὶ ἐν ταῖς ὁδοῖς ἐκαλινδοῦντο καὶ περὶ τὰς κρήνας ἁπάσας ἡμιθνῆτες 
τοῦ ὕδατος ἐπιθυμίᾳ. [3] τά τε ἱερὰ ἐν οἷς ἐσκήνηντο νεκρῶν πλέα ἦν, αὐτοῦ ἐναποθνῃσκόντων: 
ὑπερβιαζομένου γὰρ τοῦ κακοῦ οἱ ἄνθρωποι, οὐκ ἔχοντες ὅτι γένωνται, ἐς ὀλιγωρίαν ἐτράποντο 
καὶ ἱερῶν καὶ ὁσίων ὁμοίως. [4] νόμοι τε πάντες ξυνεταράχθησαν οἷς ἐχρῶντο πρότερον περὶ 
τὰς ταφάς, ἔθαπτον δὲ ὡς ἕκαστος ἐδύνατο. καὶ πολλοὶ ἐς ἀναισχύντους θήκας ἐτράποντο 
σπάνει τῶν ἐπιτηδείων διὰ τὸ συχνοὺς ἤδη προτεθνάναι σφίσιν: ἐπὶ πυρὰς γὰρ ἀλλοτρίας 
φθάσαντες τοὺς νήσαντας οἱ μὲν ἐπιθέντες τὸν ἑαυτῶν νεκρὸν ὑφῆπτον, οἱ δὲ καιομένου ἄλλου 
ἐπιβαλόντες ἄνωθεν ὃν φέροιεν ἀπῇσαν. [2,53,1] πρῶτόν τε ἦρξε καὶ ἐς τἆλλα τῇ πόλει ἐπὶ 
πλέον ἀνομίας τὸ νόσημα. ῥᾷον γὰρ ἐτόλμα τις ἃ πρότερον ἀπεκρύπτετο μὴ καθ᾽ ἡδονὴν ποιεῖν, 
ἀγχίστροφον τὴν μεταβολὴν ὁρῶντες τῶν τε εὐδαιμόνων καὶ αἰφνιδίως θνῃσκόντων καὶ τῶν 
οὐδὲν πρότερον κεκτημένων, εὐθὺς δὲ τἀκείνων ἐχόντων. [2] ὥστε ταχείας τὰς ἐπαυρέσεις καὶ 
πρὸς τὸ τερπνὸν ἠξίουν ποιεῖσθαι, ἐφήμερα τά τε σώματα καὶ τὰ χρήματα ὁμοίως ἡγούμενοι. 
[3] καὶ τὸ μὲν προσταλαιπωρεῖν τῷ δόξαντι καλῷ οὐδεὶς πρόθυμος ἦν, ἄδηλον νομίζων εἰ πρὶν 
ἐπ᾽ αὐτὸ ἐλθεῖν διαφθαρήσεται: ὅτι δὲ ἤδη τε ἡδὺ πανταχόθεν τε ἐς αὐτὸ κερδαλέον, τοῦτο καὶ 
καλὸν καὶ χρήσιμον κατέστη. [4] θεῶν δὲ φόβος ἢ ἀνθρώπων νόμος οὐδεὶς ἀπεῖργε, τὸ μὲν 
κρίνοντες ἐν ὁμοίῳ καὶ σέβειν καὶ μὴ ἐκ τοῦ πάντας ὁρᾶν ἐν ἴσῳ ἀπολλυμένους, τῶν δὲ 
ἁμαρτημάτων οὐδεὶς ἐλπίζων μέχρι τοῦ δίκην γενέσθαι βιοὺς ἂν τὴν τιμωρίαν ἀντιδοῦναι, πολὺ 
δὲ μείζω τὴν ἤδη κατεψηφισμένην σφῶν ἐπικρεμασθῆναι, ἣν πρὶν ἐμπεσεῖν εἰκὸς εἶναι τοῦ βίου 

τι ἀπολαῦσαι. [2,54,1] τοιούτῳ μὲν πάθει οἱ Ἀθηναῖοι περιπεσόντες ἐπιέζοντο, ἀνθρώπων τ᾽ 
ἔνδον θνῃσκόντων καὶ γῆς ἔξω δῃουμένης. [2] ἐν δὲ τῷ κακῷ οἷα εἰκὸς ἀνεμνήσθησαν καὶ 
τοῦδε τοῦ ἔπους, φάσκοντες οἱ πρεσβύτεροι πάλαι ᾁδεσθαι ‘ἥξει Δωριακὸς πόλεμος καὶ λοιμὸς 
ἅμ᾽ αὐτῷ.’ [3] ἐγένετο μὲν οὖν ἔρις τοῖς ἀνθρώποις μὴ λοιμὸν ὠνομάσθαι ἐν τῷ ἔπει ὑπὸ τῶν 
παλαιῶν, ἀλλὰ λιμόν, ἐνίκησε δὲ ἐπὶ τοῦ παρόντος εἰκότως λοιμὸν εἰρῆσθαι: οἱ γὰρ ἄνθρωποι 
πρὸς ἃ ἔπασχον τὴν μνήμην ἐποιοῦντο. ἢν δέ γε οἶμαί ποτε ἄλλος πόλεμος καταλάβῃ Δωρικὸς 
τοῦδε ὕστερος καὶ ξυμβῇ γενέσθαι λιμόν, κατὰ τὸ εἰκὸς οὕτως ᾁσονται. [4] μνήμη δὲ ἐγένετο 
καὶ τοῦ Λακεδαιμονίων χρηστηρίου τοῖς εἰδόσιν, ὅτε ἐπερωτῶσιν αὐτοῖς τὸν θεὸν εἰ χρὴ 
πολεμεῖν ἀνεῖλε κατὰ κράτος πολεμοῦσι νίκην ἔσεσθαι, καὶ αὐτὸς ἔφη ξυλλήψεσθαι. [5] περὶ 
μὲν οὖν τοῦ χρηστηρίου τὰ γιγνόμενα ᾔκαζον ὁμοῖα εἶναι: ἐσβεβληκότων δὲ τῶν 
Πελοποννησίων ἡ νόσος ἤρξατο εὐθύς, καὶ ἐς μὲν Πελοπόννησον οὐκ ἐσῆλθεν, ὅτι καὶ ἄξιον 
εἰπεῖν, ἐπενείματο δὲ Ἀθήνας μὲν μάλιστα, ἔπειτα δὲ καὶ τῶν ἄλλων χωρίων τὰ 
πολυανθρωπότατα. ταῦτα μὲν τὰ κατὰ τὴν νόσον γενόμενα.  

 

3. Xenophon, Anabasis 1, 1-9 
 

[1,1,1] Δαρείου καὶ Παρυσάτιδος γίγνονται παῖδες δύο, πρεσβύτερος μὲν Ἀρταξέρξης, 
νεώτερος δὲ Κῦρος: ἐπεὶ δὲ ἠσθένει Δαρεῖος καὶ ὑπώπτευε τελευτὴν τοῦ βίου, ἐβούλετο τὼ 
παῖδε ἀμφοτέρω παρεῖναι. [2] ὁ μὲν οὖν πρεσβύτερος παρὼν ἐτύγχανε: Κῦρον δὲ μεταπέμπεται 
ἀπὸ τῆς ἀρχῆς ἧς αὐτὸν σατράπην ἐποίησε, καὶ στρατηγὸν δὲ αὐτὸν ἀπέδειξε πάντων ὅσοι ἐς 
Καστωλοῦ πεδίον ἁθροίζονται. ἀναβαίνει οὖν ὁ Κῦρος λαβὼν Τισσαφέρνην ὡς φίλον, καὶ τῶν 
Ἑλλήνων ἔχων ὁπλίτας ἀνέβη τριακοσίους, ἄρχοντα δὲ αὐτῶν Ξενίαν Παρράσιον. [3] ἐπεὶ δὲ 
ἐτελεύτησε Δαρεῖος καὶ κατέστη εἰς τὴν βασιλείαν Ἀρταξέρξης, Τισσαφέρνης διαβάλλει τὸν 
Κῦρον πρὸς τὸν ἀδελφὸν ὡς ἐπιβουλεύοι αὐτῷ. ὁ δὲ πείθεται καὶ συλλαμβάνει Κῦρον ὡς 
ἀποκτενῶν: ἡ δὲ μήτηρ ἐξαιτησαμένη αὐτὸν ἀποπέμπει πάλιν ἐπὶ τὴν ἀρχήν. [4] ὁ δ᾽ ὡς ἀπῆλθε 
κινδυνεύσας καὶ ἀτιμασθείς, βουλεύεται ὅπως μήποτε ἔτι ἔσται ἐπὶ τῷ ἀδελφῷ, ἀλλά, ἢν 
δύνηται, βασιλεύσει ἀντ᾽ ἐκείνου. Παρύσατις μὲν δὴ ἡ μήτηρ ὑπῆρχε τῷ Κύρῳ, φιλοῦσα αὐτὸν 
μᾶλλον ἢ τὸν βασιλεύοντα Ἀρταξέρξην. [5] ὅστις δ᾽ ἀφικνεῖτο τῶν παρὰ βασιλέως πρὸς αὐτὸν 
πάντας οὕτω διατιθεὶς ἀπεπέμπετο ὥστε αὐτῷ μᾶλλον φίλους εἶναι ἢ βασιλεῖ. καὶ τῶν παρ᾽ 
ἑαυτῷ δὲ βαρβάρων ἐπεμελεῖτο ὡς πολεμεῖν τε ἱκανοὶ εἴησαν καὶ εὐνοϊκῶς ἔχοιεν αὐτῷ. [6] 
τὴν δὲ Ἑλληνικὴν δύναμιν ἥθροιζεν ὡς μάλιστα ἐδύνατο ἐπικρυπτόμενος, ὅπως ὅτι 
ἀπαρασκευότατον λάβοι βασιλέα. ὧδε οὖν ἐποιεῖτο τὴν συλλογήν. ὁπόσας εἶχε φυλακὰς ἐν ταῖς 
πόλεσι παρήγγειλε τοῖς φρουράρχοις ἑκάστοις λαμβάνειν ἄνδρας Πελοποννησίους ὅτι 
πλείστους καὶ βελτίστους, ὡς ἐπιβουλεύοντος Τισσαφέρνους ταῖς πόλεσι. καὶ γὰρ ἦσαν αἱ 
Ἰωνικαὶ πόλεις Τισσαφέρνους τὸ ἀρχαῖον ἐκ βασιλέως δεδομέναι, τότε δὲ ἀφειστήκεσαν πρὸς 
Κῦρον πᾶσαι πλὴν Μιλήτου: [7] ἐν Μιλήτῳ δὲ Τισσαφέρνης προαισθόμενος τὰ αὐτὰ ταῦτα 
βουλευομένους ἀποστῆναι πρὸς Κῦρον, τοὺς μὲν αὐτῶν ἀπέκτεινε τοὺς δ᾽ ἐξέβαλεν. ὁ δὲ 
Κῦρος ὑπολαβὼν τοὺς φεύγοντας συλλέξας στράτευμα ἐπολιόρκει Μίλητον καὶ κατὰ γῆν καὶ 
κατὰ θάλατταν καὶ ἐπειρᾶτο κατάγειν τοὺς ἐκπεπτωκότας. καὶ αὕτη αὖ ἄλλη πρόφασις ἦν αὐτῷ 
τοῦ ἁθροίζειν στράτευμα. [8] πρὸς δὲ βασιλέα πέμπων ἠξίου ἀδελφὸς ὢν αὐτοῦ δοθῆναι οἷ 
ταύτας τὰς πόλεις μᾶλλον ἢ Τισσαφέρνην ἄρχειν αὐτῶν, καὶ ἡ μήτηρ συνέπραττεν αὐτῷ ταῦτα: 

ὥστε βασιλεὺς τὴν μὲν πρὸς ἑαυτὸν ἐπιβουλὴν οὐκ ᾐσθάνετο, Τισσαφέρνει δ᾽ ἐνόμιζε 
πολεμοῦντα αὐτὸν ἀμφὶ τὰ στρατεύματα δαπανᾶν: ὥστε οὐδὲν ἤχθετο αὐτῶν πολεμούντων. 
καὶ γὰρ ὁ Κῦρος ἀπέπεμπε τοὺς γιγνομένους δασμοὺς βασιλεῖ ἐκ τῶν πόλεων ὧν Τισσαφέρνους 
ἐτύγχανεν ἔχων. [9] ἄλλο δὲ στράτευμα αὐτῷ συνελέγετο ἐν Χερρονήσῳ τῇ κατ᾽ ἀντιπέρας 
Ἀβύδου τόνδε τὸν τρόπον. Κλέαρχος Λακεδαιμόνιος φυγὰς ἦν: τούτῳ συγγενόμενος ὁ Κῦρος 
ἠγάσθη τε αὐτὸν καὶ δίδωσιν αὐτῷ μυρίους δαρεικούς. ὁ δὲ λαβὼν τὸ χρυσίον στράτευμα 
συνέλεξεν ἀπὸ τούτων τῶν χρημάτων καὶ ἐπολέμει ἐκ Χερρονήσου ὁρμώμενος τοῖς Θρᾳξὶ τοῖς 
ὑπὲρ Ἑλλήσποντον οἰκοῦσι καὶ ὠφέλει τοὺς Ἕλληνας: ὥστε καὶ χρήματα συνεβάλλοντο αὐτῷ 
εἰς τὴν τροφὴν τῶν στρατιωτῶν αἱ Ἑλλησποντιακαὶ πόλεις ἑκοῦσαι. τοῦτο δ᾽ αὖ οὕτω 
τρεφόμενον ἐλάνθανεν αὐτῷ τὸ στράτευμα. [10] Ἀρίστιππος δὲ ὁ Θετταλὸς ξένος ὢν ἐτύγχανεν 
αὐτῷ, καὶ πιεζόμενος ὑπὸ τῶν οἴκοι ἀντιστασιωτῶν ἔρχεται πρὸς τὸν Κῦρον καὶ αἰτεῖ αὐτὸν εἰς 
δισχιλίους ξένους καὶ τριῶν μηνῶν μισθόν, ὡς οὕτως περιγενόμενος ἂν τῶν ἀντιστασιωτῶν. ὁ 
δὲ Κῦρος δίδωσιν αὐτῷ εἰς τετρακισχιλίους καὶ ἓξ μηνῶν μισθόν, καὶ δεῖται αὐτοῦ μὴ πρόσθεν 
καταλῦσαι πρὸς τοὺς ἀντιστασιώτας πρὶν ἂν αὐτῷ συμβουλεύσηται. οὕτω δὲ αὖ τὸ ἐν Θετταλίᾳ 
ἐλάνθανεν αὐτῷ τρεφόμενον στράτευμα. [11] Πρόξενον δὲ τὸν Βοιώτιον ξένον ὄντα ἐκέλευσε 
λαβόντα ἄνδρας ὅτι πλείστους παραγενέσθαι, ὡς ἐς Πισίδας βουλόμενος στρατεύεσθαι, ὡς 
πράγματα παρεχόντων τῶν Πισιδῶν τῇ ἑαυτοῦ χώρᾳ. Σοφαίνετον δὲ τὸν Στυμφάλιον καὶ 
Σωκράτην τὸν Ἀχαιόν, ξένους ὄντας καὶ τούτους, ἐκέλευσεν ἄνδρας λαβόντας ἐλθεῖν ὅτι 
πλείστους, ὡς πολεμήσων Τισσαφέρνει σὺν τοῖς φυγάσι τοῖς Μιλησίων. καὶ ἐποίουν οὕτως 
οὗτοι. [1,2,1] ἐπεὶ δ᾽ ἐδόκει ἤδη πορεύεσθαι αὐτῷ ἄνω, τὴν μὲν πρόφασιν ἐποιεῖτο ὡς Πισίδας 
βουλόμενος ἐκβαλεῖν παντάπασιν ἐκ τῆς χώρας: καὶ ἁθροίζει ὡς ἐπὶ τούτους τό τε βαρβαρικὸν 
καὶ τὸ Ἑλληνικόν. ἐνταῦθα καὶ παραγγέλλει τῷ τε Κλεάρχῳ λαβόντι ἥκειν ὅσον ἦν αὐτῷ 
στράτευμα καὶ τῷ Ἀριστίππῳ συναλλαγέντι πρὸς τοὺς οἴκοι ἀποπέμψαι πρὸς ἑαυτὸν ὃ εἶχε 
στράτευμα: καὶ Ξενίᾳ τῷ Ἀρκάδι, ὃς αὐτῷ προειστήκει τοῦ ἐν ταῖς πόλεσι ξενικοῦ, ἥκειν 
παραγγέλλει λαβόντα τοὺς ἄλλους πλὴν ὁπόσοι ἱκανοὶ ἦσαν τὰς ἀκροπόλεις φυλάττειν. [2] 
ἐκάλεσε δὲ καὶ τοὺς Μίλητον πολιορκοῦντας, καὶ τοὺς φυγάδας ἐκέλευσε σὺν αὐτῷ 
στρατεύεσθαι, ὑποσχόμενος αὐτοῖς, εἰ καλῶς καταπράξειεν ἐφ᾽ ἃ ἐστρατεύετο, μὴ πρόσθεν 
παύσεσθαι πρὶν αὐτοὺς καταγάγοι οἴκαδε. οἱ δὲ ἡδέως ἐπείθοντο: ἐπίστευον γὰρ αὐτῷ: καὶ 
λαβόντες τὰ ὅπλα παρῆσαν εἰς Σάρδεις. [3] Ξενίας μὲν δὴ τοὺς ἐκ τῶν πόλεων λαβὼν 
παρεγένετο εἰς Σάρδεις ὁπλίτας εἰς τετρακισχιλίους, Πρόξενος δὲ παρῆν ἔχων ὁπλίτας μὲν εἰς 
πεντακοσίους καὶ χιλίους, γυμνῆτας δὲ πεντακοσίους, Σοφαίνετος δὲ ὁ Στυμφάλιος ὁπλίτας 
ἔχων χιλίους, Σωκράτης δὲ ὁ Ἀχαιὸς ὁπλίτας ἔχων ὡς πεντακοσίους, Πασίων δὲ ὁ Μεγαρεὺς 
τριακοσίους μὲν ὁπλίτας, τριακοσίους δὲ πελταστὰς ἔχων παρεγένετο: ἦν δὲ καὶ οὗτος καὶ ὁ 
Σωκράτης τῶν ἀμφὶ Μίλητον στρατευομένων. [4] οὗτοι μὲν εἰς Σάρδεις αὐτῷ ἀφίκοντο. 
Τισσαφέρνης δὲ κατανοήσας ταῦτα, καὶ μείζονα ἡγησάμενος εἶναι ἢ ὡς ἐπὶ Πισίδας τὴν 
παρασκευήν, πορεύεται ὡς βασιλέα ᾗ ἐδύνατο τάχιστα ἱππέας ἔχων ὡς πεντακοσίους. [5] καὶ 
βασιλεὺς μὲν δὴ ἐπεὶ ἤκουσε Τισσαφέρνους τὸν Κύρου στόλον, ἀντιπαρεσκευάζετο. Κῦρος δὲ 
ἔχων οὓς εἴρηκα ὡρμᾶτο ἀπὸ Σάρδεων: καὶ ἐξελαύνει διὰ τῆς Λυδίας σταθμοὺς τρεῖς 
παρασάγγας εἴκοσι καὶ δύο ἐπὶ τὸν Μαίανδρον ποταμόν. τούτου τὸ εὖρος δύο πλέθρα: γέφυρα 
δὲ ἐπῆν ἐζευγμένη πλοίοις. [6] τοῦτον διαβὰς ἐξελαύνει διὰ Φρυγίας σταθμὸν ἕνα παρασάγγας 
ὀκτὼ εἰς Κολοσσάς, πόλιν οἰκουμένην καὶ εὐδαίμονα καὶ μεγάλην. ἐνταῦθα ἔμεινεν ἡμέρας 
ἑπτά: καὶ ἧκε Μένων ὁ Θετταλὸς ὁπλίτας ἔχων χιλίους καὶ πελταστὰς πεντακοσίους, Δόλοπας 

καὶ Αἰνιᾶνας καὶ Ὀλυνθίους. [7] ἐντεῦθεν ἐξελαύνει σταθμοὺς τρεῖς παρασάγγας εἴκοσιν εἰς 
Κελαινάς, τῆς Φρυγίας πόλιν οἰκουμένην, μεγάλην καὶ εὐδαίμονα. ἐνταῦθα Κύρῳ βασίλεια ἦν 
καὶ παράδεισος μέγας ἀγρίων θηρίων πλήρης, ἃ ἐκεῖνος ἐθήρευεν ἀπὸ ἵππου, ὁπότε γυμνάσαι 
βούλοιτο ἑαυτόν τε καὶ τοὺς ἵππους. διὰ μέσου δὲ τοῦ παραδείσου ῥεῖ ὁ Μαίανδρος ποταμός: 
αἱ δὲ πηγαὶ αὐτοῦ εἰσιν ἐκ τῶν βασιλείων: ῥεῖ δὲ καὶ διὰ τῆς Κελαινῶν πόλεως. [8] ἔστι δὲ καὶ 
μεγάλου βασιλέως βασίλεια ἐν Κελαιναῖς ἐρυμνὰ ἐπὶ ταῖς πηγαῖς τοῦ Μαρσύου ποταμοῦ ὑπὸ 
τῇ ἀκροπόλει: ῥεῖ δὲ καὶ οὗτος διὰ τῆς πόλεως καὶ ἐμβάλλει εἰς τὸν Μαίανδρον: τοῦ δὲ 
Μαρσύου τὸ εὖρός ἐστιν εἴκοσι καὶ πέντε ποδῶν. ἐνταῦθα λέγεται Ἀπόλλων ἐκδεῖραι Μαρσύαν 
νικήσας ἐρίζοντά οἱ περὶ σοφίας, καὶ τὸ δέρμα κρεμάσαι ἐν τῷ ἄντρῳ ὅθεν αἱ πηγαί: διὰ δὲ 
τοῦτο ὁ ποταμὸς καλεῖται Μαρσύας. [9] ἐνταῦθα Ξέρξης, ὅτε ἐκ τῆς Ἑλλάδος ἡττηθεὶς τῇ μάχῃ 
ἀπεχώρει, λέγεται οἰκοδομῆσαι ταῦτά τε τὰ βασίλεια καὶ τὴν Κελαινῶν ἀκρόπολιν. ἐνταῦθα 
ἔμεινε Κῦρος ἡμέρας τριάκοντα: καὶ ἧκε Κλέαρχος ὁ Λακεδαιμόνιος φυγὰς ἔχων ὁπλίτας 
χιλίους καὶ πελταστὰς Θρᾷκας ὀκτακοσίους καὶ τοξότας Κρῆτας διακοσίους. ἅμα δὲ καὶ Σῶσις 
παρῆν ὁ Συρακόσιος ἔχων ὁπλίτας τριακοσίους, καὶ Σοφαίνετος Ἀρκάδας ἔχων ὁπλίτας χιλίους. 
καὶ ἐνταῦθα Κῦρος ἐξέτασιν καὶ ἀριθμὸν τῶν Ἑλλήνων ἐποίησεν ἐν τῷ παραδείσῳ, καὶ 
ἐγένοντο οἱ σύμπαντες ὁπλῖται μὲν μύριοι χίλιοι, πελτασταὶ δὲ ἀμφὶ τοὺς δισχιλίους. [10] 
ἐντεῦθεν ἐξελαύνει σταθμοὺς δύο παρασάγγας δέκα εἰς Πέλτας, πόλιν οἰκουμένην. ἐνταῦθ᾽ 
ἔμεινεν ἡμέρας τρεῖς: ἐν αἷς Ξενίας ὁ Ἀρκὰς τὰ Λύκαια ἔθυσε καὶ ἀγῶνα ἔθηκε: τὰ δὲ ἆθλα 
ἦσαν στλεγγίδες χρυσαῖ: ἐθεώρει δὲ τὸν ἀγῶνα καὶ Κῦρος. [11] ἐντεῦθεν ἐξελαύνει σταθμοὺς 
δύο παρασάγγας δώδεκα ἐς Κεράμων ἀγοράν, πόλιν οἰκουμένην, ἐσχάτην πρὸς τῇ Μυσίᾳ 
χώρᾳ. ἐντεῦθεν ἐξελαύνει σταθμοὺς τρεῖς παρασάγγας τριάκοντα εἰς Καΰστρου πεδίον, πόλιν 
οἰκουμένην. ἐνταῦθ᾽ ἔμεινεν ἡμέρας πέντε: καὶ τοῖς στρατιώταις ὠφείλετο μισθὸς πλέον ἢ 
τριῶν μηνῶν, καὶ πολλάκις ἰόντες ἐπὶ τὰς θύρας ἀπῄτουν. ὁ δὲ ἐλπίδας λέγων διῆγε καὶ δῆλος 
ἦν ἀνιώμενος: οὐ γὰρ ἦν πρὸς τοῦ Κύρου τρόπου ἔχοντα μὴ ἀποδιδόναι. [12] ἐνταῦθα 
ἀφικνεῖται Ἐπύαξα ἡ Συεννέσιος γυνὴ τοῦ Κιλίκων βασιλέως παρὰ Κῦρον: καὶ ἐλέγετο Κύρῳ 
δοῦναι χρήματα πολλά. τῇ δ᾽ οὖν στρατιᾷ τότε ἀπέδωκε Κῦρος μισθὸν τεττάρων μηνῶν. εἶχε 
δὲ ἡ Κίλισσα φυλακὴν καὶ φύλακας περὶ αὑτὴν Κίλικας καὶ Ἀσπενδίους: ἐλέγετο δὲ καὶ 
συγγενέσθαι Κῦρον τῇ Κιλίσσῃ. [13] ἐντεῦθεν δὲ ἐλαύνει σταθμοὺς δύο παρασάγγας δέκα εἰς 
Θύμβριον, πόλιν οἰκουμένην. ἐνταῦθα ἦν παρὰ τὴν ὁδὸν κρήνη ἡ Μίδου καλουμένη τοῦ 
Φρυγῶν βασιλέως, ἐφ᾽ ᾗ λέγεται Μίδας τὸν Σάτυρον θηρεῦσαι οἴνῳ κεράσας αὐτήν. [14] 
ἐντεῦθεν ἐξελαύνει σταθμοὺς δύο παρασάγγας δέκα εἰς Τυριάειον, πόλιν οἰκουμένην. ἐνταῦθα 
ἔμεινεν ἡμέρας τρεῖς. καὶ λέγεται δεηθῆναι ἡ Κίλισσα Κύρου ἐπιδεῖξαι τὸ στράτευμα αὐτῇ: 
βουλόμενος οὖν ἐπιδεῖξαι ἐξέτασιν ποιεῖται ἐν τῷ πεδίῳ τῶν Ἑλλήνων καὶ τῶν βαρβάρων. [15] 
ἐκέλευσε δὲ τοὺς Ἕλληνας ὡς νόμος αὐτοῖς εἰς μάχην οὕτω ταχθῆναι καὶ στῆναι, συντάξαι δ᾽ 
ἕκαστον τοὺς ἑαυτοῦ. ἐτάχθησαν οὖν ἐπὶ τεττάρων: εἶχε δὲ τὸ μὲν δεξιὸν Μένων καὶ οἱ σὺν 
αὐτῷ, τὸ δὲ εὐώνυμον Κλέαρχος καὶ οἱ ἐκείνου, τὸ δὲ μέσον οἱ ἄλλοι στρατηγοί. [16] ἐθεώρει 
οὖν ὁ Κῦρος πρῶτον μὲν τοὺς βαρβάρους: οἱ δὲ παρήλαυνον τεταγμένοι κατὰ ἴλας καὶ κατὰ 
τάξεις: εἶτα δὲ τοὺς Ἕλληνας, παρελαύνων ἐφ᾽ ἅρματος καὶ ἡ Κίλισσα ἐφ᾽ ἁρμαμάξης. εἶχον 
δὲ πάντες κράνη χαλκᾶ καὶ χιτῶνας φοινικοῦς καὶ κνημῖδας καὶ τὰς ἀσπίδας ἐκκεκαλυμμένας. 
[17] ἐπειδὴ δὲ πάντας παρήλασε, στήσας τὸ ἅρμα πρὸ τῆς φάλαγγος μέσης, πέμψας Πίγρητα 
τὸν ἑρμηνέα παρὰ τοὺς στρατηγοὺς τῶν Ἑλλήνων ἐκέλευσε προβαλέσθαι τὰ ὅπλα καὶ 
ἐπιχωρῆσαι ὅλην τὴν φάλαγγα. οἱ δὲ ταῦτα προεῖπον τοῖς στρατιώταις: καὶ ἐπεὶ ἐσάλπιγξε, 

προβαλόμενοι τὰ ὅπλα ἐπῇσαν. ἐκ δὲ τούτου θᾶττον προϊόντων σὺν κραυγῇ ἀπὸ τοῦ αὐτομάτου 
δρόμος ἐγένετο τοῖς στρατιώταις ἐπὶ τὰς σκηνάς, [18] τῶν δὲ βαρβάρων φόβος πολύς, καὶ ἥ τε 
Κίλισσα ἔφυγεν ἐπὶ τῆς ἁρμαμάξης καὶ οἱ ἐκ τῆς ἀγορᾶς καταλιπόντες τὰ ὤνια ἔφυγον. οἱ δὲ 
Ἕλληνες σὺν γέλωτι ἐπὶ τὰς σκηνὰς ἦλθον. ἡ δὲ Κίλισσα ἰδοῦσα τὴν λαμπρότητα καὶ τὴν τάξιν 
τοῦ στρατεύματος ἐθαύμασε. Κῦρος δὲ ἥσθη τὸν ἐκ τῶν Ἑλλήνων εἰς τοὺς βαρβάρους φόβον 
ἰδών. [19] ἐντεῦθεν ἐξελαύνει σταθμοὺς τρεῖς παρασάγγας εἴκοσιν εἰς Ἰκόνιον, τῆς Φρυγίας 
πόλιν ἐσχάτην. ἐνταῦθα ἔμεινε τρεῖς ἡμέρας. ἐντεῦθεν ἐξελαύνει διὰ τῆς Λυκαονίας σταθμοὺς 
πέντε παρασάγγας τριάκοντα. ταύτην τὴν χώραν ἐπέτρεψε διαρπάσαι τοῖς Ἕλλησιν ὡς 
πολεμίαν οὖσαν. [20] ἐντεῦθεν Κῦρος τὴν Κίλισσαν εἰς τὴν Κιλικίαν ἀποπέμπει τὴν ταχίστην 
ὁδόν: καὶ συνέπεμψεν αὐτῇ στρατιώτας οὓς Μένων εἶχε καὶ αὐτόν. Κῦρος δὲ μετὰ τῶν ἄλλων 
ἐξελαύνει διὰ Καππαδοκίας σταθμοὺς τέτταρας παρασάγγας εἴκοσι καὶ πέντε πρὸς Δάναν, 
πόλιν οἰκουμένην, μεγάλην καὶ εὐδαίμονα. ἐνταῦθα ἔμειναν ἡμέρας τρεῖς: ἐν ᾧ Κῦρος 
ἀπέκτεινεν ἄνδρα Πέρσην Μεγαφέρνην, φοινικιστὴν βασίλειον, καὶ ἕτερόν τινα τῶν ὑπάρχων 
δυνάστην, αἰτιασάμενος ἐπιβουλεύειν αὐτῷ. [21] ἐντεῦθεν ἐπειρῶντο εἰσβάλλειν εἰς τὴν 
Κιλικίαν: ἡ δὲ εἰσβολὴ ἦν ὁδὸς ἁμαξιτὸς ὀρθία ἰσχυρῶς καὶ ἀμήχανος εἰσελθεῖν στρατεύματι, 
εἴ τις ἐκώλυεν. ἐλέγετο δὲ καὶ Συέννεσις εἶναι ἐπὶ τῶν ἄκρων φυλάττων τὴν εἰσβολήν: διὸ 
ἔμεινεν ἡμέραν ἐν τῷ πεδίῳ. τῇ δ᾽ ὑστεραίᾳ ἧκεν ἄγγελος λέγων ὅτι λελοιπὼς εἴη Συέννεσις τὰ 
ἄκρα, ἐπεὶ ᾔσθετο ὅτι τὸ Μένωνος στράτευμα ἤδη ἐν Κιλικίᾳ ἦν εἴσω τῶν ὀρέων, καὶ ὅτι 
τριήρεις ἤκουε περιπλεούσας ἀπ᾽ Ἰωνίας εἰς Κιλικίαν Ταμὼν ἔχοντα τὰς Λακεδαιμονίων καὶ 
αὐτοῦ Κύρου. [22] Κῦρος δ᾽ οὖν ἀνέβη ἐπὶ τὰ ὄρη οὐδενὸς κωλύοντος, καὶ εἶδε τὰς σκηνὰς οὗ 
οἱ Κίλικες ἐφύλαττον. ἐντεῦθεν δὲ κατέβαινεν εἰς πεδίον μέγα καὶ καλόν, ἐπίρρυτον, καὶ 
δένδρων παντοδαπῶν σύμπλεων καὶ ἀμπέλων: πολὺ δὲ καὶ σήσαμον καὶ μελίνην καὶ κέγχρον 
καὶ πυροὺς καὶ κριθὰς φέρει. ὄρος δ᾽ αὐτὸ περιεῖχεν ὀχυρὸν καὶ ὑψηλὸν πάντῃ ἐκ θαλάττης εἰς 
θάλατταν. [23] καταβὰς δὲ διὰ τούτου τοῦ πεδίου ἤλασε σταθμοὺς τέτταρας παρασάγγας πέντε 
καὶ εἴκοσιν εἰς Ταρσούς, τῆς Κιλικίας πόλιν μεγάλην καὶ εὐδαίμονα, οὗ ἦν τὰ Συεννέσιος 
βασίλεια τοῦ Κιλίκων βασιλέως: διὰ μέσου δὲ τῆς πόλεως ῥεῖ ποταμὸς Κύδνος ὄνομα, εὖρος 
δύο πλέθρων. [24] ταύτην τὴν πόλιν ἐξέλιπον οἱ ἐνοικοῦντες μετὰ Συεννέσιος εἰς χωρίον 
ὀχυρὸν ἐπὶ τὰ ὄρη πλὴν οἱ τὰ καπηλεῖα ἔχοντες: ἔμειναν δὲ καὶ οἱ παρὰ τὴν θάλατταν οἰκοῦντες 
ἐν Σόλοις καὶ ἐν Ἰσσοῖς. [25] Ἐπύαξα δὲ ἡ Συεννέσιος γυνὴ προτέρα Κύρου πέντε ἡμέραις εἰς 
Ταρσοὺς ἀφίκετο: ἐν δὲ τῇ ὑπερβολῇ τῶν ὀρέων τῇ εἰς τὸ πεδίον δύο λόχοι τοῦ Μένωνος 
στρατεύματος ἀπώλοντο: οἱ μὲν ἔφασαν ἁρπάζοντάς τι κατακοπῆναι ὑπὸ τῶν Κιλίκων, οἱ δὲ 
ὑπολειφθέντας καὶ οὐ δυναμένους εὑρεῖν τὸ ἄλλο στράτευμα οὐδὲ τὰς ὁδοὺς εἶτα πλανωμένους 
ἀπολέσθαι: ἦσαν δ᾽ οὖν οὗτοι ἑκατὸν ὁπλῖται. [26] οἱ δ᾽ ἄλλοι ἐπεὶ ἧκον, τήν τε πόλιν τοὺς 
Ταρσοὺς διήρπασαν, διὰ τὸν ὄλεθρον τῶν συστρατιωτῶν ὀργιζόμενοι, καὶ τὰ βασίλεια τὰ ἐν 
αὐτῇ. Κῦρος δ᾽ ἐπεὶ εἰσήλασεν εἰς τὴν πόλιν, μετεπέμπετο τὸν Συέννεσιν πρὸς ἑαυτόν: ὁ δ᾽ 
οὔτε πρότερον οὐδενί πω κρείττονι ἑαυτοῦ εἰς χεῖρας ἐλθεῖν ἔφη οὔτε τότε Κύρῳ ἰέναι ἤθελε, 
πρὶν ἡ γυνὴ αὐτὸν ἔπεισε καὶ πίστεις ἔλαβε. [27] μετὰ δὲ ταῦτα ἐπεὶ συνεγένοντο ἀλλήλοις, 
Συέννεσις μὲν ἔδωκε Κύρῳ χρήματα πολλὰ εἰς τὴν στρατιάν, Κῦρος δὲ ἐκείνῳ δῶρα ἃ 
νομίζεται παρὰ βασιλεῖ τίμια, ἵππον χρυσοχάλινον καὶ στρεπτὸν χρυσοῦν καὶ ψέλια καὶ 
ἀκινάκην χρυσοῦν καὶ στολὴν Περσικήν, καὶ τὴν χώραν μηκέτι διαρπάζεσθαι: τὰ δὲ ἡρπασμένα 
ἀνδράποδα, ἤν που ἐντυγχάνωσιν, ἀπολαμβάνειν. [1,3,1] ἐνταῦθα ἔμεινεν ὁ Κῦρος καὶ ἡ 
στρατιὰ ἡμέρας εἴκοσιν: οἱ γὰρ στρατιῶται οὐκ ἔφασαν ἰέναι τοῦ πρόσω: ὑπώπτευον γὰρ ἤδη 

ἐπὶ βασιλέα ἰέναι: μισθωθῆναι δὲ οὐκ ἐπὶ τούτῳ ἔφασαν. πρῶτος δὲ Κλέαρχος τοὺς αὑτοῦ 
στρατιώτας ἐβιάζετο ἰέναι: οἱ δ᾽ αὐτόν τε ἔβαλλον καὶ τὰ ὑποζύγια τὰ ἐκείνου, ἐπεὶ ἄρξαιντο 
προϊέναι. [2] Κλέαρχος δὲ τότε μὲν μικρὸν ἐξέφυγε μὴ καταπετρωθῆναι, ὕστερον δ᾽ ἐπεὶ ἔγνω 
ὅτι οὐ δυνήσεται βιάσασθαι, συνήγαγεν ἐκκλησίαν τῶν αὑτοῦ στρατιωτῶν. καὶ πρῶτον μὲν 
ἐδάκρυε πολὺν χρόνον ἑστώς: οἱ δὲ ὁρῶντες ἐθαύμαζον καὶ ἐσιώπων: εἶτα δὲ ἔλεξε τοιάδε. [3] 
ἄνδρες στρατιῶται, μὴ θαυμάζετε ὅτι χαλεπῶς φέρω τοῖς παροῦσι πράγμασιν. ἐμοὶ γὰρ ξένος 
Κῦρος ἐγένετο καί με φεύγοντα ἐκ τῆς πατρίδος τά τε ἄλλα ἐτίμησε καὶ μυρίους ἔδωκε 
δαρεικούς: οὓς ἐγὼ λαβὼν οὐκ εἰς τὸ ἴδιον κατεθέμην ἐμοὶ οὐδὲ καθηδυπάθησα, ἀλλ᾽ εἰς ὑμᾶς 
ἐδαπάνων. [4] καὶ πρῶτον μὲν πρὸς τοὺς Θρᾷκας ἐπολέμησα, καὶ ὑπὲρ τῆς Ἑλλάδος 
ἐτιμωρούμην μεθ᾽ ὑμῶν, ἐκ τῆς Χερρονήσου αὐτοὺς ἐξελαύνων βουλομένους ἀφαιρεῖσθαι 
τοὺς ἐνοικοῦντας Ἕλληνας τὴν γῆν. ἐπειδὴ δὲ Κῦρος ἐκάλει, λαβὼν ὑμᾶς ἐπορευόμην, ἵνα εἴ 
τι δέοιτο ὠφελοίην αὐτὸν ἀνθ᾽ ὧν εὖ ἔπαθον ὑπ᾽ ἐκείνου. [5] ἐπεὶ δὲ ὑμεῖς οὐ βούλεσθε 
συμπορεύεσθαι, ἀνάγκη δή μοι ἢ ὑμᾶς προδόντα τῇ Κύρου φιλίᾳ χρῆσθαι ἢ πρὸς ἐκεῖνον 
ψευσάμενον μεθ᾽ ὑμῶν εἶναι. εἰ μὲν δὴ δίκαια ποιήσω οὐκ οἶδα, αἱρήσομαι δ᾽ οὖν ὑμᾶς καὶ σὺν 
ὑμῖν ὅ τι ἂν δέῃ πείσομαι. καὶ οὔποτε ἐρεῖ οὐδεὶς ὡς ἐγὼ Ἕλληνας ἀγαγὼν εἰς τοὺς βαρβάρους, 
προδοὺς τοὺς Ἕλληνας τὴν τῶν βαρβάρων φιλίαν εἱλόμην, [6] ἀλλ᾽ ἐπεὶ ὑμεῖς ἐμοὶ οὐ θέλετε 
πείθεσθαι, ἐγὼ σὺν ὑμῖν ἕψομαι καὶ ὅ τι ἂν δέῃ πείσομαι. νομίζω γὰρ ὑμᾶς ἐμοὶ εἶναι καὶ 
πατρίδα καὶ φίλους καὶ συμμάχους, καὶ σὺν ὑμῖν μὲν ἂν οἶμαι εἶναι τίμιος ὅπου ἂν ὦ, ὑμῶν δὲ 
ἔρημος ὢν οὐκ ἂν ἱκανὸς οἶμαι εἶναι οὔτ᾽ ἂν φίλον ὠφελῆσαι οὔτ᾽ ἂν ἐχθρὸν ἀλέξασθαι. ὡς 
ἐμοῦ οὖν ἰόντος ὅπῃ ἂν καὶ ὑμεῖς οὕτω τὴν γνώμην ἔχετε. [7] ταῦτα εἶπεν: οἱ δὲ στρατιῶται οἵ 
τε αὐτοῦ ἐκείνου καὶ οἱ ἄλλοι ταῦτα ἀκούσαντες ὅτι οὐ φαίη παρὰ βασιλέα πορεύεσθαι 
ἐπῄνεσαν: παρὰ δὲ Ξενίου καὶ Πασίωνος πλείους ἢ δισχίλιοι λαβόντες τὰ ὅπλα καὶ τὰ 
σκευοφόρα ἐστρατοπεδεύσαντο παρὰ Κλεάρχῳ. [8] Κῦρος δὲ τούτοις ἀπορῶν τε καὶ 
λυπούμενος μετεπέμπετο τὸν Κλέαρχον: ὁ δὲ ἰέναι μὲν οὐκ ἤθελε, λάθρᾳ δὲ τῶν στρατιωτῶν 
πέμπων αὐτῷ ἄγγελον ἔλεγε θαρρεῖν ὡς καταστησομένων τούτων εἰς τὸ δέον. μεταπέμπεσθαι 
δ᾽ ἐκέλευεν αὐτόν: αὐτὸς δ᾽ οὐκ ἔφη ἰέναι. [9] μετὰ δὲ ταῦτα συναγαγὼν τούς θ᾽ ἑαυτοῦ 
στρατιώτας καὶ τοὺς προσελθόντας αὐτῷ καὶ τῶν ἄλλων τὸν βουλόμενον, ἔλεξε τοιάδε. ἄνδρες 
στρατιῶται, τὰ μὲν δὴ Κύρου δῆλον ὅτι οὕτως ἔχει πρὸς ἡμᾶς ὥσπερ τὰ ἡμέτερα πρὸς ἐκεῖνον: 
οὔτε γὰρ ἡμεῖς ἐκείνου ἔτι στρατιῶται, ἐπεί γε οὐ συνεπόμεθα αὐτῷ, οὔτε ἐκεῖνος ἔτι ἡμῖν 
μισθοδότης. [10] ὅτι μέντοι ἀδικεῖσθαι νομίζει ὑφ᾽ ἡμῶν οἶδα: ὥστε καὶ μεταπεμπομένου αὐτοῦ 
οὐκ ἐθέλω ἐλθεῖν, τὸ μὲν μέγιστον αἰσχυνόμενος ὅτι σύνοιδα ἐμαυτῷ πάντα ἐψευσμένος αὐτόν, 
ἔπειτα καὶ δεδιὼς μὴ λαβών με δίκην ἐπιθῇ ὧν νομίζει ὑπ᾽ ἐμοῦ ἠδικῆσθαι. [11] ἐμοὶ οὖν δοκεῖ 
οὐχ ὥρα εἶναι ἡμῖν καθεύδειν οὐδ᾽ ἀμελεῖν ἡμῶν αὐτῶν, ἀλλὰ βουλεύεσθαι ὅ τι χρὴ ποιεῖν ἐκ 
τούτων. καὶ ἕως γε μένομεν αὐτοῦ σκεπτέον μοι δοκεῖ εἶναι ὅπως ἀσφαλέστατα μενοῦμεν, εἴ 
τε ἤδη δοκεῖ ἀπιέναι, ὅπως ἀσφαλέστατα ἄπιμεν, καὶ ὅπως τὰ ἐπιτήδεια ἕξομεν: ἄνευ γὰρ 
τούτων οὔτε στρατηγοῦ οὔτε ἰδιώτου ὄφελος οὐδέν. [12] ὁ δ᾽ ἀνὴρ πολλοῦ μὲν ἄξιος ᾧ ἂν 
φίλος ᾖ, χαλεπώτατος δ᾽ ἐχθρὸς ᾧ ἂν πολέμιος ᾖ, ἔχει δὲ δύναμιν καὶ πεζὴν καὶ ἱππικὴν καὶ 
ναυτικὴν ἣν πάντες ὁμοίως ὁρῶμέν τε καὶ ἐπιστάμεθα: καὶ γὰρ οὐδὲ πόρρω δοκοῦμέν μοι αὐτοῦ 
καθῆσθαι. ὥστε ὥρα λέγειν ὅ τι τις γιγνώσκει ἄριστον εἶναι. ταῦτα εἰπὼν ἐπαύσατο. [13] ἐκ δὲ 
τούτου ἀνίσταντο οἱ μὲν ἐκ τοῦ αὐτομάτου, λέξοντες ἃ ἐγίγνωσκον, οἱ δὲ καὶ ὑπ᾽ ἐκείνου 
ἐγκέλευστοι, ἐπιδεικνύντες οἵα εἴη ἡ ἀπορία ἄνευ τῆς Κύρου γνώμης καὶ μένειν καὶ ἀπιέναι. 
[14] εἷς δὲ δὴ εἶπε προσποιούμενος σπεύδειν ὡς τάχιστα πορεύεσθαι εἰς τὴν Ἑλλάδα 

στρατηγοὺς μὲν ἑλέσθαι ἄλλους ὡς τάχιστα, εἰ μὴ βούλεται Κλέαρχος ἀπάγειν: τὰ δ᾽ ἐπιτήδει᾽ 
ἀγοράζεσθαι （ἡ δ᾽ ἀγορὰ ἦν ἐν τῷ βαρβαρικῷ στρατεύματι） καὶ συσκευάζεσθαι: ἐλθόντας 
δὲ Κῦρον αἰτεῖν πλοῖα, ὡς ἀποπλέοιεν: ἐὰν δὲ μὴ διδῷ ταῦτα, ἡγεμόνα αἰτεῖν Κῦρον ὅστις διὰ 
φιλίας τῆς χώρας ἀπάξει. ἐὰν δὲ μηδὲ ἡγεμόνα διδῷ, συντάττεσθαι τὴν ταχίστην, πέμψαι δὲ καὶ 
προκαταληψομένους τὰ ἄκρα, ὅπως μὴ φθάσωσι μήτε Κῦρος μήτε οἱ Κίλικες καταλαβόντες, 
ὧν πολλοὺς καὶ πολλὰ χρήματα ἔχομεν ἀνηρπακότες. οὗτος μὲν τοιαῦτα εἶπε: μετὰ δὲ τοῦτον 
Κλέαρχος εἶπε τοσοῦτον. [15] ὡς μὲν στρατηγήσοντα ἐμὲ ταύτην τὴν στρατηγίαν μηδεὶς ὑμῶν 
λεγέτω: πολλὰ γὰρ ἐνορῶ δι᾽ ἃ ἐμοὶ τοῦτο οὐ ποιητέον: ὡς δὲ τῷ ἀνδρὶ ὃν ἂν ἕλησθε πείσομαι 
ᾗ δυνατὸν μάλιστα, ἵνα εἰδῆτε ὅτι καὶ ἄρχεσθαι ἐπίσταμαι ὥς τις καὶ ἄλλος μάλιστα ἀνθρώπων. 
[16] μετὰ τοῦτον ἄλλος ἀνέστη, ἐπιδεικνὺς μὲν τὴν εὐήθειαν τοῦ τὰ πλοῖα αἰτεῖν κελεύοντος, 
ὥσπερ πάλιν τὸν στόλον Κύρου ποιουμένου, ἐπιδεικνὺς δὲ ὡς εὔηθες εἴη ἡγεμόνα αἰτεῖν παρὰ 
τούτου ᾧ λυμαινόμεθα τὴν πρᾶξιν. εἰ δὲ καὶ τῷ ἡγεμόνι πιστεύσομεν ὃν ἂν Κῦρος διδῷ, τί 
κωλύει καὶ τὰ ἄκρα ἡμῖν κελεύειν Κῦρον προκαταλαβεῖν; [17] ἐγὼ γὰρ ὀκνοίην μὲν ἂν εἰς τὰ 
πλοῖα ἐμβαίνειν ἃ ἡμῖν δοίη, μὴ ἡμᾶς ταῖς τριήρεσι καταδύσῃ, φοβοίμην δ᾽ ἂν τῷ ἡγεμόνι ὃν 
δοίη ἕπεσθαι, μὴ ἡμᾶς ἀγάγῃ ὅθεν οὐκ ἔσται ἐξελθεῖν: βουλοίμην δ᾽ ἂν ἄκοντος ἀπιὼν Κύρου 
λαθεῖν αὐτὸν ἀπελθών: ὃ οὐ δυνατόν ἐστιν. [18] ἀλλ᾽ ἐγώ φημι ταῦτα μὲν φλυαρίας εἶναι: δοκεῖ 
δέ μοι ἄνδρας ἐλθόντας πρὸς Κῦρον οἵτινες ἐπιτήδειοι σὺν Κλεάρχῳ ἐρωτᾶν ἐκεῖνον τί 
βούλεται ἡμῖν χρῆσθαι: καὶ ἐὰν μὲν ἡ πρᾶξις ᾖ παραπλησία οἵᾳπερ καὶ πρόσθεν ἐχρῆτο τοῖς 
ξένοις, ἕπεσθαι καὶ ἡμᾶς καὶ μὴ κακίους εἶναι τῶν πρόσθεν τούτῳ συναναβάντων: [19] ἐὰν δὲ 
μείζων ἡ πρᾶξις τῆς πρόσθεν φαίνηται καὶ ἐπιπονωτέρα καὶ ἐπικινδυνοτέρα, ἀξιοῦν ἢ πείσαντα 
ἡμᾶς ἄγειν ἢ πεισθέντα πρὸς φιλίαν ἀφιέναι: οὕτω γὰρ καὶ ἑπόμενοι ἂν φίλοι αὐτῷ καὶ 
πρόθυμοι ἑποίμεθα καὶ ἀπιόντες ἀσφαλῶς ἂν ἀπίοιμεν: ὅ τι δ᾽ ἂν πρὸς ταῦτα λέγῃ ἀπαγγεῖλαι 
δεῦρο: ἡμᾶς δ᾽ ἀκούσαντας πρὸς ταῦτα βουλεύεσθαι. [20] ἔδοξε ταῦτα, καὶ ἄνδρας ἑλόμενοι 
σὺν Κλεάρχῳ πέμπουσιν οἳ ἠρώτων Κῦρον τὰ δόξαντα τῇ στρατιᾷ. ὁ δ᾽ ἀπεκρίνατο ὅτι ἀκούει 
Ἀβροκόμαν ἐχθρὸν ἄνδρα ἐπὶ τῷ Εὐφράτῃ ποταμῷ εἶναι, ἀπέχοντα δώδεκα σταθμούς: πρὸς 
τοῦτον οὖν ἔφη βούλεσθαι ἐλθεῖν: κἂν μὲν ᾖ ἐκεῖ, τὴν δίκην ἔφη χρῄζειν ἐπιθεῖναι αὐτῷ, ἦν δὲ 
φύγῃ, ἡμεῖς ἐκεῖ πρὸς ταῦτα βουλευσόμεθα. [21] ἀκούσαντες δὲ ταῦτα οἱ αἱρετοὶ ἀγγέλλουσι 
τοῖς στρατιώταις: τοῖς δὲ ὑποψία μὲν ἦν ὅτι ἄγει πρὸς βασιλέα, ὅμως δὲ ἐδόκει ἕπεσθαι. 
προσαιτοῦσι δὲ μισθόν: ὁ δὲ Κῦρος ὑπισχνεῖται ἡμιόλιον πᾶσι δώσειν οὗ πρότερον ἔφερον, 
ἀντὶ δαρεικοῦ τρία ἡμιδαρεικὰ τοῦ μηνὸς τῷ στρατιώτῃ: ὅτι δὲ ἐπὶ βασιλέα ἄγοι οὐδὲ ἐνταῦθα 
ἤκουσεν οὐδεὶς ἐν τῷ γε φανερῷ. [1,4,1] ἐντεῦθεν ἐξελαύνει σταθμοὺς δύο παρασάγγας δέκα 
ἐπὶ τὸν Ψάρον ποταμόν, οὗ ἦν τὸ εὖρος τρία πλέθρα. ἐντεῦθεν ἐξελαύνει σταθμὸν ἕνα 
παρασάγγας πέντε ἐπὶ τὸν Πύραμον ποταμόν, οὗ ἦν τὸ εὖρος στάδιον. ἐντεῦθεν ἐξελαύνει 
σταθμοὺς δύο παρασάγγας πεντεκαίδεκα εἰς Ἰσσούς, τῆς Κιλικίας ἐσχάτην πόλιν ἐπὶ τῇ 
θαλάττῃ οἰκουμένην, μεγάλην καὶ εὐδαίμονα. [2] ἐνταῦθα ἔμειναν ἡμέρας τρεῖς: καὶ Κύρῳ 
παρῆσαν αἱ ἐκ Πελοποννήσου νῆες τριάκοντα καὶ πέντε καὶ ἐπ᾽ αὐταῖς ναύαρχος Πυθαγόρας 
Λακεδαιμόνιος. ἡγεῖτο δ᾽ αὐταῖς Ταμὼς Αἰγύπτιος ἐξ Ἐφέσου, ἔχων ναῦς ἑτέρας Κύρου πέντε 
καὶ εἴκοσιν, αἷς ἐπολιόρκει Μίλητον, ὅτε Τισσαφέρνει φίλη ἦν, καὶ συνεπολέμει Κύρῳ πρὸς 
αὐτόν. [3] παρῆν δὲ καὶ Χειρίσοφος Λακεδαιμόνιος ἐπὶ τῶν νεῶν, μετάπεμπτος ὑπὸ Κύρου, 
ἑπτακοσίους ἔχων ὁπλίτας, ὧν ἐστρατήγει παρὰ Κύρῳ. αἱ δὲ νῆες ὥρμουν παρὰ τὴν Κύρου 
σκηνήν. ἐνταῦθα καὶ οἱ παρὰ Ἀβροκόμα μισθοφόροι Ἕλληνες ἀποστάντες ἦλθον παρὰ Κῦρον 
τετρακόσιοι ὁπλῖται καὶ συνεστρατεύοντο ἐπὶ βασιλέα. [4] ἐντεῦθεν ἐξελαύνει σταθμὸν ἕνα 

παρασάγγας πέντε ἐπὶ πύλας τῆς Κιλικίας καὶ τῆς Συρίας. ἦσαν δὲ ταῦτα δύο τείχη, καὶ τὸ μὲν 
ἔσωθεν τὸ πρὸ τῆς Κιλικίας Συέννεσις εἶχε καὶ Κιλίκων φυλακή, τὸ δὲ ἔξω τὸ πρὸ τῆς Συρίας 
βασιλέως ἐλέγετο φυλακὴ φυλάττειν. διὰ μέσου δὲ ῥεῖ τούτων ποταμὸς Κάρσος ὄνομα, εὖρος 
πλέθρου. ἅπαν δὲ τὸ μέσον τῶν τειχῶν ἦσαν στάδιοι τρεῖς: καὶ παρελθεῖν οὐκ ἦν βίᾳ: ἦν γὰρ ἡ 
πάροδος στενὴ καὶ τὰ τείχη εἰς τὴν θάλατταν καθήκοντα, ὕπερθεν δ᾽ ἦσαν πέτραι ἠλίβατοι: ἐπὶ 
δὲ τοῖς τείχεσιν ἀμφοτέροις ἐφειστήκεσαν πύλαι. [5] ταύτης ἕνεκα τῆς παρόδου Κῦρος τὰς ναῦς 
μετεπέμψατο, ὅπως ὁπλίτας ἀποβιβάσειεν εἴσω καὶ ἔξω τῶν πυλῶν, καὶ βιασόμενος τοὺς 
πολεμίους εἰ φυλάττοιεν ἐπὶ ταῖς Συρίαις πύλαις, ὅπερ ᾤετο ποιήσειν ὁ Κῦρος τὸν Ἀβροκόμαν, 
ἔχοντα πολὺ στράτευμα. Ἀβροκόμας δὲ οὐ τοῦτ᾽ ἐποίησεν, ἀλλ᾽ ἐπεὶ ἤκουσε Κῦρον ἐν Κιλικίᾳ 
ὄντα, ἀναστρέψας ἐκ Φοινίκης παρὰ βασιλέα ἀπήλαυνεν, ἔχων, ὡς ἐλέγετο, τριάκοντα 
μυριάδας στρατιᾶς. [6] ἐντεῦθεν ἐξελαύνει διὰ Συρίας σταθμὸν ἕνα παρασάγγας πέντε εἰς 
Μυρίανδον, πόλιν οἰκουμένην ὑπὸ Φοινίκων ἐπὶ τῇ θαλάττῃ: ἐμπόριον δ᾽ ἦν τὸ χωρίον καὶ 
ὥρμουν αὐτόθι ὁλκάδες πολλαί. ἐνταῦθ᾽ ἔμεινεν ἡμέρας ἑπτά: [7] καὶ Ξενίας ὁ Ἀρκὰς 
στρατηγὸς καὶ Πασίων ὁ Μεγαρεὺς ἐμβάντες εἰς πλοῖον καὶ τὰ πλείστου ἄξια ἐνθέμενοι 
ἀπέπλευσαν, ὡς μὲν τοῖς πλείστοις ἐδόκουν φιλοτιμηθέντες ὅτι τοὺς στρατιώτας αὐτῶν τοὺς 
παρὰ Κλέαρχον ἀπελθόντας ὡς ἀπιόντας εἰς τὴν Ἑλλάδα πάλιν καὶ οὐ πρὸς βασιλέα εἴα Κῦρος 
τὸν Κλέαρχον ἔχειν. ἐπεὶ δ᾽ ἦσαν ἀφανεῖς, διῆλθε λόγος ὅτι διώκει αὐτοὺς Κῦρος τριήρεσι: καὶ 
οἱ μὲν ηὔχοντο ὡς δειλοὺς ὄντας αὐτοὺς ληφθῆναι, οἱ δ᾽ ᾤκτιρον εἰ ἁλώσοιντο. [8] Κῦρος δὲ 
συγκαλέσας τοὺς στρατηγοὺς εἶπεν: ἀπολελοίπασιν ἡμᾶς Ξενίας καὶ Πασίων. ἀλλ᾽ εὖ γε μέντοι 
ἐπιστάσθων ὅτι οὔτε ἀποδεδράκασιν: οἶδα γὰρ ὅπῃ οἴχονται: οὔτε ἀποπεφεύγασιν: ἔχω γὰρ 
τριήρεις ὥστε ἑλεῖν τὸ ἐκείνων πλοῖον: ἀλλὰ μὰ τοὺς θεοὺς οὐκ ἔγωγε αὐτοὺς διώξω, οὐδ᾽ ἐρεῖ 
οὐδεὶς ὡς ἐγὼ ἕως μὲν ἂν παρῇ τις χρῶμαι, ἐπειδὰν δὲ ἀπιέναι βούληται, συλλαβὼν καὶ αὐτοὺς 
κακῶς ποιῶ καὶ τὰ χρήματα ἀποσυλῶ. ἀλλὰ ἴτωσαν, εἰδότες ὅτι κακίους εἰσὶ περὶ ἡμᾶς ἢ ἡμεῖς 
περὶ ἐκείνους. καίτοι ἔχω γε αὐτῶν καὶ τέκνα καὶ γυναῖκας ἐν Τράλλεσι φρουρούμενα: ἀλλ᾽ 
οὐδὲ τούτων στερήσονται, ἀλλ᾽ ἀπολήψονται τῆς πρόσθεν ἕνεκα περὶ ἐμὲ ἀρετῆς. [9] καὶ ὁ μὲν 
ταῦτα εἶπεν: οἱ δὲ Ἕλληνες, εἴ τις καὶ ἀθυμότερος ἦν πρὸς τὴν ἀνάβασιν, ἀκούοντες τὴν Κύρου 
ἀρετὴν ἥδιον καὶ προθυμότερον συνεπορεύοντο. μετὰ ταῦτα Κῦρος ἐξελαύνει σταθμοὺς 
τέτταρας παρασάγγας εἴκοσιν ἐπὶ τὸν Χάλον ποταμόν, ὄντα τὸ εὖρος πλέθρου, πλήρη δ᾽ ἰχθύων 
μεγάλων καὶ πραέων, οὓς οἱ Σύροι θεοὺς ἐνόμιζον καὶ ἀδικεῖν οὐκ εἴων, οὐδὲ τὰς περιστεράς. 
αἱ δὲ κῶμαι ἐν αἷς ἐσκήνουν Παρυσάτιδος ἦσαν εἰς ζώνην δεδομέναι. [10] ἐντεῦθεν ἐξελαύνει 
σταθμοὺς πέντε παρασάγγας τριάκοντα ἐπὶ τὰς πηγὰς τοῦ Δάρδατος ποταμοῦ, οὗ τὸ εὖρος 
πλέθρου. ἐνταῦθα ἦσαν τὰ Βελέσυος βασίλεια τοῦ Συρίας ἄρξαντος, καὶ παράδεισος πάνυ 
μέγας καὶ καλός, ἔχων πάντα ὅσα ὧραι φύουσι. Κῦρος δ᾽ αὐτὸν ἐξέκοψε καὶ τὰ βασίλεια 
κατέκαυσεν. [11] ἐντεῦθεν ἐξελαύνει σταθμοὺς τρεῖς παρασάγγας πεντεκαίδεκα ἐπὶ τὸν 
Εὐφράτην ποταμόν, ὄντα τὸ εὖρος τεττάρων σταδίων: καὶ πόλις αὐτόθι ᾠκεῖτο μεγάλη καὶ 
εὐδαίμων Θάψακος ὄνομα. ἐνταῦθα ἔμεινεν ἡμέρας πέντε. καὶ Κῦρος μεταπεμψάμενος τοὺς 
στρατηγοὺς τῶν Ἑλλήνων ἔλεγεν ὅτι ἡ ὁδὸς ἔσοιτο πρὸς βασιλέα μέγαν εἰς Βαβυλῶνα: καὶ 
κελεύει αὐτοὺς λέγειν ταῦτα τοῖς στρατιώταις καὶ ἀναπείθειν ἕπεσθαι. [12] οἱ δὲ ποιήσαντες 
ἐκκλησίαν ἀπήγγελλον ταῦτα: οἱ δὲ στρατιῶται ἐχαλέπαινον τοῖς στρατηγοῖς, καὶ ἔφασαν 
αὐτοὺς πάλαι ταῦτ᾽ εἰδότας κρύπτειν, καὶ οὐκ ἔφασαν ἰέναι, ἐὰν μή τις αὐτοῖς χρήματα διδῷ, 
ὥσπερ τοῖς προτέροις μετὰ Κύρου ἀναβᾶσι παρὰ τὸν πατέρα τοῦ Κύρου, καὶ ταῦτα οὐκ ἐπὶ 
μάχην ἰόντων, ἀλλὰ καλοῦντος τοῦ πατρὸς Κῦρον. [13] ταῦτα οἱ στρατηγοὶ Κύρῳ ἀπήγγελλον: 

ὁ δ᾽ ὑπέσχετο ἀνδρὶ ἑκάστῳ δώσειν πέντε ἀργυρίου μνᾶς, ἐπὰν εἰς Βαβυλῶνα ἥκωσι, καὶ τὸν 
μισθὸν ἐντελῆ μέχρι ἂν καταστήσῃ τοὺς Ἕλληνας εἰς Ἰωνίαν πάλιν. τὸ μὲν δὴ πολὺ τοῦ 
Ἑλληνικοῦ οὕτως ἐπείσθη. Μένων δὲ πρὶν δῆλον εἶναι τί ποιήσουσιν οἱ ἄλλοι στρατιῶται, 
πότερον ἕψονται Κύρῳ ἢ οὔ, συνέλεξε τὸ αὑτοῦ στράτευμα χωρὶς τῶν ἄλλων καὶ ἔλεξε τάδε. 
[14] ἄνδρες, ἐάν μοι πεισθῆτε, οὔτε κινδυνεύσαντες οὔτε πονήσαντες τῶν ἄλλων πλέον 
προτιμήσεσθε στρατιωτῶν ὑπὸ Κύρου. τί οὖν κελεύω ποιῆσαι; νῦν δεῖται Κῦρος ἕπεσθαι τοὺς 
Ἕλληνας ἐπὶ βασιλέα: ἐγὼ οὖν φημι ὑμᾶς χρῆναι διαβῆναι τὸν Εὐφράτην ποταμὸν πρὶν δῆλον 
εἶναι ὅ τι οἱ ἄλλοι Ἕλληνες ἀποκρινοῦνται Κύρῳ. [15] ἢν μὲν γὰρ ψηφίσωνται ἕπεσθαι, ὑμεῖς 
δόξετε αἴτιοι εἶναι ἄρξαντες τοῦ διαβαίνειν, καὶ ὡς προθυμοτάτοις οὖσιν ὑμῖν χάριν εἴσεται 
Κῦρος καὶ ἀποδώσει: ἐπίσταται δ᾽ εἴ τις καὶ ἄλλος: ἢν δὲ ἀποψηφίσωνται οἱ ἄλλοι, ἄπιμεν μὲν 
ἅπαντες τοὔμπαλιν, ὑμῖν δὲ ὡς μόνοις πειθομένοις πιστοτάτοις χρήσεται καὶ εἰς φρούρια καὶ 
εἰς λοχαγίας, καὶ ἄλλου οὗτινος ἂν δέησθε οἶδα ὅτι ὡς φίλοι τεύξεσθε Κύρου. [16] ἀκούσαντες 
ταῦτα ἐπείθοντο καὶ διέβησαν πρὶν τοὺς ἄλλους ἀποκρίνασθαι. Κῦρος δ᾽ ἐπεὶ ᾔσθετο 
διαβεβηκότας, ἥσθη τε καὶ τῷ στρατεύματι πέμψας Γλοῦν εἶπεν: ἐγὼ μέν, ὦ ἄνδρες, ἤδη ὑμᾶς 
ἐπαινῶ: ὅπως δὲ καὶ ὑμεῖς ἐμὲ ἐπαινέσετε ἐμοὶ μελήσει, ἢ μηκέτι με Κῦρον νομίζετε. [17] οἱ 
μὲν δὴ στρατιῶται ἐν ἐλπίσι μεγάλαις ὄντες ηὔχοντο αὐτὸν εὐτυχῆσαι, Μένωνι δὲ καὶ δῶρα 
ἐλέγετο πέμψαι μεγαλοπρεπῶς. ταῦτα δὲ ποιήσας διέβαινε: συνείπετο δὲ καὶ τὸ ἄλλο 
στράτευμα αὐτῷ ἅπαν. καὶ τῶν διαβαινόντων τὸν ποταμὸν οὐδεὶς ἐβρέχθη ἀνωτέρω τῶν 
μαστῶν ὑπὸ τοῦ ποταμοῦ. [18] οἱ δὲ Θαψακηνοὶ ἔλεγον ὅτι οὐπώποθ᾽ οὗτος ὁ ποταμὸς 
διαβατὸς γένοιτο πεζῇ εἰ μὴ τότε, ἀλλὰ πλοίοις, ἃ τότε Ἀβροκόμας προϊὼν κατέκαυσεν, ἵνα μὴ 
Κῦρος διαβῇ. ἐδόκει δὴ θεῖον εἶναι καὶ σαφῶς ὑποχωρῆσαι τὸν ποταμὸν Κύρῳ ὡς 
βασιλεύσοντι. [19] ἐντεῦθεν ἐξελαύνει διὰ τῆς Συρίας σταθμοὺς ἐννέα παρασάγγας 
πεντήκοντα: καὶ ἀφικνοῦνται πρὸς τὸν Ἀράξην ποταμόν. ἐνταῦθα ἦσαν κῶμαι πολλαὶ μεσταὶ 
σίτου καὶ οἴνου. ἐνταῦθα ἔμειναν ἡμέρας τρεῖς καὶ ἐπεσιτίσαντο. [1,5,1] ἐντεῦθεν ἐξελαύνει 
διὰ τῆς Ἀραβίας τὸν Εὐφράτην ποταμὸν ἐν δεξιᾷ ἔχων σταθμοὺς ἐρήμους πέντε παρασάγγας 
τριάκοντα καὶ πέντε. ἐν τούτῳ δὲ τῷ τόπῳ ἦν μὲν ἡ γῆ πεδίον ἅπαν ὁμαλὲς ὥσπερ θάλαττα, 
ἀψινθίου δὲ πλῆρες: εἰ δέ τι καὶ ἄλλο ἐνῆν ὕλης ἢ καλάμου, ἅπαντα ἦσαν εὐώδη ὥσπερ 
ἀρώματα: [2] δένδρον δ᾽ οὐδὲν ἐνῆν, θηρία δὲ παντοῖα, πλεῖστοι ὄνοι ἄγριοι, πολλαὶ δὲ 
στρουθοὶ αἱ μεγάλαι: ἐνῆσαν δὲ καὶ ὠτίδες καὶ δορκάδες: ταῦτα δὲ τὰ θηρία οἱ ἱππεῖς ἐνίοτε 
ἐδίωκον. καὶ οἱ μὲν ὄνοι, ἐπεί τις διώκοι, προδραμόντες ἕστασαν: πολὺ γὰρ τῶν ἵππων ἔτρεχον 
θᾶττον: καὶ πάλιν, ἐπεὶ πλησιάζοιεν οἱ ἵπποι, ταὐτὸν ἐποίουν, καὶ οὐκ ἦν λαβεῖν, εἰ μὴ 
διαστάντες οἱ ἱππεῖς θηρῷεν διαδεχόμενοι. τὰ δὲ κρέα τῶν ἁλισκομένων ἦν παραπλήσια τοῖς 
ἐλαφείοις, ἁπαλώτερα δέ. [3] στρουθὸν δὲ οὐδεὶς ἔλαβεν: οἱ δὲ διώξαντες τῶν ἱππέων ταχὺ 
ἐπαύοντο: πολὺ γὰρ ἀπέσπα φεύγουσα, τοῖς μὲν ποσὶ δρόμῳ, ταῖς δὲ πτέρυξιν αἴρουσα, ὥσπερ 
ἱστίῳ χρωμένη. τὰς δὲ ὠτίδας ἄν τις ταχὺ ἀνιστῇ ἔστι λαμβάνειν: πέτονται γὰρ βραχὺ ὥσπερ 
πέρδικες καὶ ταχὺ ἀπαγορεύουσι. [4] τὰ δὲ κρέα αὐτῶν ἥδιστα ἦν. πορευόμενοι δὲ διὰ ταύτης 
τῆς χώρας ἀφικνοῦνται ἐπὶ τὸν Μάσκαν ποταμόν, τὸ εὖρος πλεθριαῖον. ἐνταῦθα ἦν πόλις 
ἐρήμη, μεγάλη, ὄνομα δ᾽ αὐτῇ Κορσωτή: περιερρεῖτο δ᾽ αὕτη ὑπὸ τοῦ Μάσκα κύκλῳ. [5] 
ἐνταῦθ᾽ ἔμειναν ἡμέρας τρεῖς καὶ ἐπεσιτίσαντο. ἐντεῦθεν ἐξελαύνει σταθμοὺς ἐρήμους 
τρισκαίδεκα παρασάγγας ἐνενήκοντα τὸν Εὐφράτην ποταμὸν ἐν δεξιᾷ ἔχων, καὶ ἀφικνεῖται ἐπὶ 
Πύλας. ἐν τούτοις τοῖς σταθμοῖς πολλὰ τῶν ὑποζυγίων ἀπώλετο ὑπὸ λιμοῦ: οὐ γὰρ ἦν χόρτος 
οὐδὲ ἄλλο οὐδὲν δένδρον, ἀλλὰ ψιλὴ ἦν ἅπασα ἡ χώρα: οἱ δὲ ἐνοικοῦντες ὄνους ἀλέτας παρὰ 

τὸν ποταμὸν ὀρύττοντες καὶ ποιοῦντες εἰς Βαβυλῶνα ἦγον καὶ ἐπώλουν καὶ ἀνταγοράζοντες 
σῖτον ἔζων. [6] τὸ δὲ στράτευμα ὁ σῖτος ἐπέλιπε, καὶ πρίασθαι οὐκ ἦν εἰ μὴ ἐν τῇ Λυδίᾳ ἀγορᾷ 
ἐν τῷ Κύρου βαρβαρικῷ, τὴν καπίθην ἀλεύρων ἢ ἀλφίτων τεττάρων σίγλων. ὁ δὲ σίγλος 
δύναται ἑπτὰ ὀβολοὺς καὶ ἡμιωβέλιον Ἀττικούς: ἡ δὲ καπίθη δύο χοίνικας Ἀττικὰς ἐχώρει. 
κρέα οὖν ἐσθίοντες οἱ στρατιῶται διεγίγνοντο. [7] ἦν δὲ τούτων τῶν σταθμῶν οὓς πάνυ 
μακροὺς ἤλαυνεν, ὁπότε ἢ πρὸς ὕδωρ βούλοιτο διατελέσαι ἢ πρὸς χιλόν. καὶ δή ποτε 
στενοχωρίας καὶ πηλοῦ φανέντος ταῖς ἁμάξαις δυσπορεύτου ἐπέστη ὁ Κῦρος σὺν τοῖς περὶ 
αὐτὸν ἀρίστοις καὶ εὐδαιμονεστάτοις καὶ ἔταξε Γλοῦν καὶ Πίγρητα λαβόντας τοῦ βαρβαρικοῦ 
στρατοῦ συνεκβιβάζειν τὰς ἁμάξας. [8] ἐπεὶ δ᾽ ἐδόκουν αὐτῷ σχολαίως ποιεῖν, ὥσπερ ὀργῇ 
ἐκέλευσε τοὺς περὶ αὐτὸν Πέρσας τοὺς κρατίστους συνεπισπεῦσαι τὰς ἁμάξας. ἔνθα δὴ μέρος 
τι τῆς εὐταξίας ἦν θεάσασθαι. ῥίψαντες γὰρ τοὺς πορφυροῦς κάνδυς ὅπου ἔτυχεν ἕκαστος 
ἑστηκώς, ἵεντο ὥσπερ ἂν δράμοι τις ἐπὶ νίκῃ καὶ μάλα κατὰ πρανοῦς γηλόφου, ἔχοντες τούτους 
τε τοὺς πολυτελεῖς χιτῶνας καὶ τὰς ποικίλας ἀναξυρίδας, ἔνιοι δὲ καὶ στρεπτοὺς περὶ τοῖς 
τραχήλοις καὶ ψέλια περὶ ταῖς χερσίν: εὐθὺς δὲ σὺν τούτοις εἰσπηδήσαντες εἰς τὸν πηλὸν θᾶττον 
ἢ ὥς τις ἂν ᾤετο μετεώρους ἐξεκόμισαν τὰς ἁμάξας. [9] τὸ δὲ σύμπαν δῆλος ἦν Κῦρος ὡς 
σπεύδων πᾶσαν τὴν ὁδὸν καὶ οὐ διατρίβων ὅπου μὴ ἐπισιτισμοῦ ἕνεκα ἤ τινος ἄλλου ἀναγκαίου 
ἐκαθέζετο, νομίζων, ὅσῳ θᾶττον ἔλθοι, τοσούτῳ ἀπαρασκευαστοτέρῳ βασιλεῖ μαχεῖσθαι, ὅσῳ 
δὲ σχολαίτερον, τοσούτῳ πλέον συναγείρεσθαι βασιλεῖ στράτευμα. καὶ συνιδεῖν δ᾽ ἦν τῷ 
προσέχοντι τὸν νοῦν τῇ βασιλέως ἀρχῇ πλήθει μὲν χώρας καὶ ἀνθρώπων ἰσχυρὰ οὖσα, τοῖς δὲ 
μήκεσι τῶν ὁδῶν καὶ τῷ διεσπάσθαι τὰς δυνάμεις ἀσθενής, εἴ τις διὰ ταχέων τὸν πόλεμον 
ποιοῖτο. [10] πέραν δὲ τοῦ Εὐφράτου ποταμοῦ κατὰ τοὺς ἐρήμους σταθμοὺς ἦν πόλις εὐδαίμων 
καὶ μεγάλη, ὄνομα δὲ Χαρμάνδη: ἐκ ταύτης οἱ στρατιῶται ἠγόραζον τὰ ἐπιτήδεια, σχεδίαις 
διαβαίνοντες ὧδε. διφθέρας ἃς εἶχον στεγάσματα ἐπίμπλασαν χόρτου κούφου, εἶτα συνῆγον 
καὶ συνέσπων, ὡς μὴ ἅπτεσθαι τῆς κάρφης τὸ ὕδωρ: ἐπὶ τούτων διέβαινον καὶ ἐλάμβανον τὰ 
ἐπιτήδεια, οἶνόν τε ἐκ τῆς βαλάνου πεποιημένον τῆς ἀπὸ τοῦ φοίνικος καὶ σῖτον μελίνης: τοῦτο 
γὰρ ἦν ἐν τῇ χώρᾳ πλεῖστον. [11] ἀμφιλεξάντων δέ τι ἐνταῦθα τῶν τε τοῦ Μένωνος στρατιωτῶν 
καὶ τῶν τοῦ Κλεάρχου ὁ Κλέαρχος κρίνας ἀδικεῖν τὸν τοῦ Μένωνος πληγὰς ἐνέβαλεν: ὁ δὲ 
ἐλθὼν πρὸς τὸ ἑαυτοῦ στράτευμα ἔλεγεν: ἀκούσαντες δὲ οἱ στρατιῶται ἐχαλέπαινον καὶ 
ὠργίζοντο ἰσχυρῶς τῷ Κλεάρχῳ. [12] τῇ δὲ αὐτῇ ἡμέρᾳ Κλέαρχος ἐλθὼν ἐπὶ τὴν διάβασιν τοῦ 
ποταμοῦ καὶ ἐκεῖ κατασκεψάμενος τὴν ἀγορὰν ἀφιππεύει ἐπὶ τὴν ἑαυτοῦ σκηνὴν διὰ τοῦ 
Μένωνος στρατεύματος σὺν ὀλίγοις τοῖς περὶ αὐτόν: Κῦρος δὲ οὔπω ἧκεν, ἀλλ᾽ ἔτι 
προσήλαυνε: τῶν δὲ Μένωνος στρατιωτῶν ξύλα σχίζων τις ὡς εἶδε Κλέαρχον διελαύνοντα, 
ἵησι τῇ ἀξίνῃ: καὶ οὗτος μὲν αὐτοῦ ἥμαρτεν: ἄλλος δὲ λίθῳ καὶ ἄλλος, εἶτα πολλοί, κραυγῆς 
γενομένης. [13] ὁ δὲ καταφεύγει εἰς τὸ ἑαυτοῦ στράτευμα, καὶ εὐθὺς παραγγέλλει εἰς τὰ ὅπλα: 
καὶ τοὺς μὲν ὁπλίτας αὐτοῦ ἐκέλευσε μεῖναι τὰς ἀσπίδας πρὸς τὰ γόνατα θέντας, αὐτὸς δὲ 
λαβὼν τοὺς Θρᾷκας καὶ τοὺς ἱππέας οἳ ἦσαν αὐτῷ ἐν τῷ στρατεύματι πλείους ἢ τετταράκοντα, 
τούτων δὲ οἱ πλεῖστοι Θρᾷκες, ἤλαυνεν ἐπὶ τοὺς Μένωνος, ὥστ᾽ ἐκείνους ἐκπεπλῆχθαι καὶ 
αὐτὸν Μένωνα, καὶ τρέχειν ἐπὶ τὰ ὅπλα: οἱ δὲ καὶ ἕστασαν ἀποροῦντες τῷ πράγματι. [14] ὁ δὲ 
Πρόξενος （ἔτυχε γὰρ ὕστερος προσιὼν καὶ τάξις αὐτῷ ἑπομένη τῶν ὁπλιτῶν） εὐθὺς οὖν εἰς 
τὸ μέσον ἀμφοτέρων ἄγων ἔθετο τὰ ὅπλα καὶ ἐδεῖτο τοῦ Κλεάρχου μὴ ποιεῖν ταῦτα. ὁ δ᾽ 
ἐχαλέπαινεν ὅτι αὐτοῦ ὀλίγου δεήσαντος καταλευσθῆναι πράως λέγοι τὸ αὑτοῦ πάθος, 
ἐκέλευσέ τε αὐτὸν ἐκ τοῦ μέσου ἐξίστασθαι. [15] ἐν τούτῳ δ᾽ ἐπῄει καὶ Κῦρος καὶ ἐπύθετο τὸ 

πρᾶγμα: εὐθὺς δ᾽ ἔλαβε τὰ παλτὰ εἰς τὰς χεῖρας καὶ σὺν τοῖς παροῦσι τῶν πιστῶν ἧκεν ἐλαύνων 
εἰς τὸ μέσον, καὶ λέγει τάδε. [16] Κλέαρχε καὶ Πρόξενε καὶ οἱ ἄλλοι οἱ παρόντες Ἕλληνες, οὐκ 
ἴστε ὅ τι ποιεῖτε. εἰ γάρ τινα ἀλλήλοις μάχην συνάψετε, νομίζετε ἐν τῇδε τῇ ἡμέρᾳ ἐμέ τε 
κατακεκόψεσθαι καὶ ὑμᾶς οὐ πολὺ ἐμοῦ ὕστερον: κακῶς γὰρ τῶν ἡμετέρων ἐχόντων πάντες 
οὗτοι οὓς ὁρᾶτε βάρβαροι πολεμιώτεροι ἡμῖν ἔσονται τῶν παρὰ βασιλεῖ ὄντων. [17] ἀκούσας 
ταῦτα ὁ Κλέαρχος ἐν ἑαυτῷ ἐγένετο: καὶ παυσάμενοι ἀμφότεροι κατὰ χώραν ἔθεντο τὰ ὅπλα. 
[1,6,1] ἐντεῦθεν προϊόντων ἐφαίνετο ἴχνια ἵππων καὶ κόπρος: εἰκάζετο δ᾽ εἶναι ὁ στίβος ὡς 
δισχιλίων ἵππων. οὗτοι προϊόντες ἔκαιον καὶ χιλὸν καὶ εἴ τι ἄλλο χρήσιμον ἦν. Ὀρόντας δέ, 
Πέρσης ἀνήρ, γένει τε προσήκων βασιλεῖ καὶ τὰ πολέμια λεγόμενος ἐν τοῖς ἀρίστοις Περσῶν 
ἐπιβουλεύει Κύρῳ καὶ πρόσθεν πολεμήσας, καταλλαγεὶς δέ. [2] οὗτος Κύρῳ εἶπεν, εἰ αὐτῷ 
δοίη ἱππέας χιλίους, ὅτι τοὺς προκατακαίοντας ἱππέας ἢ κατακαίνοι ἂν ἐνεδρεύσας ἢ ζῶντας 
πολλοὺς αὐτῶν ἂν ἕλοι καὶ κωλύσειε τοῦ καίειν ἐπιόντας, καὶ ποιήσειεν ὥστε μήποτε δύνασθαι 
αὐτοὺς ἰδόντας τὸ Κύρου στράτευμα βασιλεῖ διαγγεῖλαι. τῷ δὲ Κύρῳ ἀκούσαντι ταῦτα ἐδόκει 
ὠφέλιμα εἶναι, καὶ ἐκέλευεν αὐτὸν λαμβάνειν μέρος παρ᾽ ἑκάστου τῶν ἡγεμόνων. [3] ὁ δ᾽ 
Ὀρόντας νομίσας ἑτοίμους εἶναι αὑτῷ τοὺς ἱππέας γράφει ἐπιστολὴν παρὰ βασιλέα ὅτι ἥξοι 
ἔχων ἱππέας ὡς ἂν δύνηται πλείστους: ἀλλὰ φράσαι τοῖς αὑτοῦ ἱππεῦσιν ἐκέλευεν ὡς φίλιον 
αὐτὸν ὑποδέχεσθαι. ἐνῆν δὲ ἐν τῇ ἐπιστολῇ καὶ τῆς πρόσθεν φιλίας ὑπομνήματα καὶ πίστεως. 
ταύτην τὴν ἐπιστολὴν δίδωσι πιστῷ ἀνδρί, ὡς ᾤετο: ὁ δὲ λαβὼν Κύρῳ δίδωσιν. [4] ἀναγνοὺς 
δὲ αὐτὴν ὁ Κῦρος συλλαμβάνει Ὀρόνταν, καὶ συγκαλεῖ εἰς τὴν ἑαυτοῦ σκηνὴν Πέρσας τοὺς 
ἀρίστους τῶν περὶ αὐτὸν ἑπτά, καὶ τοὺς τῶν Ἑλλήνων στρατηγοὺς ἐκέλευσεν ὁπλίτας ἀγαγεῖν, 
τούτους δὲ θέσθαι τὰ ὅπλα περὶ τὴν αὑτοῦ σκηνήν. οἱ δὲ ταῦτα ἐποίησαν, ἀγαγόντες ὡς 
τρισχιλίους ὁπλίτας. [5] Κλέαρχον δὲ καὶ εἴσω παρεκάλεσε σύμβουλον, ὅς γε καὶ αὐτῷ καὶ τοῖς 
ἄλλοις ἐδόκει προτιμηθῆναι μάλιστα τῶν Ἑλλήνων. ἐπεὶ δ᾽ ἐξῆλθεν, ἀπήγγειλε τοῖς φίλοις τὴν 
κρίσιν τοῦ Ὀρόντα ὡς ἐγένετο: οὐ γὰρ ἀπόρρητον ἦν. [6] ἔφη δὲ Κῦρον ἄρχειν τοῦ λόγου ὧδε. 
παρεκάλεσα ὑμᾶς, ἄνδρες φίλοι, ὅπως σὺν ὑμῖν βουλευόμενος ὅ τι δίκαιόν ἐστι καὶ πρὸς θεῶν 
καὶ πρὸς ἀνθρώπων, τοῦτο πράξω περὶ Ὀρόντα τουτουί. τοῦτον γὰρ πρῶτον μὲν ὁ ἐμὸς πατὴρ 
ἔδωκεν ὑπήκοον εἶναι ἐμοί: ἐπεὶ δὲ ταχθείς, ὡς ἔφη αὐτός, ὑπὸ τοῦ ἐμοῦ ἀδελφοῦ οὗτος 
ἐπολέμησεν ἐμοὶ ἔχων τὴν ἐν Σάρδεσιν ἀκρόπολιν, καὶ ἐγὼ αὐτὸν προσπολεμῶν ἐποίησα ὥστε 
δόξαι τούτῳ τοῦ πρὸς ἐμὲ πολέμου παύσασθαι, καὶ δεξιὰν ἔλαβον καὶ ἔδωκα, μετὰ ταῦτα, ἔφη, 
Ὀρόντα, ἔστιν ὅ τι σε ἠδίκησα; [7] ἀπεκρίνατο ὅτι οὔ. πάλιν δὲ ὁ Κῦρος ἠρώτα: οὐκοῦν 
ὕστερον, ὡς αὐτὸς σὺ ὁμολογεῖς, οὐδὲν ὑπ᾽ ἐμοῦ ἀδικούμενος ἀποστὰς εἰς Μυσοὺς κακῶς 
ἐποίεις τὴν ἐμὴν χώραν ὅ τι ἐδύνω; ἔφη Ὀρόντας. οὐκοῦν, ἔφη ὁ Κῦρος, ὁπότ᾽ αὖ ἔγνως τὴν 
σαυτοῦ δύναμιν, ἐλθὼν ἐπὶ τὸν τῆς Ἀρτέμιδος βωμὸν μεταμέλειν τέ σοι ἔφησθα καὶ πείσας ἐμὲ 
πιστὰ πάλιν ἔδωκάς μοι καὶ ἔλαβες παρ᾽ ἐμοῦ; καὶ ταῦθ᾽ ὡμολόγει Ὀρόντας. [8] τί οὖν, ἔφη ὁ 
Κῦρος, ἀδικηθεὶς ὑπ᾽ ἐμοῦ νῦν τὸ τρίτον ἐπιβουλεύων μοι φανερὸς γέγονας; εἰπόντος δὲ τοῦ 
Ὀρόντα ὅτι οὐδὲν ἀδικηθείς, ἠρώτησεν ὁ Κῦρος αὐτόν: ὁμολογεῖς οὖν περὶ ἐμὲ ἄδικος 
γεγενῆσθαι; ἦ γὰρ ἀνάγκη, ἔφη Ὀρόντας. ἐκ τούτου πάλιν ἠρώτησεν ὁ Κῦρος: ἔτι οὖν ἂν γένοιο 
τῷ ἐμῷ ἀδελφῷ πολέμιος, ἐμοὶ δὲ φίλος καὶ πιστός; ὁ δὲ ἀπεκρίνατο ὅτι οὐδ᾽ εἰ γενοίμην, ὦ 
Κῦρε, σοί γ᾽ ἄν ποτε ἔτι δόξαιμι. [9] πρὸς ταῦτα Κῦρος εἶπε τοῖς παροῦσιν: ὁ μὲν ἀνὴρ τοιαῦτα 
μὲν πεποίηκε, τοιαῦτα δὲ λέγει: ὑμῶν δὲ σὺ πρῶτος, ὦ Κλέαρχε, ἀπόφηναι γνώμην ὅ τι σοι 
δοκεῖ. Κλέαρχος δὲ εἶπε τάδε. συμβουλεύω ἐγὼ τὸν ἄνδρα τοῦτον ἐκποδὼν ποιεῖσθαι ὡς 
τάχιστα, ὡς μηκέτι δέῃ τοῦτον φυλάττεσθαι, ἀλλὰ σχολὴ ᾖ ἡμῖν, τὸ κατὰ τοῦτον εἶναι, τοὺς 

ἐθελοντὰς τούτους εὖ ποιεῖν. [10] ταύτῃ δὲ τῇ γνώμῃ ἔφη καὶ τοὺς ἄλλους προσθέσθαι. μετὰ 
ταῦτα, ἔφη, κελεύοντος Κύρου ἔλαβον τῆς ζώνης τὸν Ὀρόνταν ἐπὶ θανάτῳ ἅπαντες ἀναστάντες 
καὶ οἱ συγγενεῖς: εἶτα δ᾽ ἐξῆγον αὐτὸν οἷς προσετάχθη. ἐπεὶ δὲ εἶδον αὐτὸν οἵπερ πρόσθεν 
προσεκύνουν, καὶ τότε προσεκύνησαν, καίπερ εἰδότες ὅτι ἐπὶ θάνατον ἄγοιτο. [11] ἐπεὶ δὲ εἰς 
τὴν Ἀρταπάτου σκηνὴν εἰσήχθη, τοῦ πιστοτάτου τῶν Κύρου σκηπτούχων, μετὰ ταῦτα οὔτε 
ζῶντα Ὀρόνταν οὔτε τεθνηκότα οὐδεὶς εἶδε πώποτε, οὐδὲ ὅπως ἀπέθανεν οὐδεὶς εἰδὼς ἔλεγεν: 
εἴκαζον δὲ ἄλλοι ἄλλως: τάφος δὲ οὐδεὶς πώποτε αὐτοῦ ἐφάνη. [1,7,1] ἐντεῦθεν ἐξελαύνει διὰ 
τῆς Βαβυλωνίας σταθμοὺς τρεῖς παρασάγγας δώδεκα. ἐν δὲ τῷ τρίτῳ σταθμῷ Κῦρος ἐξέτασιν 
ποιεῖται τῶν Ἑλλήνων καὶ τῶν βαρβάρων ἐν τῷ πεδίῳ περὶ μέσας νύκτας: ἐδόκει γὰρ εἰς τὴν 
ἐπιοῦσαν ἕω ἥξειν βασιλέα σὺν τῷ στρατεύματι μαχούμενον: καὶ ἐκέλευε Κλέαρχον μὲν τοῦ 
δεξιοῦ κέρως ἡγεῖσθαι, Μένωνα δὲ τὸν Θετταλὸν τοῦ εὐωνύμου, αὐτὸς δὲ τοὺς ἑαυτοῦ διέταξε. 
[2] μετὰ δὲ τὴν ἐξέτασιν ἅμα τῇ ἐπιούσῃ ἡμέρᾳ ἥκοντες αὐτόμολοι παρὰ μεγάλου βασιλέως 
ἀπήγγελλον Κύρῳ περὶ τῆς βασιλέως στρατιᾶς. Κῦρος δὲ συγκαλέσας τοὺς στρατηγοὺς καὶ 
λοχαγοὺς τῶν Ἑλλήνων συνεβουλεύετό τε πῶς ἂν τὴν μάχην ποιοῖτο καὶ αὐτὸς παρῄνει 
θαρρύνων τοιάδε. [3] ὦ ἄνδρες Ἕλληνες, οὐκ ἀνθρώπων ἀπορῶν βαρβάρων συμμάχους ὑμᾶς 
ἄγω, ἀλλὰ νομίζων ἀμείνονας καὶ κρείττους πολλῶν βαρβάρων ὑμᾶς εἶναι, διὰ τοῦτο 
προσέλαβον. ὅπως οὖν ἔσεσθε ἄνδρες ἄξιοι τῆς ἐλευθερίας ἧς κέκτησθε καὶ ἧς ὑμᾶς ἐγὼ 
εὐδαιμονίζω. εὖ γὰρ ἴστε ὅτι τὴν ἐλευθερίαν ἑλοίμην ἂν ἀντὶ ὧν ἔχω πάντων καὶ ἄλλων 
πολλαπλασίων. [4] ὅπως δὲ καὶ εἰδῆτε εἰς οἷον ἔρχεσθε ἀγῶνα, ὑμᾶς εἰδὼς διδάξω. τὸ μὲν γὰρ 
πλῆθος πολὺ καὶ κραυγῇ πολλῇ ἐπίασιν: ἂν δὲ ταῦτα ἀνάσχησθε, τὰ ἄλλα καὶ αἰσχύνεσθαί μοι 
δοκῶ οἵους ἡμῖν γνώσεσθε τοὺς ἐν τῇ χώρᾳ ὄντας ἀνθρώπους. ὑμῶν δὲ ἀνδρῶν ὄντων καὶ εὖ 
τῶν ἐμῶν γενομένων, ἐγὼ ὑμῶν τὸν μὲν οἴκαδε βουλόμενον ἀπιέναι τοῖς οἴκοι ζηλωτὸν ποιήσω 
ἀπελθεῖν, πολλοὺς δὲ οἶμαι ποιήσειν τὰ παρ᾽ ἐμοὶ ἑλέσθαι ἀντὶ τῶν οἴκοι. [5] ἐνταῦθα Γαυλίτης 
παρών, φυγὰς Σάμιος, πιστὸς δὲ Κύρῳ, εἶπεν: καὶ μήν, ὦ Κῦρε, λέγουσί τινες ὅτι πολλὰ ὑπισχνῇ 
νῦν διὰ τὸ ἐν τοιούτῳ εἶναι τοῦ κινδύνου προσιόντος, ἂν δὲ εὖ γένηταί τι, οὐ μεμνήσεσθαί σέ 
φασιν: ἔνιοι δὲ οὐδ᾽ εἰ μεμνῇό τε καὶ βούλοιο δύνασθαι ἂν ἀποδοῦναι ὅσα ὑπισχνῇ. [6] ἀκούσας 
ταῦτα ἔλεξεν ὁ Κῦρος: ἀλλ᾽ ἔστι μὲν ἡμῖν, ὦ ἄνδρες, ἀρχὴ πατρῴα πρὸς μὲν μεσημβρίαν μέχρι 
οὗ διὰ καῦμα οὐ δύνανται οἰκεῖν ἄνθρωποι, πρὸς δὲ ἄρκτον μέχρι οὗ διὰ χειμῶνα: τὰ δ᾽ ἐν 
μέσῳ τούτων πάντα σατραπεύουσιν οἱ τοῦ ἐμοῦ ἀδελφοῦ φίλοι. [7] ἢν δ᾽ ἡμεῖς νικήσωμεν, 
ἡμᾶς δεῖ τοὺς ἡμετέρους φίλους τούτων ἐγκρατεῖς ποιῆσαι. ὥστε οὐ τοῦτο δέδοικα, μὴ οὐκ ἔχω 
ὅ τι δῶ ἑκάστῳ τῶν φίλων, ἂν εὖ γένηται, ἀλλὰ μὴ οὐκ ἔχω ἱκανοὺς οἷς δῶ. ὑμῶν δὲ τῶν 
Ἑλλήνων καὶ στέφανον ἑκάστῳ χρυσοῦν δώσω. [8] οἱ δὲ ταῦτα ἀκούσαντες αὐτοί τε ἦσαν πολὺ 
προθυμότεροι καὶ τοῖς ἄλλοις ἐξήγγελλον. εἰσῇσαν δὲ παρ᾽ αὐτὸν οἵ τε στρατηγοὶ καὶ τῶν 
ἄλλων Ἑλλήνων τινὲς ἀξιοῦντες εἰδέναι τί σφίσιν ἔσται, ἐὰν κρατήσωσιν. ὁ δὲ ἐμπιμπλὰς 
ἁπάντων τὴν γνώμην ἀπέπεμπε. [9] παρεκελεύοντο δὲ αὐτῷ πάντες ὅσοιπερ διελέγοντο μὴ 
μάχεσθαι, ἀλλ᾽ ὄπισθεν ἑαυτῶν τάττεσθαι. ἐν δὲ τῷ καιρῷ τούτῳ Κλέαρχος ὧδέ πως ἤρετο τὸν 
Κῦρον: οἴει γάρ σοι μαχεῖσθαι, ὦ Κῦρε, τὸν ἀδελφόν; νὴ Δί᾽, ἔφη ὁ Κῦρος, εἴπερ γε Δαρείου 
καὶ Παρυσάτιδός ἐστι παῖς, ἐμὸς δὲ ἀδελφός, οὐκ ἀμαχεὶ ταῦτ᾽ ἐγὼ λήψομαι. [10] ἐνταῦθα δὴ 
ἐν τῇ ἐξοπλισίᾳ ἀριθμὸς ἐγένετο τῶν μὲν Ἑλλήνων ἀσπὶς μυρία καὶ τετρακοσία, πελτασταὶ δὲ 
δισχίλιοι καὶ πεντακόσιοι, τῶν δὲ μετὰ Κύρου βαρβάρων δέκα μυριάδες καὶ ἅρματα 
δρεπανηφόρα ἀμφὶ τὰ εἴκοσι. [11] τῶν δὲ πολεμίων ἐλέγοντο εἶναι ἑκατὸν καὶ εἴκοσι μυριάδες 
καὶ ἅρματα δρεπανηφόρα διακόσια. ἄλλοι δὲ ἦσαν ἑξακισχίλιοι ἱππεῖς, ὧν Ἀρταγέρσης ἦρχεν: 

οὗτοι δ᾽ αὖ πρὸ αὐτοῦ βασιλέως τεταγμένοι ἦσαν. [12] τοῦ δὲ βασιλέως στρατεύματος ἦσαν 
ἄρχοντες καὶ στρατηγοὶ καὶ ἡγεμόνες τέτταρες, τριάκοντα μυριάδων ἕκαστος, Ἀβροκόμας, 
Τισσαφέρνης, Γωβρύας, Ἀρβάκης. τούτων δὲ παρεγένοντο ἐν τῇ μάχῃ ἐνενήκοντα μυριάδες 
καὶ ἅρματα δρεπανηφόρα ἑκατὸν καὶ πεντήκοντα: Ἀβροκόμας δὲ ὑστέρησε τῆς μάχης ἡμέραις 
πέντε, ἐκ Φοινίκης ἐλαύνων. [13] ταῦτα δὲ ἤγγελλον πρὸς Κῦρον οἱ αὐτομολήσαντες ἐκ τῶν 
πολεμίων παρὰ μεγάλου βασιλέως πρὸ τῆς μάχης, καὶ μετὰ τὴν μάχην οἳ ὕστερον ἐλήφθησαν 
τῶν πολεμίων ταὐτὰ ἤγγελλον. [14] ἐντεῦθεν δὲ Κῦρος ἐξελαύνει σταθμὸν ἕνα παρασάγγας 
τρεῖς συντεταγμένῳ τῷ στρατεύματι παντὶ καὶ τῷ Ἑλληνικῷ καὶ τῷ βαρβαρικῷ: ᾤετο γὰρ ταύτῃ 
τῇ ἡμέρᾳ μαχεῖσθαι βασιλέα: κατὰ γὰρ μέσον τὸν σταθμὸν τοῦτον τάφρος ἦν ὀρυκτὴ βαθεῖα, 
τὸ μὲν εὖρος ὀργυιαὶ πέντε, τὸ δὲ βάθος ὀργυιαὶ τρεῖς. [15] παρετέτατο δὲ ἡ τάφρος ἄνω διὰ 
τοῦ πεδίου ἐπὶ δώδεκα παρασάγγας μέχρι τοῦ Μηδίας τείχους. ἔνθα αἱ διώρυχες, ἀπὸ τοῦ 
Τίγρητος ποταμοῦ ῥέουσαι: εἰσὶ δὲ τέτταρες, τὸ μὲν εὖρος πλεθριαῖαι, βαθεῖαι δὲ ἰσχυρῶς, καὶ 
πλοῖα πλεῖ ἐν αὐταῖς σιταγωγά: εἰσβάλλουσι δὲ εἰς τὸν Εὐφράτην, διαλείπουσι δ᾽ ἑκάστη 
παρασάγγην, γέφυραι, δ᾽ ἔπεισιν. ἦν δὲ παρὰ τὸν Εὐφράτην πάροδος στενὴ μεταξὺ τοῦ 
ποταμοῦ καὶ τῆς τάφρου ὡς εἴκοσι ποδῶν τὸ εὖρος: [16] ταύτην δὲ τὴν τάφρον βασιλεὺς ποιεῖ 
μέγας ἀντὶ ἐρύματος, ἐπειδὴ πυνθάνεται Κῦρον προσελαύνοντα. ταύτην δὴ τὴν πάροδον Κῦρός 
τε καὶ ἡ στρατιὰ παρῆλθε καὶ ἐγένοντο εἴσω τῆς τάφρου. [17] ταύτῃ μὲν οὖν τῇ ἡμέρᾳ οὐκ 
ἐμαχέσατο βασιλεύς, ἀλλ᾽ ὑποχωρούντων φανερὰ ἦσαν καὶ ἵππων καὶ ἀνθρώπων ἴχνη πολλά. 
[18] ἐνταῦθα Κῦρος Σιλανὸν καλέσας τὸν Ἀμπρακιώτην μάντιν ἔδωκεν αὐτῷ δαρεικοὺς 
τρισχιλίους, ὅτι τῇ ἑνδεκάτῃ ἀπ᾽ ἐκείνης ἡμέρᾳ πρότερον θυόμενος εἶπεν αὐτῷ ὅτι βασιλεὺς οὐ 
μαχεῖται δέκα ἡμερῶν, Κῦρος δ᾽ εἶπεν: οὐκ ἄρα ἔτι μαχεῖται, εἰ ἐν ταύταις οὐ μαχεῖται ταῖς 
ἡμέραις: ἐὰν δ᾽ ἀληθεύσῃς, ὑπισχνοῦμαί σοι δέκα τάλαντα. τοῦτο τὸ χρυσίον τότε ἀπέδωκεν, 
ἐπεὶ παρῆλθον αἱ δέκα ἡμέραι. [19] ἐπεὶ δ᾽ ἐπὶ τῇ τάφρῳ οὐκ ἐκώλυε βασιλεὺς τὸ Κύρου 
στράτευμα διαβαίνειν, ἔδοξε καὶ Κύρῳ καὶ τοῖς ἄλλοις ἀπεγνωκέναι τοῦ μάχεσθαι: ὥστε τῇ 
ὑστεραίᾳ Κῦρος ἐπορεύετο ἠμελημένως μᾶλλον. [20] τῇ δὲ τρίτῃ ἐπί τε τοῦ ἅρματος καθήμενος 
τὴν πορείαν ἐποιεῖτο καὶ ὀλίγους ἐν τάξει ἔχων πρὸ αὑτοῦ, τὸ δὲ πολὺ αὐτῷ ἀνατεταραγμένον 
ἐπορεύετο καὶ τῶν ὅπλων τοῖς στρατιώταις πολλὰ ἐπὶ ἁμαξῶν ἤγοντο καὶ ὑποζυγίων. [1,8,1] 
καὶ ἤδη τε ἦν ἀμφὶ ἀγορὰν πλήθουσαν καὶ πλησίον ἦν ὁ σταθμὸς ἔνθα ἔμελλε καταλύειν, ἡνίκα 
Πατηγύας, ἀνὴρ Πέρσης τῶν ἀμφὶ Κῦρον χρηστός, προφαίνεται ἐλαύνων ἀνὰ κράτος ἱδροῦντι 
τῷ ἵππῳ, καὶ εὐθὺς πᾶσιν οἷς ἐνετύγχανεν ἐβόα καὶ βαρβαρικῶς καὶ ἑλληνικῶς ὅτι βασιλεὺς 
σὺν στρατεύματι πολλῷ προσέρχεται ὡς εἰς μάχην παρεσκευασμένος. [2] ἔνθα δὴ πολὺς 
τάραχος ἐγένετο: αὐτίκα γὰρ ἐδόκουν οἱ Ἕλληνες καὶ πάντες δὲ ἀτάκτοις σφίσιν ἐπιπεσεῖσθαι: 
[3] Κῦρός τε καταπηδήσας ἀπὸ τοῦ ἅρματος τὸν θώρακα ἐνεδύετο καὶ ἀναβὰς ἐπὶ τὸν ἵππον τὰ 
παλτὰ εἰς τὰς χεῖρας ἔλαβε, τοῖς τε ἄλλοις πᾶσι παρήγγελλεν ἐξοπλίζεσθαι καὶ καθίστασθαι εἰς 
τὴν ἑαυτοῦ τάξιν ἕκαστον. [4] ἔνθα δὴ σὺν πολλῇ σπουδῇ καθίσταντο, Κλέαρχος μὲν τὰ δεξιὰ 
τοῦ κέρατος ἔχων πρὸς τῷ Εὐφράτῃ ποταμῷ, Πρόξενος δὲ ἐχόμενος, οἱ δ᾽ ἄλλοι μετὰ τοῦτον, 
Μένων δὲ †καὶ τὸ στράτευμα† τὸ εὐώνυμον κέρας ἔσχε τοῦ Ἑλληνικοῦ. [5] τοῦ δὲ βαρβαρικοῦ 
ἱππεῖς μὲν Παφλαγόνες εἰς χιλίους παρὰ Κλέαρχον ἔστησαν ἐν τῷ δεξιῷ καὶ τὸ Ἑλληνικὸν 
πελταστικόν, ἐν δὲ τῷ εὐωνύμῳ Ἀριαῖός τε ὁ Κύρου ὕπαρχος καὶ τὸ ἄλλο βαρβαρικόν, [6] 
Κῦρος δὲ καὶ ἱππεῖς τούτου ὅσον ἑξακόσιοι κατὰ τὸ μέσον, ὡπλισμένοι θώραξι μὲν αὐτοὶ καὶ 
παραμηριδίοις καὶ κράνεσι πάντες πλὴν Κύρου: Κῦρος δὲ ψιλὴν ἔχων τὴν κεφαλὴν εἰς τὴν 
μάχην καθίστατο λέγεται δὲ καὶ τοὺς ἄλλους Πέρσας ψιλαῖς ταῖς κεφαλαῖς ἐν τῷ πολέμῳ 

διακινδυνεύειν. [7] οἱ δ᾽ ἵπποι πάντες οἱ μετὰ Κύρου εἶχον καὶ προμετωπίδια καὶ προστερνίδια: 
εἶχον δὲ καὶ μαχαίρας οἱ ἱππεῖς Ἑλληνικάς. [8] καὶ ἤδη τε ἦν μέσον ἡμέρας καὶ οὔπω 
καταφανεῖς ἦσαν οἱ πολέμιοι: ἡνίκα δὲ δείλη ἐγίγνετο, ἐφάνη κονιορτὸς ὥσπερ νεφέλη λευκή, 
χρόνῳ δὲ συχνῷ ὕστερον ὥσπερ μελανία τις ἐν τῷ πεδίῳ ἐπὶ πολύ. ὅτε δὲ ἐγγύτερον ἐγίγνοντο, 
τάχα δὴ καὶ χαλκός τις ἤστραπτε καὶ λόγχαι καὶ αἱ τάξεις καταφανεῖς ἐγίγνοντο. [9] καὶ ἦσαν 
ἱππεῖς μὲν λευκοθώρακες ἐπὶ τοῦ εὐωνύμου τῶν πολεμίων: Τισσαφέρνης ἐλέγετο τούτων 
ἄρχειν: ἐχόμενοι δὲ γερροφόροι, ἐχόμενοι δὲ ὁπλῖται σὺν ποδήρεσι ξυλίναις ἀσπίσιν. Αἰγύπτιοι 
δ᾽ οὗτοι ἐλέγοντο εἶναι: ἄλλοι δ᾽ ἱππεῖς, ἄλλοι τοξόται. πάντες δ᾽ οὗτοι κατὰ ἔθνη ἐν πλαισίῳ 
πλήρει ἀνθρώπων ἕκαστον τὸ ἔθνος ἐπορεύετο. [10] πρὸ δὲ αὐτῶν ἅρματα διαλείποντα συχνὸν 
ἀπ᾽ ἀλλήλων τὰ δὴ δρεπανηφόρα καλούμενα: εἶχον δὲ τὰ δρέπανα ἐκ τῶν ἀξόνων εἰς πλάγιον 
ἀποτεταμένα καὶ ὑπὸ τοῖς δίφροις εἰς γῆν βλέποντα, ὡς διακόπτειν ὅτῳ ἐντυγχάνοιεν. ἡ δὲ 
γνώμη ἦν ὡς εἰς τὰς τάξεις τῶν Ἑλλήνων ἐλῶντα καὶ διακόψοντα. [11] ὃ μέντοι Κῦρος εἶπεν 
ὅτε καλέσας παρεκελεύετο τοῖς Ἕλλησι τὴν κραυγὴν τῶν βαρβάρων ἀνέχεσθαι, ἐψεύσθη 
τοῦτο: οὐ γὰρ κραυγῇ ἀλλὰ σιγῇ ὡς ἁνυστὸν καὶ ἡσυχῇ ἐν ἴσῳ καὶ βραδέως προσῇσαν. [12] 
καὶ ἐν τούτῳ Κῦρος παρελαύνων αὐτὸς σὺν Πίγρητι τῷ ἑρμηνεῖ καὶ ἄλλοις τρισὶν ἢ τέτταρσι 
τῷ Κλεάρχῳ ἐβόα ἄγειν τὸ στράτευμα κατὰ μέσον τὸ τῶν πολεμίων, ὅτι ἐκεῖ βασιλεὺς εἴη: κἂν 
τοῦτ᾽, ἔφη, νικῶμεν, πάνθ᾽ ἡμῖν πεποίηται. [13] ὁρῶν δὲ ὁ Κλέαρχος τὸ μέσον στῖφος καὶ 
ἀκούων Κύρου ἔξω ὄντα τοῦ Ἑλληνικοῦ εὐωνύμου βασιλέα （τοσοῦτον γὰρ πλήθει περιῆν 

βασιλεὺς ὥστε μέσον τῶν ἑαυτοῦ ἔχων τοῦ Κύρου εὐωνύμου ἔξω ἦν） ἀλλ᾽ ὅμως ὁ Κλέαρχος 
οὐκ ἤθελεν ἀποσπάσαι ἀπὸ τοῦ ποταμοῦ τὸ δεξιὸν κέρας, φοβούμενος μὴ κυκλωθείη 
ἑκατέρωθεν, τῷ δὲ Κύρῳ ἀπεκρίνατο ὅτι αὐτῷ μέλει ὅπως καλῶς ἔχοι.  [14] καὶ ἐν τούτῳ τῷ 
καιρῷ τὸ μὲν βαρβαρικὸν στράτευμα ὁμαλῶς προῄει, τὸ δὲ Ἑλληνικὸν ἔτι ἐν τῷ αὐτῷ μένον 
συνετάττετο ἐκ τῶν ἔτι προσιόντων. καὶ ὁ Κῦρος παρελαύνων οὐ πάνυ πρὸς αὐτῷ στρατεύματι 
κατεθεᾶτο ἑκατέρωσε ἀποβλέπων εἴς τε τοὺς πολεμίους καὶ τοὺς φίλους. [15] ἰδὼν δὲ αὐτὸν 
ἀπὸ τοῦ Ἑλληνικοῦ Ξενοφῶν Ἀθηναῖος, πελάσας ὡς συναντῆσαι ἤρετο εἴ τι παραγγέλλοι: ὁ δ᾽ 
ἐπιστήσας εἶπε καὶ λέγειν ἐκέλευε πᾶσιν ὅτι καὶ τὰ ἱερὰ καλὰ καὶ τὰ σφάγια καλά. [16] ταῦτα 
δὲ λέγων θορύβου ἤκουσε διὰ τῶν τάξεων ἰόντος, καὶ ἤρετο τίς ὁ θόρυβος εἴη. ὁ δὲ Κλέαρχος 
εἶπεν ὅτι σύνθημα παρέρχεται δεύτερον ἤδη. καὶ ὃς ἐθαύμασε τίς παραγγέλλει καὶ ἤρετο ὅ τι 
εἴη τὸ σύνθημα. ὁ δ᾽ ἀπεκρίνατο: Ζεὺς σωτὴρ καὶ νίκη. [17] ὁ δὲ Κῦρος ἀκούσας, ἀλλὰ δέχομαί 
τε, ἔφη, καὶ τοῦτο ἔστω. ταῦτα δ᾽ εἰπὼν εἰς τὴν αὑτοῦ χώραν ἀπήλαυνε. καὶ οὐκέτι τρία ἢ 
τέτταρα στάδια διειχέτην τὼ φάλαγγε ἀπ᾽ ἀλλήλων ἡνίκα ἐπαιάνιζόν τε οἱ Ἕλληνες καὶ 
ἤρχοντο ἀντίοι ἰέναι τοῖς πολεμίοις. [18] ὡς δὲ πορευομένων ἐξεκύμαινέ τι τῆς φάλαγγος, τὸ 
ὑπολειπόμενον ἤρξατο δρόμῳ θεῖν: καὶ ἅμα ἐφθέγξαντο πάντες οἷον τῷ Ἐνυαλίῳ ἐλελίζουσι, 
καὶ πάντες δὲ ἔθεον. λέγουσι δέ τινες ὡς καὶ ταῖς ἀσπίσι πρὸς τὰ δόρατα ἐδούπησαν φόβον 
ποιοῦντες τοῖς ἵπποις. [19] πρὶν δὲ τόξευμα ἐξικνεῖσθαι ἐκκλίνουσιν οἱ βάρβαροι καὶ φεύγουσι. 
καὶ ἐνταῦθα δὴ ἐδίωκον μὲν κατὰ κράτος οἱ Ἕλληνες, ἐβόων δὲ ἀλλήλοις μὴ θεῖν δρόμῳ, ἀλλ᾽ 
ἐν τάξει ἕπεσθαι. [20] τὰ δ᾽ ἅρματα ἐφέροντο τὰ μὲν δι᾽ αὐτῶν τῶν πολεμίων, τὰ δὲ καὶ διὰ 
τῶν Ἑλλήνων κενὰ ἡνιόχων. οἱ δ᾽ ἐπεὶ προΐδοιεν, διίσταντο: ἔστι δ᾽ ὅστις καὶ κατελήφθη ὥσπερ 
ἐν ἱπποδρόμῳ ἐκπλαγείς: καὶ οὐδὲν μέντοι οὐδὲ τοῦτον παθεῖν ἔφασαν, οὐδ᾽ ἄλλος δὲ τῶν 
Ἑλλήνων ἐν ταύτῃ τῇ μάχῃ ἔπαθεν οὐδεὶς οὐδέν, πλὴν ἐπὶ τῷ εὐωνύμῳ τοξευθῆναί τις ἐλέγετο. 
[21] Κῦρος δ᾽ ὁρῶν τοὺς Ἕλληνας νικῶντας τὸ καθ᾽ αὑτοὺς καὶ διώκοντας, ἡδόμενος καὶ 
προσκυνούμενος ἤδη ὡς βασιλεὺς ὑπὸ τῶν ἀμφ᾽ αὐτόν, οὐδ᾽ ὣς ἐξήχθη διώκειν, ἀλλὰ 

συνεσπειραμένην ἔχων τὴν τῶν σὺν ἑαυτῷ ἑξακοσίων ἱππέων τάξιν ἐπεμελεῖτο ὅ τι ποιήσει 
βασιλεύς. καὶ γὰρ ᾔδει αὐτὸν ὅτι μέσον ἔχοι τοῦ Περσικοῦ στρατεύματος. [22] καὶ πάντες δ᾽ 
οἱ τῶν βαρβάρων ἄρχοντες μέσον ἔχοντες τὸ αὑτῶν ἡγοῦνται, νομίζοντες οὕτω καὶ ἐν 
ἀσφαλεστάτῳ εἶναι, ἢν ᾖ ἡ ἰσχὺς αὐτῶν ἑκατέρωθεν, καὶ εἴ τι παραγγεῖλαι χρῄζοιεν, ἡμίσει ἂν 
χρόνῳ αἰσθάνεσθαι τὸ στράτευμα. [23] καὶ βασιλεὺς δὴ τότε μέσον ἔχων τῆς αὑτοῦ στρατιᾶς 
ὅμως ἔξω ἐγένετο τοῦ Κύρου εὐωνύμου κέρατος. ἐπεὶ δ᾽ οὐδεὶς αὐτῷ ἐμάχετο ἐκ τοῦ ἀντίου 
οὐδὲ τοῖς αὐτοῦ τεταγμένοις ἔμπροσθεν, ἐπέκαμπτεν ὡς εἰς κύκλωσιν. [24] ἔνθα δὴ Κῦρος 
δείσας μὴ ὄπισθεν γενόμενος κατακόψῃ τὸ Ἑλληνικὸν ἐλαύνει ἀντίος: καὶ ἐμβαλὼν σὺν τοῖς 
ἑξακοσίοις νικᾷ τοὺς πρὸ βασιλέως τεταγμένους καὶ εἰς φυγὴν ἔτρεψε τοὺς ἑξακισχιλίους, καὶ 
ἀποκτεῖναι λέγεται αὐτὸς τῇ ἑαυτοῦ χειρὶ Ἀρταγέρσην τὸν ἄρχοντα αὐτῶν. [25] ὡς δ᾽ ἡ τροπὴ 
ἐγένετο, διασπείρονται καὶ οἱ Κύρου ἑξακόσιοι εἰς τὸ διώκειν ὁρμήσαντες, πλὴν πάνυ ὀλίγοι 
ἀμφ᾽ αὐτὸν κατελείφθησαν, σχεδὸν οἱ ὁμοτράπεζοι καλούμενοι. [26] σὺν τούτοις δὲ ὢν καθορᾷ 
βασιλέα καὶ τὸ ἀμφ᾽ ἐκεῖνον στῖφος: καὶ εὐθὺς οὐκ ἠνέσχετο, ἀλλ᾽ εἰπὼν τὸν ἄνδρα ὁρῶ ἵετο 
ἐπ᾽ αὐτὸν καὶ παίει κατὰ τὸ στέρνον καὶ τιτρώσκει διὰ τοῦ θώρακος, ὥς φησι Κτησίας ὁ ἰατρός, 
καὶ ἰᾶσθαι αὐτὸς τὸ τραῦμά φησι. [27] παίοντα δ᾽ αὐτὸν ἀκοντίζει τις παλτῷ ὑπὸ τὸν ὀφθαλμὸν 
βιαίως: καὶ ἐνταῦθα μαχόμενοι καὶ βασιλεὺς καὶ Κῦρος καὶ οἱ ἀμφ᾽ αὐτοὺς ὑπὲρ ἑκατέρου, 
ὁπόσοι μὲν τῶν ἀμφὶ βασιλέα ἀπέθνῃσκον Κτησίας λέγει: παρ᾽ ἐκείνῳ γὰρ ἦν: Κῦρος δὲ αὐτός 
τε ἀπέθανε καὶ ὀκτὼ οἱ ἄριστοι τῶν περὶ αὐτὸν ἔκειντο ἐπ᾽ αὐτῷ. [28] Ἀρταπάτης δ᾽ ὁ 
πιστότατος αὐτῷ τῶν σκηπτούχων θεράπων λέγεται, ἐπειδὴ πεπτωκότα εἶδε Κῦρον, 
καταπηδήσας ἀπὸ τοῦ ἵππου περιπεσεῖν αὐτῷ. [29] καὶ οἱ μέν φασι βασιλέα κελεῦσαί τινα 
ἐπισφάξαι αὐτὸν Κύρῳ, οἱ δ᾽ ἑαυτὸν ἐπισφάξασθαι σπασάμενον τὸν ἀκινάκην: εἶχε γὰρ 
χρυσοῦν: καὶ στρεπτὸν δ᾽ ἐφόρει καὶ ψέλια καὶ τἆλλα ὥσπερ οἱ ἄριστοι Περσῶν: ἐτετίμητο γὰρ 
ὑπὸ Κύρου δι᾽ εὔνοιάν τε καὶ πιστότητα. [1,9,1] Κῦρος μὲν οὖν οὕτως ἐτελεύτησεν, ἀνὴρ ὢν 
Περσῶν τῶν μετὰ Κῦρον τὸν ἀρχαῖον γενομένων βασιλικώτατός τε καὶ ἄρχειν ἀξιώτατος, ὡς 
παρὰ πάντων ὁμολογεῖται τῶν Κύρου δοκούντων ἐν πείρᾳ γενέσθαι. [2] πρῶτον μὲν γὰρ ἔτι 
παῖς ὤν, ὅτ᾽ ἐπαιδεύετο καὶ σὺν τῷ ἀδελφῷ καὶ σὺν τοῖς ἄλλοις παισί, πάντων πάντα κράτιστος 
ἐνομίζετο. [3] πάντες γὰρ οἱ τῶν ἀρίστων Περσῶν παῖδες ἐπὶ ταῖς βασιλέως θύραις παιδεύονται: 
ἔνθα πολλὴν μὲν σωφροσύνην καταμάθοι ἄν τις, αἰσχρὸν δ᾽ οὐδὲν οὔτ᾽ ἀκοῦσαι οὔτ᾽ ἰδεῖν ἔστι. 
[4] θεῶνται δ᾽ οἱ παῖδες καὶ τιμωμένους ὑπὸ βασιλέως καὶ ἀκούουσι, καὶ ἄλλους 
ἀτιμαζομένους: ὥστε εὐθὺς παῖδες ὄντες μανθάνουσιν ἄρχειν τε καὶ ἄρχεσθαι. [5] ἔνθα Κῦρος 
αἰδημονέστατος μὲν πρῶτον τῶν ἡλικιωτῶν ἐδόκει εἶναι, τοῖς τε πρεσβυτέροις καὶ τῶν ἑαυτοῦ 
ὑποδεεστέρων μᾶλλον πείθεσθαι, ἔπειτα δὲ φιλιππότατος καὶ τοῖς ἵπποις ἄριστα χρῆσθαι: 
ἔκρινον δ᾽ αὐτὸν καὶ τῶν εἰς τὸν πόλεμον ἔργων, τοξικῆς τε καὶ ἀκοντίσεως, φιλομαθέστατον 
εἶναι καὶ μελετηρότατον. [6] ἐπεὶ δὲ τῇ ἡλικίᾳ ἔπρεπε, καὶ φιλοθηρότατος ἦν καὶ πρὸς τὰ θηρία 
μέντοι φιλοκινδυνότατος. καὶ ἄρκτον ποτὲ ἐπιφερομένην οὐκ ἔτρεσεν, ἀλλὰ συμπεσὼν 
κατεσπάσθη ἀπὸ τοῦ ἵππου, καὶ τὰ μὲν ἔπαθεν, ὧν καὶ τὰς ὠτειλὰς εἶχεν, τέλος δὲ κατέκανε: 
καὶ τὸν πρῶτον μέντοι βοηθήσαντα πολλοῖς μακαριστὸν ἐποίησεν. [7] ἐπεὶ δὲ κατεπέμφθη ὑπὸ 
τοῦ πατρὸς σατράπης Λυδίας τε καὶ Φρυγίας τῆς μεγάλης καὶ Καππαδοκίας, στρατηγὸς δὲ καὶ 
πάντων ἀπεδείχθη οἷς καθήκει εἰς Καστωλοῦ πεδίον ἁθροίζεσθαι, πρῶτον μὲν ἐπέδειξεν αὑτόν, 
ὅτι περὶ πλείστου ποιοῖτο, εἴ τῳ σπείσαιτο καὶ εἴ τῳ συνθοῖτο καὶ εἴ τῳ ὑπόσχοιτό τι, μηδὲν 
ψεύδεσθαι. [8] καὶ γὰρ οὖν ἐπίστευον μὲν αὐτῷ αἱ πόλεις ἐπιτρεπόμεναι, ἐπίστευον δ᾽ οἱ 
ἄνδρες: καὶ εἴ τις πολέμιος ἐγένετο, σπεισαμένου Κύρου ἐπίστευε μηδὲν ἂν παρὰ τὰς σπονδὰς 

παθεῖν. [9] τοιγαροῦν ἐπεὶ Τισσαφέρνει ἐπολέμησε, πᾶσαι αἱ πόλεις ἑκοῦσαι Κῦρον εἵλοντο 
ἀντὶ Τισσαφέρνους πλὴν Μιλησίων: οὗτοι δὲ ὅτι οὐκ ἤθελε τοὺς φεύγοντας προέσθαι 
ἐφοβοῦντο αὐτόν. [10] καὶ γὰρ ἔργῳ ἐπεδείκνυτο καὶ ἔλεγεν ὅτι οὐκ ἄν ποτε προοῖτο, ἐπεὶ ἅπαξ 
φίλος αὐτοῖς ἐγένετο, οὐδ᾽ εἰ ἔτι μὲν μείους γένοιντο, ἔτι δὲ κάκιον πράξειαν. [11] φανερὸς δ᾽ 
ἦν καὶ εἴ τίς τι ἀγαθὸν ἢ κακὸν ποιήσειεν αὐτόν, νικᾶν πειρώμενος: καὶ εὐχὴν δέ τινες αὐτοῦ 
ἐξέφερον ὡς εὔχοιτο τοσοῦτον χρόνον ζῆν ἔστε νικῴη καὶ τοὺς εὖ καὶ κακῶς ποιοῦντας 
ἀλεξόμενος. [12] καὶ γὰρ οὖν πλεῖστοι δὴ αὐτῷ ἑνί γε ἀνδρὶ τῶν ἐφ᾽ ἡμῶν ἐπεθύμησαν καὶ 
χρήματα καὶ πόλεις καὶ τὰ ἑαυτῶν σώματα προέσθαι. [13] οὐ μὲν δὴ οὐδὲ τοῦτ᾽ ἄν τις εἴποι, 
ὡς τοὺς κακούργους καὶ ἀδίκους εἴα καταγελᾶν, ἀλλὰ ἀφειδέστατα πάντων ἐτιμωρεῖτο: 
πολλάκις δ᾽ ἦν ἰδεῖν παρὰ τὰς στειβομένας ὁδοὺς καὶ ποδῶν καὶ χειρῶν καὶ ὀφθαλμῶν 
στερομένους ἀνθρώπους: ὥστ᾽ ἐν τῇ Κύρου ἀρχῇ ἐγένετο καὶ Ἕλληνι καὶ βαρβάρῳ μηδὲν 
ἀδικοῦντι ἀδεῶς πορεύεσθαι ὅπῃ τις ἤθελεν, ἔχοντι ὅ τι προχωροίη. [14] τούς γε μέντοι 
ἀγαθοὺς εἰς πόλεμον ὡμολόγητο διαφερόντως τιμᾶν. καὶ πρῶτον μὲν ἦν αὐτῷ πόλεμος πρὸς 
Πισίδας καὶ Μυσούς: στρατευόμενος οὖν καὶ αὐτὸς εἰς ταύτας τὰς χώρας, οὓς ἑώρα ἐθέλοντας 
κινδυνεύειν, τούτους καὶ ἄρχοντας ἐποίει ἧς κατεστρέφετο χώρας, ἔπειτα δὲ καὶ ἄλλοις δώροις 
ἐτίμα: [15] ὥστε φαίνεσθαι τοὺς μὲν ἀγαθοὺς εὐδαιμονεστάτους, τοὺς δὲ κακοὺς δούλους 
τούτων †ἀξιοῦσθαι† εἶναι. τοιγαροῦν πολλὴ ἦν ἀφθονία αὐτῷ τῶν ἐθελόντων κινδυνεύειν, 
ὅπου τις οἴοιτο Κῦρον αἰσθήσεσθαι. [16] εἴς γε μὴν δικαιοσύνην εἴ τις φανερὸς γένοιτο 
ἐπιδείκνυσθαι βουλόμενος, περὶ παντὸς ἐποιεῖτο τούτους †πλουσιωτέρους† ποιεῖν τῶν ἐκ τοῦ 
ἀδίκου φιλοκερδούντων. [17] καὶ γὰρ οὖν ἄλλα τε πολλὰ δικαίως αὐτῷ διεχειρίζετο καὶ 
στρατεύματι ἀληθινῷ ἐχρήσατο. καὶ γὰρ στρατηγοὶ καὶ λοχαγοί, οἳ χρημάτων ἕνεκα πρὸς 
ἐκεῖνον ἔπλευσαν, ἔγνωσαν κερδαλεώτερον εἶναι Κύρῳ †καλῶς πειθαρχεῖν† ἢ τὸ κατὰ μῆνα 
κέρδος. [18] ἀλλὰ μὴν εἴ τίς γέ τι αὐτῷ προστάξαντι καλῶς ὑπηρετήσειεν, οὐδενὶ πώποτε 
ἀχάριστον εἴασε τὴν προθυμίαν. τοιγαροῦν δὴ κράτιστοι ὑπηρέται παντὸς ἔργου Κύρῳ 
ἐλέχθησαν γενέσθαι. [19] εἰ δέ τινα ὁρῴη δεινὸν ὄντα οἰκονόμον ἐκ τοῦ δικαίου καὶ 
κατασκευάζοντά τε ἧς ἄρχοι χώρας καὶ προσόδους ποιοῦντα, οὐδένα ἂν πώποτε ἀφείλετο, ἀλλ᾽ 
ἀεὶ πλείω προσεδίδου: ὥστε καὶ ἡδέως ἐπόνουν καὶ θαρραλέως ἐκτῶντο καὶ †ὃ ἐπέπατο αὖ† 
τις ἥκιστα Κῦρον ἔκρυπτεν: οὐ γὰρ φθονῶν τοῖς φανερῶς πλουτοῦσιν ἐφαίνετο, ἀλλὰ 
πειρώμενος χρῆσθαι τοῖς τῶν ἀποκρυπτομένων χρήμασι. [20] φίλους γε μήν, ὅσους ποιήσαιτο 
καὶ εὔνους γνοίη ὄντας καὶ ἱκανοὺς κρίνειε συνεργοὺς εἶναι ὅ τι τυγχάνει βουλόμενος 
κατεργάζεσθαι, ὁμολογεῖται πρὸς πάντων κράτιστος δὴ γενέσθαι θεραπεύειν. [21] καὶ γὰρ αὐτὸ 
τοῦτο οὗπερ αὐτὸς ἕνεκα φίλων ᾤετο δεῖσθαι, ὡς συνεργοὺς ἔχοι, καὶ αὐτὸς ἐπειρᾶτο συνεργὸς 
τοῖς φίλοις κράτιστος εἶναι τούτου ὅτου αἰσθάνοιτο ἕκαστον ἐπιθυμοῦντα. [22] δῶρα δὲ 
πλεῖστα μὲν οἶμαι εἷς γε ἀνὴρ ἐλάμβανε διὰ πολλά: ταῦτα δὲ πάντων δὴ μάλιστα τοῖς φίλοις 
διεδίδου, πρὸς τοὺς τρόπους ἑκάστου σκοπῶν καὶ ὅτου μάλιστα ὁρῴη ἕκαστον δεόμενον. [23] 
καὶ ὅσα τῷ σώματι αὐτοῦ πέμποι τις ἢ ὡς εἰς πόλεμον ἢ ὡς εἰς καλλωπισμόν, καὶ περὶ τούτων 
λέγειν αὐτὸν ἔφασαν ὅτι τὸ μὲν ἑαυτοῦ σῶμα οὐκ ἂν δύναιτο τούτοις πᾶσι κοσμηθῆναι, φίλους 
δὲ καλῶς κεκοσμημένους μέγιστον κόσμον ἀνδρὶ νομίζοι. [24] καὶ τὸ μὲν τὰ μεγάλα νικᾶν τοὺς 
φίλους εὖ ποιοῦντα οὐδὲν θαυμαστόν, ἐπειδή γε καὶ δυνατώτερος ἦν: τὸ δὲ τῇ ἐπιμελείᾳ 
περιεῖναι τῶν φίλων καὶ τῷ προθυμεῖσθαι χαρίζεσθαι, ταῦτα ἔμοιγε μᾶλλον δοκεῖ ἀγαστὰ εἶναι. 
[25] Κῦρος γὰρ ἔπεμπε βίκους οἴνου ἡμιδεεῖς πολλάκις ὁπότε πάνυ ἡδὺν λάβοι, λέγων ὅτι οὔπω 
δὴ πολλοῦ χρόνου τούτου ἡδίονι οἴνῳ ἐπιτύχοι: τοῦτον οὖν σοὶ ἔπεμψε καὶ δεῖταί σου τήμερον 

τοῦτον ἐκπιεῖν σὺν οἷς μάλιστα φιλεῖς. [26] πολλάκις δὲ χῆνας ἡμιβρώτους ἔπεμπε καὶ ἄρτων 
ἡμίσεα καὶ ἄλλα τοιαῦτα, ἐπιλέγειν κελεύων τὸν φέροντα: τούτοις ἥσθη Κῦρος: βούλεται οὖν 
καὶ σὲ τούτων γεύσασθαι. [27] ὅπου δὲ χιλὸς σπάνιος πάνυ εἴη, αὐτὸς δὲ δύναιτο 
παρασκευάσασθαι διὰ τὸ πολλοὺς ἔχειν ὑπηρέτας καὶ διὰ τὴν ἐπιμέλειαν, διαπέμπων ἐκέλευε 
τοὺς φίλους τοῖς τὰ ἑαυτῶν σώματα ἄγουσιν ἵπποις ἐμβάλλειν τοῦτον τὸν χιλόν, ὡς μὴ 
πεινῶντες τοὺς ἑαυτοῦ φίλους ἄγωσιν. [28] εἰ δὲ δή ποτε πορεύοιτο καὶ πλεῖστοι μέλλοιεν 
ὄψεσθαι, προσκαλῶν τοὺς φίλους ἐσπουδαιολογεῖτο, ὡς δηλοίη οὓς τιμᾷ. ὥστε ἐγὼ μέν γε, ἐξ 
ὧν ἀκούω, οὐδένα κρίνω ὑπὸ πλειόνων πεφιλῆσθαι οὔτε Ἑλλήνων οὔτε βαρβάρων. [29] 
τεκμήριον δὲ τούτου καὶ τόδε. παρὰ μὲν Κύρου δούλου ὄντος οὐδεὶς ἀπῄει πρὸς βασιλέα, πλὴν 
Ὀρόντας ἐπεχείρησε: καὶ οὗτος δὴ ὃν ᾤετο πιστόν οἱ εἶναι ταχὺ αὐτὸν ηὗρε Κύρῳ φίλτερον ἢ 
ἑαυτῷ: παρὰ δὲ βασιλέυς πολλοὶπρὸς Κῦρον ἀπῆλθον, ἐπειδὴ πολέμιοι ἀλλήλοις ἐγένοντο, καὶ 
οὗτοι μέντοι οἱ μάλιστα ὑπ᾽ αὐτοῦ ἀγαπώμενοι, νομίζοντες παρὰ Κύρῳ ὄντες ἀγαθοὶ ἀξιωτέρας 
ἂν τιμῆς τυγχάνειν ἢ παρὰ βασιλεῖ. [30] μέγα δὲ τεκμήριον καὶ τὸ ἐν τῇ τελευτῇ τοῦ βίου αὐτῷ 
γενόμενον ὅτι καὶ αὐτὸς ἦν ἀγαθὸς καὶ κρίνειν ὀρθῶς ἐδύνατο τοὺς πιστοὺς καὶ εὔνους καὶ 
βεβαίους. [31] ἀποθνῄσκοντος γὰρ αὐτοῦ πάντες οἱ περὶ αὐτὸν φίλοι καὶ συντράπεζοι ἀπέθανον 
μαχόμενοι ὑπὲρ Κύρου πλὴν Ἀριαίου: οὗτος δὲ τεταγμένος ἐτύγχανεν ἐπὶ τῷ εὐωνύμῳ τοῦ 
ἱππικοῦ ἄρχων: ὡς δ᾽ ᾔσθετο Κῦρον πεπτωκότα, ἔφυγεν ἔχων καὶ τὸ στράτευμα πᾶν οὗ ἡγεῖτο. 

 

 

III. Drama 
 

1. Sophokles, Ödipus oder Antigone oder Euripides, Medea 
 

Chorlieder (Kursiv) sind nicht zu übersetzen, sondern in Übersetzung zu lesen 

SOPHOKLES, ÖDIPUS  

ΟΙΔΙΠΟΥΣ ΤΥΡΑΝΝΟΣ 

{ΟΙΔΙΠΟΥΣ}  
Ὦ τέκνα, Κάδμου τοῦ πάλαι νέα τροφή,   1 
τίνας ποθ' ἕδρας τάσδε μοι θοάζετε  
ἱκτηρίοις κλάδοισιν ἐξεστεμμένοι;  
Πόλις δ' ὁμοῦ μὲν θυμιαμάτων γέμει,  
ὁμοῦ δὲ παιάνων τε καὶ στεναγμάτων·   5 
ἁγὼ δικαιῶν μὴ παρ' ἀγγέλων, τέκνα,  
ἄλλων ἀκούειν αὐτὸς ὧδ' ἐλήλυθα,  
ὁ πᾶσι κλεινὸς Οἰδίπους καλούμενος.  
Ἀλλ', ὦ γεραιέ, φράζ', ἐπεὶ πρέπων ἔφυς  
πρὸ τῶνδε φωνεῖν· τίνι τρόπῳ καθέστατε,   10 

δείσαντες ἢ στέρξαντες; ὡς θέλοντος ἂν  
ἐμοῦ προσαρκεῖν πᾶν· δυσάλγητος γὰρ ἂν  
εἴην τοιάνδε μὴ οὐ κατοικτίρων ἕδραν.  
{ΙΕΡΕΥΣ}  
Ἀλλ', ὦ κρατύνων Οἰδίπους χώρας ἐμῆς,  
ὁρᾷς μὲν ἡμᾶς ἡλίκοι προσήμεθα    15 
βωμοῖσι τοῖς σοῖς, οἱ μὲν οὐδέπω μακρὰν  
πτέσθαι σθένοντες, οἱ δὲ σὺν γήρᾳ βαρεῖς,  
ἱερεύς, ἐγὼ μὲν Ζηνός, οἵδε τ' ᾐθέων    
λεκτοί· τὸ δ' ἄλλο φῦλον ἐξεστεμμένον  
ἀγοραῖσι θακεῖ, πρός τε Παλλάδος διπλοῖς   20 
ναοῖς, ἐπ' Ἰσμηνοῦ τε μαντείᾳ σποδῷ.  
Πόλις γάρ, ὥσπερ καὐτὸς εἰσορᾷς, ἄγαν  
ἤδη σαλεύει, κἀνακουφίσαι κάρα  
βυθῶν ἔτ' οὐχ οἵα τε φοινίου σάλου,  
φθίνουσα μὲν κάλυξιν ἐγκάρποις χθονός,   25 
φθίνουσα δ' ἀγέλαις βουνόμοις τόκοισί τε  
ἀγόνοις γυναικῶν· ἐν δ' ὁ πυρφόρος θεὸς  
σκήψας ἐλαύνει, λοιμὸς ἔχθιστος, πόλιν,  
ὑφ' οὗ κενοῦται δῶμα Καδμεῖον, μέλας δ'  
Ἅιδης στεναγμοῖς καὶ γόοις πλουτίζεται.   30 
Θεοῖσι μέν νυν οὐκ ἰσούμενός σ' ἐγὼ  
οὐδ' οἵδε παῖδες ἑζόμεσθ' ἐφέστιοι,  
ἀνδρῶν δὲ πρῶτον ἔν τε συμφοραῖς βίου  
κρίνοντες ἔν τε δαιμόνων ξυναλλαγαῖς,  
ὅς γ' ἐξέλυσας ἄστυ καδμεῖον μολὼν   35 
σκληρᾶς ἀοιδοῦ δασμὸν ὃν παρείχομεν,  
καὶ ταῦθ' ὑφ' ἡμῶν οὐδὲν ἐξειδὼς πλέον  
οὐδ' ἐκδιδαχθείς, ἀλλὰ προσθήκῃ θεοῦ  
λέγῃ νομίζῃ θ' ἡμὶν ὀρθῶσαι βίον.  
Νῦν τ', ὦ κράτιστον πᾶσιν Οἰδίπου κάρα,   40 
ἱκετεύομέν σε πάντες οἵδε πρόστροποι  
ἀλκήν τιν' εὑρεῖν ἡμίν, εἴτε του θεῶν  
φήμην ἀκούσας εἴτ' ἀπ' ἀνδρὸς οἶσθά του·  
ὡς τοῖσιν ἐμπείροισι καὶ τὰς ξυμφορὰς  
ζώσας ὁρῶ μάλιστα τῶν βουλευμάτων.   45 
Ἴθ', ὦ βροτῶν ἄριστ', ἀνόρθωσον πόλιν·  
ἴθ', εὐλαβήθηθ'· ὡς σὲ νῦν μὲν ἥδε γῆ    
σωτῆρα κλῄζει τῆς πάρος προθυμίας·  
ἀρχῆς δὲ τῆς σῆς μηδαμῶς μεμνώμεθα  
στάντες τ' ἐς ὀρθὸν καὶ πεσόντες ὕστερον,   50 
ἀλλ' ἀσφαλείᾳ τήνδ' ἀνόρθωσον πόλιν.  
Ὄρνιθι γὰρ καὶ τὴν τότ' αἰσίῳ τύχην  
παρέσχες ἡμῖν, καὶ τανῦν ἴσος γενοῦ·  
ὡς, εἴπερ ἄρξεις τῆσδε γῆς ὥσπερ κρατεῖς,  
ξὺν ἀνδράσιν κάλλιον ἢ κενῆς κρατεῖν·   55 

ὡς οὐδέν ἐστιν οὔτε πύργος οὔτε ναῦς  
ἔρημος ἀνδρῶν μὴ ξυνοικούντων ἔσω.  
{ΟΙ.} ὦ παῖδες οἰκτροί, γνωτὰ κοὐκ ἄγνωτά μοι  
προσήλθεθ' ἱμείροντες· εὖ γὰρ οἶδ' ὅτι  
νοσεῖτε πάντες, καὶ νοσοῦντες ὡς ἐγὼ   60 
οὐκ ἔστιν ὑμῶν ὅστις ἐξ ἴσου νοσεῖ.  
Τὸ μὲν γὰρ ὑμῶν ἄλγος εἰς ἕν' ἔρχεται  
μόνον καθ' αὑτόν, κοὐδέν' ἄλλον, ἡ δ' ἐμὴ  
ψυχὴ πόλιν τε κἀμὲ καὶ σ' ὁμοῦ στένει.  
Ὥστ' οὐχ ὕπνῳ γ' εὕδοντά μ' ἐξεγείρετε·   65 
ἀλλ' ἴστε πολλὰ μέν με δακρύσαντα δή,  
πολλὰς δ' ὁδοὺς ἐλθόντα φροντίδος πλάνοις·  
ἣν δ' εὖ σκοπῶν εὕρισκον ἴασιν μόνην,  
ταύτην ἔπραξα· παῖδα γὰρ Μενοικέως  
Κρέοντ', ἐμαυτοῦ γαμβρόν, ἐς τὰ Πυθικὰ   70 
ἔπεμψα Φοίβου δώμαθ', ὡς πύθοιθ' ὅ τι  
δρῶν ἢ τί φωνῶν τήνδε ῥυσαίμην πόλιν.  
Καί μ' ἦμαρ ἤδη ξυμμετρούμενον χρόνῳ  
λυπεῖ τί πράσσει· τοῦ γὰρ εἰκότος πέρα  
ἄπεστι πλείω τοῦ καθήκοντος χρόνου.   75 
Ὅταν δ' ἵκηται, τηνικαῦτ' ἐγὼ κακὸς  
μὴ δρῶν ἂν εἴην πάνθ' ὅσ' ἂν δηλοῖ θεός.    
{ΙΕ.} Ἀλλ' εἰς καλὸν σύ τ' εἶπας οἵδε τ' ἀρτίως  
Κρέοντα προσστείχοντα σημαίνουσί μοι.  
{ΟΙ.} Ὦναξ Ἄπολλον, εἰ γὰρ ἐν τύχῃ γέ τῳ   80 
σωτῆρι βαίη, λαμπρὸς ὥσπερ ὄμματι.  
{ΙΕ.} Ἀλλ' εἰκάσαι μέν, ἡδύς· οὐ γὰρ ἂν κάρα  
πολυστεφὴς ὧδ' εἷρπε παγκάρπου δάφνης.  
{ΟΙ.} Τάχ' εἰσόμεσθα· ξύμμετρος γὰρ ὡς κλύειν.  
Ἄναξ, ἐμὸν κήδευμα, παῖ Μενοικέως,   85 
τίν' ἡμὶν ἥκεις τοῦ θεοῦ φήμην φέρων;  
{ΚΡΕΩΝ}  
Ἐσθλήν· λέγω γὰρ καὶ τὰ δύσφορ', εἰ τύχοι  
κατ' ὀρθὸν ἐξελθόντα, πάντ' ἂν εὐτυχεῖν.  
{ΟΙ.} Ἔστιν δὲ ποῖον τοὔπος; οὔτε γὰρ θρασὺς  
οὔτ' οὖν προδείσας εἰμὶ τῷ γε νῦν λόγῳ.   90 
{ΚΡ.} Εἰ τῶνδε χρῄζεις πλησιαζόντων κλύειν,  
ἕτοιμος εἰπεῖν, εἴτε καὶ στείχειν ἔσω.  
{ΟΙ.} Ἐς πάντας αὔδα· τῶνδε γὰρ πλέον φέρω  
τὸ πένθος ἢ καὶ τῆς ἐμῆς ψυχῆς πέρι.  
{ΚΡ.} Λέγοιμ' ἂν οἷ' ἤκουσα τοῦ θεοῦ πάρα.  95 
Ἄνωγεν ἡμᾶς Φοῖβος ἐμφανῶς ἄναξ  
μίασμα χῶρας ὡς τεθραμμένον χθονὶ  
ἐν τῇδ' ἐλαύνειν μηδ' ἀνήκεστον τρέφειν.  
{ΟΙ.} Ποίῳ καθαρμῷ; τίς ὁ τρόπος τῆς ξυμφορᾶς;  
{ΚΡ.} Ἀνδρηλατοῦντας, ἢ φόνῳ φόνον πάλιν  100 

λύοντας, ὡς τόδ' αἷμα χειμάζον πόλιν.  
{ΟΙ.} Ποίου γὰρ ἀνδρὸς τήνδε μηνύει τύχην;  
{ΚΡ.} Ἦν ἡμίν, ὦναξ, Λάϊός ποθ' ἡγεμὼν  
γῆς τῆσδε, πρὶν σὲ τήνδ' ἀπευθύνειν πόλιν.  
{ΟΙ.} Ἔξοιδ' ἀκούων· οὐ γὰρ εἰσεῖδόν γέ πω.    105 
{ΚΡ.} Τούτου θανόντος νῦν ἐπιστέλλει σαφῶς  
τοὺς αὐτοέντας χειρὶ τιμωρεῖν τινας.  
{ΟΙ.} Οἱ δ' εἰσὶ ποῦ γῆς; ποῦ τόδ' εὑρεθήσεται  
ἴχνος παλαιᾶς δυστέκμαρτον αἰτίας;  
{ΚΡ.} Ἐν τῇδ' ἔφασκε γῇ· τὸ δὲ ζητούμενον  110 
ἁλωτόν, ἐκφεύγει δὲ τἀμελούμενον.  
{ΟΙ.} Πότερα δ' ἐν οἴκοις, ἢ 'ν ἀγροῖς ὁ Λάϊος,  
ἢ γῆς ἐπ' ἄλλης τῷδε συμπίπτει φόνῳ;  
{ΚΡ.} Θεωρός, ὡς ἔφασκεν, ἐκδημῶν πάλιν  
πρὸς οἶκον οὐκέθ' ἵκεθ', ὡς ἀπεστάλη.   115 
{ΟΙ.} Οὐδ' ἄγγελός τις οὐδὲ συμπράκτωρ ὁδοῦ  
κατεῖδ' ὅτου τις ἐκμαθὼν ἐχρήσατ' ἄν;  
{ΚΡ.} Θνῄσκουσι γάρ, πλὴν εἷς τις ὃς φόβῳ φυγὼν  
ὧν εἶδε πλὴν ἓν οὐδὲν εἶχ' εἰδὼς φράσαι.  
{ΟΙ.} Τὸ ποῖον; Ἓν γὰρ πόλλ' ἂν ἐξεύροι μαθεῖν,  120 
ἀρχὴν βραχεῖαν εἰ λάβοιμεν ἐλπίδος.  
{ΚΡ.} Λῃστὰς ἔφασκε συντυχόντας οὐ μιᾷ  
ῥώμῃ κτανεῖν νιν, ἀλλὰ σὺν πλήθει χερῶν.  
{ΟΙ.} Πῶς οὖν ὁ λῃστής, εἴ τι μὴ ξὺν ἀργύρῳ  
ἐπράσσετ' ἐνθένδ', ἐς τόδ' ἂν τόλμης ἔβη;   125 
{ΚΡ.} Δοκοῦντα ταῦτ' ἦν· Λαΐου δ' ὀλωλότος  
οὐδεὶς ἀρωγὸς ἐν κακοῖς ἐγίγνετο.  
{ΟΙ.} Κακὸν δὲ ποῖον ἐμποδών, τυραννίδος  
οὕτω πεσούσης, εἶργε τοῦτ' ἐξειδέναι;  
{ΚΡ.} Ἡ ποικιλῳδὸς Σφὶγξ τὸ πρὸς ποσὶ σκοπεῖν  130 
μεθέντας ἡμᾶς τἀφανῆ προσήγετο.  
{ΟΙ.} Ἀλλ' ἐξ ὑπαρχῆς αὖθις αὔτ' ἐγὼ φανῶ·  
ἐπαξίως γὰρ Φοῖβος, ἀξίως δὲ σύ,  
πρὸς τοῦ θανότος τήνδ' ἔθεσθ' ἐπιστροφήν·    
ὥστ' ἐνδίκως ὄψεσθε κἀμὲ σύμμαχον,   135 
γῇ τῇδε τιμωροῦντα τῷ θεῷ θ' ἅμα.  
Ὑπὲρ γὰρ οὐχὶ τῶν ἀπωτέρω φίλων,  
ἀλλ' αὐτὸς αὑτοῦ τοῦτ' ἀποσκεδῶ μύσος.  
Ὅστις γὰρ ἦν ἐκεῖνον ὁ κτανὼν τάχ' ἂν  
κἄμ' ἂν τοιαύτῃ χειρὶ τιμωρεῖν θέλοι·   140 
κείνῳ προσαρκῶν οὖν ἐμαυτὸν ὠφελῶ.  
Ἀλλ' ὡς τάχιστα, παῖδες, ὑμεῖς μὲν βάθρων  
ἵστασθε, τούσδ' ἄραντες ἱκτῆρας κλάδους,  
ἄλλος δὲ Κάδμου λαὸν ὧδ' ἀθροιζέτω,  
ὡς πᾶν ἐμοῦ δράσοντος· ἢ γὰρ εὐτυχεῖς   145 
σὺν τῷ θεῷ φανούμεθ' ἢ πεπτωκότες.  

{ΙΕ.} Ὦ παῖδες, ἱστώμεσθα· τῶνδε γὰρ χάριν  
καὶ δεῦρ' ἔβημεν ὧν ὅδ' ἐξαγγέλλεται.  
Φοῖβος δ' ὁ πέμψας τάσδε μαντείας ἅμα  
σωτήρ θ' ἵκοιτο καὶ νόσου παυστήριος.   150 
 
{ΧΟΡΟΣ}   
Ὦ Διὸς ἁδυεπὲς φάτι, τίς ποτε  {Str. 1.}  
τᾶς πολυχρύσου  
Πυθῶνος ἀγλαὰς ἔβας  
Θήβας; Ἐκτέταμαι φοβερὰν φρένα,  
δείματι πάλλων,  
ἰήιε Δάλιε Παιάν,  
ἀμφὶ σοὶ ἁζόμενος τί μοι ἢ νέον    155 
ἢ περιτελλομέναις ὥραις πάλιν  
ἐξανύσεις χρέος·  
εἰπέ μοι, ὦ χρυσέας τέκνον Ἐλπίδος,  
ἄμβροτε Φάμα.    
Πρῶτά σε κεκλόμενος, θύγατερ Διός, {Ant. 1.}  
ἄμβροτ' Ἀθάνα,  
γαιάοχόν τ' ἀδελφεὰν      160 
Ἄρτεμιν, ἃ κυκλόεντ' ἀγορᾶς θρόνον  
εὐκλέα θάσσει,  
καὶ Φοῖβον ἑκαβόλον, ἰώ,  
τρισσοὶ ἀλεξίμοροι προφάνητέ μοι,  
εἴ ποτε καὶ προτέρας ἄτας ὕπερ  
ὀρνυμένας πόλει      165 
ἠνύσατ' ἐκτοπίαν φλόγα πήματος,  
ἔλθετε καὶ νῦν.  
Ὦ πόποι, ἀνάριθμα γὰρ φέρω  {Str. 2.}  
πήματα· νοσεῖ δέ μοι πρόπας  
στόλος, οὐδ' ἔνι φροντίδος ἔγχος    170 
ᾧ τις ἀλέξεται· οὔτε γὰρ ἔκγονα  
κλυτᾶς χθονὸς αὔξεται οὔτε τόκοισιν  
ἰηίων καμάτων ἀνέχουσι γυναῖκες·  
ἄλλον δ' ἂν ἄλλῳ προσίδοις ἅπερ εὔπτερον ὄρνιν  175 
κρεῖσσον ἀμαιμακέτου πυρὸς ὄρμενον  
ἀκτὰν πρὸς ἑσπέρου θεοῦ.        
Ὧν πόλις ἀνάριθμος ὄλλυται·  {Ant. 2.}  
νηλέα δὲ γένεθλα πρὸς πέδῳ     180 
θαναταφόρα κεῖται ἀνοίκτως·  
ἐν δ' ἄλοχοι πολιαί τ' ἔπι ματέρες  
ἀκτὰν παρὰ βώμιον ἄλλοθεν ἄλλαι    
λυγρῶν πόνων ἱκετῆρες ἐπιστενάχουσι.   185 
Παιὰν δὲ λάμπει στονόεσσά τε γῆρυς ὅμαυλος·  
ὧν ὕπερ, ὦ χρυσέα θύγατερ Διός,  
εὐῶπα πέμψον ἀλκάν.  

Ἄρεά τε τὸν μαλερόν, ὃς   {Str. 3.}  188 
νῦν ἄχαλκος ἀσπίδων  
φλέγει με περιβόατος ἀντιάζων,  
παλίσσυτον δράμημα νωτίσαι πάτρας  
ἄπουρον, εἴτ' ἐς μέγαν  
θάλαμον Ἀμφιτρίτας,      195 
εἴτ' ἐς τὸν ἀπόξενον ὅρμων  
Θρῄκιον κλύδωνα·  
τελεῖν γάρ, εἴ τι νὺξ ἀφῇ,  
τοῦτ' ἐπ' ἦμαρ ἔρχεται·  
τόν, ὦ <τᾶν> πυρφόρων     200 
ἀστραπᾶν κράτη νέμων,  
ὦ Ζεῦ πάτερ, ὑπὸ σῷ φθίσον κεραυνῷ.  
Λύκει' ἄναξ, τά τε σὰ χρυ-   {Ant. 3.}  
σοστρόφων ἀπ' ἀγκυλῶν  
βέλεα θέλοιμ' ἂν ἀδάματ' ἐνδατεῖσθαι   205 
ἀρωγὰ προσταθέντα, τάς τε πυρφόρους  
Ἀρτέμιδος αἴγλας, ξὺν αἷς  
Λύκι' ὄρεα διᾴσσει·  
τὸν χρυσομίτραν τε κικλήσκω,  
τᾶσδ' ἐπώνυμον γᾶς,        210 
οἰνῶπα Βάκχον εὔιον,  
Μαινάδων ὁμόστολον  
πελασθῆναι φλέγοντ'  
ἀγλαῶπι – ⏑ –  
πεύκᾳ 'πὶ τὸν ἀπότιμον ἐν θεοῖς θεόν.   215 
 
{ΟΙ.} Αἰτεῖς· ἃ δ' αἰτεῖς, τἄμ' ἐὰν θέλῃς ἔπη  
κλύων δέχεσθαι τῇ νόσῳ θ' ὑπηρετεῖν,  
ἀλκὴν λάβοις ἂν κἀνακούφισιν κακῶν.  
Ἁγὼ ξένος μὲν τοῦ λόγου τοῦδ' ἐξερῶ,  
ξένος δὲ τοῦ πραχθέντος· οὐ γὰρ ἂν μακρὰν  220 
ἴχνευον αὐτός, μὴ οὐκ ἔχων τι σύμβολον·  
νῦν δ', ὕστερος γὰρ ἀστὸς εἰς ἀστοὺς τελῶ,  
ὑμῖν προφωνῶ πᾶσι Καδμείοις τάδε·  
«Ὅστις ποθ' ὑμῶν Λάϊον τὸν Λαβδάκου  
κάτοιδεν ἀνδρὸς ἐκ τίνος διώλετο,    225 
τοῦτον κελεύω πάντα σημαίνειν ἐμοί·  
κεἰ μὲν φοβεῖται, τοὐπίκλημ' ὑπεξέλοι  
αὐτὸς καθ' αὑτοῦ· πείσεται γὰρ ἄλλο μὲν  
ἀστεργὲς οὐδέν, γῆς δ' ἄπεισιν ἀσφαλής.  
Εἰ δ' αὖ τις ἄλλον οἶδεν ἢ 'ξ ἄλλης χθονὸς   230 
τὸν αὐτόχειρα, μὴ σιωπάτω· τὸ γὰρ  
κέρδος τελῶ 'γὼ χἠ χάρις προσκείσεται.  
Εἰ δ' αὖ σιωπήσεσθε, καί τις ἢ φίλου  
δείσας ἀπώσει τοὔπος ἢ χαὐτοῦ τόδε,  

ἃκ τῶνδε δράσω, ταῦτα χρὴ κλύειν ἐμοῦ.   235 
Τὸν ἄνδρ' ἀπαυδῶ τοῦτον, ὅστις ἐστί, γῆς  
τῆσδ' ἧς ἐγὼ κράτη τε καὶ θρόνους νέμω  
μήτ' εἰσδέχεσθαι μήτε προσφωνεῖν τινα,  
μήτ' ἐν θεῶν εὐχαῖσι μήτε θύμασιν    
κοινὸν ποιεῖσθαι, μήτε χέρνιβος νέμειν·   240 
ὠθεῖν δ' ἀπ' οἴκων πάντας, ὡς μιάσματος  
τοῦδ' ἡμὶν ὄντος, ὡς τὸ Πυθικὸν θεοῦ  
μαντεῖον ἐξέφηνεν ἀρτίως ἐμοί.  
Ἐγὼ μὲν οὖν τοιόσδε τῷ τε δαίμονι  
τῷ τ' ἀνδρὶ τῷ θανόντι σύμμαχος πέλω·   245 
κατεύχομαι δὲ τὸν δεδρακότ', εἴτε τις  
εἷς ὢν λέληθεν εἴτε πλειόνων μέτα,  
κακὸν κακῶς νιν ἄμορον ἐκτρῖψαι βίον·  
ἐπεύχομαι δ', οἴκοισιν εἰ ξυνέστιος  
ἐν τοῖς ἐμοῖς γένοιτ' ἐμοῦ ξυνειδότος,   250 
παθεῖν ἅπερ τοῖσδ' ἀρτίως ἠρασάμην.  
Ὑμῖν δὲ ταῦτα πάντ' ἐπισκήπτω τελεῖν,  
ὑπέρ τ' ἐμαυτοῦ τοῦ θεοῦ τε τῆσδέ τε  
γῆς ὧδ' ἀκάρπως κἀθέως ἐφθαρμένης.»  
Οὐδ' εἰ γὰρ ἦν τὸ πρᾶγμα μὴ θεήλατον,   255 
ἀκάθαρτον ὑμᾶς εἰκὸς ἦν οὕτως ἐᾶν,  
ἀνδρός γ' ἀρίστου βασιλέως ὀλωλότος,  
ἀλλ' ἐξερευνᾶν· νῦν δ' ἐπεὶ κυρῶ τ' ἐγὼ  
ἔχων μὲν ἀρχὰς ἃς ἐκεῖνος εἶχε πρίν,  
ἔχων δὲ λέκτρα καὶ γυναῖχ' ὁμόσπορον   260 
κοινῶν τε παίδων κοίν' ἄν, εἰ κείνῳ γένος  
μὴ 'δυστύχησεν, ἦν ἂν ἐκπεφυκότα –   
νῦν δ' ἐς τὸ κείνου κρᾶτ' ἐνήλαθ' ἡ τύχη·  
ἀνθ' ὧν ἐγὼ τάδ', ὡσπερεὶ τοὐμοῦ πατρός,  
ὑπερμαχοῦμαι, κἀπὶ πάντ' ἀφίξομαι,   265 
ζητῶν τὸν αὐτόχειρα τοῦ φόνου λαβεῖν,  
τῷ Λαβδακείῳ παιδὶ Πολυδώρου τε καὶ  
τοῦ πρόσθε Κάδμου τοῦ πάλαι τ' Ἀγήνορος·    
καὶ ταῦτα τοῖς μὴ δρῶσιν εὔχομαι θεοὺς  
μήτ' ἀροτὸν αὐτοῖς γῆς ἀνιέναι τινά,   270 
μήτ' οὖν γυναικῶν παῖδας, ἀλλὰ τῷ πότμῳ  
τῷ νῦν φθερεῖσθαι κἄτι τοῦδ' ἐχθίονι.  
Ὑμῖν δὲ τοῖς ἄλλοισι Καδμείοις ὅσοις  
τάδ' ἔστ' ἀρέσκονθ' ἥ τε σύμμαχος Δίκη  
χοἰ πάντες εὖ ξυνεῖεν εἰσαεὶ θεοί.    275 
{ΧΟ.} Ὥσπερ μ' ἀραῖον ἔλαβες, ὧδ', ἄναξ, ἐρῶ·  
οὔτ' ἔκτανον γὰρ οὔτε τὸν κτανόντ' ἔχω  
δεῖξαι. Τὸ δὲ ζήτημα τοῦ πέμψαντος ἦν  
Φοίβου τόδ' εἰπεῖν, ὅστις εἴργασταί ποτε.   
{ΟΙ.} Δίκαι' ἔλεξας· ἀλλ' ἀναγκάσαι θεοὺς   280 

ἃν μὴ θέλωσιν οὐδ' ἂν εἷς δύναιτ' ἀνήρ.  
{ΧΟ.} Τὰ δεύτερ' ἐκ τῶνδ' ἂν λέγοιμ' ἅ μοι δοκεῖ.  
{ΟΙ.} Εἰ καὶ τρίτ' ἔστι, μὴ παρῇς τὸ μὴ οὐ φράσαι.  
{ΧΟ.} Ἄνακτ' ἄνακτι ταὔθ' ὁρῶντ' ἐπίσταμαι  
μάλιστα Φοίβῳ Τειρεσίαν, παρ' οὗ τις ἂν   285 
σκοπῶν τάδ', ὦναξ, ἐκμάθοι σαφέστατα.  
{ΟΙ.} Ἀλλ' οὐκ ἐν ἀργοῖς οὐδὲ τοῦτ' ἐπραξάμην·  
ἔπεμψα γὰρ Κρέοντος εἰπόντος διπλοῦς  
πομπούς· πάλαι δὲ μὴ παρὼν θαυμάζεται.  
{ΧΟ.} Καὶ μὴν τά γ' ἄλλα κωφὰ καὶ παλαί' ἔπη.  290 
{ΟΙ.} Τὰ ποῖα ταῦτα; πάντα γὰρ σκοπῶ λόγον.  
{ΧΟ.} Θανεῖν ἐλέχθη πρός τινων ὁδοιπόρων.  
{ΟΙ.} Ἤκουσα κἀγώ· τὸν δ' ἰδόντ' οὐδεὶς ὁρᾷ.  
{ΧΟ.} Ἀλλ' εἴ τι μὲν δὴ δείματός γ' ἔχει μέρος,  
τὰς σὰς ἀκούων οὐ μενεῖ τοιάσδ' ἀράς.   295 
{ΟΙ.} Ὧι μή 'στι δρῶντι τάρβος, οὐδ' ἔπος φοβεῖ.    
{ΧΟ.} Ἀλλ' οὑξελέγξων αὐτὸν ἔστιν· οἵδε γὰρ  
τὸν θεῖον ἤδη μάντιν ὧδ' ἄγουσιν, ᾧ  
τἀληθὲς ἐμπέφυκεν ἀνθρώπων μόνῳ.  
{ΟΙ.} Ὦ πάντα νωμῶν Τειρεσία, διδακτά τε  300 
ἄρρητά τ' οὐράνιά τε καὶ χθονοστιβῆ,  
πόλιν μέν, εἰ καὶ μὴ βλέπεις, φρονεῖς δ' ὅμως  
οἵᾳ νόσῳ σύνεστιν· ἧς σὲ προστάτην  
σωτῆρά τ', ὦναξ, μοῦνον ἐξευρίσκομεν.  
Φοῖβος γάρ, εἴ τι μὴ κλύεις τῶν ἀγγέλων,   305 
πέμψασιν ἡμῖν ἀντέπεμψεν, ἔκλυσιν  
μόνην ἂν ἐλθεῖν τοῦδε τοῦ νοσήματος,  
εἰ τοὺς κτανόντας Λάϊον μαθόντες εὖ  
κτείναιμεν ἢ γῆς φυγάδας ἐκπεμψαίμεθα.  
Σὺ δ' οὖν φθονήσας μήτ' ἀπ' οἰωνῶν φάτιν,   310 
μήτ' εἴ τιν' ἄλλην μαντικῆς ἔχεις ὁδόν,  
ῥῦσαι σεαυτὸν καὶ πόλιν, ῥῦσαι δ' ἐμέ,  
ῥῦσαι δὲ πᾶν μίασμα τοῦ τεθνηκότος·  
ἐν σοὶ γάρ ἐσμεν· ἄνδρα δ' ὠφελεῖν ἀφ' ὧν  
ἔχοι τε καὶ δύναιτο κάλλιστος πόνων.   315 
{ΤΕΙΡΕΣΙΑΣ}  
Φεῦ φεῦ, φρονεῖν ὡς δεινὸν ἔνθα μὴ τέλη  
λύῃ φρονοῦντι· ταῦτα γὰρ καλῶς ἐγὼ  
εἰδὼς διώλεσ'· οὐ γὰρ ἂν δεῦρ' ἱκόμην.  
{ΟΙ.} Τί δ' ἔστιν; ὡς ἄθυμος εἰσελήλυθας.  
{ΤΕ.} Ἄφες μ' ἐς οἴκους· ῥᾷστα γὰρ τὸ σόν τε σὺ  320 
κἀγὼ διοίσω τοὐμόν, ἢν ἐμοὶ πίθῃ.    
{ΟΙ.} Οὔτ' ἔννομ' εἶπας οὔτε προσφιλῆ πόλει  
τῇδ' ἥ σ' ἔθρεψε, τήνδ' ἀποστερῶν φάτιν.  
{ΤΕ.} Ὁρῶ γὰρ οὐδὲ σοὶ τὸ σὸν φώνημ' ἰὸν  
πρὸς καιρόν· ὡς οὖν μηδ' ἐγὼ ταὐτὸν πάθω –   325 

{ΟΙ.} Μή, πρὸς θεῶν, φρονῶν γ' ἀποστραφῇς ἐπεὶ  
πάντες σε προσκυνοῦμεν οἵδ' ἱκτήριοι.  
{ΤΕ.} Πάντες γὰρ οὐ φρονεῖτ'· ἐγὼ δ' οὐ μή ποτε  
τἄμ', ὡς ἂν εἴπω μὴ τὰ σ', ἐκφήνω κακά.  
{ΟΙ.} Τί φῄς; ξυνειδὼς οὐ φράσεις, ἀλλ' ἐννοεῖς  330 
ἡμᾶς προδοῦναι καὶ καταφθεῖραι πόλιν;  
{ΤΕ.} Ἐγὼ οὔτ' ἐμαυτὸν οὔτε σ' ἀλγυνῶ· τί ταῦτ'  
ἄλλως ἐλέγχεις; οὐ γὰρ ἂν πύθοιό μου.  
{ΟΙ.} Οὐκ, ὦ κακῶν κάκιστε, καὶ γὰρ ἂν πέτρου  
φύσιν σύ γ' ὀργάνειας, ἐξερεῖς ποτε,    335 
ἀλλ' ὧδ' ἄτεγκτος κἀτελεύτητος φανῇ;  
{ΤΕ.} Ὀργὴν ἐμέμψω τὴν ἐμήν, τὴν σὴν δ' ὁμοῦ  
ναίουσαν οὐ κατεῖδες, ἀλλ' ἐμὲ ψέγεις.  
{ΟΙ.} Τίς γὰρ τοιαῦτ' ἂν οὐκ ἂν ὀργίζοιτ' ἔπη  
κλύων ἃ νῦν σὺ τήνδ' ἀτιμάζεις πόλιν;   340 
{ΤΕ.} Ἥξει γὰρ αὐτά, κἂν ἐγὼ σιγῇ στέγω.  
{ΟΙ.} Οὐκοῦν ἅ γ' ἥξει καὶ σὲ χρὴ λέγειν ἐμοί.  
{ΤΕ.} Οὐκ ἂν πέρα φράσαιμι· πρὸς τάδ', εἰ θέλεις,  
θυμοῦ δι' ὀργῆς ἥτις ἀγριωτάτη.  
{ΟΙ.} Καὶ μὴν παρήσω γ' οὐδέν, ὡς ὀργῆς ἔχω,  345 
ἅπερ ξυνίημ'. Ἴσθι γὰρ δοκῶν ἐμοὶ  
καὶ ξυμφυτεῦσαι τοὔργον, εἰργάσθαι θ', ὅσον    
μὴ χερσὶ καίνων· εἰ δ' ἐτύγχανες βλέπων,  
καὶ τοὔργον ἂν σοῦ τοῦτ' ἔφην εἶναι μόνου.  
{ΤΕ.} Ἄληθες; ἐννέπω σὲ τῷ κηρύγματι   350 
ᾧπερ προεῖπας ἐμμένειν, κἀφ' ἡμέρας  
τῆς νῦν προσαυδᾶν μήτε τούσδε μήτ' ἐμέ,  
ὡς ὄντι γῆς τῆσδ' ἀνοσίῳ μιάστορι.  
{ΟΙ.} Οὕτως ἀναιδῶς ἐξεκίνησας τόδε  
τὸ ῥῆμα, καὶ ποῦ τοῦτο φεύξεσθαι δοκεῖς;   355 
{ΤΕ.} Πέφευγα· τἀληθὲς γὰρ ἰσχῦον τρέφω.  
{ΟΙ.} Πρὸς τοῦ διδαχθείς; οὐ γὰρ ἔκ γε τῆς τέχνης.  
{ΤΕ.} Πρὸς σοῦ· σὺ γάρ μ' ἄκοντα προὐτρέψω λέγειν.  
{ΟΙ.} Ποῖον λόγον; λέγ' αὖθις, ὡς μᾶλλον μάθω.  
{ΤΕ.} Οὐχὶ ξυνῆκας πρόσθεν; ἢ 'κπειρᾷ λέγειν;  360 
{ΟΙ.} Οὐχ ὥστε γ' εἰπεῖν γνωστόν· ἀλλ' αὖθις φράσον.  
{ΤΕ.} Φονέα σέ φημι τἀνδρὸς οὗ ζητεῖς κυρεῖν.  
{ΟΙ.} Ἀλλ' οὔ τι χαίρων δίς γε πημονὰς ἐρεῖς.  
{ΤΕ.} Εἴπω τι δῆτα κἄλλ', ἵν' ὀργίζῃ πλέον;  
{ΟΙ.} Ὅσον γε χρῄζεις· ὡς μάτην εἰρήσεται.  365 
{ΤΕ.} Λεληθέναι σέ φημι σὺν τοῖς φιλτάτοις  
αἴσχισθ' ὁμιλοῦντ', οὐδ' ὁρᾶν ἵν' εἶ κακοῦ.  
{ΟΙ.} Ἦ καὶ γεγηθὼς ταῦτ' ἀεὶ λέξειν δοκεῖς;  
{ΤΕ.} Εἴπερ τί γ' ἔστι τῆς ἀληθείας σθένος.  
{ΟΙ.} Ἀλλ' ἔστι, πλὴν σοί· σοὶ δὲ τοῦτ' οὐκ ἔστ', ἐπεὶ 370 
τυφλὸς τά τ' ὦτα τόν τε νοῦν τά τ' ὄμματ' εἶ.  

{ΤΕ.} Σὺ δ' ἄθλιός γε ταῦτ' ὀνειδίζων ἃ σοὶ  
οὐδεὶς ὃς οὐχὶ τῶνδ' ὀνειδιεῖ τάχα.  
{ΟΙ.} Μιᾶς τρέφῃ πρὸς νυκτός, ὥστε μήτ' ἐμὲ  
μήτ' ἄλλον ὅστις φῶς ὁρᾷ βλάψαι ποτ' ἄν.     375 
{ΤΕ.} Οὐ γάρ με μοῖρα πρός γε σοῦ πεσεῖν, ἐπεὶ  
ἱκανὸς Ἀπόλλων ᾧ τάδ' ἐκπρᾶξαι μέλει.  
{ΟΙ.} Κρέοντος ἢ σοῦ ταῦτα τἀξευρήματα;  
{ΤΕ.} Κρέων δέ σοι πῆμ' οὐδέν, ἀλλ' αὐτὸς σὺ σοί.  
{ΟΙ.} Ὦ πλοῦτε καὶ τυραννὶ καὶ τέχνη τέχνης  380 
ὑπερφέρουσα, τῷ πολυζήλῳ βίῳ  
ὅσος παρ' ὑμῖν ὁ φθόνος φυλάσσεται,  
εἰ τῆσδέ γ' ἀρχῆς οὕνεχ', ἣν ἐμοὶ πόλις  
δωρητόν, οὐκ αἰτητόν, εἰσεχείρισεν,  
ταύτης Κρέων ὁ πιστός, οὑξ ἀρχῆς φίλος,   385 
λάθρᾳ μ' ὑπελθὼν ἐκβαλεῖν ἱμείρεται,  
ὑφεὶς μάγον τοιόνδε μηχανορράφον,  
δόλιον ἀγύρτην, ὅστις ἐν τοῖς κέρδεσιν  
μόνον δέδορκε, τὴν τέχνην δ' ἔφυ τυφλός.  
Ἐπεί, φέρ' εἰπέ, ποῦ σὺ μάντις εἶ σαφής;   390 
πῶς οὐχ, ὅθ' ἡ ῥαψῳδὸς ἐνθάδ' ἦν κύων,  
ηὔδας τι τοῖσδ' ἀστοῖσιν ἐκλυτήριον;  
Καίτοι τό γ' αἴνιγμ' οὐχὶ τοὐπιόντος ἦν  
ἀνδρὸς διειπεῖν, ἀλλὰ μαντείας ἔδει·  
ἣν οὔτ' ἀπ' οἰωνῶν σὺ προὐφάνης ἔχων   395 
οὔτ' ἐκ θεῶν του γνωτόν· ἀλλ' ἐγὼ μολών,  
ὁ μηδὲν εἰδὼς Οἰδίπους, ἔπαυσά νιν,  
γνώμῃ κυρήσας οὐδ' ἀπ' οἰωνῶν μαθών·  
ὃν δὴ σὺ πειρᾷς ἐκβαλεῖν, δοκῶν θρόνοις  
παραστατήσειν τοῖς Κρεοντείοις πέλας.   400 
Κλαίων δοκεῖς μοι καὶ σὺ χὠ συνθεὶς τάδε  
ἁγηλατήσειν· εἰ δὲ μὴ 'δόκεις γέρων  
εἶναι, παθὼν ἔγνως ἂν οἷά περ φρονεῖς.    
{ΧΟ.} Ἡμῖν μὲν εἰκάζουσι καὶ τὰ τοῦδ' ἔπη  
ὀργῇ λελέχθαι καὶ τὰ σ', Οἰδίπου, δοκεῖ.   405 
Δεῖ δ' οὐ τοιούτων, ἀλλ' ὅπως τὰ τοῦ θεοῦ  
μαντεῖ' ἄριστα λύσομεν, τόδε σκοπεῖν.  
{ΤΕ.} Εἰ καὶ τυραννεῖς, ἐξισωτέον τὸ γοῦν  
ἴσ' ἀντιλέξαι· τοῦδε γὰρ κἀγὼ κρατῶ·  
οὐ γάρ τι σοὶ ζῶ δοῦλος, ἀλλὰ Λοξίᾳ,   410 
ὥστ' οὐ Κρέοντος προστάτου γεγράψομαι.  
Λέγω δ', ἐπειδὴ καὶ τυφλόν μ' ὠνείδισας·  
σὺ καὶ δέδορκας κοὐ βλέπεις ἵν' εἶ κακοῦ,  
οὐδ' ἔνθα ναίεις, οὐδ' ὅτων οἰκεῖς μέτα.  
Ἆρ' οἶσθ' ἀφ' ὧν εἶ; καὶ λέληθας ἐχθρὸς ὢν   415 
τοῖς σοῖσιν αὐτοῦ νέρθε κἀπὶ γῆς ἄνω.  
Καί σ' ἀμφιπλὴξ μητρός τε καὶ τοῦ σοῦ πατρὸς  

ἐλᾷ ποτ' ἐκ γῆς τῆσδε δεινόπους ἀρά,  
βλέποντα νῦν μὲν ὄρθ', ἔπειτα δὲ σκότον.  
Βοῆς δὲ τῆς σῆς ποῖος οὐκ ἔσται λιμήν,   420 
ποῖος Κιθαιρὼν οὐχὶ σύμφωνος τάχα,  
ὅταν καταίσθῃ τὸν ὑμέναιον ὃν δόμοις  
ἄνορμον εἰσέπλευσας εὐπλοίας τυχών;  
Ἄλλων δὲ πλῆθος οὐκ ἐπαισθάνῃ κακῶν  
ἅ σ' ἐξισώσει σοί τε καὶ τοῖς σοῖς τέκνοις.   425 
Πρὸς ταῦτα καὶ Κρέοντα καὶ τοὐμὸν στόμα  
προπηλάκιζε· σοῦ γὰρ οὐκ ἔστιν βροτῶν  
κάκιον ὅστις ἐκτριβήσεταί ποτε.  
{ΟΙ.} Ἦ ταῦτα δῆτ' ἀνεκτὰ πρὸς τούτου κλύειν;  
Οὐκ εἰς ὄλεθρον; οὐχὶ θᾶσσον; οὐ πάλιν   430 
ἄψορρος οἴκων τῶνδ' ἀποστραφεὶς ἄπει;  
{ΤΕ.} Οὐδ' ἱκόμην ἔγωγ' ἄν, εἰ σὺ μὴ 'κάλεις.    
{ΟΙ.} Οὐ γάρ τί σ' ᾔδη μῶρα φωνήσοντ', ἐπεὶ  
σχολῇ σ' ἂν οἴκους τοὺς ἐμοὺς ἐστειλάμην.  
{ΤΕ.} Ἡμεῖς τοιοίδ' ἔφυμεν, ὡς μὲν σοὶ δοκεῖ,  435 
μῶροι, γονεῦσι δ' οἵ σ' ἔφυσαν, ἔμφρονες.  
{ΟΙ.} Ποίοισι; μεῖνον· τίς δέ μ' ἐκφύει βροτῶν;  
{ΤΕ.} Ἥδ' ἡμέρα φύσει σε καὶ διαφθερεῖ.  
{ΟΙ.} Ὡς πάντ' ἄγαν αἰνικτὰ κἀσαφῆ λέγεις.  
{ΤΕ.} Οὔκουν σὺ ταῦτ' ἄριστος εὑρίσκειν ἔφυς;  440 
{ΟΙ.} Τοιαῦτ' ὀνείδιζ' οἷς ἔμ' εὑρήσεις μέγαν.  
{ΤΕ.} Αὕτη γε μέντοι σ' ἡ τύχη διώλεσεν.  
{ΟΙ.} Ἀλλ' εἰ πόλιν τήνδ' ἐξέσωσ' οὔ μοι μέλει.  
{ΤΕ.} Ἄπειμι τοίνυν· καὶ σύ, παῖ, κόμιζέ με.  
{ΟΙ.} Κομιζέτω δῆθ'· ὡς παρὼν σύ γ' ἐμποδὼν  445 
ὀχλεῖς, συθείς τ' ἂν οὐκ ἂν ἀλγύναις πλέον.  
{ΤΕ.} Εἰπὼν ἄπειμ' ὧν οὕνεκ' ἦλθον, οὐ τὸ σὸν  
δείσας πρόσωπον· οὐ γὰρ ἔσθ' ὅπου μ' ὀλεῖς.  
Λέγω δέ σοι· τὸν ἄνδρα τοῦτον ὃν πάλαι  
ζητεῖς ἀπειλῶν κἀνακηρύσσων φόνον   450 
τὸν Λαΐειον, οὗτός ἐστιν ἐνθάδε,  
ξένος λόγῳ μέτοικος, εἶτα δ' ἐγγενὴς  
φανήσεται Θηβαῖος, οὐδ' ἡσθήσεται  
τῇ ξυμφορᾷ· τυφλὸς γὰρ ἐκ δεδορκότος  
καὶ πτωχὸς ἀντὶ πλουσίου ξένην ἔπι    455 
σκήπτρῳ προδεικνὺς γαῖαν ἐμπορεύσεται.  
Φανήσεται δὲ παισὶ τοῖς αὑτοῦ ξυνὼν  
ἀδελφὸς αὑτὸς καὶ πατήρ, κἀξ ἧς ἔφυ  
γυναικὸς υἱὸς καὶ πόσις, καὶ τοῦ πατρὸς    
ὁμοσπόρος τε καὶ φονεύς. Καὶ ταῦτ' ἰὼν   460 
εἴσω λογίζου· κἂν λάβῃς μ' ἐψευσμένον,  
φάσκειν ἔμ' ἤδη μαντικῇ μηδὲν φρονεῖν.  

{ΧΟ.} Τίς ὅντιν' ἁ θεσπιέπει- 
α Δελφὶς εἶπε πέτρα   {Str. 1.}  
ἄρρητ' ἀρρήτων τελέσαν-    465 
τα φοινίαισι χερσίν;  
Ὥρα νιν ἀελλάδων  
ἵππων σθεναρώτερον  
φυγᾷ πόδα νωμᾶν·  
ἔνοπλος γὰρ ἐπ' αὐτὸν ἐπενθρῴσκει  
πυρὶ καὶ στεροπαῖς ὁ Διὸς γενέτας,    470 
δειναὶ δ' ἅμ' ἕπονται  
Κῆρες ἀναπλάκητοι.  
Ἔλαμψε γὰρ τοῦ νιφόεν- 
τος ἀρτίως φανεῖσα   {Ant. 1.}  
φάμα Παρνασσοῦ τὸν ἄδη-    475 
λον ἄνδρα πάντ' ἰχνεύειν·  
φοιτᾷ γὰρ ὑπ' ἀγρίαν  
ὕλαν ἀνά τ' ἄντρα καὶ  
πέτρας ἅτε ταῦρος,  
μέλεος μελέῳ ποδὶ χηρεύων,  
τὰ μεσόμφαλα γᾶς ἀπονοσφίζων    480 
μαντεῖα· τὰ δ' αἰεὶ  
ζῶντα περιποτᾶται.    
Δεινὰ μὲν οὖν, δεινὰ ταράς-  {Str. 2.}  
σει σοφὸς οἰωνοθέτας,  
οὔτε δοκοῦντ' οὔτ' ἀποφάς-    485 
κονθ'· ὅ τι λέξω δ' ἀπορῶ·  
πέτομαι δ' ἐλπίσιν οὔτ' ἐν- 
θάδ' ὁρῶν οὔτ' ὀπίσω.  
Τί γὰρ ἢ Λαβδακίδαις  
ἢ τῷ Πολύβου νεῖκος ἔ-    490 
κειτ'; Οὔτε πάροιθέν ποτ' ἔ- 
γωγ' οὔτε τανῦν πω  
ἔμαθον πρὸς ὅτου δὴ βασάνῳ – ⏑ ⏑ –  
ἐπὶ τὰν ἐπίδαμον  
φάτιν εἶμ' Οἰδιπόδα Λαβδακίδαις    495 
ἐπίκουρος ἀδήλων θανάτων.  
Ἀλλ' ὁ μὲν οὖν Ζεὺς ὅ τ' Ἀπόλ- {Ant. 2.}  
λων ξυνετοὶ καὶ τὰ βροτῶν  
εἰδότες· ἀνδρῶν δ' ὅτι μάν- 
τις πλέον ἢ 'γὼ φέρεται,     500 
κρίσις οὐκ ἔστιν ἀληθής·  
σοφίᾳ δ' ἂν σοφίαν  
παραμείψειεν ἀνήρ·  
ἄλλ' οὔποτ' ἔγωγ' ἄν, πρὶν ἴ- 
δοιμ' ὀρθὸν ἔπος, μεμφομέ-    505 
νων ἂν καταφαίην.  

Φανερὰ γὰρ ἐπ' αὐτῷ πτερόεσσ' ἦλθε κόρα  
ποτέ, καὶ σοφὸς ὤφθη  
βασάνῳ θ' ἁδύπολις· τῷ ἀπ' ἐμᾶς    510 
φρενὸς οὔποτ' ὀφλήσει κακίαν.    
 
{ΚΡ.} Ἄνδρες πολῖται, δείν' ἔπη πεπυσμένος  
κατηγορεῖν μου τὸν τύραννον Οἰδίπουν,  
πάρειμ' ἀτλητῶν. Εἰ γὰρ ἐν ταῖς ξυμφοραῖς   515 
ταῖς νῦν νομίζει πρός γ' ἐμοῦ πεπονθέναι  
λόγοισιν εἴτ' ἔργοισιν εἰς βλάβην φέρον,  
οὔτοι βίου μοι τοῦ μακραίωνος πόθος,  
φέροντι τήνδε βάξιν. Οὐ γὰρ εἰς ἁπλοῦν  
ἡ ζημία μοι τοῦ λόγου τούτου φέρει,   520 
ἀλλ' ἐς μέγιστον, εἰ κακὸς μὲν ἐν πόλει,  
κακὸς δὲ πρὸς σοῦ καὶ φίλων κεκλήσομαι.  
{ΧΟ.} Ἀλλ' ἦλθε μὲν δὴ τοῦτο τοὔνειδος τάχ' ἂν  
ὀργῇ βιασθὲν μᾶλλον ἢ γνώμῃ φρενῶν.  
{ΚΡ.} Τοὔπος δ' ἐφάνθη ταῖς ἐμαῖς γνώμαις ὅτι  525 
πεισθεὶς ὁ μάντις τοὺς λόγους ψευδεῖς λέγοι;  
{ΧΟ.} Ηὐδᾶτο μὲν τάδ', οἶδα δ' οὐ γνώμῃ τίνι.  
{ΚΡ.} Ἐξ ὀμμάτων δ' ὀρθῶν τε κἀξ ὀρθῆς φρενὸς  
κατηγορεῖτο τοὐπίκλημα τοῦτό μου;  
{ΧΟ.} Οὐκ οἶδ'· ἃ γὰρ δρῶσ' οἱ κρατοῦντες οὐχ ὁρῶ. 530 
Αὐτὸς δ' ὅδ' ἤδη δωμάτων ἔξω περᾷ.  
{ΟΙ.} Οὗτος σύ, πῶς δεῦρ' ἦλθες; ἢ τοσόνδ' ἔχεις  
τόλμης πρόσωπον ὥστε τὰς ἐμὰς στέγας  
ἵκου, φονεὺς ὢν τοῦδε τἀνδρὸς ἐμφανῶς  
λῃστής τ' ἐναργὴς τῆς ἐμῆς τυραννίδος;   535 
Φέρ' εἰπὲ πρὸς θεῶν, δειλίαν ἢ μωρίαν  
ἰδών τιν' ἔν μοι ταῦτ' ἐβουλεύσω ποεῖν;  
ἢ τοὔργον ὡς οὐ γνωρίσοιμί σου τόδε  
δόλῳ προσέρπον κοὐκ ἀλεξοίμην μαθών;  
Ἆρ' οὐχὶ μῶρόν ἐστι τοὐγχείρημά σου,     540 
ἄνευ τε πλήθους καὶ φίλων τυραννίδα  
θηρᾶν, ὃ πλήθει χρήμασίν θ' ἁλίσκεται;  
{ΚΡ.} Οἶσθ' ὡς πόησον; ἀντὶ τῶν εἰρημένων  
ἴσ' ἀντάκουσον, κᾆτα κρῖν' αὐτὸς μαθών.  
{ΟΙ.} Λέγειν σὺ δεινός, μανθάνειν δ' ἐγὼ κακὸς  545 
σοῦ· δυσμενῆ γὰρ καὶ βαρύν σ' εὕρηκ' ἐμοί.  
{ΚΡ.} Τοῦτ' αὐτὸ νῦν μου πρῶτ' ἄκουσον ὡς ἐρῶ.  
{ΟΙ.} Τοῦτ' αὐτὸ μή μοι φράζ' ὅπως οὐκ εἶ κακός.  
{ΚΡ.} Εἴ τοι νομίζεις κτῆμα τὴν αὐθαδίαν  
εἶναί τι τοῦ νοῦ χωρίς, οὐκ ὀρθῶς φρονεῖς.   550 
{ΟΙ.} Εἴ τοι νομίζεις ἄνδρα συγγενῆ κακῶς  
δρῶν οὐχ ὑφέξειν τὴν δίκην, οὐκ εὖ φρονεῖς.  
{ΚΡ.} Ξύμφημί σοι ταῦτ' ἔνδικ' εἰρῆσθαι· τὸ δὲ  

πάθημ' ὁποῖον φῂς παθεῖν δίδασκέ με.  
{ΟΙ.} Ἔπειθες ἢ οὐκ ἔπειθες ὡς χρείη μ' ἐπὶ  555 
τὸν σεμνόμαντιν ἄνδρα πέμψασθαί τινα;  
{ΚΡ.} Καὶ νῦν ἔθ' αὑτός εἰμι τῷ βουλεύματι.  
{ΟΙ.} Πόσον τιν' ἤδη δῆθ' ὁ Λάϊος χρόνον –   
{ΚΡ.} Δέδρακε ποῖον ἔργον; οὐ γὰρ ἐννοῶ.  
{ΟΙ.} ἄφαντος ἔρρει θανασίμῳ χειρώματι;   560 
{ΚΡ.} Μακροὶ παλαιοί τ' ἂν μετρηθεῖεν χρόνοι.  
{ΟΙ.} Τότ' οὖν ὁ μάντις οὗτος ἦν ἐν τῇ τέχνῃ;  
{ΚΡ.} Σοφός γ' ὁμοίως κἀξ ἴσου τιμώμενος.  
{ΟΙ.} Ἐμνήσατ' οὖν ἐμοῦ τι τῷ τότ' ἐν χρόνῳ;  
{ΚΡ.} Οὔκουν ἐμοῦ γ' ἑστῶτος οὐδαμοῦ πέλας.  565 
{ΟΙ.} Ἀλλ' οὐκ ἔρευναν τοῦ θανόντος ἔσχετε;  
{ΚΡ.} Παρέσχομεν, πῶς δ' οὐχί; κοὐκ ἐκύρσαμεν.    
{ΟΙ.} Πῶς οὖν τόθ' οὗτος ὁ σοφὸς οὐκ ηὔδα τάδε;  
{ΚΡ.} Οὐκ οἶδ'· ἐφ' οἷς γὰρ μὴ φρονῶ σιγᾶν φιλῶ.  
{ΟΙ.} Τοσόνδε γ' οἶσθα καὶ λέγοις ἂν εὖ φρονῶν –  570 
{ΚΡ.} Ποῖον τόδ'; εἰ γὰρ οἶδά γ', οὐκ ἀρνήσομαι.  
{ΟΙ.} ὁθούνεκ', εἰ μὴ σοὶ ξυνῆλθε, τὰς ἐμὰς  
οὐκ ἄν ποτ' εἶπεν Λαΐου διαφθοράς.  
{ΚΡ.} Εἰ μὲν λέγει τάδ', αὐτὸς οἶσθ'· ἐγὼ δὲ σοῦ  
μαθεῖν δικαιῶ ταὔθ' ἅπερ κἀμοῦ σὺ νῦν.   575 
{ΟΙ.} Ἐκμάνθαν'· οὐ γὰρ δὴ φονεὺς ἁλώσομαι.  
{ΚΡ.} Τί δῆτ'; ἀδελφὴν τὴν ἐμὴν γήμας ἔχεις;  
{ΟΙ.} Ἄρνησις οὐκ ἔνεστιν ὧν ἀνιστορεῖς.  
{ΚΡ.} Ἄρχεις δ' ἐκείνῃ ταὐτὰ γῆς ἴσον νέμων;  
{ΟΙ.} Ἃν ᾖ θέλουσα πάντ' ἐμοῦ κομίζεται.   580 
{ΚΡ.} Οὔκουν ἰσοῦμαι σφῷν ἐγὼ δυοῖν τρίτος;  
{ΟΙ.} Ἐνταῦθα γὰρ δὴ καὶ κακὸς φαίνῃ φίλος.  
{ΚΡ.} Οὔκ, εἰ διδοίης γ' ὡς ἔχω σαυτῷ λόγον.  
Σκέψαι δὲ τοῦτο πρῶτον, εἴ τιν' ἂν δοκεῖς  
ἄρχειν ἑλέσθαι ξὺν φόβοισι μᾶλλον ἢ   585 
ἄτρεστον εὕδοντ', εἰ τά γ' αὔθ' ἕξει κράτη.  
Ἐγὼ μὲν οὖν οὔτ' αὐτὸς ἱμείρων ἔφυν  
τύραννος εἶναι μᾶλλον ἢ τύραννα δρᾶν,  
οὔτ' ἄλλος ὅστις σωφρονεῖν ἐπίσταται.  
Νῦν μὲν γὰρ ἐκ σοῦ πάντ' ἄνευ φόβου φέρω·  590 
εἰ δ' αὐτὸς ἦρχον, πολλὰ κἂν ἄκων ἔδρων.  
Πῶς δῆτ' ἐμοὶ τυραννὶς ἡδίων ἔχειν  
ἀρχῆς ἀλύπου καὶ δυναστείας ἔφυ;  
Οὔπω τοσοῦτον ἠπατημένος κυρῶ  
ὥστ' ἄλλα χρῄζειν ἢ τὰ σὺν κέρδει καλά.     595 
Νῦν πᾶσι χαίρω, νῦν με πᾶς ἀσπάζεται,  
νῦν οἱ σέθεν χρῄζοντες ἐκκαλοῦσί με·  
τὸ γὰρ τυχεῖν αὐτοῖσι πᾶν ἐνταῦθ' ἔνι.  
Πῶς δῆτ' ἐγὼ κεῖν' ἂν λάβοιμ' ἀφεὶς τάδε;  

οὐκ ἂν γένοιτο νοῦς κακὸς καλῶς φρονῶν.   600 
Ἀλλ' οὔτ' ἐραστὴς τῆσδε τῆς γνώμης ἔφυν,  
οὔτ' ἂν μετ' ἄλλου δρῶντος ἂν τλαίην ποτέ.  
Καὶ τῶνδ' ἔλεγχον, τοῦτο μὲν Πυθώδ' ἰών,  
πεύθου τὰ χρησθέντ' εἰ σαφῶς ἤγγειλά σοι·  
τοῦτ' ἄλλ', ἐάν με τῷ τερασκόπῳ λάβῃς   605 
κοινῇ τι βουλεύσαντα, μή μ' ἁπλῇ κτάνῃς  
ψήφῳ, διπλῇ δὲ, τῇ τ' ἐμῇ καὶ σῇ, λαβών,  
γνώμῃ δ' ἀδήλῳ μή με χωρὶς αἰτιῶ.  
Οὐ γὰρ δίκαιον οὔτε τοὺς κακοὺς μάτην  
χρηστοὺς νομίζειν οὔτε τοὺς χρηστοὺς κακούς.  610 
Φίλον γὰρ ἐσθλὸν ἐκβαλεῖν ἴσον λέγω  
καὶ τὸν παρ' αὑτῷ βίοτον, ὃν πλεῖστον φιλεῖ.  
Ἀλλ' ἐν χρόνῳ γνώσῃ τάδ' ἀσφαλῶς, ἐπεὶ  
χρόνος δίκαιον ἄνδρα δείκνυσιν μόνος·  
κακὸν δὲ κἂν ἐν ἡμέρᾳ γνοίης μιᾷ.    615 
{ΧΟ.} Καλῶς ἔλεξεν εὐλαβουμένῳ πεσεῖν,  
ἄναξ· φρονεῖν γὰρ οἱ ταχεῖς οὐκ ἀσφαλεῖς.  
{ΟΙ.} Ὅταν ταχύς τις οὑπιβουλεύων λάθρᾳ  
χωρῇ, ταχὺν δεῖ κἀμὲ βουλεύειν πάλιν.  
Εἰ δ' ἡσυχάζων προσμενῶ, τὰ τοῦδε μὲν   620 
πεπραγμέν' ἔσται, τἀμὰ δ' ἡμαρτημένα.  
{ΚΡ.} Τί δῆτα χρῄζεις; ἦ με γῆς ἔξω βαλεῖν;  
{ΟΙ.} Ἥκιστα· θνῄσκειν, οὐ φυγεῖν σε βούλομαι.  
{ΚΡ.} Ὅταν προδείξῃς <γ'> οἷόν ἐστι τὸ φθονεῖν.  
{ΟΙ.} Ὡς οὐχ ὑπείξων οὐδὲ πιστεύσων λέγεις;    625 
{ΚΡ.} Οὐ γὰρ φρονοῦντά σ' εὖ βλέπω.  
{ΟΙ.} Τὸ γοῦν ἐμόν.  
{ΚΡ.} Ἀλλ' ἐξ ἴσου δεῖ κἀμόν.  
{ΟΙ.} Ἀλλ' ἔφυς κακός.  
{ΚΡ.} Εἰ δὲ ξυνίης μηδέν;  
{ΟΙ.} Ἀρκτέον γ' ὅμως.  
{ΚΡ.} Οὔτοι κακῶς γ' ἄρχοντος.  
{ΟΙ.} Ὢ πόλις, πόλις.  
{ΚΡ.} Κἀμοὶ πόλεως μέτεστιν, οὐχὶ σοὶ μόνῳ.  630 
{ΧΟ.} Παύσασθ', ἄνακτες· καιρίαν δ' ὑμῖν ὁρῶ  
τήνδ' ἐκ δόμων στείχουσαν Ἰοκάστην, μεθ' ἧς  
τὸ νῦν παρεστὼς νεῖκος εὖ θέσθαι χρεών.  
{ΙΟΚΑΣΤΗ}  
Τί τὴν ἄβουλον, ὦ ταλαίπωροι, στάσιν  
γλώσσης ἐπήρασθ', οὐδ' ἐπαισχύνεσθε γῆς   635 
οὕτω νοσούσης ἴδια κινοῦντες κακά;  
Οὐκ εἶ σύ τ' οἴκους σύ τε, Κρέων, κατὰ στέγας,  
καὶ μὴ τὸ μηδὲν ἄλγος εἰς μέγ' οἴσετε;  
{ΚΡ.} Ὅμαιμε, δεινά μ' Οἰδίπους, ὁ σὸς πόσις,  
δρᾶσαι δικαιοῖ, δυοῖν ἀποκρίνας κακοῖν,   640 

ἢ γῆς ἀπῶσαι πατρίδος ἢ κτεῖναι λαβών.  
{ΟΙ.} Ξύμφημι· δρῶντα γάρ νιν, ὦ γύναι, κακῶς  
εἴληφα τοὐμὸν σῶμα σὺν τέχνῃ κακῇ.  
{ΚΡ.} Μὴ νῦν ὀναίμην, ἀλλ' ἀραῖος, εἴ σέ τι  
δέδρακ', ὀλοίμην, ὧν ἐπαιτιᾷ με δρᾶν.   645 
{ΙΟ.} Ὢ πρὸς θεῶν πίστευσον, Οἰδίπους, τάδε,  
μάλιστα μὲν τόνδ' ὅρκον αἰδεσθεὶς θεῶν,  
ἔπειτα κἀμὲ τούσδε θ' οἳ πάρεισί σοι.    
 
{ΧΟ.} Πιθοῦ θελήσας φρονήσας τ', ἄναξ, λίσσομαι. {Str.}  
{ΟΙ.} Τί σοι θέλεις δῆτ' εἰκάθω;  
{ΧΟ.} Τὸν οὔτε πρὶν νήπιον νῦν τ' ἐν ὅρ- 
κῳ μέγαν καταίδεσαι.  
{ΟΙ.} Οἶσθ' οὖν ἃ χρῄζεις;  
{ΧΟ.} Οἶδα.       655 
{ΟΙ.} Φράζε δὴ τί φῄς.  
{ΧΟ.} Τὸν ἐναγῆ φίλον μήποτ' ἐν αἰτίᾳ  
σὺν ἀφανεῖ λόγῳ <σ'> ἄτιμον βαλεῖν.  
{ΟΙ.} Εὖ νυν ἐπίστω, ταῦθ' ὅταν ζητῇς, ἐμοὶ  
ζητῶν ὄλεθρον ἢ φυγεῖν ἐκ τῆσδε γῆς.  
{ΧΟ.} Οὐ τὸν πάντων θεῶν θεὸν πρόμον   660 
Ἅλιον· ἐπεὶ ἄθεος ἄφιλος ὅ τι πύματον  
ὀλοίμαν, φρόνησιν εἰ τάνδ' ἔχω.  
Ἀλλά μοι δυσμόρῳ γᾶ φθίνουσα τρύχει   665 
ψυχάν, τάδ' εἰ κακοῖς κακὰ  
προσάψει τοῖς πάλαι τὰ πρὸς σφῷν.  
{ΟΙ.} Ὁ δ' οὖν ἴτω, κεἰ χρή με παντελῶς θανεῖν  
ἢ γῆς ἄτιμον τῆσδ' ἀπωσθῆναι βίᾳ·    670 
τὸ γὰρ σόν, οὐ τὸ τοῦδ', ἐποικτίρω στόμα  
ἐλεινόν· οὗτος δ' ἔνθ' ἂν ᾖ στυγήσεται.  
{ΚΡ.} Στυγνὸς μὲν εἴκων δῆλος εἶ, βαρὺς δ', ὅταν  
θυμοῦ περάσῃς· αἱ δὲ τοιαῦται φύσεις  
αὑταῖς δικαίως εἰσὶν ἄλγισται φέρειν.   675 
{ΟΙ.} Οὔκουν μ' ἐάσεις κἀκτὸς εἶ;  
{ΚΡ.} Πορεύσομαι,  
σοῦ μὲν τυχὼν ἀγνῶτος, ἐν δὲ τοῖσδ' ἴσος.    
{ΧΟ.} Γύναι, τί μέλλεις κομίζειν δόμων τόνδ' ἔσω; {Ant.}  
{ΙΟ.} Μαθοῦσά γ' ἥτις ἡ τύχη.    680 
{ΧΟ.} Δόκησις ἀγνὼς λόγων ἦλθε, δά- 
πτει δὲ καὶ τὸ μὴ 'νδικον.  
{ΙΟ.} Ἀμφοῖν ἀπ' αὐτοῖν;  
{ΧΟ.} Ναίχι.  
{ΙΟ.} Καὶ τίς ἦν λόγος;  
{ΧΟ.} Ἅλις ἔμοιγ' ἅλις, γᾶς προπονουμένας,   685 
φαίνεται ἔνθ' ἔληξεν, αὐτοῦ μένειν.  
{ΟΙ.} Ὁρᾷς ἵν' ἥκεις, ἀγαθὸς ὢν γνώμην ἀνήρ,  

τοὐμὸν παριεὶς καὶ καταμβλύνων κέαρ;  
{ΧΟ.} Ὦναξ, εἶπον μὲν οὐχ ἅπαξ μόνον,  
ἴσθι δὲ παραφρόνιμον ἄπορον ἐπὶ φρόνιμα   690 
πεφάνθαι μ' ἄν, εἴ σε νοσφίζομαι,  
ὅς γ' ἐμὰν γᾶν φίλαν ἐν πόνοις ἁλοῦσαν  
– – κατ' ὀρθὸν οὔρισας·     695 
τανῦν δ' εὔπομπος, εἰ δύνᾳ, γενοῦ.  
 
{ΙΟ.} Πρὸς θεῶν δίδαξον κἄμ', ἄναξ, ὅτου ποτὲ  
μῆνιν τοσήνδε πράγματος στήσας ἔχεις.  
{ΟΙ.} Ἐρῶ – σὲ γὰρ τῶνδ' ἐς πλέον, γύναι, σέβω –  700 
Κρέοντος, οἷά μοι βεβουλευκὼς ἔχει.  
{ΙΟ.} Λέγ', εἰ σαφῶς τὸ νεῖκος ἐγκαλῶν ἐρεῖς.  
{ΟΙ.} Φονέα μέ φησι Λαΐου καθεστάναι.  
{ΙΟ.} Αὐτὸς ξυνειδὼς ἢ μαθὼν ἄλλου πάρα;    
{ΟΙ.} Μάντιν μὲν οὖν κακοῦργον εἰσπέμψας, ἐπεὶ  705 
τό γ' εἰς ἑαυτὸν πᾶν ἐλευθεροῖ στόμα.  
{ΙΟ.} Σύ νυν ἀφεὶς σεαυτὸν ὧν λέγεις πέρι  
ἐμοῦ 'πάκουσον καὶ μάθ' οὕνεκ' ἐστί σοι  
βρότειον οὐδὲν μαντικῆς ἔχον τέχνης·  
φανῶ δέ σοι σημεῖα τῶνδε σύντομα·   710 
χρησμὸς γὰρ ἦλθε Λαΐῳ ποτ', οὐκ ἐρῶ  
Φοίβου γ' ἀπ' αὐτοῦ, τῶν δ' ὑπηρετῶν ἄπο,  
ὡς αὐτὸν ἥξοι μοῖρα πρὸς παιδὸς θανεῖν  
ὅστις γένοιτ' ἐμοῦ τε κἀκείνου πάρα.   715 
Καὶ τὸν μέν, ὥσπερ γ' ἡ φάτις, ξένοι ποτὲ  
λῃσταὶ φονεύουσ' ἐν τριπλαῖς ἁμαξιτοῖς·  
παιδὸς δὲ βλάστας οὐ διέσχον ἡμέραι  
τρεῖς, καί νιν ἄρθρα κεῖνος ἐνζεύξας ποδοῖν  
ἔρριψεν ἄλλων χερσὶν εἰς ἄβατον ὄρος.  
Κἀνταῦθ' Ἀπόλλων οὔτ' ἐκεῖνον ἤνυσεν   720 
φονέα γενέσθαι πατρός, οὔτε Λάϊον,  
τὸ δεινὸν οὑφοβεῖτο, πρὸς παιδὸς θανεῖν.  
Τοιαῦτα φῆμαι μαντικαὶ διώρισαν,  
ὧν ἐντρέπου σὺ μηδέν· ὧν γὰρ ἂν θεὸς  
χρείαν ἐρευνᾷ, ῥᾳδίως αὐτὸς φανεῖ.    725 
{ΟΙ.} Οἷόν μ' ἀκούσαντ' ἀτίως ἔχει, γύναι,  
ψυχῆς πλάνημα κἀνακίνησις φρενῶν.  
{ΙΟ.} Ποίας μερίμνης τοῦθ' ὑποστραφεὶς λέγεις;  
{ΟΙ.} Ἔδοξ' ἀκοῦσαι σοῦ τόδ', ὡς ὁ Λάϊος  
κατασφαγείη πρὸς τριπλαῖς ἁμαξιτοῖς.   730 
{ΙΟ.} Ηὐδᾶτο γὰρ ταῦτ' οὐδέ πω λήξαντ' ἔχει.  
{ΟΙ.} Καὶ ποῦ 'σθ' ὁ χῶρος οὗτος, οὗ τόδ' ἦν πάθος;    
{ΙΟ.} Φωκὶς μὲν ἡ γῆ κλῄζεται, σχιστὴ δ' ὁδὸς  
ἐς ταὐτὸ Δελφῶν κἀπὸ Δαυλίας ἄγει.  
{ΟΙ.} Καὶ τίς χρόνος τοῖσδ' ἐστὶν οὑξεληλυθώς;  735 

{ΙΟ.} Σχεδόν τι πρόσθεν ἢ σὺ τῆσδ' ἔχων χθονὸς  
ἀρχὴν ἐφαίνου, τοῦτ' ἐκηρύχθη πόλει.  
{ΟΙ.} Ὦ Ζεῦ, τί μου δρᾶσαι βεβούλευσαι πέρι;  
{ΙΟ.} Τί δ' ἐστί σοι τοῦτ', Οἰδίπους, ἐνθύμιον;  
{ΟΙ.} Μήπω μ' ἐρώτα· τὸν δὲ Λάϊον φύσιν   740 
τίν' εἶχε φράζε, τίνα δ' ἀκμὴν ἥβης ἔχων.  
{ΙΟ.} Μέγας, χνοάζων ἄρτι λευκανθὲς κάρα,  
μορφῆς δὲ τῆς σῆς οὐκ ἀπεστάτει πολύ.  
{ΟΙ.} Οἴμοι τάλας· ἔοικ' ἐμαυτὸν εἰς ἀρὰς  
δεινὰς προβάλλων ἀρτίως οὐκ εἰδέναι.   745 
{ΙΟ.} Πῶς φῄς; ὀκνῶ τοι πρὸς σ' ἀποσκοποῦσ', ἄναξ.  
{ΟΙ.} Δεινῶς ἀθυμῶ μὴ βλέπων ὁ μάντις ᾖ.  
Δείξεις δὲ μᾶλλον, ἢν ἓν ἐξείπῃς ἔτι.  
{ΙΟ.} Καὶ μὴν ὀκνῶ μέν, ἃ δ' ἂν ἔρῃ μαθοῦσ' ἐρῶ.  
{ΟΙ.} Πότερον ἐχώρει βαιός, ἢ πολλοὺς ἔχων  750 
ἄνδρας λοχίτας, οἷ' ἀνὴρ ἀρχηγέτης;  
{ΙΟ.} Πέντ' ἦσαν οἱ ξύμπαντες, ἐν δ' αὐτοῖσιν ἦν  
κῆρυξ· ἀπήνη δ' ἦγε Λάϊον μία.  
{ΟΙ.} Αἰαῖ, τάδ' ἤδη διαφανῆ. Τίς ἦν ποτε  
ὁ τούσδε λέξας τοὺς λόγους ὑμῖν, γύναι;   755 
{ΙΟ.} Οἰκεύς τις, ὅσπερ ἵκετ' ἐκσωθεὶς μόνος.  
{ΟΙ.} Ἦ κἀν δόμοισι τυγχάνει τανῦν παρών;  
{ΙΟ.} Οὐ δῆτ'· ἀφ' οὗ γὰρ κεῖθεν ἦλθε καὶ κράτη  
σέ τ' εἶδ' ἔχοντα Λάϊόν τ' ὀλωλότα,  
ἐξικέτευσε τῆς ἐμῆς χειρὸς θιγὼν      760 
ἀγρούς σφε πέμψαι κἀπὶ ποιμνίων νομάς,  
ὡς πλεῖστον εἴη τοῦδ' ἄποπτος ἄστεως.  
Κἄπεμψ' ἐγώ νιν· ἄξιος γὰρ οἷ' ἀνὴρ  
δοῦλος φέρειν ἦν τῆσδε καὶ μείζω χάριν.  
{ΟΙ.} Πῶς ἂν μόλοι δῆθ' ἡμὶν ἐν τάχει πάλιν;  765 
{ΙΟ.} Πάρεστιν. Ἀλλὰ πρὸς τί τοῦτ' ἐφίεσαι;  
{ΟΙ.} Δέδοικ' ἐμαυτόν, ὦ γύναι, μὴ πόλλ' ἄγαν  
εἰρημέν' ᾖ μοι, δι' ἅ νιν εἰσιδεῖν θέλω.  
{ΙΟ.} Ἀλλ' ἵξεται μέν· ἀξία δέ που μαθεῖν  
κἀγὼ τά γ' ἐν σοὶ δυσφόρως ἔχοντ', ἄναξ.   770 
{ΟΙ.} Κοὐ μὴ στερηθῇς γ' ἐς τοσοῦτον ἐλπίδων  
ἐμοῦ βεβῶτος· τῷ γὰρ ἂν καὶ μείζονι  
λέξαιμ' ἂν ἢ σοὶ διὰ τύχης τοιᾶσδ' ἰών;  
Ἐμοὶ πατὴρ μὲν Πόλυβος ἦν Κορίνθιος,  
μήτηρ δὲ Μερόπη Δωρίς. Ἠγόμην δ' ἀνὴρ   775 
ἀστῶν μέγιστος τῶν ἐκεῖ, πρίν μοι τύχη  
τοιάδ' ἐπέστη, θαυμάσαι μὲν ἀξία,  
σπουδῆς γε μέντοι τῆς ἐμῆς οὐκ ἀξία.  
Ἀνὴρ γὰρ ἐν δείπνοις μ' ὑπερπλησθεὶς μέθῃ  
καλεῖ παρ' οἴνῳ πλαστὸς ὡς εἴην πατρί.   780 
Κἀγὼ βαρυνθεὶς τὴν μὲν οὖσαν ἡμέραν  

μόλις κατέσχον, θἀτέρᾳ δ' ἰὼν πέλας  
μητρὸς πατρός τ' ἤλεγχον· οἱ δὲ δυσφόρως  
τοὔνειδος ἦγον τῷ μεθέντι τὸν λόγον.  
Κἀγὼ τὰ μὲν κείνοιν ἐτερπόμην, ὅμως δ'   785 
ἔκνιζέ μ' αἰεὶ τοῦθ'· ὑφεῖρπε γὰρ πολύ.  
Λάθρᾳ δὲ μητρὸς καὶ πατρὸς πορεύομαι  
Πυθώδε, καί μ' ὁ Φοῖβος ὧν μὲν ἱκόμην    
ἄτιμον ἐξέπεμψεν, ἄλλα δ' ἀθλίῳ  
καὶ δεινὰ καὶ δύστηνα προὐφάνη λέγων,   790 
ὡς μητρὶ μὲν χρείη με μιχθῆναι, γένος δ'  
ἄτλητον ἀνθρώποισι δηλώσοιμ' ὁρᾶν,  
φονεὺς δ' ἐσοίμην τοῦ φυτεύσαντος πατρός.  
Κἀγὼ 'πακούσας ταῦτα τὴν Κορινθίαν  
ἄστροις τὸ λοιπὸν ἐκμετρούμενος χθόνα   795 
ἔφευγον, ἔνθα μήποτ' ὀψοίμην κακῶν  
χρησμῶν ὀνείδη τῶν ἐμῶν τελούμενα.  
Στείχων δ' ἱκνοῦμαι τούσδε τοὺς χώρους ἐν οἷς  
σὺ τὸν τύραννον τοῦτον ὄλλυσθαι λέγεις.  
Καί σοι, γύναι, τἀληθὲς ἐξερῶ. Τριπλῆς   800 
ὅτ' ἦ κελεύθου τῆσδ' ὁδοιπορῶν πέλας,  
ἐνταῦθά μοι κῆρύξ τε κἀπὶ πωλικῆς  
ἀνὴρ ἀπήνης ἐμβεβώς, οἷον σὺ φῄς,  
ξυνηντίαζον· κἀξ ὁδοῦ μ' ὅ θ' ἡγεμὼν  
αὐτός θ' ὁ πρέσβυς πρὸς βίαν ἠλαυνέτην.   805 
Κἀγὼ τὸν ἐκτρέποντα, τὸν τροχηλάτην,  
παίω δι' ὀργῆς· καί μ' ὁ πρέσβυς ὡς ὁρᾷ  
ὄχον παραστείχοντα, τηρήσας μέσον  
κάρα διπλοῖς κέντροισί μου καθίκετο.  
Οὐ μὴν ἴσην γ' ἔτεισεν, ἀλλὰ συντόμως   810 
σκήπτρῳ τυπεὶς ἐκ τῆσδε χειρὸς ὕπτιος  
μέσης ἀπήνης εὐθὺς ἐκκυλίνδεται·  
κτείνω δὲ τοὺς ξύμπαντας. Εἰ δὲ τῷ ξένῳ  
τούτῳ προσήκει Λαΐῳ τι συγγενές,  
τίς τοῦδέ γ' ἀνδρὸς νῦν ἔτ' ἀθλιώτερος;     815 
τίς ἐχθροδαίμων μᾶλλον ἂν γένοιτ' ἀνήρ;  
ᾧ μὴ ξένων ἔξεστι μηδ' ἀστῶν τινα  
δόμοις δέχεσθαι, μηδὲ προσφωνεῖν τινα,  
ὠθεῖν δ' ἀπ' οἴκων. Καὶ τάδ' οὔτις ἄλλος ἦν  
ἢ 'γὼ 'π' ἐμαυτῷ τάσδ' ἀρὰς ὁ προστιθείς.   820 
Λέχη δὲ τοῦ θανόντος ἐν χεροῖν ἐμαῖν  
χραίνω, δι' ὧνπερ ὤλετ'. Ἆρ' ἔφυν κακός;  
ἆρ' οὐχὶ πᾶς ἄναγνος; εἴ με χρὴ φυγεῖν,  
καί μοι φυγόντι μἤστι τοὺς ἐμοὺς ἰδεῖν  
μήτ' ἐμβατεῦσαι πατρίδος, ἢ γάμοις με δεῖ   825 
μητρὸς ζυγῆναι καὶ πατέρα κατακτανεῖν,  
Πόλυβον, ὃς ἐξέθρεψε κἀξέφυσέ με.  

Ἆρ' οὐκ ἀπ' ὠμοῦ ταῦτα δαίμονός τις ἂν  
κρίνων ἐπ' ἀνδρὶ τῷδ' ἂν ὀρθοίη λόγον;  
Μὴ δῆτα, μὴ δῆτ', ὦ θεῶν ἁγνὸν σέβας,   830 
ἴδοιμι ταύτην ἡμέραν, ἀλλ' ἐκ βροτῶν  
βαίην ἄφαντος πρόσθεν ἢ τοιάνδ' ἰδεῖν  
κηλῖδ' ἐμαυτῷ συμφορᾶς ἀφιγμένην.  
{ΧΟ.} Ἡμῖν μέν, ὦναξ, ταῦτ' ὀκνήρ'· ἕως δ' ἂν οὖν  
πρὸς τοῦ παρόντος ἐκμάθῃς, ἔχ' ἐλπίδα.   835 
{ΟΙ.} Καὶ μὴν τοσοῦτόν γ' ἐστί μοι τῆς ἐλπίδος,  
τὸν ἄνδρα, τὸν βοτῆρα, προσμεῖναι μόνον.  
{ΙΟ.} Πεφασμένου δὲ τίς ποθ' ἡ προθυμία;  
{ΟΙ.} Ἐγὼ διδάξω σ'· ἢν γὰρ εὑρεθῇ λέγων  
σοὶ ταὔτ', ἔγωγ' ἂν ἐκπεφευγοίην πάθος.   840 
{ΙΟ.} Ποῖον δέ μου περισσὸν ἤκουσας λόγον;  
{ΟΙ.} Λῃστὰς ἔφασκες αὐτὸν ἄνδρας ἐννέπειν  
ὥς νιν κατακτείνειαν. Εἰ μὲν οὖν ἔτι    
λέξει τὸν αὐτὸν ἀριθμόν, οὐκ ἐγὼ 'κτανον·  
οὐ γὰρ γένοιτ' ἂν εἷς γε τοῖς πολλοῖς ἴσος·   845 
εἰ δ' ἄνδρ' ἕν' οἰόζωνον αὐδήσει, σαφῶς  
τοῦτ' ἐστὶν ἤδη τοὔργον εἰς ἐμὲ ῥέπον.  
{ΙΟ.} Ἀλλ' ὡς φανέν γε τοὔπος ὧδ' ἐπίστασο,  
κοὐκ ἔστιν αὐτῷ τοῦτό γ' ἐκβαλεῖν πάλιν·  
πόλις γὰρ ἤκουσ', οὐκ ἐγὼ μόνη, τάδε.   850 
Εἰ δ' οὖν τι κἀκτρέποιτο τοῦ πρόσθεν λόγου,  
οὔτοι ποτ', ὦναξ, τόν γε Λαΐου φόνον  
φανεῖ δικαίως ὀρθόν, ὅν γε Λοξίας  
διεῖπε χρῆναι παιδὸς ἐξ ἐμοῦ θανεῖν.  
Καίτοι νιν οὐ κεῖνός γ' ὁ δύστηνός ποτε   855 
κατέκταν', ἀλλ' αὐτὸς πάροιθεν ὤλετο.  
Ὥστ' οὐχὶ μαντείας γ' ἂν οὔτε τῇδ' ἐγὼ  
βλέψαιμ' ἂν οὕνεκ' οὔτε τῇδ' ἂν ὕστερον.  
{ΟΙ.} Καλῶς νομίζεις. Ἀλλ' ὅμως τὸν ἐργάτην  
πέμψον τινὰ στελοῦντα, μηδὲ τοῦτ' ἀφῇς.   860 
{ΙΟ.} Πέμψω ταχύνασ'· ἀλλ' ἴωμεν ἐς δόμους·  
οὐδὲν γὰρ ἂν πράξαιμ' ἂν ὧν οὔ σοι φίλον.  
    
{ΧΟ.} Εἴ μοι ξυνείη φέροντι μοῖρα τὰν {Str. 1.}  
εὔσεπτον ἁγνείαν λόγων  
ἔργων τε πάντων, ὧν νόμοι πρόκεινται   865 
ὑψίποδες, οὐρανίαν  
δι' αἰθέρα τεκνωθέντες, ὧν Ὄλυμπος  
πατὴρ μόνος, οὐδέ νιν  
θνατὰ φύσις ἀνέρων  
ἔτικτεν, οὐδὲ μήποτε λά- 
θα κατακοιμάσῃ·      870 
μέγας ἐν τούτοις θεός, οὐδὲ γηράσκει.    

Ὕβρις φυτεύει τύραννον· ὕβρις, εἰ  {Ant. 1.}  
πολλῶν ὑπερπλησθῇ μάταν  
ἃ μὴ 'πίκαιρα μηδὲ συμφέροντα,    875 
ἀκρότατα γεῖσ' ἀναβᾶσ'  
<ἄφαρ> ἀπότομον ὤρουσεν εἰς ἀνάγκαν,  
ἔνθ' οὐ ποδὶ χρησίμῳ  
χρῆται. Τὸ καλῶς δ' ἔχον  
πόλει πάλαισμα μήποτε λῦ- 
σαι θεὸν αἰτοῦμαι·      880 
θεὸν οὐ λήξω ποτὲ προστάταν ἴσχων.  
Εἰ δέ τις ὑπέροπτα χερ-  {Str. 2.}  
σὶν ἢ λόγῳ πορεύεται,  
Δίκας ἀφόβητος οὐδὲ      885 
δαιμόνων ἕδη σέβων,  
κακά νιν ἕλοιτο μοῖρα,  
δυσπότμου χάριν χλιδᾶς,  
εἰ μὴ τὸ κέρδος κερδανεῖ δικαίως  
καὶ τῶν ἀσέπτων ἔρξεται,     890 
ἢ τῶν ἀθίκτων ἕξεται ματᾴζων.  
Τίς ἔτι ποτ' ἐν τοῖσδ' ἀνὴρ θυμοῦ βέλη  
εὔξεται ψυχᾶς ἀμύνειν;  
Εἰ γὰρ αἱ τοιαίδε πράξεις τίμιαι,    895 
τί δεῖ με χορεύειν;  
Οὐκέτι τὸν ἄθικτον εἶ-  {Ant. 2.}  
μι γᾶς ἐπ' ὀμφαλὸν σέβων,  
οὐδ' ἐς τὸν Ἀβαῖσι ναόν,  
οὐδὲ τὰν Ὀλυμπίαν,  
εἰ μὴ τάδε χειρόδεικτα     900 
πᾶσιν ἁρμόσει βροτοῖς.    
Ἀλλ', ὦ κρατύνων, εἴπερ ὄρθ' ἀκούεις,  
Ζεῦ, πάντ' ἀνάσσων, μὴ λάθοι  
σὲ τάν τε σὰν ἀθάνατον αἰὲν ἀρχάν.    905 
Φθίνοντα γὰρ <τοῦ παλαιοῦ> Λαΐου  
θέσφατ' ἐξαιροῦσιν ἤδη,  
κοὐδαμοῦ τιμαῖς Ἀπόλλων ἐμφανής·  
ἔρρει δὲ τὰ θεῖα.      910 
 
{ΙΟ.} Χώρας ἄνακτες, δόξα μοι παρεστάθη  
ναοὺς ἱκέσθαι δαιμόνων, τάδ' ἐν χεροῖν  
στέφη λαβούσῃ κἀπιθυμιάματα.  
Ὑψοῦ γὰρ αἴρει θυμὸν Οἰδίπους ἄγαν  
λύπαισι παντοίαισιν; οὐδ' ὁποῖ' ἀνὴρ   915 
ἔννους τὰ καινὰ τοῖς πάλαι τεκμαίρεται,  
ἀλλ' ἔστι τοῦ λέγοντος, ἢν φόβους λέγῃ.  
Ὅτ' οὖν παραινοῦσ' οὐδὲν ἐς πλέον ποῶ,  
πρὸς σ', ὦ Λύκει' Ἄπολλον, ἄγχιστος γὰρ εἶ,  

ἱκέτις ἀφῖγμαι τοῖσδε σὺν κατεύγμασιν,   920 
ὅπως λύσιν τιν' ἡμὶν εὐαγῆ πόρῃς·  
ὡς νῦν ὀκνοῦμεν πάντες ἐκπεπληγμένον  
κεῖνον βλέποντες ὡς κυβερνήτην νεώς.  
{ΑΓΓΕΛΟΣ}  
Ἆρ' ἂν παρ' ὑμῶν, ὦ ξένοι, μάθοιμ' ὅπου  
τὰ τοῦ τυράννου δώματ' ἐστὶν Οἰδίπου;   925 
μάλιστα δ' αὐτὸν εἴπατ', εἰ κάτισθ', ὅπου.  
{ΧΟ.} Στέγαι μὲν αἵδε, καὐτὸς ἔνδον, ὦ ξένε·  
γυνὴ δὲ μήτηρ ἥδε τῶν κείνου τέκνων.  
{ΑΓ.} Ἀλλ' ὀλβία τε καὶ ξὺν ὀλβίοις ἀεὶ  
γένοιτ', ἐκείνου γ' οὖσα παντελὴς δάμαρ.     930 
{ΙΟ.} Αὕτως δὲ καὶ σύ γ', ὦ ξέν'· ἄξιος γὰρ εἶ  
τῆς εὐεπείας οὕνεκ'. Ἀλλὰ φράζ' ὅτου  
χρῄζων ἀφῖξαι χὤ τι σημῆναι θέλων.  
{ΑΓ.} Ἀγαθὰ δόμοις τε καὶ πόσει τῷ σῷ, γύναι.  
{ΙΟ.} Τὰ ποῖα ταῦτα; παρὰ τίνος δ' ἀφιγμένος;  935 
{ΑΓ.} Ἐκ τῆς Κορίνθου. Τὸ δ' ἔπος οὑξερῶ τάχα,  
ἥδοιο μέν – πῶς δ' οὐκ ἄν;  – ἀσχάλλοις δ' ἴσως.  
{ΙΟ.} Τί δ' ἔστι; ποίαν δύναμιν ὧδ' ἔχει διπλῆν;  
{ΑΓ.} Τύραννον αὐτὸν οὑπιχώριοι χθονὸς  
τῆς Ἰσθμίας στήσουσιν, ὡς ηὐδᾶτ' ἐκεῖ.   940 
{ΙΟ.} Τί δ'; οὐχ ὁ πρέσβυς Πόλυβος ἐγκρατὴς ἔτι;  
{ΑΓ.} Οὐ δῆτ', ἐπεί νιν θάνατος ἐν τάφοις ἔχει.  
{ΙΟ.} Πῶς εἶπας; ἦ τέθνηκε Πόλυβος;  
{ΑΓ.} Εἰ δὲ μὴ  
λέγω γ' ἐγὼ τἀληθές, ἀξιῶ θανεῖν.  
Ὦ πρόσπολ', οὐχὶ δεσπότῃ τάδ' ὡς τάχος   945 
μολοῦσα λέξεις; Ὦ θεῶν μαντεύματα,  
ἵν' ἐστέ; Τοῦτον Οἰδίπους πάλαι τρέμων  
τὸν ἄνδρ' ἔφευγε μὴ κτάνοι, καὶ νῦν ὅδε  
πρὸς τῆς τύχης ὄλωλεν οὐδὲ τοῦδ' ὕπο.  
{ΟΙ.} Ὦ φίλτατον γυναικὸς Ἰοκάστης κάρα,  950 
τί μ' ἐξεπέμψω δεῦρο τῶνδε δωμάτων;  
{ΙΟ.} Ἄκουε τἀνδρὸς τοῦδε, καὶ σκόπει κλύων  
τὰ σέμν' ἵν' ἥκει τοῦ θεοῦ μαντεύματα.  
{ΟΙ.} Οὗτος δὲ τίς ποτ' ἐστί, καὶ τί μοι λέγει;  
{ΙΟ.} Ἐκ τῆς Κορίνθου, πατέρα τὸν σὸν ἀγγελῶν  955 
ὡς οὐκέτ' ὄντα Πόλυβον, ἀλλ' ὀλωλότα.  
{ΟΙ.} Τί φῄς, ξέν'; αὐτός μοι σὺ σημήνας γενοῦ.  
{ΑΓ.} Εἰ τοῦτο πρῶτον δεῖ μ' ἀπαγγεῖλαι σαφῶς,  
εὖ ἴσθ' ἐκεῖνον θανάσιμον βεβηκότα.    
{ΟΙ.} Πότερα δόλοισιν; ἢ νόσου ξυναλλαγῇ;  960 
{ΑΓ.} Σμικρὰ παλαιὰ σώματ' εὐνάζει ῥοπή.  
{ΟΙ.} Νόσοις ὁ τλήμων, ὡς ἔοικεν, ἔφθιτο.  
{ΑΓ.} Καὶ τῷ μακρῷ γε συμμετρούμενος χρόνῳ.  

{ΟΙ.} Φεῦ φεῦ, τί δῆτ' ἄν, ὦ γύναι, σκοποῖτό τις  
τὴν Πυθόμαντιν ἑστίαν, ἢ τοὺς ἄνω    965 
κλάζοντας ὄρνις, ὧν ὑφηγητῶν ἐγὼ  
κτενεῖν ἔμελλον πατέρα τὸν ἐμόν; ὁ δὲ θανὼν  
κεύθει κάτω δὴ γῆς, ἐγὼ δ' ὅδ' ἐνθάδε  
ἄψαυστος ἔγχους – εἴ τι μὴ τὠμῷ πόθῳ  
κατέφθιθ'· οὕτω δ' ἂν θανὼν εἴη 'ξ ἐμοῦ.   970 
Τὰ δ' οὖν παρόντα συλλαβὼν θεσπίσματα  
κεῖται παρ' Ἅιδῃ Πόλυβος ἄξι' οὐδενός.  
{ΙΟ.} Οὔκουν ἐγώ σοι ταῦτα προὔλεγον πάλαι;  
{ΟΙ.} Ηὔδας· ἐγὼ δὲ τῷ φόβῳ παρηγόμην.  
{ΙΟ.} Μὴ νῦν ἔτ' αὐτῶν μηδὲν ἐς θυμὸν βάλῃς.  975 
{ΟΙ.} Καὶ πῶς τὸ μητρὸς λέκτρον οὐκ ὀκνεῖν με δεῖ;  
{ΙΟ.} Τί δ' ἂν φοβοῖτ' ἄνθρωπος, ᾧ τὰ τῆς τύχης  
κρατεῖ, πρόνοια δ' ἐστὶν οὐδενὸς σαφής;  
εἰκῇ κράτιστον ζῆν, ὅπως δύναιτό τις.  
Σὺ δ' εἰς τὰ μητρὸς μὴ φοβοῦ νυμφεύματα·   980 
πολλοὶ γὰρ ἤδη κἀν ὀνείρασιν βροτῶν  
μητρὶ ξυνηυνάσθησαν· ἀλλὰ ταῦθ' ὅτῳ  
παρ' οὐδέν ἐστι, ῥᾷστα τὸν βίον φέρει.  
{ΟΙ.} Καλῶς ἅπαντα ταῦτ' ἂν ἐξείρητό σοι,  
εἰ μὴ 'κύρει ζῶσ' ἡ τεκοῦσα· νῦν δ' ἐπεὶ   985 
ζῇ, πᾶσ' ἀνάγκη, κεἰ καλῶς λέγεις, ὀκνεῖν.  
{ΙΟ.} Καὶ μὴν μέγας <γ'> ὀφθαλμὸς οἱ πατρὸς τάφοι.  
{ΟΙ.} Μέγας, ξυνίημ'· ἀλλὰ τῆς ζώσης φόβος.    
{ΑΓ.} Ποίας δὲ καὶ γυναικὸς ἐκφοβεῖσθ' ὕπερ;  
{ΟΙ.} Μερόπης, γεραιέ, Πόλυβος ἧς ᾤκει μέτα.  990 
{ΑΓ.} Τί δ' ἔστ' ἐκείνης ὑμὶν ἐς φόβον φέρον;  
{ΟΙ.} Θεήλατον μάντευμα δεινόν, ὦ ξένε.  
{ΑΓ.} Ἦ ῥητόν; ἢ οὐ<χὶ> θεμιτὸν ἄλλον εἰδέναι;  
{ΟΙ.} Μάλιστά γ'· εἶπε γάρ με Λοξίας ποτὲ  
χρῆναι μιγῆναι μητρὶ τἠμαυτοῦ, τό τε   995 
πατρῷον αἷμα χερσὶ ταῖς ἐμαῖς ἑλεῖν.  
Ὧν οὕνεχ' ἡ Κόρινθος ἐξ ἐμοῦ πάλαι  
μακρὰν ἀπῳκεῖτ'· εὐτυχῶς μέν, ἀλλ' ὅμως  
τὰ τῶν τεκόντων ὄμμαθ' ἥδιστον βλέπειν.  
{ΑΓ.} Ἦ γὰρ τάδ' ὀκνῶν κεῖθεν ἦσθ' ἀπόπτολις;  1000 
{ΟΙ.} Πατρός γε χρῄζων μὴ φονεὺς εἶναι, γέρον.  
{ΑΓ.} Τί δῆτ' ἐγὼ οὐχὶ τοῦδε τοῦ φόβου σ', ἄναξ,  
ἐπείπερ εὔνους ἦλθον, ἐξελυσάμην;  
{ΟΙ.} Καὶ μὴν χάριν γ' ἂν ἀξίαν λάβοις ἐμοῦ.  
{ΑΓ.} Καὶ μὴν μάλιστα τοῦτ' ἀφικόμην, ὅπως  1005 
σοῦ πρὸς δόμους ἐλθόντος εὖ πράξαιμί τι.  
{ΟΙ.} Ἀλλ' οὔποτ' εἶμι τοῖς φυτεύσασιν γ' ὁμοῦ.  
{ΑΓ.} Ὦ παῖ, καλῶς εἶ δῆλος οὐκ εἰδὼς τί δρᾷς.  
{ΟΙ.} Πῶς, ὦ γεραιέ; πρὸς θεῶν, δίδασκέ με.  

{ΑΓ.} Εἰ τῶνδε φεύγεις οὕνεκ' εἰς οἴκους μολεῖν –  1010 
{ΟΙ.} Ταρβῶν γε μή μοι Φοῖβος ἐξέλθῃ σαφής.  
{ΑΓ.} Ἦ μὴ μίασμα τῶν φυτευσάντων λάβῃς;  
{ΟΙ.} Τοῦτ' αὐτό, πρέσβυ· τοῦτό μ' εἰσαεὶ φοβεῖ.  
{ΑΓ.} Ἆρ' οἶσθα δῆτα πρὸς δίκης οὐδὲν τρέμων;  
{ΟΙ.} Πῶς δ' οὐχί, παῖς γ' εἰ τῶνδε γεννητῶν ἔφυν;   1015 
{ΑΓ.} Ὁθούνεκ' ἦν σοι Πόλυβος οὐδὲν ἐν γένει.  
{ΟΙ.} Πῶς εἶπας; οὐ γὰρ Πόλυβος ἐξέφυσέ με;  
{ΑΓ.} Οὐ μᾶλλον οὐδὲν τοῦδε τἀνδρός, ἀλλ' ἴσον.  
{ΟΙ.} Καὶ πῶς ὁ φύσας ἐξ ἴσου τῷ μηδενί;  
{ΑΓ.} Ἀλλ' οὔ σ' ἐγείνατ' οὔτ' ἐκεῖνος οὔτ' ἐγώ.  1020 
{ΟΙ.} Ἀλλ' ἀντὶ τοῦ δὴ παῖδά μ' ὠνομάζετο;  
{ΑΓ.} Δῶρόν ποτ', ἴσθι, τῶν ἐμῶν χειρῶν λαβών.  
{ΟΙ.} Κᾆθ' ὧδ' ἀπ' ἄλλης χειρὸς ἔστερξεν μέγα;  
{ΑΓ.} Ἡ γὰρ πρὶν αὐτὸν ἐξέπεισ' ἀπαιδία.  
{ΟΙ.} Σὺ δ' ἐμπολήσας, ἢ τυχών μ' αὐτῷ δίδως;  1025 
{ΑΓ.} Εὑρὼν ναπαίαις ἐν Κιθαιρῶνος πτυχαῖς.  
{ΟΙ.} Ὡδοιπόρεις δὲ πρὸς τί τούσδε τοὺς τόπους;  
{ΑΓ.} Ἐνταῦθ' ὀρείοις ποιμνίοις ἐπεστάτουν.  
{ΟΙ.} Ποιμὴν γὰρ ἦσθα κἀπὶ θητείᾳ πλάνης;  
{ΑΓ.} Σοῦ δ', ὦ τέκνον, σωτήρ γε τῷ τότ' ἐν χρόνῳ. 1030 
{ΟΙ.} Τί δ' ἄλγος ἴσχοντ' ἐν κακοῖς με λαμβάνεις;  
{ΑΓ.} Ποδῶν ἂν ἄρθρα μαρτυρήσειεν τὰ σά.  
{ΟΙ.} Οἴμοι, τί τοῦτ' ἀρχαῖον ἐννέπεις κακόν;  
{ΑΓ.} Λύω σ' ἔχοντα διατόρους ποδοῖν ἀκμάς.  
{ΟΙ.} Δεινόν γ' ὄνειδος σπαργάνων ἀνειλόμην.  1035 
{ΑΓ.} Ὥστ' ὠνομάσθης ἐκ τύχης ταύτης ὃς εἶ.  
{ΟΙ.} Ὦ πρὸς θεῶν, πρὸς μητρὸς ἢ πατρός; φράσον.  
{ΑΓ.} Οὐκ οἶδ'· ὁ δοὺς δὲ ταῦτ' ἐμοῦ λῷον φρονεῖ.  
{ΟΙ.} Ἦ γὰρ παρ' ἄλλου μ' ἔλαβες οὐδ' αὐτὸς τυχών;  
{ΑΓ.} Οὔκ, ἀλλὰ ποιμὴν ἄλλος ἐκδίδωσί μοι.  1040 
{ΟΙ.} Τίς οὗτος; ἦ κάτοισθα δηλῶσαι λόγῳ;    
{ΑΓ.} Τῶν Λαΐου δήπου τις ὠνομάζετο.  
{ΟΙ.} Ἦ τοῦ τυράννου τῆσδε γῆς πάλαι ποτέ;  
{ΑΓ.} Μάλιστα· τούτου τἀνδρὸς οὗτος ἦν βοτήρ.  
{ΟΙ.} Ἦ κἄστ' ἔτι ζῶν οὗτος, ὥστ' ἰδεῖν ἐμέ;  1045 
{ΑΓ.} Ὑμεῖς γ' ἄριστ' εἰδεῖτ' ἂν οὑπιχώριοι.  
{ΟΙ.} Ἔστιν τις ὑμῶν τῶν παρεστώτων πέλας,  
ὅστις κάτοιδε τὸν βοτῆρ' ὃν ἐννέπει,  
εἴτ' οὖν ἐπ' ἀγρῶν εἴτε κἀνθάδ' εἰσιδών;  
σημήναθ', ὡς ὁ καιρὸς ηὑρῆσθαι τάδε.   1050 
{ΧΟ.} Οἶμαι μὲν οὐδέν' ἄλλον ἢ τὸν ἐξ ἀγρῶν  
ὃν κἀμάτευες πρόσθεν εἰσιδεῖν· ἀτὰρ  
ἥδ' ἂν τάδ' οὐχ ἥκιστ' ἂν Ἰοκάστη λέγοι.  
{ΟΙ.} Γύναι, νοεῖς ἐκεῖνον ὅντιν' ἀρτίως  
μολεῖν ἐφιέμεσθα τόν θ' οὗτος λέγει –    1055 

{ΙΟ.} Τί δ' ὅντιν' εἶπε; μηδὲν ἐντραπῇς· τὰ δὲ  
ῥηθέντα βούλου μηδὲ μεμνῆσθαι μάτην.  
{ΟΙ.} Οὐκ ἂν γένοιτο τοῦθ', ὅπως ἐγὼ λαβὼν  
σημεῖα τοιαῦτ' οὐ φανῶ τοὐμὸν γένος.  
{ΙΟ.} Μή, πρὸς θεῶν, εἴπερ τι τοῦ σαυτοῦ βίου  1060 
κήδῃ, ματεύσῃς τοῦθ'· ἅλις νοσοῦσ' ἐγώ.  
{ΟΙ.} Θάρσει· σὺ μὲν γὰρ οὐδ' ἐὰν τρίτης ἐγὼ  
μητρὸς φανῶ τρίδουλος, ἐκφανῇ κακή.  
{ΙΟ.} Ὅμως πιθοῦ μοι, λίσσομαι· μὴ δρᾶ τάδε.  
{ΟΙ.} Οὐκ ἂν πιθοίμην μὴ οὐ τάδ' ἐκμαθεῖν σαφῶς. 1065 
{ΙΟ.} Καὶ μὴν φρονοῦσά γ' εὖ τὰ λῷστά σοι λέγω.  
{ΟΙ.} Τὰ λῷστα τοίνυν ταῦτά μ' ἀλγύνει πάλαι.    
{ΙΟ.} Ὦ δύσποτμ', εἴθε μήποτε γνοίης ὃς εἶ.  
{ΟΙ.} Ἄξει τις ἐλθὼν δεῦρο τὸν βοτῆρά μοι;  
ταύτην δ' ἐᾶτε πλουσίῳ χαίρειν γένει.   1070 
{ΙΟ.} Ἰοὺ ἰού, δύστηνε· τοῦτο γάρ σ' ἔχω  
μόνον προσειπεῖν, ἄλλο δ' οὔποθ' ὕστερον.  
{ΧΟ.} Τί ποτε βέβηκεν, Οἰδίπους, ὑπ' ἀγρίας  
ᾄξασα λύπης ἡ γυνή; δέδοιχ' ὅπως  
μὴ 'κ τῆς σιωπῆς τῆσδ' ἀναρρήξει κακά.   1075 
{ΟΙ.} Ὁποῖα χρῄζει ῥηγνύτω· τοὐμὸν δ' ἐγώ,  
κεἰ σμικρόν ἐστι, σπέρμ' ἰδεῖν βουλήσομαι.  
Αὕτη δ' ἴσως, φρονεῖ γὰρ ὡς γυνὴ μέγα,  
τὴν δυσγένειαν τὴν ἐμὴν αἰσχύνεται.  
Ἐγὼ δ' ἐμαυτὸν παῖδα τῆς Τύχης νέμων   1080 
τῆς εὖ διδούσης, οὐκ ἀτιμασθήσομαι.  
Τῆς γὰρ πέφυκα μητρός· οἱ δὲ συγγενεῖς  
μῆνές με μικρὸν καὶ μέγαν διώρισαν.  
Τοιόσδε δ' ἐκφὺς οὐκ ἂν ἐξέλθοιμ' ἔτι  
ποτ' ἄλλος, ὥστε μὴ 'κμαθεῖν τοὐμὸν γένος.  1085 
        
{ΧΟ.} Εἴπερ ἐγὼ μάντις εἰμὶ {Str.}  
καὶ κατὰ γνώμαν ἴδρις,  
οὐ τὸν Ὄλυμπον ἀπείρων, ὦ Κιθαιρών,  
οὐκ ἔσῃ τὰν αὔριον      1090 
πανσέληνον, μὴ οὐ σέ γε καὶ πατριώταν Οἰδίπου  
καὶ τροφὸν καὶ ματέρ' αὔξειν,  
καὶ χορεύεσθαι πρὸς ἡμῶν, ὡς ἐπίηρα φέροντα  
τοῖς ἐμοῖς τυράννοις.      1095 
Ἰήϊε Φοῖβε, σοὶ δὲ ταῦτ' ἀρέστ' εἴη.    
Τίς σε, τέκνον, τίς σ' ἔτικτε {Ant.}  
τῶν μακραιώνων ἄρα  
Πανὸς ὀρεσσιβάτα πατρὸς πελασθεῖσ',   1100 
ἢ σέ γ' εὐνάτειρά τις  
Λοξίου; τῷ γὰρ πλάκες ἀγρόνομοι πᾶσαι φίλαι·  
εἴθ' ὁ Κυλλάνας ἀνάσσων,  

εἴθ' ὁ Βακχεῖος θεὸς ναίων ἐπ' ἄκρων ὀρέων εὕ- 1105 
ρημα δέξατ' ἔκ του  
Νυμφᾶν Ἑλικωνίδων, αἷς πλεῖστα συμπαίζει.  
      
{ΟΙ.} Εἰ χρή τι κἀμὲ μὴ συναλλάξαντά πω,   1110 
πρέσβεις, σταθμᾶσθαι, τὸν βοτῆρ' ὁρᾶν δοκῶ,  
ὅνπερ πάλαι ζητοῦμεν· ἔν τε γὰρ μακρῷ  
γήρᾳ ξυνᾴδει τῷδε τἀνδρὶ σύμμετρος,  
ἄλλως τε τοὺς ἄγοντας ὥσπερ οἰκέτας  
ἔγνωκ' ἐμαυτοῦ· τῇ δ' ἐπιστήμῃ σύ μου   1115 
προὔχοις τάχ' ἄν που, τὸν βοτῆρ' ἰδὼν πάρος.  
{ΧΟ.} Ἔγνωκα γάρ, σάφ' ἴσθι· Λαΐου γὰρ ἦν,  
εἴπερ τις ἄλλος, πιστὸς ὡς νομεὺς ἀνήρ.  
{ΟΙ.} Σὲ πρῶτ' ἐρωτῶ, τὸν Κορίνθιον ξένον·  
ἦ τόνδε φράζεις;      1120 
{ΑΓ.} Τοῦτον, ὅνπερ εἰσορᾷς.  
{ΟΙ.} Οὗτος σύ, πρέσβυ, δεῦρό μοι φώνει βλέπων  
ὅσ' ἄν σ' ἐρωτῶ. Λαΐου ποτ' ἦσθα σύ;  
{ΘΕΡΑΠΩΝ}  
Ἦ δοῦλος, οὐκ ὠνητός, ἀλλ' οἴκοι τραφείς.  
{ΟΙ.} Ἔργον μεριμνῶν ποῖον ἢ βίον τίνα;  
{ΘΕ.} Ποίμναις τὰ πλεῖστα τοῦ βίου συνειπόμην.   1125 
{ΟΙ.} Χώροις μάλιστα πρὸς τίσιν ξύναυλος ὤν;  
{ΘΕ.} Ἦν μὲν Κιθαιρών, ἦν δὲ πρόσχωρος τόπος.  
{ΟΙ.} Τὸν ἄνδρα τόνδ' οὖν οἶσθα τῇδέ που μαθών;  
{ΘΕ.} Τί χρῆμα δρῶντα; ποῖον ἄνδρα καὶ λέγεις;  
{ΟΙ.} Τόνδ' ὃς πάρεστιν· ἢ ξυναλλάξας τί πως;  1130 
{ΘΕ.} Οὐχ ὥστε γ' εἰπεῖν ἐν τάχει μνήμης ὕπο.  
{ΑΓ.} Κοὐδέν γε θαῦμα, δέσποτ'· ἀλλ' ἐγὼ σαφῶς  
ἀγνῶτ' ἀναμνήσω νιν. Εὖ γὰρ οἶδ' ὅτι  
κάτοιδεν, ἦμος τὸν Κιθαιρῶνος τόπον  
ὁ μὲν διπλοῖσι ποιμνίοις, ἐγὼ δ' ἑνὶ    1135 
ἐπλησίαζον τῷδε τἀνδρὶ τρεῖς ὅλους  
ἐξ ἦρος εἰς ἀρκτοῦρον ἑκμήνους χρόνους·  
χειμῶνα δ' ἤδη τἀμά τ' εἰς ἔπαυλ' ἐγὼ  
ἤλαυνον οὗτός τ' εἰς τὰ Λαΐου σταθμά.  
Λέγω τι τούτων, ἢ οὐ λέγω πεπραγμένον;   1140 
{ΘΕ.} Λέγεις ἀληθῆ, καίπερ ἐκ μακροῦ χρόνου.  
{ΑΓ.} Φέρ' εἰπὲ νῦν, τότ' οἶσθα παῖδά μοί τινα  
δούς, ὡς ἐμαυτῷ θρέμμα θρεψαίμην ἐγώ;  
{ΘΕ.} Τί δ' ἔστι; πρὸς τί τοῦτο τοὔπος ἱστορεῖς;  
{ΑΓ.} Ὅδ' ἐστίν, ὦ τᾶν, κεῖνος ὃς τότ' ἦν νέος.  1145 
{ΘΕ.} Οὐκ εἰς ὄλεθρον; οὐ σιωπήσας ἔσῃ;  
{ΟΙ.} Ἆ, μὴ κόλαζε, πρέσβυ, τόνδ', ἐπεὶ τὰ σὰ  
δεῖται κολαστοῦ μᾶλλον ἢ τὰ τοῦδ' ἔπη.  
{ΘΕ.} Τί δ', ὦ φέριστε δεσποτῶν, ἁμαρτάνω;  

{ΟΙ.} Οὐκ ἐννέπων τὸν παῖδ' ὃν οὗτος ἱστορεῖ.  1150 
{ΘΕ.} Λέγει γὰρ εἰδὼς οὐδέν, ἀλλ' ἄλλως πονεῖ.  
{ΟΙ.} Σὺ πρὸς χάριν μὲν οὐκ ἐρεῖς, κλαίων δ' ἐρεῖς.    
{ΘΕ.} Μὴ δῆτα, πρὸς θεῶν, τὸν γέροντά μ' αἰκίσῃ.  
{ΟΙ.} Οὐχ ὡς τάχος τις τοῦδ' ἀποστρέψει χέρας;  
{ΘΕ.} Δύστηνος, ἀντὶ τοῦ; τί προσχρῄζων μαθεῖν;  1155 
{ΟΙ.} Τὸν παῖδ' ἔδωκας τῷδ' ὃν οὗτος ἱστορεῖ;  
{ΘΕ.} Ἔδωκ'· ὀλέσθαι δ' ὤφελον τῇδ' ἡμέρᾳ.  
{ΟΙ.} Ἀλλ' εἰς τόδ' ἥξεις μὴ λέγων γε τοὔνδικον.  
{ΘΕ.} Πολλῷ γε μᾶλλον, ἢν φράσω, διόλλυμαι.  
{ΟΙ.} Ἁνὴρ ὅδ', ὡς ἔοικεν, ἐς τριβὰς ἐλᾷ.   1160 
{ΘΕ.} Οὐ δῆτ' ἔγωγ', ἀλλ' εἶπον ὡς δοίην πάλαι.  
{ΟΙ.} Πόθεν λαβών; οἰκεῖον ἢ 'ξ ἄλλου τινός;  
{ΘΕ.} Ἐμὸν μὲν οὐκ ἔγωγ', ἐδεξάμην δέ του.  
{ΟΙ.} Τίνος πολιτῶν τῶνδε κἀκ ποίας στέγης;  
{ΘΕ.} Μὴ πρὸς θεῶν, μή, δέσποθ', ἱστόρει πλέον.  1165 
{ΟΙ.} Ὄλωλας, εἴ σε ταῦτ' ἐρήσομαι πάλιν.  
{ΘΕ.} Τῶν Λαΐου τοίνυν τις ἦν γεννημάτων.  
{ΟΙ.} Ἦ δοῦλος, ἢ κείνου τις ἐγγενὴς γεγώς;  
{ΘΕ.} Οἴμοι, πρὸς αὐτῷ γ' εἰμὶ τῷ δεινῷ λέγειν.  
{ΟΙ.} Κἄγωγ' ἀκούειν· ἀλλ' ὅμως ἀκουστέον.  1170 
{ΘΕ.} Κείνου γέ τοι δὴ παῖς ἐκλῄζεθ'· ἡ δ' ἔσω  
κάλλιστ' ἂν εἴποι σὴ γυνὴ τάδ' ὡς ἔχει.  
{ΟΙ.} Ἦ γὰρ δίδωσιν ἥδε σοι;  
{ΘΕ.} Μάλιστ', ἄναξ.  
{ΟΙ.} Ὡς πρὸς τί χρείας;  
{ΘΕ.} Ὡς ἀναλώσαιμί νιν.  
{ΟΙ.} Τεκοῦσα τλήμων;     1175 
{ΘΕ.} Θεσφάτων γ' ὄκνῳ κακῶν.  
{ΟΙ.} Ποίων;  
{ΘΕ.} Κτενεῖν νιν τοὺς τεκόντας ἦν λόγος.    
{ΟΙ.} Πῶς δῆτ' ἀφῆκας τῷ γέροντι τῷδε σύ;  
{ΘΕ.} Κατοικτίσας, ὦ δέσποθ', ὡς ἄλλην χθόνα  
δοκῶν ἀποίσειν, αὐτὸς ἔνθεν ἦν· ὁ δὲ  
κάκ' εἰς μέγιστ' ἔσωσεν· εἰ γὰρ οὗτος εἶ   1180 
ὅν φησιν οὗτος, ἴσθι δύσποτμος γεγώς.  
{ΟΙ.} Ἰοὺ ἰού· τὰ πάντ' ἂν ἐξήκοι σαφῆ.  
Ὦ φῶς, τελευταῖόν σε προσβλέψαιμι νῦν,  
ὅστις πέφασμαι φύς τ' ἀφ' ὧν οὐ χρῆν, ξὺν οἷς τ'  
οὐ χρῆν ὁμιλῶν, οὕς τέ μ' οὐκ ἔδει κτανών.   1185 
        
{ΧΟ.} Ἰὼ γενεαὶ βροτῶν, {Str. 1.}  
ὡς ὑμᾶς ἴσα καὶ τὸ μη- 
δὲν ζώσας ἐναριθμῶ.  
Τίς γάρ, τίς ἀνὴρ πλέον  
τᾶς εὐδαιμονίας φέρει     1190 

ἢ τοσοῦτον ὅσον δοκεῖν  
καὶ δόξαντ' ἀποκλῖναι;  
Τὸν σόν τοι παράδειγμ' ἔχων,  
τὸν σὸν δαίμονα, τὸν σόν, ὦ  
τλᾶμον Οἰδιπόδα, βροτῶν  
οὐδὲν μακαρίζω·      1195 
ὅστις καθ' ὑπερβολὰν {Ant. 1.}  
τοξεύσας ἐκράτησε τοῦ  
πάντ' εὐδαίμονος ὄλβου,  
ὦ Ζεῦ, κατὰ μὲν φθίσας  
τὰν γαμψώνυχα παρθένον  
χρησμῳδόν, θανάτων δ' ἐμᾷ     1200 
χώρᾳ πύργος ἀνέστα·    
ἐξ οὗ καὶ βασιλεὺς καλῇ  
ἐμὸς καὶ τὰ μέγιστ' ἐτι- 
μάθης ταῖς μεγάλαισιν ἐν  
Θήβαις<ιν> ἀνάσσων.  
Τανῦν δ' ἀκούειν τίς ἀθλιώτερος; {Str. 2.}  
τίς ἄταις ἀγρίαις, τίς ἐν πόνοις    1205 
ξύνοικος ἀλλαγᾷ βίου;  
Ἰὼ κλεινὸν Οἰδίπου κάρα,  
ᾧ μέγας λιμὴν αὑτὸς ἤρκεσεν  
παιδὶ καὶ πατρὶ θαλαμηπόλῳ πεσεῖν,    1210 
πῶς ποτε πῶς ποθ' αἱ πατρῷ- 
αί σ' ἄλοκες φέρειν, τάλας,  
σῖγ' ἐδυνάθησαν ἐς τοσόνδε;  
Ἐφηῦρέ σ' ἄκονθ' ὁ πάνθ' ὁρῶν χρόνος· {Ant. 2.}  
δικάζει τὸν ἄγαμον γάμον πάλαι  
τεκνοῦντα καὶ τεκνούμενον.     1215 
Ἰώ, Λαΐειον <ὦ> τέκνον·  
εἴθε σ' εἴθ' ἐ<γὼ> μήποτ' εἰδόμαν·  
δύρομαι γὰρ ὡς περίαλλ' ἰα<κ>χέων  
ἐκ στομάτων. Τὸ δ' ὀρθὸν εἰ- 
πεῖν, ἀνέπνευσά τ' ἐκ σέθεν     1220 
καὶ κατεκοίμησα τοὐμὸν ὄμμα.    
 
{ΕΞΑΓΓΕΛΟΣ}  
Ὦ γῆς μέγιστα τῆσδ' ἀεὶ τιμώμενοι,  
οἷ' ἔργ' ἀκούσεσθ', οἷα δ' εἰσόψεσθ', ὅσον δ'  
ἀρεῖσθε πένθος, εἴπερ ἐγγενῶς ἔτι    1225 
τῶν Λαβδακείων ἐντρέπεσθε δωμάτων.  
Οἶμαι γὰρ οὔτ' ἂν Ἴστρον οὔτε Φᾶσιν ἂν  
νίψαι καθαρμῷ τήνδε τὴν στέγην, ὅσα  
κεύθει, τὰ δ' αὐτίκ' εἰς τὸ φῶς φανεῖ κακὰ  
ἑκόντα κοὐκ ἄκοντα· τῶν δὲ πημονῶν   1230 
μάλιστα λυποῦσ' αἳ φανῶσ' αὐθαίρετοι.  

{ΧΟ.} Λείπει μὲν οὐδ' ἃ πρόσθεν ᾔδεμεν τὸ μὴ οὐ  
βαρύστον' εἶναι· πρὸς δ' ἐκείνοισιν τί φῄς;  
{ΕΞ.} Ὁ μὲν τάχιστος τῶν λόγων εἰπεῖν τε καὶ  
μαθεῖν, τέθνηκε θεῖον Ἰοκάστης κάρα.   1235 
{ΧΟ.} Ὦ δυστάλαινα, πρὸς τίνος ποτ' αἰτίας;  
{ΕΞ.} Αὐτὴ πρὸς αὑτῆς. Τῶν δὲ πραχθέντων τὰ μὲν  
ἄλγιστ' ἄπεστιν· ἡ γὰρ ὄψις οὐ πάρα.  
Ὅμως δ', ὅσον γε κἀν ἐμοὶ μνήμης ἔνι,  
πεύσῃ τὰ κείνης ἀθλίας παθήματα.    1240 
Ὅπως γὰρ ὀργῇ χρωμένη παρῆλθ' ἔσω  
θυρῶνος, ἵετ' εὐθὺ πρὸς τὰ νυμφικὰ  
λέχη, κόμην σπῶσ' ἀμφιδεξίοις ἀκμαῖς.  
Πύλας δ' ὅπως εἰσῆλθ' ἐπιρράξασ' ἔσω,  
κάλει τὸν ἤδη Λάϊον πάλαι νεκρόν,    1245 
μνήμην παλαιῶν σπερμάτων ἔχουσ', ὑφ' ὧν  
θάνοι μὲν αὐτός, τὴν δὲ τίκτουσαν λίποι  
τοῖς οἷσιν αὐτοῦ δύστεκνον παιδουργίαν·  
γοᾶτο δ' εὐνάς, ἔνθα δύστηνος διπλοῦς  
ἐξ ἀνδρὸς ἄνδρα καὶ τέκν' ἐκ τέκνων τέκοι.    1250 
Χὤπως μὲν ἐκ τῶνδ' οὐκέτ' οἶδ' ἀπόλλυται·  
βοῶν γὰρ εἰσέπαισεν Οἰδίπους, ὑφ' οὗ  
οὐκ ἦν τὸ κείνης ἐκθεάσασθαι κακόν,  
ἀλλ' εἰς ἐκεῖνον περιπολοῦντ' ἐλεύσσομεν·  
φοίτα γὰρ ἡμᾶς ἔγχος ἐξαιτῶν πορεῖν,   1255 
γυναῖκά τ' οὐ γυναῖκα, μητρῴαν δ' ὅπου  
κίχοι διπλῆν ἄρουραν οὗ τε καὶ τέκνων.  
Λυσσῶντι δ' αὐτῷ δαιμόνων δείκνυσί τις·  
οὐδεὶς γὰρ ἀνδρῶν, οἳ παρῆμεν ἐγγύθεν.  
Δεινὸν δ' ἀΰσας, ὡς ὑφηγητοῦ τινος    1260 
πύλαις διπλαῖς ἐνήλατ', ἐκ δὲ πυθμένων  
ἔκλινε κοῖλα κλῇθρα κἀμπίπτει στέγῃ.  
Οὗ δὴ κρεμαστὴν τὴν γυναῖκ' ἐσείδομεν,  
πλεκταῖς ἐώραις ἐμπεπλεγμένην· ὁ δὲ  
ὅπως ὁρᾷ νιν, δεινὰ βρυχηθεὶς τάλας,   1265 
χαλᾷ κρεμαστὴν ἀρτάνην· ἐπεὶ δὲ γῇ  
ἔκειθ' ὁ τλήμων, δεινὰ δ' ἦν τἀνθένδ' ὁρᾶν.  
Ἀποσπάσας γὰρ εἱμάτων χρυσηλάτους  
περόνας ἀπ' αὐτῆς, αἷσιν ἐξεστέλλετο,  
ἄρας ἔπαισεν ἄρθρα τῶν αὑτοῦ κύκλων,   1270 
αὐδῶν τοιαῦθ', ὁθούνεκ' οὐκ ὄψοιντό νιν  
οὔθ' οἷ' ἔπασχεν οὔθ' ὁποῖ' ἔδρα κακά,  
ἀλλ' ἐν σκότῳ τὸ λοιπὸν οὓς μὲν οὐκ ἔδει  
ὀψοίαθ', οὓς δ' ἔχρῃζεν οὐ γνωσοίατο.  
Τοιαῦτ' ἐφυμνῶν πολλάκις τε κοὐχ ἅπαξ   1275 
ἤρασσ' ἐπαίρων βλέφαρα· φοίνιαι δ' ὁμοῦ    
γλῆναι γένει' ἔτεγγον, οὐδ' ἀνίεσαν  

φόνου μυδώσας σταγόνας, ἀλλ' ὁμοῦ μέλας  
ὄμβρος χαλάζης αἵματός τ' ἐτέγγετο.  
Τάδ' ἐκ δυοῖν ἔρρωγεν, οὐ μόνου, κακά,   1280 
ἀλλ' ἀνδρὶ καὶ γυναικὶ συμμιγῆ κακά.  
Ὁ πρὶν παλαιὸς δ' ὄλβος ἦν πάροιθε μὲν  
ὄλβος δικαίως· νῦν δὲ τῇδε θἠμέρᾳ  
στεναγμός, ἄτη, θάνατος, αἰσχύνη, κακῶν  
ὅσ' ἐστὶ πάντων ὀνόματ', οὐδέν ἐστ' ἀπόν.   1285 
{ΧΟ.} Νῦν δ' ἔσθ' ὁ τλήμων ἔν τινι σχολῇ κακοῦ;  
{ΕΞ.} Βοᾷ διοίγειν κλῇθρα καὶ δηλοῦν τινα  
τοῖς πᾶσι Καδμείοισι τὸν πατροκτόνον,  
τὸν μητρὸς – αὐδῶν ἀνόσι' οὐδὲ ῥητά μοι,  
ὡς ἐκ χθονὸς ῥίψων ἑαυτόν, οὐδ' ἔτι   1290 
μενῶν δόμοις ἀραῖος ὡς ἠράσατο.  
Ῥώμης γε μέντοι καὶ προηγητοῦ τινος  
δεῖται· τὸ γὰρ νόσημα μεῖζον ἢ φέρειν.  
Δείξει δὲ καὶ σοί· κλῇθρα γὰρ πυλῶν τάδε  
διοίγεται· θέαμα δ' εἰσόψει τάχα    1295 
τοιοῦτον οἷον καὶ στυγοῦντ' ἐποικτίσαι.  
ὦ δεινότατον πάντων ὅσ' ἐγὼ  
προσέκυρσ' ἤδη· τίς σ', ὦ τλῆμον,  
προσέβη μανία; τίς ὁ πηδήσας    1300 
μείζονα δαίμων τῶν μακίστων  
πρὸς σῇ δυσδαίμονι μοίρᾳ;    
Φεῦ φεῦ, δύσταν'· ἀλλ' οὐδ' ἐσιδεῖν  
δύναμαί σε, θέλων πόλλ' ἀνερέσθαι,  
πολλὰ πυθέσθαι, πολλὰ δ' ἀθρῆσαι·    1305 
τοίαν φρίκην παρέχεις μοι.  
{ΟΙ.} Αἰαῖ, αἰαῖ, δύστανος ἐγώ,  
ποῖ γᾶς φέρομαι τλάμων; πᾶ μοι  
φθογγὰ διαπωτᾶται φοράδην;    1310 
ἰὼ δαῖμον, ἵν' ἐξήλου.  
 
{ΧΟ.} Ἐς δεινὸν οὐδ' ἀκουστὸν οὐδ' ἐπόψιμον.   
{ΟΙ.} Ἰὼ σκότου  {Str. 1.}  
νέφος ἐμὸν ἀπότροπον, ἐπιπλόμενον ἄφατον,  
ἀδάματόν τε καὶ δυσούριστόν <μοι>.   1315 
Οἴμοι,  
οἴμοι μάλ' αὖθις· οἷον εἰσέδυ μ' ἅμα  
κέντρων τε τῶνδ' οἴστρημα καὶ μνήμη κακῶν.  
{ΧΟ.} Καὶ θαῦμά γ' οὐδὲν ἐν τοσοῖσδε πήμασιν  
διπλᾶ σε πενθεῖν καὶ διπλᾶ φορεῖν κακά.   1320 
{ΟΙ.} Ἰὼ φίλος,  {Ant. 1.}  
σὺ μὲν ἐμὸς ἐπίπολος ἔτι μόνιμος· ἔτι γὰρ  
ὑπομένεις με τὸν τυφλὸν κηδεύων.  
Φεῦ φεῦ,  

οὐ γάρ με λήθεις, ἀλλὰ γιγνώσκω σαφῶς,   1325 
καίπερ σκοτεινός, τήν γε σὴν αὐδὴν ὅμως.  
{ΧΟ.} Ὦ δεινὰ δράσας, πῶς ἔτλης τοιαῦτα σὰς  
ὄψεις μαρᾶναι; τίς σ' ἐπῆρε δαιμόνων;    
{ΟΙ.} Ἀπόλλων τάδ' ἦν, Ἀπόλλων, φίλοι, {Str. 2.}  
ὁ κακὰ κακὰ τελῶν ἐμὰ τάδ' ἐμὰ πάθεα.   1330 
Ἔπαισε δ' αὐτόχειρ νιν οὔ- 
τις, ἀλλ' ἐγὼ τλάμων.  
Τί γὰρ ἔδει μ' ὁρᾶν,  
ὅτῳ γ' ὁρῶντι μηδὲν ἦν ἰδεῖν γλυκύ;    1335 
{ΧΟ.} Ἦν ταῦθ' ὅπωσπερ καὶ σὺ φής.  
{ΟΙ.} Τί δῆτ' ἐμοὶ βλεπτὸν ἦν  
στερκτόν; ἢ προσήγορον  
ἔτ' ἔστ' ἀκούειν ἡδονᾷ, φίλοι;  
Ἀπάγετ' ἐκτόπιον ὅτι τάχιστά με,    1340 
ἀπάγετ', ὦ φίλοι, τὸν ὄλεθρον μέγαν,  
τὸν καταρατότατον,  
ἔτι δὲ καὶ θεοῖς ἐχθρότατον βροτῶν.    1345 
{ΧΟ.} Δείλαιε τοῦ νοῦ τῆς τε συμφορᾶς ἴσον,  
ὥς σ' ἠθέλησα μηδαμὰ γνῶναί ποτ' ἄν.  
{ΟΙ.} Ὄλοιθ' ὅστις ἦν ὃς ἀγρίας πέδας {Ant. 2.}  
νομάδος ἐπὶ πόας ἔλαβέ μ' ἀπό τε φόνου   1350 
ἔρυτο κἀνέσωσεν, οὐ- 
δὲν εἰς χάριν πράσσων.  
Τότε γὰρ ἂν θανὼν  
οὐκ ἦν φίλοισιν οὐδ' ἐμοὶ τοσόνδ' ἄχος.   1355 
{ΧΟ.} Θέλοντι κἀμοὶ τοῦτ' ἂν ἦν.  
{ΟΙ.} Οὔκουν πατρός γ' ἂν φονεὺς  
ἦλθον, οὐδὲ νυμφίος  
βροτοῖς ἐκλήθην ὧν ἔφυν ἄπο.    
Νῦν δ' ἄθεος μέν εἰμ', ἀνοσίων δὲ παῖς,   1360 
ὁμογενὴς δ' ἀφ' ὧν αὐτὸς ἔφυν τάλας.  
Εἰ δέ τι πρεσβύτερον  
ἔτι κακοῦ κακόν, τοῦτ' ἔλαχ' Οἰδίπους.   1365 
 
{ΧΟ.} Οὐκ οἶδ' ὅπως σε φῶ βεβουλεῦσθαι καλῶς.  
κρείσσων γὰρ ἦσθα μηκέτ' ὢν ἢ ζῶν τυφλός.  
{ΟΙ.} Ὡς μὲν τάδ' οὐχ ὧδ' ἔστ' ἄριστ' εἰργασμένα,  
μή μ' ἐκδίδασκε, μηδὲ συμβούλευ' ἔτι.   1370 
Ἐγὼ γὰρ οὐκ οἶδ' ὄμμασιν ποίοις βλέπων  
πατέρα ποτ' ἂν προσεῖδον εἰς Ἅιδου μολών,  
οὐδ' αὖ τάλαιναν μητέρ', οἷν ἐμοὶ δυοῖν  
ἔργ' ἐστὶ κρείσσον' ἀγχόνης εἰργασμένα.  
Ἀλλ' ἡ τέκνων δῆτ' ὄψις ἦν ἐφίμερος,   1375 
βλαστοῦσ' ὅπως ἔβλαστε, προσλεύσσειν ἐμοί;  
Οὐ δῆτα τοῖς γ' ἐμοῖσιν ὀφθαλμοῖς ποτε·  

οὐδ' ἄστυ γ', οὐδὲ πύργος, οὐδὲ δαιμόνων  
ἀγάλμαθ' ἱερά, τῶν ὁ παντλήμων ἐγὼ  
κάλλιστ' ἀνὴρ εἷς ἔν γε ταῖς Θήβαις τραφεὶς  1380 
ἀπεστέρησ' ἐμαυτόν, αὐτὸς ἐννέπων  
ὠθεῖν ἅπαντας τὸν ἀσεβῆ, τὸν ἐκ θεῶν  
φανέντ' ἄναγνον καὶ γένους τοῦ Λαΐου.  
Τοιάνδ' ἐγὼ κηλῖδα μηνύσας ἐμὴν  
ὀρθοῖς ἔμελλον ὄμμασιν τούτους ὁρᾶν;   1385 
Ἥκιστά γ'· ἀλλ' εἰ τῆς ἀκουούσης ἔτ' ἦν  
πηγῆς δι' ὤτων φραγμός, οὐκ ἂν ἐσχόμην  
τὸ μἀποκλῇσαι τοὐμὸν ἄθλιον δέμας,  
ἵν' ἦ τυφλός τε καὶ κλύων μηδέν· τὸ γὰρ    
τὴν φροντίδ' ἔξω τῶν κακῶν οἰκεῖν γλυκύ.   1390 
Ἰὼ Κιθαιρών, τί μ' ἐδέχου; τί μ' οὐ λαβὼν  
ἔκτεινας εὐθύς, ὡς ἔδειξα μήποτε  
ἐμαυτὸν ἀνθρώποισιν ἔνθεν ἦ γεγώς;  
Ὦ Πόλυβε καὶ Κόρινθε καὶ τὰ πάτρια  
λόγῳ παλαιὰ δώμαθ', οἷον ἆρά με    1395 
κάλλος κακῶν ὕπουλον ἐξεθρέψατε·  
νῦν γὰρ κακός τ' ὢν κἀκ κακῶν εὑρίσκομαι.  
Ὦ τρεῖς κέλευθοι καὶ κεκρυμμένη νάπη,  
δρυμός τε καὶ στενωπὸς ἐν τριπλαῖς ὁδοῖς,  
αἳ τοὐμὸν αἷμα τῶν ἐμῶν χειρῶν ἄπο   1400 
ἐπίετε πατρός, ἆρά μου μέμνησθ' ὅτι  
οἷ' ἔργα δράσας ὑμὶν εἶτα δεῦρ' ἰὼν  
ὁποῖ' ἔπρασσον αὖθις; Ὦ γάμοι, γάμοι,  
ἐφύσαθ' ἡμᾶς, καὶ φυτεύσαντες πάλιν  
ἀνεῖτε ταὐτὸν σπέρμα, κἀπεδείξατε    1405 
πατέρας, ἀδελφούς, παῖδας, αἷμ' ἐμφύλιον,  
νύμφας γυναῖκας μητέρας τε, χὠπόσα  
αἴσχιστ' ἐν ἀνθρώποισιν ἔργα γίγνεται.  
Ἀλλ', οὐ γὰρ αὐδᾶν ἔσθ' ἃ μηδὲ δρᾶν καλόν,  
ὅπως τάχιστα, πρὸς θεῶν, ἔξω μέ που   1410 
καλύψατ', ἢ φονεύσατ', ἢ θαλάσσιον  
ἐκρίψατ', ἔνθα μήποτ' εἰσόψεσθ' ἔτι.  
Ἴτ', ἀξιώσατ' ἀνδρὸς ἀθλίου θιγεῖν·  
πίθεσθε, μὴ δείσητε· τἀμὰ γὰρ κακὰ  
οὐδεὶς οἷός τε πλὴν ἐμοῦ φέρειν βροτῶν.   1415 
{ΧΟ.} Ἀλλ' ὧν ἐπαιτεῖς ἐς δέον πάρεσθ' ὅδε  
Κρέων τὸ πράσσειν καὶ τὸ βουλεύειν, ἐπεὶ  
χώρας λέλειπται μοῦνος ἀντὶ σοῦ φύλαξ.    
{ΟΙ.} Οἴμοι, τί δῆτα λέξομεν πρὸς τόνδ' ἔπος;  
τίς μοι φανεῖται πίστις ἔνδικος; τὰ γὰρ   1420 
πάρος πρὸς αὐτὸν πάντ' ἐφεύρημαι κακός.  
{ΚΡ.} Οὔθ' ὡς γελαστής, Οἰδίπους, ἐλήλυθα,  
οὔθ' ὡς ὀνειδιῶν τι τῶν πάρος κακῶν.  

Ἀλλ' εἰ τὰ θνητῶν μὴ καταισχύνεσθ' ἔτι  
γένεθλα, τὴν γοῦν πάντα βόσκουσαν φλόγα  1425 
αἰδεῖσθ' ἄνακτος Ἡλίου, τοιόνδ' ἄγος  
ἀκάλυπτον οὕτω δεικνύναι, τὸ μήτε γῆ  
μήτ' ὄμβρος ἱερὸς μήτε φῶς προσδέξεται.  
Ἀλλ' ὡς τάχιστ' ἐς οἶκον ἐσκομίζετε·  
τοῖς ἐν γένει γὰρ τἀγγενῆ μάλισθ' ὁρᾶν   1430 
μόνοις τ' ἀκούειν εὐσεβῶς ἔχει κακά.  
{ΟΙ.} Πρὸς θεῶν, ἐπείπερ ἐλπίδος μ' ἀπέσπασας,  
ἄριστος ἐλθὼν πρὸς κάκιστον ἄνδρ' ἐμέ,  
πιθοῦ τί μοι· πρὸς σοῦ γάρ, οὐδ' ἐμοῦ, φράσω.  
{ΚΡ.} Καὶ τοῦ με χρείας ὧδε λιπαρεῖς τυχεῖν;  1435 
{ΟΙ.} Ῥῖψόν με γῆς ἐκ τῆσδ' ὅσον τάχισθ', ὅπου  
θνητῶν φανοῦμαι μηδενὸς προσήγορος.  
{ΚΡ.} Ἔδρασ' ἄν, εὖ τοῦτ' ἴσθ', ἄν, εἰ μὴ τοῦ θεοῦ  
πρώτιστ' ἔχρῃζον ἐκμαθεῖν τί πρακτέον.  
{ΟΙ.} Ἀλλ' ἥ γ' ἐκείνου πᾶσ' ἐδηλώθη φάτις,  1440 
τὸν πατροφόντην, τὸν ἀσεβῆ μ' ἀπολλύναι.  
{ΚΡ.} Οὕτως ἐλέχθη ταῦθ'· ὅμως δ', ἵν' ἕσταμεν  
χρείας, ἄμεινον ἐκμαθεῖν τί δραστέον.  
{ΟΙ.} Οὕτως ἄρ' ἀνδρὸς ἀθλίου πεύσεσθ' ὕπερ;  
{ΚΡ.} Καὶ γὰρ σὺ νῦν τἂν τῷ θεῷ πίστιν φέροις.  1445 
{ΟΙ.} Καὶ σοί γ' ἐπισκήπτω τε καὶ προστρέψομαι·  
τῆς μὲν κατ' οἴκους αὐτὸς ὃν θέλεις τάφον    
θοῦ· καὶ γὰρ ὀρθῶς τῶν γε σῶν τελεῖς ὕπερ·  
ἐμοῦ δὲ μήποτ' ἀξιωθήτω τόδε  
πατρῷον ἄστυ ζῶντος οἰκητοῦ τυχεῖν·   1450 
ἀλλ' ἔα με ναίειν ὄρεσιν, ἔνθα κλῄζεται  
οὑμὸς Κιθαιρὼν οὗτος, ὃν μήτηρ τέ μοι  
πατήρ τ' ἐθέσθην ζῶντε κύριον τάφον,  
ἵν' ἐξ ἐκείνων οἵ μ' ἀπωλλύτην, θάνω.  
Καίτοι τοσοῦτόν γ' οἶδα, μήτε μ' ἂν νόσον   1455 
μήτ' ἄλλο πέρσαι μηδέν· οὐ γὰρ ἄν ποτε  
θνῄσκων ἐσώθην, μὴ 'πί τῳ δεινῷ κακῷ.  
Ἀλλ' ἡ μὲν ἡμῶν μοῖρ' ὅποιπερ εἶσ' ἴτω·  
παίδων δὲ τῶν μὲν ἀρσένων μή μοι, Κρέων,  
προσθῇ μέριμναν· ἄνδρες εἰσίν, ὥστε μὴ   1460 
σπάνιν ποτὲ σχεῖν, ἔνθ' ἂν ὦσι, τοῦ βίου·  
ταῖν δ' ἀθλίαιν οἰκτραῖν τε παρθένοιν ἐμαῖν,  
αἷν οὔποθ' ἡμὴ χωρὶς ἐστάθη βορᾶς  
τράπεζ' ἄνευ τοῦδ' ἀνδρός, ἀλλ' ὅσων ἐγὼ  
ψαύοιμι, πάντων τῶνδ' ἀεὶ μετειχέτην·   1465 
αἷν μοι μέλεσθαι· καὶ μάλιστα μὲν χεροῖν  
ψαῦσαί μ' ἔασον κἀποκλαύσασθαι κακά.  
Ἴθ', ὦναξ,  
ἴθ', ὦ γονῇ γενναῖε· χερσί τἂν θιγὼν  

δοκοῖμ' ἔχειν σφᾶς, ὥσπερ ἡνίκ' ἔβλεπον.   1470 
Τί φημί;  
οὐ δὴ κλύω που, πρὸς θεῶν, τοῖν μοι φίλοιν  
δακρυρροούντοιν, καί μ' ἐποικτίρας Κρέων  
ἔπεμψέ μοι τὰ φίλτατ' ἐγγόνοιν ἐμοῖν;  
λέγω τι;         1475 
{ΚΡ.} Λέγεις· ἐγὼ γάρ εἰμ' ὁ πορσύνας τάδε,  
γνοὺς τὴν παροῦσαν τέρψιν, ἥ σ' εἶχεν πάλαι.  
{ΟΙ.} Ἀλλ' εὐτυχοίης, καί σε τῆσδε τῆς ὁδοῦ  
δαίμων ἄμεινον ἢ 'μὲ φρουρήσας τύχοι.  
Ὦ τέκνα, ποῦ ποτ' ἐστέ; δεῦρ' ἴτ', ἔλθετε   1480 
ὡς τὰς ἀδελφὰς τάσδε τὰς ἐμὰς χέρας,  
αἳ τοῦ φυτουργοῦ πατρὸς ὑμὶν ὧδ' ὁρᾶν  
τὰ πρόσθε λαμπρὰ προὐξένησαν ὄμματα·  
ὃς ὑμίν, ὦ τέκν', οὔθ' ὁρῶν οὔθ' ἱστορῶν,  
πατὴρ ἐφάνθην ἔνθεν αὐτὸς ἠρόθην.   1485 
Καὶ σφὼ δακρύω, προσβλέπειν γὰρ οὐ σθένω,  
νοούμενος τὰ λοιπὰ τοῦ πικροῦ βίου,  
οἷον βιῶναι σφὼ πρὸς ἀνθρώπων χρεών.  
Ποίας γὰρ ἀστῶν ἥξετ' εἰς ὁμιλίας,  
ποίας δ' ἑορτάς, ἔνθεν οὐ κεκλαυμέναι   1490 
πρὸς οἶκον ἵξεσθ' ἀντὶ τῆς θεωρίας;  
Ἀλλ' ἡνίκ' ἂν δὴ πρὸς γάμων ἥκητ' ἀκμάς,  
τίς οὗτος ἔσται, τίς παραρρίψει, τέκνα,  
τοιαῦτ' ὀνείδη λαμβάνων ἃ τοῖς ἐμοῖς  
γονεῦσιν ἔσται σφῷν θ' ὁμοῦ δηλήματα;   1495 
Τί γὰρ κακῶν ἄπεστι; τὸν πατέρα πατὴρ  
ὑμῶν ἔπεφνεν· τὴν τεκοῦσαν ἤροσεν,  
ὅθεν περ αὐτὸς ἐσπάρη, κἀκ τῶν ἴσων  
ἐκτήσαθ' ὑμᾶς, ὧνπερ αὐτὸς ἐξέφυ.  
Τοιαῦτ' ὀνειδιεῖσθε. Κᾆτα τίς γαμεῖ;    1500 
οὐκ ἔστιν οὐδείς, ὦ τέκν', ἀλλὰ δηλαδὴ  
χέρσους φθαρῆναι κἀγάμους ὑμᾶς χρεών.  
Ὦ παῖ Μενοικέως, ἀλλ' ἐπεὶ μόνος πατὴρ  
ταύταιν λέλειψαι, νὼ γάρ, ὣ 'φυτεύσαμεν,    
ὀλώλαμεν δύ' ὄντε, μή σφε περιίδῃς    1505 
πτωχὰς ἀνάνδρους ἐγγενεῖς ἀλωμένας,  
μηδ' ἐξισώσῃς τάσδε τοῖς ἐμοῖς κακοῖς.  
Ἀλλ' οἴκτισόν σφας, ὧδε τηλικάσδ' ὁρῶν  
πάντων ἐρήμους, πλὴν ὅσον τὸ σὸν μέρος.  
Ξύννευσον, ὦ γενναῖε, σῇ ψαύσας χερί.   1510 
Σφῷν δ', ὦ τέκν', εἰ μὲν εἰχέτην ἤδη φρένας,  
πόλλ' ἂν παρῄνουν· νῦν δὲ τοῦτ' εὔχεσθέ μοι  
οὗ καιρὸς ἐᾷ ζῆν, τοῦ βίου δὲ λῴονος  
ὑμᾶς κυρῆσαι τοῦ φυτεύσαντος πατρός.  
{ΚΡ.} Ἅλις ἵν' ἐξήκεις δακρύων· ἀλλ' ἴθι στέγης ἔσω. 1515 

{ΟΙ.} Πειστέον, κεἰ μηδὲν ἡδύ.  
{ΚΡ.} Πάντα γὰρ καιρῷ καλά.  
{ΟΙ.} Οἶσθ' ἐφ' οἷς οὖν εἶμι;  
{ΚΡ.} Λέξεις, καὶ τότ' εἴσομαι κλύων.  
{ΟΙ.} Γῆς μ' ὅπως πέμψεις ἄποικον.  
{ΚΡ.} Τοῦ θεοῦ μ' αἰτεῖς δόσιν.  
{ΟΙ.} Ἀλλὰ θεοῖς γ' ἔχθιστος ἥκω.  
{ΚΡ.} Τοιγαροῦν τεύξῃ τάχα.  
{ΟΙ.} Φῂς τάδ' οὖν;      1520 
{ΚΡ.} Ἃ μὴ φρονῶ γὰρ οὐ φιλῶ λέγειν μάτην.  
{ΟΙ.} Ἄπαγέ νύν μ' ἐντεῦθεν ἤδη.  
{ΚΡ.} Στεῖχέ νυν, τέκνων δ' ἀφοῦ.  
{ΟΙ.} Μηδαμῶς ταύτας γ' ἕλῃ μου.  
{ΚΡ.} Πάντα μὴ βούλου κρατεῖν·  
καὶ γὰρ ἁκράτησας οὔ σοι τῷ βίῳ ξυνέσπετο.  
{ΧΟ.} Ὦ πάτρας Θήβης ἔνοικοι, λεύσσετ', Οἰδίπους ὅδε,  
ὃς τὰ κλείν' αἰνίγματ' ᾔδει καὶ κράτιστος ἦν ἀνήρ,   1525 
οὗ τίς οὐ ζήλῳ πολιτῶν ἦν τύχαις ἐπιβλέπων,  
εἰς ὅσον κλύδωνα δεινῆς συμφορᾶς ἐλήλυθεν,  
ὥστε θνητὸν ὄντ' ἐκείνην τὴν τελευταίαν ἰδεῖν  
ἡμέραν ἐπισκοποῦντα μηδέν' ὀλβίζειν, πρὶν ἂν  
τέρμα τοῦ βίου περάσῃ μηδὲν ἀλγεινὸν παθών.    1530 
 
 

 

SOPHOKLES, ANTIGONE  

ΑΝΤΙΓΟΝΗ 

{ΑΝΤΙΓΟΝΗ}  
Ὦ κοινὸν αὐτάδελφον Ἰσμήνης κάρα,   1 
ἆρ' οἶσθ' ὅ τι Ζεὺς τῶν ἀπ' Οἰδίπου κακῶν  
ὁποῖον οὐχὶ νῷν ἔτι ζώσαιν τελεῖ;  
Οὐδὲν γὰρ οὔτ' ἀλγεινὸν οὔτ' ἄτης ἄτερ  
οὔτ' αἰσχρὸν οὔτ' ἄτιμόν ἐσθ' ὁποῖον οὐ   5 
τῶν σῶν τε κἀμῶν οὐκ ὄπωπ' ἐγὼ κακῶν.  
Καὶ νῦν τί τοῦτ' αὖ φασι πανδήμῳ πόλει  
κήρυγμα θεῖναι τὸν στρατηγὸν ἀρτίως;  
Ἔχεις τι κεἰσήκουσας; ἤ σε λανθάνει  
πρὸς τοὺς φίλους στείχοντα τῶν ἐχθρῶν κακά;  10 
{ΙΣΜΗΝΗ}  
Ἐμοὶ μὲν οὐδεὶς μῦθος, Ἀντιγόνη, φίλων  
οὔθ' ἡδὺς οὔτ' ἀλγεινὸς ἵκετ', ἐξ ὅτου  
δυοῖν ἀδελφοῖν ἐστερήθημεν δύο  

μιᾷ θανόντων ἡμέρᾳ διπλῇ χερί·  
ἐπεὶ δὲ φροῦδός ἐστιν Ἀργείων στρατὸς   15 
ἐν νυκτὶ τῇ νῦν, οὐδὲν οἶδ' ὑπέρτερον,  
οὔτ' εὐτυχοῦσα μᾶλλον οὔτ' ἀτωμένη.  
{ΑΝ.} Ἤιδη καλῶς καί σ' ἐκτὸς αὐλείων πυλῶν  
τοῦδ' οὕνεκ' ἐξέπεμπον, ὡς μόνη κλύοις.  
{ΙΣ.} Τί δ' ἔστι; δηλοῖς γάρ τι καλχαίνουσ' ἔπος.    20 
{ΑΝ.} Οὐ γὰρ τάφου νῷν τὼ κασιγνήτω Κρέων  
τὸν μὲν προτίσας, τὸν δ' ἀτιμάσας ἔχει;  
Ἐτεοκλέα μέν, ὡς λέγουσι, σὺν δίκῃ  
χρῆσθαι δικαιῶν καὶ νόμῳ, κατὰ χθονὸς  
ἔκρυψε τοῖς ἔνερθεν ἔντιμον νεκροῖς·   25 
τὸν δ' ἀθλίως θανόντα Πολυνείκους νέκυν  
ἀστοῖσί φασιν ἐκκεκηρῦχθαι τὸ μὴ  
τάφῳ καλύψαι μηδὲ κωκῦσαί τινα,  
ἐᾶν δ' ἄκλαυτον, ἄταφον, οἰωνοῖς γλυκὺν  
θησαυρὸν εἰσορῶσι πρὸς χάριν βορᾶς.   30 
Τοιαῦτά φασι τὸν ἀγαθὸν Κρέοντα σοὶ  
κἀμοί, λέγω γὰρ κἀμέ, κηρύξαντ' ἔχειν,  
καὶ δεῦρο νεῖσθαι ταῦτα τοῖσι μὴ εἰδόσιν  
σαφῆ προκηρύξοντα, καὶ τὸ πρᾶγμ' ἄγειν  
οὐχ ὡς παρ' οὐδέν, ἀλλ' ὃς ἂν τούτων τι δρᾷ  35 
φόνον προκεῖσθαι δημόλευστον ἐν πόλει.  
Οὕτως ἔχει σοι ταῦτα, καὶ δείξεις τάχα  
εἴτ' εὐγενὴς πέφυκας εἴτ' ἐσθλῶν κακή.  
{ΙΣ.} Τί δ', ὦ ταλαῖφρον, εἰ τάδ' ἐν τούτοις, ἐγὼ  
λύουσ' ἂν εἴθ' ἅπτουσα προσθείμην πλέον;   40 
{ΑΝ.} Εἰ ξυμπονήσεις καὶ ξυνεργάσῃ σκόπει.  
{ΙΣ.} Ποῖόν τι κινδύνευμα; ποῖ γνώμης ποτ' εἶ;  
{ΑΝ.} Εἰ τὸν νεκρὸν ξὺν τῇδε κουφιεῖς χερί.  
{ΙΣ.} Ἦ γὰρ νοεῖς θάπτειν σφ', ἀπόρρητον πόλει;  
{ΑΝ.} Τὸν γοῦν ἐμὸν καὶ τὸν σόν, ἢν σὺ μὴ θέλῃς, 45 
ἀδελφόν· οὐ γὰρ δὴ προδοῦσ' ἁλώσομαι.    
{ΙΣ.} Ὦ σχετλία, Κρέοντος ἀντειρηκότος;  
{ΑΝ.} Ἀλλ' οὐδὲν αὐτῷ τῶν ἐμῶν <μ'> εἴργειν μέτα.  
{ΙΣ.} Οἴμοι· φρόνησον, ὦ κασιγνήτη, πατὴρ  
ὡς νῷν ἀπεχθὴς δυσκλεής τ' ἀπώλετο,   50 
πρὸς αὐτοφώρων ἀμπλακημάτων διπλᾶς  
ὄψεις ἀράξας αὐτὸς αὐτουργῷ χερί·  
ἔπειτα μήτηρ καὶ γυνή, διπλοῦν ἔπος,  
πλεκταῖσιν ἀρτάναισι λωβᾶται βίον·  
τρίτον δ' ἀδελφὼ δύο μίαν καθ' ἡμέραν   55 
αὐτοκτονοῦντε τὼ ταλαιπώρω μόρον  
κοινὸν κατειργάσαντ' ἐπαλλήλοιν χεροῖν.  
Νῦν δ' αὖ μόνα δὴ νὼ λελειμμένα σκόπει  
ὅσῳ κάκιστ' ὀλούμεθ', εἰ νόμου βίᾳ  

ψῆφον τυράννων ἢ κράτη παρέξιμεν.   60 
Ἀλλ' ἐννοεῖν χρὴ τοῦτο μὲν γυναῖχ' ὅτι  
ἔφυμεν, ὡς πρὸς ἄνδρας οὐ μαχουμένα·  
ἔπειτα δ' οὕνεκ' ἀρχόμεσθ' ἐκ κρεισσόνων  
καὶ ταῦτ' ἀκούειν κἄτι τῶνδ' ἀλγίονα.  
Ἐγὼ μὲν οὖν αἰτοῦσα τοὺς ὑπὸ χθονὸς   65 
ξύγγνοιαν ἴσχειν, ὡς βιάζομαι τάδε,  
τοῖς ἐν τέλει βεβῶσι πείσομαι· τὸ γὰρ  
περισσὰ πράσσειν οὐκ ἔχει νοῦν οὐδένα.  
{ΑΝ.} Οὔτ' ἂν κελεύσαιμ' οὔτ' ἄν, εἰ θέλοις ἔτι  
πράσσειν, ἐμοῦ γ' ἂν ἡδέως δρῴης μέτα.   70 
Ἀλλ' ἴσθ' ὁποία σοι δοκεῖ, κεῖνον δ' ἐγὼ  
θάψω· καλόν μοι τοῦτο ποιούσῃ θανεῖν.  
Φίλη μετ' αὐτοῦ κείσομαι, φίλου μέτα,  
ὅσια πανουργήσασ'· ἐπεὶ πλείων χρόνος    
ὃν δεῖ μ' ἀρέσκειν τοῖς κάτω τῶν ἐνθάδε.   75 
Ἐκεῖ γὰρ αἰεὶ κείσομαι· σοὶ δ' εἰ δοκεῖ,  
τὰ τῶν θεῶν ἔντιμ' ἀτιμάσασ' ἔχε.  
{ΙΣ.} Ἐγὼ μὲν οὐκ ἄτιμα ποιοῦμαι, τὸ δὲ  
βίᾳ πολιτῶν δρᾶν ἔφυν ἀμήχανος.  
{ΑΝ.} Σὺ μὲν τάδ' ἂν προὔχοι', ἐγὼ δὲ δὴ τάφον  80 
χώσουσ' ἀδελφῷ φιλτάτῳ πορεύσομαι.  
{ΙΣ.} Οἴμοι ταλαίνης, ὡς ὑπερδέδοικά σου.  
{ΑΝ.} Μὴ 'μοῦ προτάρβει· τὸν σὸν ἐξόρθου πότμον.  
{ΙΣ.} Ἀλλ' οὖν προμηνύσῃς γε τοῦτο μηδενὶ  
τοὔργον, κρυφῇ δὲ κεῦθε, σὺν δ' αὕτως ἐγώ.  85 
{ΑΝ.} Οἴμοι, καταύδα· πολλὸν ἐχθίων ἔσῃ  
σιγῶσ', ἐὰν μὴ πᾶσι κηρύξῃς τάδε.  
{ΙΣ.} Θερμὴν ἐπὶ ψυχροῖσι καρδίαν ἔχεις.  
{ΑΝ.} Ἀλλ' οἶδ' ἀρέσκουσ' οἷς μάλισθ' ἁδεῖν με χρή.  
{ΙΣ.} Εἰ καὶ δυνήσῃ γ'· ἀλλ' ἀμηχάνων ἐρᾷς.  90 
{ΑΝ.} Οὐκοῦν, ὅταν δὴ μὴ σθένω, πεπαύσομαι.  
{ΙΣ.} Ἀρχὴν δὲ θηρᾶν οὐ πρέπει τἀμήχανα.  
{ΑΝ.} Εἰ ταῦτα λέξεις, ἐχθαρῇ μὲν ἐξ ἐμοῦ,  
ἐχθρὰ δὲ τῷ θανόντι προσκείσῃ δίκῃ.  
Ἀλλ' ἔα με καὶ τὴν ἐξ ἐμοῦ δυσβουλίαν   95 
παθεῖν τὸ δεινὸν τοῦτο· πείσομαι γὰρ οὐ  
τοσοῦτον οὐδὲν ὥστε μὴ οὐ καλῶς θανεῖν.  
{ΙΣ.} Ἀλλ', εἰ δοκεῖ σοι, στεῖχε· τοῦτο δ' ἴσθ' ὅτι  
ἄνους μὲν ἔρχῃ, τοῖς φίλοις δ' ὀρθῶς φίλη.    
 
{ΧΟΡΟΣ}  
Ἀκτὶς ἀελίου, τὸ κάλ- {Str. 1.}    100 
λιστον ἑπταπύλῳ φανὲν  
Θήβᾳ τῶν πρότερον φάος,  
ἐφάνθης ποτ', ὦ χρυσέας  

ἁμέρας βλέφαρον, Διρκαί- 
ων ὑπὲρ ῥεέθρων μολοῦσα,     105 
τὸν λεύκασπιν Ἀπιόθεν  
φῶτα, βάντα πανσαγίᾳ  
φυγάδα πρόδρομον, ὀξυτέρῳ  
κινήσασα χαλινῷ.  
Ὃν ἐφ' ἡμετέρᾳ γῇ Πολυνείκης    110 
ἀρθεὶς νεικέων ἐξ ἀμφιλόγων  
<ἤγαγεν ἐχθρόν· ὁ δ'> ὀξέα κλάζων  
αἰετὸς εἰς γῆν ὣς ὑπερέπτη,  
λευκῆς χιόνος πτέρυγι στεγανός,  
πολλῶν μεθ' ὅπλων      115 
ξύν θ' ἱπποκόμοις κορύθεσσιν.  
Στὰς δ' ὑπὲρ μελάθρων φονώ- {Ant. 1.}  
σαισιν ἀμφιχανὼν κύκλῳ  
λόγχαις ἑπτάπυλον στόμα,  
ἔβα πρίν ποθ' ἁμετέρων     120 
αἱμάτων γένυσιν πλησθῆ- 
ναί <τε> καὶ στεφάνωμα πύργων    
πευκάενθ' Ἥφαιστον ἑλεῖν.  
Τοῖος ἀμφὶ νῶτ' ἐτάθη  
πάταγος Ἄρεος, ἀντιπάλου     125 
δυσχείρωμα δράκοντος.  
Ζεὺς γὰρ μεγάλης γλώσσης κόμπους  
ὑπερεχθαίρει, καί σφας ἐσιδὼν  
πολλῷ ῥεύματι προσνισσομένους,  
χρυσοῦ καναχῆς ὑπεροπλίαις,    130 
παλτῷ ῥιπτεῖ πυρὶ βαλβίδων  
ἐπ' ἄκρων ἤδη  
νίκην ὁρμῶντ' ἀλαλάξαι.  
Ἀντιτύπᾳ δ' ἐπὶ γᾷ πέσε τανταλωθεὶς {Str. 2.}  
πυρφόρος ὃς τότε μαινομένᾳ ξὺν ὁρμᾷ   135 
βακχεύων ἐπέπνει  
ῥιπαῖς ἐχθίστων ἀνέμων.  
Εἶχε δ' ἄλλᾳ τὰ μέν,  
ἄλλα δ' ἐπ' ἄλλοις ἐπενώμα στυφελί- 
ζων μέγας Ἄρης δεξιόσειρος.     140 
Ἑπτὰ λοχαγοὶ γὰρ ἐφ' ἑπτὰ πύλαις  
ταχθέντες ἴσοι πρὸς ἴσους ἔλιπον  
Ζηνὶ Τροπαίῳ πάγχαλκα τέλη,  
πλὴν τοῖν στυγεροῖν, ὣ πατρὸς ἑνὸς  
μητρός τε μιᾶς φύντε καθ' αὑτοῖν    145 
δικρατεῖς λόγχας στήσαντ' ἔχετον  
κοινοῦ θανάτου μέρος ἄμφω.    
Ἀλλὰ γὰρ ἁ μεγαλώνυμος ἦλθε Νίκα {Ant. 2.}  
τᾷ πολυαρμάτῳ ἀντιχαρεῖσα Θήβᾳ,  

ἐκ μὲν δὴ πολέμων      150 
τῶν νῦν θέσθαι λησμοσύναν·  
θεῶν δὲ ναοὺς χοροῖς  
παννυχίοις πάτας ἐπέλθωμεν, ὁ Θή- 
βας δ' ἐλελίχθων Βάκχιος ἄρχοι.  
Ἀλλ', ὅδε γὰρ δὴ βασιλεὺς χώρας,    155 
Κρέων ὁ Μενοικέως <ταγὸς> νεοχμὸς  
νεαραῖσι θεῶν ἐπὶ συντυχίαις  
χωρεῖ, τίνα δὴ μῆτιν ἐρέσσων,  
ὅτι σύγκλητον τήνδε γερόντων  
προὔθετο λέσχην,      160 
κοινῷ κηρύγματι πέμψας.  
        
{ΚΡΕΩΝ}  
Ἄνδρες, τὰ μὲν δὴ πόλεος ἀσφαλῶς θεοὶ  
πολλῷ σάλῳ σείσαντες ὤρθωσαν πάλιν·  
ὑμᾶς δ' ἐγὼ πομποῖσιν ἐκ πάντων δίχα  
ἔστειλ' ἱκέσθαι, τοῦτο μὲν τὰ Λαΐου    165 
σέβοντας εἰδὼς εὖ θρόνων ἀεὶ κράτη,  
τοῦτ' αὖθις, ἡνίκ' Οἰδίπους ὤρθου πόλιν  
κἀπεὶ διώλετ', ἀμφὶ τοὺς κείνων ἔτι  
παῖδας μένοντας ἐμπέδοις φρονήμασιν.  
Ὅτ' οὖν ἐκεῖνοι πρὸς διπλῆς μοίρας μίαν   170 
καθ' ἡμέραν ὤλοντο παίσαντές τε καὶ  
πληγέντες αὐτόχειρι σὺν μιάσματι,  
ἐγὼ κράτη δὴ πάντα καὶ θρόνους ἔχω  
γένους κατ' ἀγχιστεῖα τῶν ὀλωλότων.  
Ἀμήχανον δὲ παντὸς ἀνδρὸς ἐκμαθεῖν     175 
ψυχήν τε καὶ φρόνημα καὶ γνώμην, πρὶν ἂν  
ἀρχαῖς τε καὶ νόμοισιν ἐντριβὴς φανῇ.  
Ἐμοὶ γὰρ ὅστις πᾶσαν εὐθύνων πόλιν  
μὴ τῶν ἀρίστων ἅπτεται βουλευμάτων,  
ἀλλ' ἐκ φόβου του γλῶσσαν ἐγκλῄσας ἔχει,   180 
κάκιστος εἶναι νῦν τε καὶ πάλαι δοκεῖ·  
καὶ μείζον' ὅστις ἀντὶ τῆς αὑτοῦ πάτρας  
φίλον νομίζει, τοῦτον οὐδαμοῦ λέγω.  
Ἐγὼ γάρ, ἴστω Ζεὺς ὁ πάνθ' ὁρῶν ἀεί,  
οὔτ' ἂν σιωπήσαιμι τὴν ἄτην ὁρῶν    185 
στείχουσαν ἀστοῖς ἀντὶ τῆς σωτηρίας,  
οὔτ' ἂν φίλον ποτ' ἄνδρα δυσμενῆ χθονὸς  
θείμην ἐμαυτῷ, τοῦτο γιγνώσκων ὅτι  
ἥδ' ἐστὶν ἡ σῴζουσα καὶ ταύτης ἔπι  
πλέοντες ὀρθῆς τοὺς φίλους ποιούμεθα·   190 
τοιοῖσδ' ἐγὼ νόμοισι τήνδ' αὔξω πόλιν.  
Καὶ νῦν ἀδελφὰ τῶνδε κηρύξας ἔχω  
ἀστοῖσι παίδων τῶν ἀπ' Οἰδίπου πέρι·  

Ἐτεοκλέα μέν, ὃς πόλεως ὑπερμαχῶν  
ὄλωλε τῆσδε, πάντ' ἀριστεύσας δορί,   195 
τάφῳ τε κρύψαι καὶ τὰ πάντ' ἀφαγνίσαι  
ἃ τοῖς ἀρίστοις ἔρχεται κάτω νεκροῖς·  
τὸν δ' αὖ ξύναιμον τοῦδε, Πολυνείκην λέγω,  
ὃς γῆν πατρῴαν καὶ θεοὺς τοὺς ἐγγενεῖς  
φυγὰς κατελθὼν ἠθέλησε μὲν πυρὶ    200 
πρῆσαι κατάκρας, ἠθέλησε δ' αἵματος  
κοινοῦ πάσασθαι, τοὺς δὲ δουλώσας ἄγειν,  
τοῦτον πόλει τῇδ' ἐκκεκήρυκται τάφῳ    
μήτε κτερίζειν μήτε κωκῦσαί τινα,  
ἐᾶν δ' ἄθαπτον καὶ πρὸς οἰωνῶν δέμας   205 
καὶ πρὸς κυνῶν ἐδεστὸν αἰκισθέν τ' ἰδεῖν.  
Τοιόνδ' ἐμὸν φρόνημα, κοὔποτ' ἔκ γ' ἐμοῦ  
τιμὴν προέξουσ' οἱ κακοὶ τῶν ἐνδίκων.  
Ἀλλ' ὅστις εὔνους τῇδε τῇ πόλει, θανὼν  
καὶ ζῶν ὁμοίως ἐξ ἐμοῦ τιμήσεται.    210 
{ΧΟ.} Σοὶ ταῦτ' ἀρέσκει, παῖ Μενοικέως, <παθεῖν>,  
τὸν τῇδε δύσνουν καὶ τὸν εὐμενῆ πόλει·  
νόμῳ δὲ χρῆσθαι παντί πού γ' ἔνεστί σοι  
καὶ τῶν θανόντων χὠπόσοι ζῶμεν πέρι.  
{ΚΡ.} Ὡς ἂν σκοποὶ νῦν ἦτε τῶν εἰρημένων –   215 
{ΧΟ.} Νεωτέρῳ τῳ τοῦτο βαστάζειν πρόθες.  
{ΚΡ.} Ἀλλ' εἴσ' ἑτοῖμοι τοῦ νεκροῦ γ' ἐπίσκοποι.  
{ΧΟ.} Τί δῆτ' ἂν ἄλλο τοῦτ' ἐπεντέλλοις ἔτι;  
{ΚΡ.} Τὸ μὴ 'πιχωρεῖν τοῖς ἀπιστοῦσιν τάδε.  
{ΧΟ.} Οὐκ ἔστιν οὕτω μῶρος ὃς θανεῖν ἐρᾷ.  220 
{ΚΡ.} Καὶ μὴν ὁ μισθός γ' οὗτος· ἀλλ' ὑπ' ἐλπίδων  
ἄνδρας τὸ κέρδος πολλάκις διώλεσεν.  
{ΦΥΛΑΞ}  
Ἄναξ, ἐρῶ μὲν οὐχ ὅπως τάχους ὕπο  
δύσπνους ἱκάνω κοῦφον ἐξάρας πόδα.  
Πολλὰς γὰρ ἔσχον φροντίδων ἐπιστάσεις,   225 
ὁδοῖς κυκλῶν ἐμαυτὸν εἰς ἀναστροφήν·  
ψυχὴ γὰρ ηὔδα πολλά μοι μυθουμένη·    
«Τάλας, τί χωρεῖς οἷ μολὼν δώσεις δίκην;  
τλήμων, μενεῖς αὖ; κεἰ τάδ' εἴσεται Κρέων  
ἄλλου παρ' ἀνδρός, πῶς σὺ δῆτ' οὐκ ἀλγυνῇ;»  230 
Τοιαῦθ' ἑλίσσων ἤνυτον σχολῇ ταχύς,  
χοὔτως ὁδὸς βραχεῖα γίγνεται μακρά.  
Τέλος γε μέντοι δεῦρ' ἐνίκησεν μολεῖν  
σοί, κεἰ τὸ μηδὲν ἐξερῶ,  – φράσω δ' ὅμως.  
Τῆς ἐλπίδος γὰρ ἔρχομαι δεδραγμένος,   235 
τὸ μὴ παθεῖν ἂν ἄλλο πλὴν τὸ μόρσιμον.  
{ΚΡ.} Τί δ' ἐστὶν ἀνθ' οὗ τήνδ' ἔχεις ἀθυμίαν;  
{ΦΥ.} Φράσαι θέλω σοι πρῶτα τἀμαυτοῦ· τὸ γὰρ  

πρᾶγμ' οὔτ' ἔδρασ' οὔτ' εἶδον ὅστις ἦν ὁ δρῶν,  
οὐδ' ἂν δικαίως ἐς κακὸν πέσοιμί τι.    240 
{ΚΡ.} Εὖ γε στοχάζῃ κἀποφράγνυσαι κύκλῳ  
τὸ πρᾶγμα· δηλοῖς δ' ὥς τι σημαίνων νέον.  
{ΦΥ.} Τὰ δεινὰ γάρ τοι προστίθησ' ὄκνον πολύν.  
{ΚΡ.} Οὔκουν ἐρεῖς ποτ', εἶτ' ἀπαλλαχθεὶς ἄπει;  
{ΦΥ.} Καὶ δὴ λέγω σοι· τὸν νεκρόν τις ἀρτίως  245 
θάψας βέβηκε κἀπὶ χρωτὶ διψίαν  
κόνιν παλύνας κἀφαγιστεύσας ἃ χρή.  
{ΚΡ.} Τί φῄς; τίς ἀνδρῶν ἦν ὁ τολμήσας τάδε;  
{ΦΥ.} Οὐκ οἶδ'· ἐκεῖ γὰρ οὔτε του γενῇδος ἦν  
πλῆγμ', οὐ δικέλλης ἐκβολή· στύφλος δὲ γῆ   250 
καὶ χέρσος, ἀρρὼξ οὐδ' ἐπημαξευμένη  
τροχοῖσιν, ἀλλ' ἄσημος οὑργάτης τις ἦν.  
Ὅπως δ' ὁ πρῶτος ἡμὶν ἡμεροσκόπος  
δείκνυσι, πᾶσι θαῦμα δυσχερὲς παρῆν·  
ὁ μὲν γὰρ ἠφάνιστο, τυμβήρης μὲν οὔ,     255 
λεπτὴ δ' ἄγος φεύγοντος ὣς ἐπῆν κόνις.  
Σημεῖα δ' οὔτε θηρὸς οὔτε του κυνῶν  
ἐλθόντος, οὐ σπάσαντος, ἐξεφαίνετο.  
Λόγοι δ' ἐν ἀλλήλοισιν ἐρρόθουν κακοί,  
φύλαξ ἐλέγχων φύλακα, κἂν ἐγίγνετο   260 
πληγὴ τελευτῶσ', οὐδ' ὁ κωλύσων παρῆν.  
Εἷς γάρ τις ἦν ἕκαστος οὑξειργασμένος,  
κοὐδεὶς ἐναργής, ἀλλ' ἔφευγε μὴ εἰδέναι.  
Ἦμεν δ' ἑτοῖμοι καὶ μύδρους αἴρειν χεροῖν,  
καὶ πῦρ διέρπειν, καὶ θεοὺς ὁρκωμοτεῖν   265 
τὸ μήτε δρᾶσαι μήτε τῳ ξυνειδέναι  
τὸ πρᾶγμα βουλεύσαντι μήτ' εἰργασμένῳ.  
Τέλος δ' ὅτ' οὐδὲν ἦν ἐρευνῶσιν πλέον,  
λέγει τις εἷς ὃς πάντας ἐς πέδον κάρα  
νεῦσαι φόβῳ προὔτρεψεν· οὐ γὰρ εἴχομεν   270 
οὔτ' ἀντιφωνεῖν οὔθ' ὅπως δρῶντες καλῶς  
πράξαιμεν. Ἦν δ' ὁ μῦθος ὡς ἀνοιστέον  
σοὶ τοὔργον εἴη τοῦτο κοὐχὶ κρυπτέον.  
Καὶ ταῦτ' ἐνίκα, κἀμὲ τὸν δυσδαίμονα  
πάλος καθαιρεῖ τοῦτο τἀγαθὸν λαβεῖν.   275 
Πάρειμι δ' ἄκων οὐχ ἑκοῦσιν, οἶδ' ὅτι·  
στέργει γὰρ οὐδεὶς ἄγγελον κακῶν ἐπῶν.  
{ΧΟ.} Ἄναξ, ἐμοί τοι μή τι καὶ θεήλατον  
τοὔργον τόδ' ἡ ξύννοια βουλεύει πάλαι.  
{ΚΡ.} Παῦσαι, πρὶν ὀργῆς κἀμὲ μεστῶσαι λέγων,  280 
μὴ 'φευρεθῇς ἄνους τε καὶ γέρων ἅμα.  
Λέγεις γὰρ οὐκ ἀνεκτά, δαίμονας λέγων  
πρόνοιαν ἴσχειν τοῦδε τοῦ νεκροῦ πέρι.  
Πότερον ὑπερτιμῶντες ὡς εὐεργέτην    

ἔκρυπτον αὐτόν, ὅστις ἀμφικίονας    285 
ναοὺς πυρώσων ἦλθε κἀναθήματα  
καὶ γῆν ἐκείνων καὶ νόμους διασκεδῶν;  
ἢ τοὺς κακοὺς τιμῶντας εἰσορᾷς θεούς;  
Οὐκ ἔστιν· ἀλλὰ ταῦτα καὶ πάλαι πόλεως  
ἄνδρες μόλις φέροντες ἐρρόθουν ἐμοί,   290 
κρυφῇ κάρα σείοντες, οὐδ' ὑπὸ ζυγῷ  
λόφον δικαίως εἶχον, ὡς στέργειν ἐμέ.  
Ἐκ τῶνδε τούτους ἐξεπίσταμαι καλῶς  
παρηγμένους μισθοῖσιν εἰργάσθαι τάδε.  
Οὐδὲν γὰρ ἀνθρώποισιν οἷον ἄργυρος   295 
κακὸν νόμισμ' ἔβλαστε· τοῦτο καὶ πόλεις  
πορθεῖ, τόδ' ἄνδρας ἐξανίστησιν δόμων,  
τόδ' ἐκδιδάσκει καὶ παραλλάσσει φρένας  
χρηστὰς πρὸς αἰσχρὰ πράγμαθ' ἵστασθαι βροτῶν  
πανουργίας δ' ἔδειξεν ἀνθρώποις ἔχειν   300 
καὶ παντὸς ἔργου δυσσέβειαν εἰδέναι.  
Ὅσοι δὲ μισθαρνοῦντες ἤνυσαν τάδε,  
χρόνῳ ποτ' ἐξέπραξαν ὡς δοῦναι δίκην.  
Ἀλλ', εἴπερ ἴσχει Ζεὺς ἔτ' ἐξ ἐμοῦ σέβας,  
εὖ τοῦτ' ἐπίστασ', ὅρκιος δέ σοι λέγω,   305 
εἰ μὴ τὸν αὐτόχειρα τοῦδε τοῦ τάφου  
εὑρόντες ἐκφανεῖτ' ἐς ὀφθαλμοὺς ἐμούς,  
οὐχ ὑμὶν Ἅιδης μοῦνος ἀρκέσει, πρὶν ἂν  
ζῶντες κρεμαστοὶ τήνδε δηλώσηθ' ὕβριν,  
ἵν' εἰδότες τὸ κέρδος ἔνθεν οἰστέον    310 
τὸ λοιπὸν ἁρπάζητε καὶ μάθηθ' ὅτι  
οὐκ ἐξ ἅπαντος δεῖ τὸ κερδαίνειν φιλεῖν.  
Ἐκ τῶν γὰρ αἰσχρῶν λημμάτων τοὺς πλείονας  
ἀτωμένους ἴδοις ἂν ἢ σεσωσμένους.    
{ΦΥ.} Εἰπεῖν δὲ δώσεις, ἢ στραφεὶς οὕτως ἴω;  315 
{ΚΡ.} Οὐκ οἶσθα καὶ νῦν ὡς ἀνιαρῶς λέγεις;  
{ΦΥ.} Ἐν τοῖσιν ὠσὶν ἢ 'πὶ τῇ ψυχῇ δάκνῃ;  
{ΚΡ.} Τί δὲ ῥυθμίζεις τὴν ἐμὴν λύπην ὅπου;  
{ΦΥ.} Ὁ δρῶν σ' ἀνιᾷ τὰς φρένας, τὰ δ' ὦτ' ἐγώ.  
{ΚΡ.} Οἴμ', ὡς λάλημα δῆλον ἐκπεφυκὸς εἶ.  320 
{ΦΥ.} Οὔκουν τό γ' ἔργον τοῦτο ποιήσας ποτέ.  
{ΚΡ.} Καὶ ταῦτ' ἐπ' ἀργύρῳ γε τὴν ψυχὴν προδούς.  
{ΦΥ.} Φεῦ·  
ἦ δεινὸν ᾧ δοκεῖ γε καὶ ψευδῆ δοκεῖν.  
{ΚΡ.} Κόμψευέ νυν τὴν δόξαν· εἰ δὲ ταῦτα μὴ  
φανεῖτέ μοι τοὺς δρῶντας, ἐξερεῖθ' ὅτι   325 
τὰ δειλὰ κέρδη πημονὰς ἐργάζεται.  
{ΦΥ.} Ἀλλ' εὑρεθείη μὲν μάλιστ'· ἐὰν δέ τοι  
ληφθῇ τε καὶ μή, τοῦτο γὰρ τύχη κρινεῖ,  
οὐκ ἔσθ' ὅπως ὄψει σὺ δεῦρ' ἐλθόντα με.  

Καὶ νῦν γὰρ ἐκτὸς ἐλπίδος γνώμης τ' ἐμῆς   330 
σωθεὶς ὀφείλω τοῖς θεοῖς πολλὴν χάριν.  
        
{ΧΟ.} Πολλὰ τὰ δεινὰ κοὐδὲν ἀν- {Str. 1.}  
θρώπου δεινότερον πέλει·  
τοῦτο καὶ πολιοῦ πέραν  
πόντου χειμερίῳ νότῳ     335 
χωρεῖ, περιβρυχίοισιν    
περῶν ὑπ' οἴδμασιν, θεῶν  
τε τὰν ὑπερτάταν, Γᾶν  
ἄφθιτον, ἀκαμάταν, ἀποτρύεται,  
ἰλλομένων ἀρότρων ἔτος εἰς ἔτος,    340 
ἱππείῳ γένει πολεύων.  
Κουφονόων τε φῦλον ὀρ- {Ant. 1.}  
νίθων ἀμφιβαλὼν ἄγει,  
καὶ θηρῶν ἀγρίων ἔθνη  
πόντου τ' εἰναλίαν φύσιν     345 
σπείραισι δικτυοκλώστοις  
περιφραδὴς ἀνήρ· κρατεῖ  
δὲ μηχαναῖς ἀγραύλου  
θηρὸς ὀρεσσιβάτα, λασιαύχενά θ'    350 
ἵππον <ὑπ>άξεται ἀμφίλοφον ζυγὸν  
οὔρειόν τ' ἀκμῆτα ταῦρον.  
Καὶ φθέγμα καὶ ἀνεμόεν {Str. 2.}  
φρόνημα καὶ ἀστυνόμους  
ὀργὰς ἐδιδάξατο, καὶ δυσαύλων    355 
πάγων <ἐν>αίθρεια καὶ  
δύσομβρα φεύγειν βέλη  
παντοπόρος· ἄπορος ἐπ' οὐδὲν ἔρχεται   360 
τὸ μέλλον· Ἅιδα μόνον    
φεῦξιν οὐκ ἐπάξεται, νό- 
σων δ' ἀμηχάνων φυγὰς  
ξυμπέφρασται.  
Σοφόν τι τὸ μηχανόεν {Ant. 2.}  
τέχνας ὑπὲρ ἐλπίδ' ἔχων,     365 
τοτὲ μὲν κακόν, ἄλλοτ' ἐπ' ἐσθλὸν ἕρπει,  
νόμους παρείρων χθονὸς  
θεῶν τ' ἔνορκον δίκαν  
ὑψίπολις· ἄπολις ὅτῳ τὸ μὴ καλὸν    370 
ξύνεστι τόλμας χάριν·  
μήτ' ἐμοὶ παρέστιος γέ- 
νοιτο μήτ' ἴσον φρονῶν  
ὃς τάδ' ἔρδοι.       375 
Ἐς δαιμόνιον τέρας ἀμφινοῶ  
τόδε· πῶς εἰδὼς ἀντιλογήσω  
τήνδ' οὐκ εἶναι παῖδ' Ἀντιγόνην;  

Ὦ δύστηνος καὶ δυστήνου  
πατρὸς Οἰδιπόδα,      380 
τί ποτ'; οὐ δή που σέ γ' ἀπιστοῦσαν  
τοῖς βασιλείοις<ιν> ἄγουσι νόμοις  
καὶ ἐν ἀφροσύνῃ καθελόντες;  
        
{ΦΥ.} Ἥδ' ἔστ' ἐκείνη τοὔργον ἡ 'ξειργασμένη·  
τήνδ' εἵλομεν θάπτουσαν· ἀλλὰ ποῦ Κρέων;  385 
{ΧΟ.} Ὅδ' ἐκ δόμων ἄψορρος εἰς δέον περᾷ.  
{ΚΡ.} Τί δ' ἔστι; ποίᾳ ξύμμετρος προὔβην τύχῃ;    
{ΦΥ.} Ἄναξ, βροτοῖσιν οὐδέν ἐστ' ἀπώμοτον·  
ψεύδει γὰρ ἡ 'πίνοια τὴν γνώμην· ἐπεὶ  
σχολῇ ποθ' ἥξειν δεῦρ' ἂν ἐξηύχουν ἐγὼ   390 
ταῖς σαῖς ἀπειλαῖς αἷς ἐχειμάσθην τότε.  
Ἀλλ', ἡ γὰρ ἐκτὸς καὶ παρ' ἐλπίδας χαρὰ  
ἔοικεν ἄλλῃ μῆκος οὐδὲν ἡδονῇ,  
ἥκω, δι' ὅρκων καίπερ ὢν ἀπώμοτος,  
κόρην ἄγων τήνδ', ἣ καθευρέθη τάφον   395 
κοσμοῦσα. Κλῆρος ἐνθάδ' οὐκ ἐπάλλετο,  
ἀλλ' ἔστ' ἐμὸν θοὔρμαιον, οὐκ ἄλλου, τόδε.  
Καὶ νῦν, ἄναξ, τήνδ' αὐτὸς ὡς θέλεις λαβὼν  
καὶ κρῖνε κἀξέλεγχ'· ἐγὼ δ' ἐλεύθερος  
δίκαιός εἰμι τῶνδ' ἀπηλλάχθαι κακῶν.   400 
{ΚΡ.} Ἄγεις δὲ τήνδε τῷ τρόπῳ πόθεν λαβών;  
{ΦΥ.} Αὕτη τὸν ἄνδρ' ἔθαπτε· πάντ' ἐπίστασαι.  
{ΚΡ.} Ἦ καὶ ξυνίης καὶ λέγεις ὀρθῶς ἃ φῄς;  
{ΦΥ.} Ταύτην γ' ἰδὼν θάπτουσαν ὃν σὺ τὸν νεκρὸν  
ἀπεῖπας. Ἆρ' ἔνδηλα καὶ σαφῆ λέγω;   405 
{ΚΡ.} Καὶ πῶς ὁρᾶται κἀπίληπτος ᾑρέθη;  
{ΦΥ.} Τοιοῦτον ἦν τὸ πρᾶγμ'· ὅπως γὰρ ἥκομεν  
πρὸς σοῦ τὰ δείν' ἐκεῖν' ἐπηπειλημένοι,  
πᾶσαν κόνιν σήραντες ἣ κατεῖχε τὸν  
νέκυν, μυδῶν τε σῶμα γυμνώσαντες εὖ,   410 
καθήμεθ' ἄκρων ἐκ πάγων ὑπήνεμοι,  
ὀσμὴν ἀπ' αὐτοῦ μὴ βάλῃ πεφευγότες,  
ἐγερτὶ κινῶν ἄνδρ' ἀνὴρ ἐπιρρόθοις  
κακοῖσιν, εἴ τις τοῦδ' ἀφειδήσοι πόνου.  
Χρόνον τάδ' ἦν τοσοῦτον, ἔστ' ἐν αἰθέρι     415 
μέσῳ κατέστη λαμπρὸς ἡλίου κύκλος  
καὶ καῦμ' ἔθαλπε· καὶ τότ' ἐξαίφνης χθονὸς  
τυφὼς ἀείρας σκηπτόν, οὐράνιον ἄχος,  
πίμπλησι πεδίον πᾶσαν αἰκίζων φόβην  
ὕλης πεδιάδος, ἐν δ' ἐμεστώθη μέγας   420 
αἰθήρ· μύσαντες δ' εἴχομεν θείαν νόσον.  
Καὶ τοῦδ' ἀπαλλαγέντος ἐν χρόνῳ μακρῷ,  
ἡ παῖς ὁρᾶται κἀνακωκύει πικρᾶς  

ὄρνιθος ὀξὺν φθόγγον, ὡς ὅταν κενῆς  
εὐνῆς νεοσσῶν ὀρφανὸν βλέψῃ λέχος·   425 
οὕτω δὲ χαὔτη, ψιλὸν ὡς ὁρᾷ νέκυν,  
γόοισιν ἐξῴμωξεν, ἐκ δ' ἀρὰς κακὰς  
ἠρᾶτο τοῖσι τοὔργον ἐξειργασμένοις.  
Καὶ χερσὶν εὐθὺς διψίαν φέρει κόνιν,  
ἔκ τ' εὐκροτήτου χαλκέας ἄρδην πρόχου   430 
χοαῖσι τρισπόνδοισι τὸν νέκυν στέφει.  
Χἠμεῖς ἰδόντες ἱέμεσθα, σὺν δέ νιν  
θηρώμεθ' εὐθὺς οὐδὲν ἐκπεπληγμένην,  
καὶ τάς τε πρόσθεν τάς τε νῦν ἠλέγχομεν  
πράξεις· ἄπαρνος δ' οὐδενὸς καθίστατο,   435 
ἅμ' ἡδέως ἔμοιγε κἀλγεινῶς ἅμα.  
Τὸ μὲν γὰρ αὐτὸν ἐκ κακῶν πεφευγέναι  
ἥδιστον, ἐς κακὸν δὲ τοὺς φίλους ἄγειν  
ἀλγεινόν· ἀλλὰ πάντα ταῦθ' ἥσσω λαβεῖν  
ἐμοὶ πέφυκεν τῆς ἐμῆς σωτηρίας.    440 
{ΚΡ.} Σὲ δή, σὲ τὴν νεύουσαν εἰς πέδον κάρα,  
φῄς, ἢ καταρνῇ μὴ δεδρακέναι τάδε;  
{ΑΝ.} Καὶ φημὶ δρᾶσαι κοὐκ ἀπαρνοῦμαι τὸ μή.    
{ΚΡ.} Σὺ μὲν κομίζοις ἂν σεαυτὸν ᾗ θέλεις  
ἔξω βαρείας αἰτίας ἐλεύθερον·    445 
σὺ δ' εἰπέ μοι μὴ μῆκος, ἀλλὰ συντόμως,  
ᾔδησθα κηρυχθέντα μὴ πράσσειν τάδε;  
{ΑΝ.} Ἤιδη· τί δ' οὐκ ἔμελλον; ἐμφανῆ γὰρ ἦν.  
{ΚΡ.} Καὶ δῆτ' ἐτόλμας τούσδ' ὑπερβαίνειν νόμους;  
{ΑΝ.} Οὐ γάρ τί μοι Ζεὺς ἦν ὁ κηρύξας τάδε,  450 
οὐδ' ἡ ξύνοικος τῶν κάτω θεῶν Δίκη·  
οὐ τούσδ' ἐν ἀνθρώποισιν ὥρισαν νόμους·  
οὐδὲ σθένειν τοσοῦτον ᾠόμην τὰ σὰ  
κηρύγμαθ' ὥστ' ἄγραπτα κἀσφαλῆ θεῶν  
νόμιμα δύνασθαι θνητὸν ὄνθ' ὑπερδραμεῖν.   455 
Οὐ γάρ τι νῦν γε κἀχθές, ἀλλ' ἀεί ποτε  
ζῇ ταῦτα, κοὐδεὶς οἶδεν ἐξ ὅτου 'φάνη.  
Τούτων ἐγὼ οὐκ ἔμελλον, ἀνδρὸς οὐδενὸς  
φρόνημα δείσασ', ἐν θεοῖσι τὴν δίκην  
δώσειν· θανουμένη γὰρ ἐξῄδη – τί δ' οὔ;  –    460 
κεἰ μὴ σὺ προὐκήρυξας. Εἰ δὲ τοῦ χρόνου  
πρόσθεν θανοῦμαι, κέρδος αὔτ' ἐγὼ λέγω·  
ὅστις γὰρ ἐν πολλοῖσιν ὡς ἐγὼ κακοῖς  
ζῇ, πῶς ὅδ' οὐχὶ κατθανὼν κέρδος φέρει;  
Οὕτως ἔμοιγε τοῦδε τοῦ μόρου τυχεῖν   465 
παρ' οὐδὲν ἄλγος· ἀλλ' ἄν, εἰ τὸν ἐξ ἐμῆς  
μητρὸς θανόντ' ἄθαπτον ἠνσχόμην νέκυν,  
κείνοις ἂν ἤλγουν· τοῖσδε δ' οὐκ ἀλγύνομαι.  
Σοὶ δ' εἰ δοκῶ νῦν μῶρα δρῶσα τυγχάνειν,  

σχεδόν τι μώρῳ μωρίαν ὀφλισκάνω.     470 
{ΧΟ.} Δηλοῖ τὸ γέννημ' ὠμὸν ἐξ ὠμοῦ πατρὸς  
τῆς παιδός· εἴκειν δ' οὐκ ἐπίσταται κακοῖς.  
{ΚΡ.} Ἀλλ' ἴσθι τοι τὰ σκλήρ' ἄγαν φρονήματα  
πίπτειν μάλιστα, καὶ τὸν ἐγκρατέστατον  
σίδηρον ὀπτὸν ἐκ πυρὸς περισκελῆ    475 
θραυσθέντα καὶ ῥαγέντα πλεῖστ' ἂν εἰσίδοις.  
Σμικρῷ χαλινῷ δ' οἶδα τοὺς θυμουμένους  
ἵππους καταρτυθέντας· οὐ γὰρ ἐκπέλει  
φρονεῖν μέγ' ὅστις δοῦλός ἐστι τῶν πέλας.  
Αὕτη δ' ὑβρίζειν μὲν τότ' ἐξηπίστατο   480 
νόμους ὑπερβαίνουσα τοὺς προκειμένους·  
ὕβρις δ', ἐπεὶ δέδρακεν, ἥδε δευτέρα,  
τούτοις ἐπαυχεῖν καὶ δεδρακυῖαν γελᾶν.  
Ἦ νῦν ἐγὼ μὲν οὐκ ἀνήρ, αὕτη δ' ἀνήρ,  
εἰ ταῦτ' ἀνατὶ τῇδε κείσεται κράτη.    485 
Ἀλλ' εἴτ' ἀδελφῆς εἴθ' ὁμαιμονεστέρα  
τοῦ παντὸς ἡμῖν Ζηνὸς Ἑρκείου κυρεῖ,  
αὐτή τε χἠ ξύναιμος οὐκ ἀλύξετον  
μόρου κακίστου· καὶ γὰρ οὖν κείνην ἴσον  
ἐπαιτιῶμαι τοῦδε βουλεῦσαι τάφου.    490 
Καί νιν καλεῖτ'· ἔσω γὰρ εἶδον ἀρτίως  
λυσσῶσαν αὐτὴν οὐδ' ἐπήβολον φρενῶν.  
Φιλεῖ δ' ὁ θυμὸς πρόσθεν ᾑρῆσθαι κλοπεὺς  
τῶν μηδὲν ὀρθῶς ἐν σκότῳ τεχνωμένων.  
Μισῶ γε μέντοι χὤταν ἐν κακοῖσί τις   495 
ἁλοὺς ἔπειτα τοῦτο καλλύνειν θέλῃ.  
{ΑΝ.} Θέλεις τι μεῖζον ἢ κατακτεῖναί μ' ἑλών;  
{ΚΡ.} Ἐγὼ μὲν οὐδέν· τοῦτ' ἔχων ἅπαντ' ἔχω.    
{ΑΝ.} Τί δῆτα μέλλεις; ὡς ἐμοὶ τῶν σῶν λόγων  
ἀρεστὸν οὐδέν, μηδ' ἀρεσθείη ποτέ·    500 
οὕτω δὲ καὶ σοὶ τἄμ' ἀφανδάνοντ' ἔφυ.  
Καίτοι πόθεν κλέος γ' ἂν εὐκλεέστερον  
κατέσχον ἢ τὸν αὐτάδελφον ἐν τάφῳ  
τιθεῖσα; τούτοις τοῦτο πᾶσιν ἁνδάνειν  
λέγοιτ' ἄν, εἰ μὴ γλῶσσαν ἐγκλῄσοι φόβος.   505 
Ἀλλ' ἡ τυραννὶς πολλά τ' ἄλλ' εὐδαιμονεῖ  
κἄξεστιν αὐτῇ δρᾶν λέγειν θ' ἃ βούλεται.  
{ΚΡ.} Σὺ τοῦτο μούνη τῶνδε Καδμείων ὁρᾷς.  
{ΑΝ.} Ὁρῶσι χοὖτοι· σοὶ δ' ὑπίλλουσι στόμα.  
{ΚΡ.} Σὺ δ' οὐκ ἐπαιδῇ, τῶνδε χωρὶς εἰ φρονεῖς;  510 
{ΑΝ.} Οὐδὲν γὰρ αἰσχρὸν τοὺς ὁμοσπλάγχνους σέβειν.  
{ΚΡ.} Οὔκουν ὅμαιμος χὠ καταντίον θανών;  
{ΑΝ.} Ὅμαιμος ἐκ μιᾶς τε καὶ ταὐτοῦ πατρός.  
{ΚΡ.} Πῶς δῆτ' ἐκείνῳ δυσσεβῆ τιμᾷς χάριν;  
{ΑΝ.} Οὐ μαρτυρήσει ταῦθ' ὁ κατθανὼν νέκυς.  515 



  

134 

 

{ΚΡ.} Εἴ τοί σφε τιμᾷς ἐξ ἴσου τῷ δυσσεβεῖ.  
{ΑΝ.} Οὐ γάρ τι δοῦλος. ἀλλ' ἀδελφὸς ὤλετο.  
{ΚΡ.} Πορθῶν δὲ τήνδε γῆν· ὁ δ' ἀντιστὰς ὕπερ.  
{ΑΝ.} Ὅμως ὅ γ' Ἅιδης τοὺς νόμους τούτους ποθεῖ.  
{ΚΡ.} Ἀλλ' οὐχ ὁ χρηστὸς τῷ κακῷ λαχεῖν ἴσος.  520 
{ΑΝ.} Τίς οἶδεν εἰ κάτω 'στὶν εὐαγῆ τάδε;  
{ΚΡ.} Οὔτοι ποθ' οὑχθρός, οὐδ' ὅταν θάνῃ, φίλος.  
{ΑΝ.} Οὔτοι συνέχθειν, ἀλλὰ συμφιλεῖν ἔφυν.    
{ΚΡ.} Κάτω νυν ἐλθοῦσ', εἰ φιλητέον, φίλει  
κείνους· ἐμοῦ δὲ ζῶντος οὐκ ἄρξει γυνή.   525 
{ΧΟ.} Καὶ μὴν πρὸ πυλῶν ἥδ' Ἰσμήνη,  
φιλάδελφα κάτω δάκρυ' εἰβομένη·  
νεφέλη δ' ὀφρύων ὕπερ αἱματόεν  
ῥέθος αἰσχύνει,  
τέγγουσ' εὐῶπα παρειάν.     530 
{ΚΡ.} Σὺ δ', ἣ κατ' οἴκους ὡς ἔχιδν' ὑφειμένη  
λήθουσά μ' ἐξέπινες, οὐδ' ἐμάνθανον  
τρέφων δύ' ἄτα κἀπαναστάσεις θρόνων,  
φέρ', εἰπὲ δή μοι, καὶ σὺ τοῦδε τοῦ τάφου  
φήσεις μετασχεῖν, ἢ 'ξομῇ τὸ μὴ εἰδέναι;   535 
{ΙΣ.} Δέδρακα τοὔργον, εἴπερ ἥδ' ὁμορροθεῖ,  
καὶ ξυμμετίσχω καὶ φέρω τῆς αἰτίας.  
{ΑΝ.} Ἀλλ' οὐκ ἐάσει τοῦτό γ' ἡ Δίκη σ', ἐπεὶ  
οὔτ' ἠθέλησας οὔτ' ἐγὼ 'κοινωσάμην.  
{ΙΣ.} Ἀλλ' ἐν κακοῖς τοῖς σοῖσιν οὐκ αἰσχύνομαι  540 
ξύμπλουν ἐμαυτὴν τοῦ πάθους ποιουμένη.  
{ΑΝ.} Ὧν τοὔργον Ἅιδης χοἰ κάτω ξυνίστορες·  
λόγοις δ' ἐγὼ φιλοῦσαν οὐ στέργω φίλην.  
{ΙΣ.} Μήτοι, κασιγνήτη, μ' ἀτιμάσῃς τὸ μὴ οὐ  
θανεῖν τε σὺν σοὶ τὸν θανόντα θ' ἁγνίσαι.   545 
{ΑΝ.} Μή μοι θάνῃς σὺ κοινά, μηδ' ἃ μὴ 'θιγες  
ποιοῦ σεαυτῆς· ἀρκέσω θνῄσκουσ' ἐγώ.  
{ΙΣ.} Καὶ τίς βίος μοι σοῦ λελειμμένῃ φίλος;  
{ΑΝ.} Κρέοντ' ἐρώτα· τοῦδε γὰρ σὺ κηδεμών.    
{ΙΣ.} Τί ταῦτ' ἀνιᾷς μ' οὐδὲν ὠφελουμένη;   550 
{ΑΝ.} Ἀλγοῦσα μὲν δῆτ', εἰ γέλωτ' ἐν σοὶ γελῶ.  
{ΙΣ.} Τί δῆτ' ἂν ἀλλὰ νῦν σ' ἔτ' ὠφελοῖμ' ἐγώ;  
{ΑΝ.} Σῶσον σεαυτήν· οὐ φθονῶ σ' ὑπεκφυγεῖν.  
{ΙΣ.} Οἴμοι τάλαινα, κἀμπλάκω τοῦ σοῦ μόρου;  
{ΑΝ.} Σὺ μὲν γὰρ εἵλου ζῆν, ἐγὼ δὲ κατθανεῖν.  555 
{ΙΣ.} Ἀλλ' οὐκ ἐπ' ἀρρήτοις γε τοῖς ἐμοῖς λόγοις.  
{ΑΝ.} Καλῶς σὺ μὲν τοῖς, τοῖς δ' ἐγὼ 'δόκουν φρονεῖν.  
{ΙΣ.} Καὶ μὴν ἴση νῷν ἐστιν ἡ 'ξαμαρτία.  
{ΑΝ.} Θάρσει· σὺ μὲν ζῇς, ἡ δ' ἐμὴ ψυχὴ πάλαι  
τέθνηκεν, ὥστε τοῖς θανοῦσιν ὠφελεῖν.   560 
{ΚΡ.} Τὼ παῖδε φημὶ τώδε τὴν μὲν ἀρτίως  

ἄνουν πεφάνθαι, τὴν δ' ἀφ' οὗ τὰ πρῶτ' ἔφυ.  
{ΙΣ.} Οὐ γάρ ποτ', ὦναξ, οὐδ' ὃς ἂν βλάστῃ μένει  
νοῦς τοῖς κακῶς πράσσουσιν, ἀλλ' ἐξίσταται.  
{ΚΡ.} Σοὶ γοῦν, ὅθ' εἵλου σὺν κακοῖς πράσσειν κακά. 565 
{ΙΣ.} Τί γὰρ μόνῃ μοι τῆσδ' ἄτερ βιώσιμον;  
{ΚΡ.} Ἀλλ' «ἥδε» μέντοι μὴ λέγ'· οὐ γὰρ ἔστ' ἔτι.  
{ΙΣ.} Ἀλλὰ κτενεῖς νυμφεῖα τοῦ σαυτοῦ τέκνου;  
{ΚΡ.} Ἀρώσιμοι γὰρ χἀτέρων εἰσὶν γύαι.  
{ΙΣ.} Οὐχ ὥς γ' ἐκείνῳ τῇδέ τ' ἦν ἡρμοσμένα.  570 
{ΚΡ.} Κακὰς ἐγὼ γυναῖκας υἱέσι στυγῶ.  
{ΙΣ.} Ὦ φίλταθ' Αἵμων, ὥς σ' ἀτιμάζει πατήρ.    
{ΚΡ.} Ἄγαν γε λυπεῖς καὶ σὺ καὶ τὸ σὸν λέχος.  
{ΧΟ.} Ἦ γὰρ στερήσεις τῆσδε τὸν σαυτοῦ γόνον;  
{ΚΡ.} Ἅιδης ὁ παύσων τούσδε τοὺς γάμους ἐμοί.  575 
{ΧΟ.} Δεδογμέν', ὡς ἔοικε, τήνδε κατθανεῖν.  
{ΚΡ.} Καὶ σοί γε κἀμοί. Μὴ τριβὰς ἔτ', ἀλλά νιν  
κομίζετ' εἴσω, δμῶες· ἐκδέτας δὲ χρὴ  
γυναῖκας εἶναι τάσδε μηδ' ἀνειμένας.  
Φεύγουσι γάρ τοι χοἰ θρασεῖς, ὅταν πέλας   580 
ἤδη τὸν ᾅδην εἰσορῶσι τοῦ βίου.  
        
{ΧΟ.} Εὐδαίμονες οἷσι κακῶν ἄγευστος αἰών· {Str. 1.}  
οἷς γὰρ ἂν σεισθῇ θεόθεν δόμος, ἄτας  
οὐδὲν ἐλλείπει γενεᾶς ἐπὶ πλῆθος ἕρπον·   585 
ὅμοιον ὥστε ποντίας  
οἶδμα, δυσπνόοις ὅταν  
Θρῄσσῃσιν ἔρεβος ὕφαλον ἐπιδράμῃ πνοαῖς,  
κυλίνδει βυσσόθεν      590 
κελαινὰν θῖνα καὶ δυσάνεμοι  
στόνῳ βρέμουσιν ἀντιπλῆγες ἀκταί.  
Ἀρχαῖα τὰ Λαβδακιδᾶν οἴκων ὁρῶμαι {Ant. 1.}  
πήματα φθιμένων ἐπὶ πήμασι πίπτοντ',   595 
οὐδ' ἀπαλλάσσει γενεὰν γένος, ἀλλ' ἐρείπει  
θεῶν τις, οὐδ' ἔχει λύσιν.  
Νῦν γὰρ ἐσχάτας ὅπερ  
ῥίζας ἐτέτατο φάος ἐν Οἰδίπου δόμοις,     600 
κατ' αὖ νιν φοινία  
θεῶν τῶν νερτέρων ἀμᾷ κόνις,  
λόγου τ' ἄνοια καὶ φρενῶν Ἐρινύς.  
Τεάν, Ζεῦ, δύναμιν τίς ἀν- {Str. 2.}  
δρῶν ὑπερβασία κατάσχοι,     605 
τὰν οὔθ' ὕπνος αἱρεῖ ποθ' ὁ πάντα κηλῶν,  
οὔτ' ἀκάματοι θεῶν  
μῆνες, ἀγήρως δὲ χρόνῳ δυνάστας  
κατέχεις Ὀλύμπου  
μαρμαρόεσσαν αἴγλαν.     610 

Τό τ' ἔπειτα καὶ τὸ μέλλον  
καὶ τὸ πρὶν ἐπαρκέσει  
νόμος ὅδ'· οὐδὲν ἕρπει  
θνατῶν βιότῳ πάμπολύ γ' ἐκτὸς ἄτας.  
Ἁ γὰρ δὴ πολύπλαγκτος ἐλ- {Ant. 2.}    615 
πὶς πολλοῖς μὲν ὄνασις ἀνδρῶν,  
πολλοῖς δ' ἀπάτα κουφονόων ἐρώτων·  
εἰδότι δ' οὐδὲν ἕρπει,  
πρὶν πυρὶ θερμῷ πόδα τις προσαύσῃ.  
Σοφίᾳ γὰρ ἔκ του      620 
κλεινὸν ἔπος πέφανται·  
τὸ κακὸν δοκεῖν ποτ' ἐσθλὸν  
τῷδ' ἔμμεν, ὅτῳ φρένας  
θεὸς ἄγει πρὸς ἄταν·  
πράσσει δ' ὀλιγοστὸν χρόνον ἐκτὸς ἄτας.     625 
Ὅδε μὴν Αἵμων, παίδων τῶν σῶν  
νέατον γέννημ'· ἆρ' ἀχνύμενος  
[τῆς μελλογάμου νύμφης]  
τάλιδος ἥκει μόρον Ἀντιγόνης,  
ἀπάτας λεχέων ὑπεραλγῶν;     630 
        
{ΚΡ.} Τάχ' εἰσόμεσθα μάντεων ὑπέρτερον.  
Ὦ παῖ, τελείαν ψῆφον ἆρα μὴ κλύων  
τῆς μελλονύμφου πατρὶ λυσσαίνων πάρει;  
ἢ σοὶ μὲν ἡμεῖς πανταχῇ δρῶντες φίλοι;  
{ΑΙΜΩΝ}  
Πάτερ, σός εἰμι, καὶ σύ μοι γνώμας ἔχων   635 
χρηστὰς ἀπορθοῖς, αἷς ἔγωγ' ἐφέψομαι.  
Ἐμοὶ γὰρ οὐδεὶς ἀξιώσεται γάμος  
μείζων φέρεσθαι σοῦ καλῶς ἡγουμένου.  
{ΚΡ.} Οὕτω γάρ, ὦ παῖ, χρὴ διὰ στέρνων ἔχειν,  
γνώμης πατρῴας πάντ' ὄπισθεν ἑστάναι·   640 
τούτου γὰρ οὕνεκ' ἄνδρες εὔχονται γονὰς  
κατηκόους φύσαντες ἐν δόμοις ἔχειν,  
ὡς καὶ τὸν ἐχθρὸν ἀνταμύνωνται κακοῖς,  
καὶ τὸν φίλον τιμῶσιν ἐξ ἴσου πατρί.  
Ὅστις δ' ἀνωφέλητα φιτύει τέκνα,    645 
τί τόνδ' ἂν εἴποις ἄλλο πλὴν αὑτῷ πόνους  
φῦσαι, πολὺν δὲ τοῖσιν ἐχθροῖσιν γέλων;  
Μή νύν ποτ', ὦ παῖ, τὰς φρένας <γ'> ὑφ' ἡδονῆς  
γυναικὸς οὕνεκ' ἐκβάλῃς, εἰδὼς ὅτι  
ψυχρὸν παραγκάλισμα τοῦτο γίγνεται,     650 
γυνὴ κακὴ ξύνευνος ἐν δόμοις; τί γὰρ  
γένοιτ' ἂν ἕλκος μεῖζον ἢ φίλος κακός;  
Ἀλλὰ πτύσας ὡσεί τε δυσμενῆ μέθες  
τὴν παῖδ' ἐν Ἅιδου τήνδε νυμφεύειν τινί.  

Ἐπεὶ γὰρ αὐτὴν εἷλον ἐμφανῶς ἐγὼ    655 
πόλεως ἀπιστήσασαν ἐκ πάσης μόνην,  
ψευδῆ γ' ἐμαυτὸν οὐ καταστήσω πόλει,  
ἀλλὰ κτενῶ. Πρὸς ταῦτ' ἐφυμνείτω Δία  
Ξύναιμον· εἰ γὰρ δὴ τά γ' ἐγγενῆ φύσει  
ἄκοσμα θρέψω, κάρτα τοὺς ἔξω γένους·   660 
ἐν τοῖς γὰρ οἰκείοισιν ὅστις ἔστ' ἀνὴρ  
χρηστός, φανεῖται κἀν πόλει δίκαιος ὤν.  
Ὅστις δ' ὑπερβὰς ἢ νόμους βιάζεται,  
ἢ τοὐπιτάσσειν τοῖς κρατοῦσιν ἐννοεῖ,  
οὐκ ἔστ' ἐπαίνου τοῦτον ἐξ ἐμοῦ τυχεῖν.   665 
Ἀλλ' ὃν πόλις στήσειε, τοῦδε χρὴ κλύειν  
καὶ σμικρὰ καὶ δίκαια καὶ τἀναντία.  
Καὶ τοῦτον ἂν τὸν ἄνδρα θαρσοίην ἐγὼ  
καλῶς μὲν ἄρχειν, εὖ δ' ἂν ἄρχεσθαι θέλειν,  
δορός τ' ἂν ἐν χειμῶνι προστεταγμένον   670 
μένειν δίκαιον κἀγαθὸν παραστάτην.  
Ἀναρχίας δὲ μεῖζον οὐκ ἔστιν κακόν·  
αὕτη πόλεις ὄλλυσιν, ἥδ' ἀναστάτους  
οἴκους τίθησιν, ἥδε συμμάχου δορὸς  
τροπὰς καταρρήγνυσι· τῶν δ' ὀρθουμένων   675 
σῴζει τὰ πολλὰ σώμαθ' ἡ πειθαρχία.  
Οὕτως ἀμυντέ' ἐστὶ τοῖς κοσμουμένοις,    
κοὔτοι γυναικὸς οὐδαμῶς ἡσσητέα·  
κρεῖσσον γάρ, εἴπερ δεῖ, πρὸς ἀνδρὸς ἐκπεσεῖν,  
κοὐκ ἂν γυναικῶν ἥσσονες καλοίμεθ' ἄν.   680 
{ΧΟ.} Ἡμῖν μέν, εἰ μὴ τῷ χρόνῳ κεκλέμμεθα,  
λέγειν φρονούντως ὧν λέγεις δοκεῖς πέρι.  
{ΑΙ.} Πάτερ, θεοὶ φύουσιν ἀνθρώποις φρένας  
πάντων ὅσ' ἐστὶ κτημάτων ὑπέρτατον·  
Ἐγὼ δ' ὅπως σὺ μὴ λέγεις ὀρθῶς τάδε,   685 
οὔτ' ἂν δυναίμην μήτ' ἐπισταίμην λέγειν·  
γένοιτο μεντἂν χἀτέρῳ καλῶς ἔχον.  
Σοῦ δ' οὖν πέφυκα πάντα προσκοπεῖν ὅσα  
λέγει τις ἢ πράσσει τις ἢ ψέγειν ἔχει·  
τὸ γὰρ σὸν ὄμμα δεινὸν ἀνδρὶ δημότῃ   690 
λόγοις τοιούτοις οἷς σὺ μὴ τέρψῃ κλύων.  
Ἐμοὶ δ' ἀκούειν ἔσθ' ὑπὸ σκότου τάδε,  
τὴν παῖδα ταύτην οἷ' ὀδύρεται πόλις,  
πασῶν γυναικῶν ὡς ἀναξιωτάτη  
κάκιστ' ἀπ' ἔργων εὐκλεεστάτων φθίνει,   695 
ἥτις τὸν αὑτῆς αὐτάδελφον ἐν φοναῖς  
πεπτῶτ' ἄθαπτον μήθ' ὑπ' ὠμηστῶν κυνῶν  
εἴασ' ὀλέσθαι μήθ' ὑπ' οἰωνῶν τινος·  
οὐχ ἥδε χρυσῆς ἀξία τιμῆς λαχεῖν;  
τοιάδ' ἐρεμνὴ σῖγ' ἐπέρχεται φάτις.    700 

Ἐμοὶ δὲ σοῦ πράσσοντος εὐτυχῶς, πάτερ,  
οὐκ ἔστιν οὐδὲν κτῆμα τιμιώτερον·  
τί γὰρ πατρὸς θάλλοντος εὐκλείας τέκνοις  
ἄγαλμα μεῖζον ἢ τί πρὸς παίδων πατρί;    
Μή νυν ἓν ἦθος μοῦνον ἐν σαυτῷ φόρει,   705 
ὡς φῂς σύ, κοὐδὲν ἄλλο, τοῦτ' ὀρθῶς ἔχειν·  
ὅστις γὰρ αὐτὸς ἢ φρονεῖν μόνος δοκεῖ,  
ἢ γλῶσσαν ἣν οὐκ ἄλλος ἢ ψυχὴν ἔχειν,  
οὗτοι διαπτυχθέντες ὤφθησαν κενοί.  
Ἀλλ' ἄνδρα, κεἴ τις ᾖ σοφός, τὸ μανθάνειν   710 
πόλλ' αἰσχρὸν οὐδὲν καὶ τὸ μὴ τείνειν ἄγαν.  
Ὁρᾷς παρὰ ῥείθροισι χειμάρροις ὅσα  
δένδρων ὑπείκει, κλῶνας ὡς ἐκσῴζεται,  
τὰ δ' ἀντιτείνοντ' αὐτόπρεμν' ἀπόλλυται.  
Αὔτως δὲ ναὸς ὅστις ἐγκρατὴς πόδα   715 
τείνας ὑπείκει μηδέν, ὑπτίοις κάτω  
στρέψας τὸ λοιπὸν σέλμασιν ναυτίλλεται.  
Ἀλλ' εἶκε, θυμῷ καὶ μετάστασιν δίδου.  
Γνώμη γὰρ εἴ τις κἀπ' ἐμοῦ νεωτέρου  
πρόσεστι, φήμ' ἔγωγε πρεσβεύειν πολὺ   720 
φῦναι τὸν ἄνδρα πάντ' ἐπιστήμης πλέων·  
εἰ δ' οὖν, φιλεῖ γὰρ τοῦτο μὴ ταύτῃ ῥέπειν,  
καὶ τῶν λεγόντων εὖ καλὸν τὸ μανθάνειν.  
{ΧΟ.} Ἄναξ, σέ τ' εἰκός, εἴ τι καίριον λέγει,  
μαθεῖν, σέ τ' αὖ τοῦδ'· εὖ γὰρ εἴρηται διπλᾶ.  725 
{ΚΡ.} Οἱ τηλικοίδε καὶ διδαξόμεσθα δὴ  
φρονεῖν ὑπ' ἀνδρὸς τηλικοῦδε τὴν φύσιν;  
{ΑΙ.} Μηδὲν τὸ μὴ δίκαιον· εἰ δ' ἐγὼ νέος,  
οὐ τὸν χρόνον χρὴ μᾶλλον ἢ τἄργα σκοπεῖν.  
{ΚΡ.} Ἔργον γάρ ἐστι τοὺς ἀκοσμοῦντας σέβειν;  730 
{ΑΙ.} Οὐδ' ἂν κελεύσαιμ' εὐσεβεῖν εἰς τοὺς κακούς.    
{ΚΡ.} Οὐχ ἥδε γὰρ τοιᾷδ' ἐπείληπται νόσῳ;  
{ΑΙ.} Οὔ φησι Θήβης τῆσδ' ὁμόπτολις λεώς.  
{ΚΡ.} Πόλις γὰρ ἡμῖν ἁμὲ χρὴ τάσσειν ἐρεῖ;  
{ΑΙ.} Ὁρᾷς τόδ' ὡς εἴρηκας ὡς ἄγαν νέος;   735 
{ΚΡ.} Ἄλλῳ γὰρ ἢ 'μοὶ χρή με τῆσδ' ἄρχειν χθονός;  
{ΑΙ.} Πόλις γὰρ οὐκ ἔσθ' ἥτις ἀνδρός ἐσθ' ἑνός.  
{ΚΡ.} Οὐ τοῦ κρατοῦντος ἡ πόλις νομίζεται;  
{ΑΙ.} Καλῶς ἐρήμης γ' ἂν σὺ γῆς ἄρχοις μόνος.  
{ΚΡ.} Ὅδ', ὡς ἔοικε, τῇ γυναικὶ συμμαχεῖ.   740 
{ΑΙ.} Εἴπερ γυνὴ σύ· σοῦ γὰρ οὖν προκήδομαι.  
{ΚΡ.} Ὦ παγκάκιστε, διὰ δίκης ἰὼν πατρί;  
{ΑΙ.} Οὐ γὰρ δίκαιά σ' ἐξαμαρτάνονθ' ὁρῶ.  
{ΚΡ.} Ἁμαρτάνω γὰρ τὰς ἐμὰς ἀρχὰς σέβων;  
{ΑΙ.} Οὐ γὰρ σέβεις, τιμάς γε τὰς θεῶν πατῶν.  745 
{ΚΡ.} Ὦ μιαρὸν ἦθος καὶ γυναικὸς ὕστερον.  

{ΑΙ.} Οὔ τἂν ἕλοις ἥσσω γε τῶν αἰσχρῶν ἐμέ.  
{ΚΡ.} Ὁ γοῦν λόγος σοι πᾶς ὑπὲρ κείνης ὅδε.  
{ΑΙ.} Καὶ σοῦ γε κἀμοῦ, καὶ θεῶν τῶν νερτέρων.  
{ΚΡ.} Ταύτην ποτ' οὐκ ἔσθ' ὡς ἔτι ζῶσαν γαμεῖς.  750 
{ΑΙ.} Ἥδ' οὖν θανεῖται καὶ θανοῦσ' ὀλεῖ τινα.  
{ΚΡ.} Ἦ κἀπαπειλῶν ὧδ' ἐπεξέρχῃ θρασύς;  
{ΑΙ.} Τίς δ' ἔστ' ἀπειλὴ πρὸς κενὰς γνώμας λέγειν;  
{ΚΡ.} Κλαίων φρενώσεις, ὢν φρενῶν αὐτὸς κενός.  
{ΑΙ.} Εἰ μὴ πατὴρ ἦσθ', εἶπον ἄν σ' οὐκ εὖ φρονεῖν. 755 
{ΚΡ.} Γυναικὸς ὢν δούλευμα, μὴ κώτιλλέ με.  
{ΑΙ.} Βούλει λέγειν τι καὶ λέγων μηδὲν κλύειν;    
{ΚΡ.} Ἄληθες; ἀλλ' οὐ τόνδ' Ὄλυμπον, ἴσθ' ὅτι,  
χαίρων ἐπὶ ψόγοισι δεννάσεις ἐμέ.  
Ἄγαγε τὸ μῖσος, ὡς κατ' ὄμματ' αὐτίκα   760 
παρόντι θνῄσκῃ πλησία τῷ νυμφίῳ.  
{ΑΙ.} Οὐ δῆτ' ἔμοιγε, τοῦτο μὴ δόξῃς ποτέ,  
οὔθ' ἥδ' ὀλεῖται πλησία, σύ τ' οὐδαμᾷ  
τοὐμὸν προσόψει κρᾶτ' ἐν ὀφθαλμοῖς ὁρῶν,  
ὡς τοῖς θέλουσι τῶν φίλων μαίνῃ ξυνών.   765 
{ΧΟ.} Ἁνὴρ, ἄναξ, βέβηκεν ἐξ ὀργῆς ταχύς·  
νοῦς δ' ἐστὶ τηλικοῦτος ἀλγήσας βαρύς.  
{ΚΡ.} Δράτω, φρονείτω μεῖζον ἢ κατ' ἄνδρ' ἰών·  
τὰ δ' οὖν κόρα τάδ' οὐκ ἀπαλλάξει μόρου.  
{ΧΟ.} Ἄμφω γὰρ αὐτὰ καὶ κατακτεῖναι νοεῖς;  770 
{ΚΡ.} Οὐ τήν γε μὴ θιγοῦσαν· εὖ γὰρ οὖν λέγεις.  
{ΧΟ.} Μόρῳ δὲ ποίῳ καί σφε βουλεύῃ κτανεῖν;  
{ΚΡ.} Ἄγων ἔρημος ἔνθ' ἂν ᾖ βροτῶν στίβος,  
κρύψω πετρώδει ζῶσαν ἐν κατώρυχι,  
φορβῆς τοσοῦτον ὡς ἄγος μόνον προθείς,   775 
ὅπως μίασμα πᾶσ' ὑπεκφύγῃ πόλις·  
κἀκεῖ τὸν Ἅιδην, ὃν μόνον σέβει θεῶν,  
αἰτουμένη που τεύξεται τὸ μὴ θανεῖν,  
ἢ γνώσεται γοῦν ἀλλὰ τηνικαῦθ' ὅτι  
πόνος περισσός ἐστι τἀν Ἅιδου σέβειν.     780 
 
{ΧΟ.} Ἔρως ἀνίκατε μάχαν, {Str.}  
Ἔρως, ὃς ἐν κτήμασι πίπ- 
τεις, ὃς ἐν μαλακαῖς παρει- 
αῖς νεάνιδος ἐννυχεύεις,  
φοιτᾷς δ' ὑπερπόντιος ἔν τ'     785 
ἀγρονόμοις αὐλαῖς·  
καί σ' οὔτ' ἀθανάτων  
φύξιμος οὐδεὶς οὔθ'  
ἁμερίων ἐπ' ἀνθρώ- 
πων, ὁ δ' ἔχων μέμηνεν.     790 
Σὺ καὶ δικαίων ἀδίκους {Ant.}  

φρένας παρασπᾷς ἐπὶ λώ- 
βᾳ· σὺ καὶ τόδε νεῖκος ἀν- 
δρῶν ξύναιμον ἔχεις ταράξας·  
νικᾷ δ' ἐναργὴς βλεφάρων     795 
ἵμερος εὐλέκτρου  
νύμφας, τῶν μεγάλων  
πάρεδρος ἐν ἀρχαῖς θες- 
μῶν· ἄμαχος γὰρ ἐμπαί- 
ζει θεὸς Ἀφροδίτα.      800 
Νῦν δ' ἤδη 'γὼ καὐτὸς θεσμῶν  
ἔξω φέρομαι τάδ' ὁρῶν, ἴσχειν δ'  
οὐκέτι πηγὰς δύναμαι δακρύων,  
τὸν παγκοίτην ὅθ' ὁρῶ θάλαμον  
τήνδ' Ἀντιγόνην ἀνύτουσαν.     805        
{ΑΝ.} Ὁρᾶτ' ἔμ', ὦ γᾶς πατρίας πολῖται, {Str. 1.}  
τὰν νεάταν ὁδὸν    
στείχουσαν, νέατον δὲ φέγ- 
γος λεύσσουσαν ἀελίου,  
κοὔποτ' αὖθις, ἀλλά μ' ὁ παγ-    810 
κοίτας Ἅιδας ζῶσαν ἄγει  
τὰν Ἀχέροντος  
ἀκτάν, οὔθ' ὑμεναίων ἔγ- 
κληρον, οὔτ' ἐπὶ νυμφείοις  
πώ μέ τις ὕμνος ὕμ-     815 
νησεν, ἀλλ' Ἀχέροντι νυμφεύσω.  
{ΧΟ.} Οὐκοῦν κλεινὴ καὶ ἔπαινον ἔχουσ'  
ἐς τόδ' ἀπέρχῃ κεῦθος νεκύων,  
οὔτε φθινάσιν πληγεῖσα νόσοις  
οὔτε ξιφέων ἐπίχειρα λαχοῦσ',    820 
ἀλλ' αὐτόνομος ζῶσα μόνη δὴ  
θνητῶν Ἀίδην καταβήσῃ.  
{ΑΝ.} Ἤκουσα δὴ λυγροτάταν ὀλέσθαι {Ant. 1.}  
τὰν Φρυγίαν ξέναν  
Ταντάλου Σιπύλῳ πρὸς ἄ-    825 
κρῳ, τὰν κισσὸς ὡς ἀτενὴς  
πετραία βλάστα δάμασεν,  
καί νιν ὄμβρῳ τακομέναν,  
ὡς φάτις ἀνδρῶν,  
χιών τ' οὐδαμὰ λείπει, τέγ-    830 
γει θ' ὑπ' ὀφρύσι παγκλαύτοις  
δειράδας· ᾇ με δαί- 
μων ὁμοιοτάταν κατευνάζει.    
{ΧΟ.} Ἀλλὰ θεός τοι καὶ θεογεννής,  
ἡμεῖς δὲ βροτοὶ καὶ θνητογενεῖς.    835 
Καίτοι φθιμένῃ μέγ<α κ>ἀκοῦσαι  
τοῖς ἰσοθέοις σύγκληρα λαχεῖν  

ζῶσαν καὶ ἔπειτα θανοῦσαν.  
{ΑΝ.} Οἴμοι γελῶμαι. Τί με, πρὸς θεῶν πατρῴ- {Str. 2.}  
ων, οὐκ οὐλομέναν ὑβρίζεις,     840 
ἀλλ' ἐπίφαντον;  
Ὦ πόλις, ὦ πόλεως  
πολυκτήμονες ἄνδρες·  
ἰὼ Διρκαῖαι κρῆναι Θήβας τ' εὐ- 
αρμάτου ἄλσος, ἔμπας     845 
ξυμμάρτυρας ὔμμ' ἐπικτῶμαι,  
οἵα φίλων ἄκλαυτος, οἵοις νόμοις  
πρὸς ἕργμα τυμβόχωστον ἔρ- 
χομαι τάφου ποταινίου·  
ἰὼ δύστανος,       850 
οὔτ' ἐν βροτοῖς οὔτε νεκροῖσιν  
μέτοικος, οὐ ζῶσιν, οὐ θανοῦσιν.  
{ΧΟ.} Προβᾶσ' ἐπ' ἔσχατον θράσους  
ὑψηλὸν ἐς Δίκας βάθρον  
προσέπεσες, ὦ τέκνον, πολύ·     855 
πατρῷον δ' ἐκτίνεις τιν' ἆθλον.    
{ΑΝ.} Ἔψαυσας ἀλγεινοτάτας ἐμοὶ μερίμ- {Ant. 2.}  
νας πατρὸς τριπόλιστον οἶκτον,  
τοῦ τε πρόπαντος  
ἁμετέρου πότμου      860 
κλεινοῖς Λαβδακίδαισιν.  
Ἰὼ ματρῷαι λέκτρων ἆται κοι- 
μήματ<ά τ'> αὐτογέννητ'  
ἐμῷ πατρὶ δυσμόρου ματρός,     865 
οἵων ἐγώ ποθ' ἁ ταλαίφρων ἔφυν·  
πρὸς οὓς ἀραῖος, ἄγαμος, ἅδ'  
ἐγὼ μέτοικος ἔρχομαι.  
Ἰὼ δυσπότμων  
γάμων, κασίγνητε, κυρήσας,     870 
θανὼν ἔτ' οὖσαν κατήναρές με.  
{ΧΟ.} Σέβειν μὲν εὐσέβειά τις,  
κράτος δ' ὅτῳ κράτος μέλει  
παραβατὸν οὐδαμᾷ πέλει,  
σὲ δ' αὐτόγνωτος ὤλεσ' ὀργά.    875 
{ΑΝ.} Ἄκλαυτος, ἄφιλος, ἀνυμέναιος ταλαί- {Ep.}  
φρων ἄγομαι τάνδ' ἑτοίμαν ὁδόν·  
οὐκέτι μοι τόδε λαμπάδος ἱερὸν ὄμμα  
θέμις ὁρᾶν ταλαίνᾳ·      880 
τὸν δ' ἐμὸν πότμον ἀδάκρυτον οὐ- 
δεὶς φίλων στενάζει.    
 
{ΚΡ.} Ἆρ' ἴστ' ἀοιδὰς καὶ γόους πρὸ τοῦ θανεῖν  
ὡς οὐδ' ἂν εἷς παύσαιτ' ἄν, εἰ χρείη λέγειν;  

Οὐκ ἄξεθ' ὡς τάχιστα, καὶ κατηρεφεῖ   885 
τύμβῳ περιπτύξαντες, ὡς εἴρηκ' ἐγώ,  
ἄφετε μόνην ἔρημον, εἴτε χρῇ θανεῖν,  
εἴτ' ἐν τοιαύτῃ ζῶσα τυμβεύειν στέγῃ.  
Ἡμεῖς γὰρ ἁγνοὶ τοὐπὶ τήνδε τὴν κόρην·  
μετοικίας δ' οὖν τῆς ἄνω στερήσεται.   890 
{ΑΝ.} Ὦ τύμβος, ὦ νυμφεῖον, ὦ κατασκαφὴς  
οἴκησις αἰείφρουρος, οἷ πορεύομαι  
πρὸς τοὺς ἐμαυτῆς, ὧν ἀριθμὸν ἐν νεκροῖς  
πλεῖστον δέδεκται Φερσέφασσ' ὀλωλότων,  
ὧν λοισθία 'γὼ καὶ κάκιστα δὴ μακρῷ   895 
κάτειμι, πρίν μοι μοῖραν ἐξήκειν βίου.  
Ἐλθοῦσα μέντοι κάρτ' ἐν ἐλπίσιν τρέφω  
φίλη μὲν ἥξειν πατρί, προσφιλὴς δὲ σοί,  
μῆτερ, φίλη δὲ σοί, κασίγνητον κάρα·  
ἐπεὶ θανόντας αὐτόχειρ ὑμᾶς ἐγὼ    900 
ἔλουσα κἀκόσμησα κἀπιτυμβίους  
χοὰς ἔδωκα· νῦν δέ, Πολύνεικες, τὸ σὸν  
δέμας περιστέλλουσα τοιάδ' ἄρνυμαι.  
Καίτοι σ' ἐγὼ 'τίμησα τοῖς φρονοῦσιν εὖ.  
Οὐ γάρ ποτ' οὔτ' ἂν εἰ τέκνων μήτηρ ἔφυν   905 
οὔτ' εἰ πόσις μοι κατθανὼν ἐτήκετο,  
βίᾳ πολιτῶν τόνδ' ἂν ᾐρόμην πόνον.  
Τίνος νόμου δὴ ταῦτα πρὸς χάριν λέγω;  
πόσις μὲν ἄν μοι κατθανόντος ἄλλος ἦν,  
καὶ παῖς ἀπ' ἄλλου φωτός, εἰ τοῦδ' ἤμπλακον·    910 
μητρὸς δ' ἐν Ἅιδου καὶ πατρὸς κεκευθότοιν  
οὐκ ἔστ' ἀδελφὸς ὅστις ἂν βλάστοι ποτέ.  
Τοιῷδε μέντοι σ' ἐκπροτιμήσασ' ἐγὼ  
νόμῳ, Κρέοντι ταῦτ' ἔδοξ' ἁμαρτάνειν  
καὶ δεινὰ τολμᾶν, ὦ κασίγνητον κάρα.   915 
Καὶ νῦν ἄγει με διὰ χερῶν οὕτω λαβὼν  
ἄλεκτρον, ἀνυμέναιον, οὔτε του γάμου  
μέρος λαχοῦσαν οὔτε παιδείου τροφῆς,  
ἀλλ' ὧδ' ἔρημος πρὸς φίλων ἡ δύσμορος  
ζῶσ' εἰς θανόντων ἔρχομαι κατασκαφάς,   920 
ποίαν παρεξελθοῦσα δαιμόνων δίκην;  
Τί χρή με τὴν δύστηνον ἐς θεοὺς ἔτι  
βλέπειν; τίν' αὐδᾶν ξυμμάχων; ἐπεί γε δὴ  
τὴν δυσσέβειαν εὐσεβοῦσ' ἐκτησάμην.  
Ἀλλ' εἰ μὲν οὖν τάδ' ἐστὶν ἐν θεοῖς καλά,   925 
παθόντες ἂν ξυγγνοῖμεν ἡμαρτηκότες·  
εἰ δ' οἵδ' ἁμαρτάνουσι, μὴ πλείω κακὰ  
πάθοιεν ἢ καὶ δρῶσιν ἐκδίκως ἐμέ.  
{ΧΟ.} Ἔτι τῶν αὐτῶν ἀνέμων αὐταὶ  
ψυχῆς ῥιπαὶ τήνδε γ' ἔχουσιν.    930 

{ΚΡ.} Τοιγὰρ τούτων τοῖσιν ἄγουσιν  
κλαύμαθ' ὑπάρξει βραδυτῆτος ὕπερ.  
{ΑΝ.} Οἴμοι, θανάτου τοῦτ' ἐγγυτάτω  
τοὔπος ἀφῖκται.  
{ΚΡ.} Θαρσεῖν οὐδὲν παραμυθοῦμαι   935 
μὴ οὐ τάδε ταύτῃ κατακυροῦσθαι.    
{ΑΝ.} Ὦ γῆς Θήβης ἄστυ πατρῷον  
καὶ θεοὶ προγενεῖς,  
ἄγομαι δὴ 'γὼ κοὐκέτι μέλλω.  
Λεύσσετε, Θήβης οἱ κοιρανίδαι,    940 
τὴν βασιλειδῶν μούνην λοιπήν,  
οἷα πρὸς οἵων ἀνδρῶν πάσχω,  
τὴν εὐσεβίαν σεβίσασα.  
       
{ΧΟ.} Ἔτλα καὶ Δανάας οὐράνιον φῶς {Str. 1.}  
ἀλλάξαι δέμας ἐν χαλκοδέτοις αὐλαῖς·   945 
κρυπτομένα δ' ἐν  
τυμβήρει θαλάμῳ κατεζεύχθη·  
καίτοι <καὶ> γενεᾷ τίμιος, ὦ παῖ, παῖ,  
καὶ Ζηνὸς ταμιεύεσκε γονὰς χρυσορύτους.   950 
Ἀλλ' ἁ μοιριδία τις δύνασις δεινά·  
οὔτ' ἄν νιν ὄλβος οὔτ' Ἄρης,  
οὐ πύργος, οὐχ ἁλίκτυποι  
κελαιναὶ νᾶες ἐκφύγοιεν.  
Ζεύχθη δ' ὀξύχολος παῖς ὁ Δρύαντος, {Ant. 1.}  955 
Ἠδωνῶν βασιλεύς, κερτομίοις ὀργαῖς,  
ἐκ Διονύσου  
πετρώδει κατάφαρκτος ἐν δεσμῷ.  
Οὕτω τᾶς μανίας δεινὸν ἀποστάζει  
ἀνθηρόν τε μένος. Κεῖνος ἐπέγνω μανίαις   960 
ψαύων τὸν θεὸν ἐν κερτομίοις γλώσσαις.  
Παύεσκε μὲν γὰρ ἐνθέους  
γυναῖκας εὔιόν τε πῦρ,  
φιλαύλους τ' ἠρέθιζε Μούσας.      965 
Παρὰ δὲ Κυανέων πελάγει διδύμας ἁλὸς {Str. 2.}  
ἀκταὶ Βοσπόριαι ἰδ' ὁ Θρῃκῶν <ἠιὼν>  
Σαλμυδησσός, ἵν' ἀγχίπολις Ἄρης    970 
δισσοῖσι Φινείδαις  
εἶδεν ἀρατὸν ἕλκος  
τυφλωθὲν ἐξ ἀγρίας δάμαρτος  
ἀλαὸν ἀλαστόροισιν ὀμμάτων κύκλοις  
ἄτερθ' ἐγχέων, ὑφ' αἱματηραῖς    975 
χείρεσσι καὶ κερκίδων ἀκμαῖσιν.  
Κατὰ δὲ τακόμενοι μέλεοι μελέαν πάθαν {Ant. 2.}  
κλαῖον, ματρὸς ἔχοντες ἀνύμφευτον γονάν·   980 
ἁ δὲ σπέρμα μὲν ἀρχαιογόνων  

ἄντασ' Ἐρεχθειδᾶν,  
τηλεπόροις δ' ἐν ἄντροις  
τράφη θυέλλῃσιν ἐν πατρῴαις  
Βορεὰς ἅμιππος ὀρθόποδος ὑπὲρ πάγου   985 
θεῶν παῖς· ἀλλὰ κἀπ' ἐκείνᾳ  
Μοῖραι μακραίωνες ἔσχον, ὦ παῖ.  
        
{ΤΕΙΡΕΣΙΑΣ}  
Θήβης ἄνακτες, ἥκομεν κοινὴν ὁδὸν  
δύ' ἐξ ἑνὸς βλέποντε· τοῖς τυφλοῖσι γὰρ  
αὕτη κέλευθος ἐκ προηγητοῦ πέλει.    990 
{ΚΡ.} Τί δ' ἔστιν, ὦ γεραιὲ Τειρεσία, νέον;  
{ΤΕ.} Ἐγὼ διδάξω, καὶ σὺ τῷ μάντει πιθοῦ.  
{ΚΡ.} Οὔκουν πάρος γε σῆς ἀπεστάτουν φρενός.  
{ΤΕ.} Τοιγὰρ δι' ὀρθῆς τήνδ' ἐναυκλήρεις πόλιν.    
{ΚΡ.} Ἔχω πεπονθὼς μαρτυρεῖν ὀνήσιμα.   995 
{ΤΕ.} Φρόνει βεβὼς αὖ νῦν ἐπὶ ξυροῦ τύχης.  
{ΚΡ.} Τί δ' ἔστιν; ὡς ἐγὼ τὸ σὸν φρίσσω στόμα.  
{ΤΕ.} Γνώσῃ, τέχνης σημεῖα τῆς ἐμῆς κλύων.  
Εἰς γὰρ παλαιὸν θᾶκον ὀρνιθοσκόπον  
ἵζων, ἵν' ἦν μοι παντὸς οἰωνοῦ λιμήν,   1000 
ἀγνῶτ' ἀκούω φθόγγον ὀρνίθων, κακῷ  
κλάζοντας οἴστρῳ καὶ βεβαρβαρωμένῳ·  
καὶ σπῶντας ἐν χηλαῖσιν ἀλλήλους φοναῖς  
ἔγνων· πτερῶν γὰρ ῥοῖβδος οὐκ ἄσημος ἦν.  
Εὐθὺς δὲ δείσας ἐμπύρων ἐγευόμην    1005 
βωμοῖσι παμφλέκτοισιν· ἐκ δὲ θυμάτων  
Ἥφαιστος οὐκ ἔλαμπεν, ἀλλ' ἐπὶ σποδῷ  
μυδῶσα κηκὶς μηρίων ἐτήκετο  
κἄτυφε κἀνέπτυε, καὶ μετάρσιοι  
χολαὶ διεσπείροντο, καὶ καταρρυεῖς    1010 
μηροὶ καλυπτῆς ἐξέκειντο πιμελῆς.  
Τοιαῦτα παιδὸς τοῦδ' ἐμάνθανον πάρα,  
φθίνοντ' ἀσήμων ὀργίων μαντεύματα·  
ἐμοὶ γὰρ οὗτος ἡγεμών, ἄλλοις δ' ἐγώ.  
Καὶ ταῦτα τῆς σῆς ἐκ φρενὸς νοσεῖ πόλις·   1015 
βωμοὶ γὰρ ἡμῖν ἐσχάραι τε παντελεῖς  
πλήρεις ὑπ' οἰωνῶν τε καὶ κυνῶν βορᾶς  
τοῦ δυσμόρου πεπτῶτος Οἰδίπου γόνου.  
Κᾆτ' οὐ δέχονται θυστάδας λιτὰς ἔτι  
θεοὶ παρ' ἡμῶν οὐδὲ μηρίων φλόγα,    1020 
οὐδ' ὄρνις εὐσήμους ἀπορροιβδεῖ βοάς,  
ἀνδροφθόρου βεβρῶτες αἵματος λίπος.  
Ταῦτ' οὖν, τέκνον, φρόνησον. Ἀνθρώποισι γὰρ  
τοῖς πᾶσι κοινόν ἐστι τοὐξαμαρτάνειν·    
ἐπεὶ δ' ἁμάρτῃ, κεῖνος οὐκέτ' ἔστ' ἀνὴρ   1025 

ἄβουλος οὐδ' ἄνολβος, ὅστις ἐς κακὸν  
πεσὼν ἀκῆται μηδ' ἀκίνητος πέλῃ·  
αὐθαδία τοι σκαιότητ' ὀφλισκάνει.  
Ἀλλ' εἶκε τῷ θανόντι, μηδ' ὀλωλότα  
κέντει· τίς ἀλκὴ τὸν θανόντ' ἐπικτανεῖν;   1030 
Εὖ σοι φρονήσας εὖ λέγω· τὸ μανθάνειν δ'  
ἥδιστον εὖ λέγοντος, εἰ κέρδος λέγοι.  
{ΚΡ.} Ὦ πρέσβυ, πάντες ὥστε τοξόται σκοποῦ  
τοξεύετ' ἀνδρὸς τοῦδε, κοὐδὲ μαντικῆς  
ἄπρακτος ὑμῖν εἰμι, τῶν δ' ὑπαὶ γένους   1035 
ἐξημπόλημαι κἀμπεφόρτισμαι πάλαι.  
Κερδαίνετ', ἐμπολᾶτε τὸν πρὸς Σάρδεων  
ἤλεκτρον, εἰ βούλεσθε, καὶ τὸν Ἰνδικὸν  
χρυσόν· τάφῳ δ' ἐκεῖνον οὐχὶ κρύψετε·  
οὐδ' εἰ θέλουσ' οἱ Ζηνὸς αἰετοὶ βορὰν   1040 
φέρειν νιν ἁρπάζοντες ἐς Διὸς θρόνους,  
οὐδ' ὣς μίασμα τοῦτο μὴ τρέσας, ἐγὼ  
θάπτειν παρήσω κεῖνον· εὖ γὰρ οἶδ' ὅτι  
θεοὺς μιαίνειν οὔτις ἀνθρώπων σθένει.  
Πίπτουσι δ', ὦ γεραιὲ Τειρεσία, βροτῶν   1045 
χοἰ πολλὰ δεινοὶ πτώματ' αἴσχρ', ὅταν λόγους  
αἰσχροὺς καλῶς λέγωσι τοῦ κέρδους χάριν.  
{ΤΕ.} Φεῦ· ἆρ' οἶδεν ἀνθρώπων τις, ἆρα φράζεται –   
{ΚΡ.} Τί χρῆμα; ποῖον τοῦτο πάγκοινον λέγεις;  
{ΤΕ.} ὅσῳ κράτιστον κτημάτων εὐβουλία;    1050 
{ΚΡ.} Ὅσῳπερ, οἶμαι, μὴ φρονεῖν πλείστη βλάβη.  
{ΤΕ.} Ταύτης σὺ μέντοι τῆς νόσου πλήρης ἔφυς.  
{ΚΡ.} Οὐ βούλομαι τὸν μάντιν ἀντειπεῖν κακῶς.  
{ΤΕ.} Καὶ μὴν λέγεις, ψευδῆ με θεσπίζειν λέγων.  
{ΚΡ.} Τὸ μαντικὸν γὰρ πᾶν φιλάργυρον γένος.  1055 
{ΤΕ.} Τὸ δ' ἐκ τυράννων αἰσχροκερδείαν φιλεῖ.  
{ΚΡ.} Ἆρ' οἶσθα ταγοὺς ὄντας ἃν λέγῃς λέγων;  
{ΤΕ.} Οἶδ'· ἐξ ἐμοῦ γὰρ τήνδ' ἔχεις σώσας πόλιν.  
{ΚΡ.} Σοφὸς σὺ μάντις, ἀλλὰ τἀδικεῖν φιλῶν.  
{ΤΕ.} Ὄρσεις με τἀκίνητα διὰ φρενῶν φράσαι.  1060 
{ΚΡ.} Κίνει, μόνον δὲ μὴ 'πὶ κέρδεσιν λέγων.  
{ΤΕ.} Οὕτω γὰρ ἤδη καὶ δοκῶ τὸ σὸν μέρος.  
{ΚΡ.} Ὡς μὴ 'μπολήσων ἴσθι τὴν ἐμὴν φρένα.  
{ΤΕ.} Ἀλλ' εὖ γέ τοι κάτισθι μὴ πολλοὺς ἔτι  
τρόχους ἁμιλλητῆρας ἡλίου τελῶν,    1065 
ἐν οἷσι τῶν σῶν αὐτὸς ἐκ σπλάγχνων ἕνα  
νέκυν νεκρῶν ἀμοιβὸν ἀντιδοὺς ἔσῃ,  
ἀνθ' ὧν ἔχεις μὲν τῶν ἄνω βαλὼν κάτω,  
ψυχήν τ' ἀτίμως ἐν τάφῳ κατῴκισας,  
ἔχεις δὲ τῶν κάτωθεν ἐνθάδ' αὖ θεῶν   1070 
ἄμοιρον, ἀκτέριστον, ἀνόσιον νέκυν.  



  

146 

 

Ὧν οὔτε σοὶ μέτεστιν οὔτε τοῖς ἄνω  
θεοῖσιν, ἀλλ' ἐκ σοῦ βιάζονται τάδε.  
Τούτων σε λωβητῆρες ὑστεροφθόροι  
λοχῶσιν Ἅιδου καὶ θεῶν Ἐρινύες,    1075 
ἐν τοῖσιν αὐτοῖς τοῖσδε ληφθῆναι κακοῖς.  
Καὶ ταῦτ' ἄθρησον εἰ κατηργυρωμένος    
λέγω· φανεῖ γὰρ οὐ μακροῦ χρόνου τριβὴ  
ἀνδρῶν γυναικῶν σοῖς δόμοις κωκύματα.  
Ἔχθρᾳ δὲ πᾶσαι συνταράσσονται πόλεις,   1080 
ὅσων σπαράγματ' ἢ κύνες καθήγνισαν,  
ἢ θῆρες, ἤ τις πτηνὸς οἰωνὸς φέρων  
ἀνόσιον ὀσμὴν ἑστιοῦχον ἐς πόλιν.  
Τοιαῦτά σου, λυπεῖς γάρ, ὥστε τοξότης  
ἀφῆκα θυμῷ καρδίας τοξεύματα    1085 
βέβαια, τῶν σὺ θάλπος οὐχ ὑπεκδραμῇ.  
Ὦ παῖ, σὺ δ' ἡμᾶς ἄπαγε πρὸς δόμους, ἵνα  
τὸν θυμὸν οὗτος ἐς νεωτέρους ἀφῇ,  
καὶ γνῷ τρέφειν τὴν γλῶσσαν ἡσυχωτέραν  
τὸν νοῦν τ' ἀμείνω τῶν φρενῶν ἢ νῦν φέρει.  1090 
{ΧΟ.} Ἁνήρ, ἄναξ, βέβηκε δεινὰ θεσπίσας·  
ἐπιστάμεσθα δ', ἐξ ὅτου λευκὴν ἐγὼ  
τήνδ' ἐκ μελαίνης ἀμφιβάλλομαι τρίχα,  
μή πώ ποτ' αὐτὸν ψεῦδος ἐς πόλιν λακεῖν.  
{ΚΡ.} Ἔγνωκα καὐτὸς καὶ ταράσσομαι φρένας·  1095 
τό τ' εἰκαθεῖν γὰρ δεινόν, ἀντιστάντα δὲ  
ἄτῃ πατάξαι θυμὸν ἐν δεινῷ πάρα.  
{ΧΟ.} Εὐβουλίας δεῖ, παῖ Μενοικέως Κρέον.  
{ΚΡ.} Τί δῆτα χρὴ δρᾶν; φράζε· πείσομαι δ' ἐγώ.  
{ΧΟ.} Ἐλθὼν κόρην μὲν ἐκ κατώρυχος στέγης  1100 
ἄνες, κτίσον δὲ τῷ προκειμένῳ τάφον.  
{ΚΡ.} Καὶ ταῦτ' ἐπαινεῖς καὶ δοκεῖς παρεικαθεῖν;  
{ΧΟ.} Ὅσον γ', ἄναξ, τάχιστα· συντέμνουσι γὰρ  
θεῶν ποδώκεις τοὺς κακόφρονας βλάβαι.    
{ΚΡ.} Οἴμοι· μόλις μέν, καρδίας δ' ἐξίσταμαι  1105 
τὸ δρᾶν· ἀνάγκῃ δ' οὐχὶ δυσμαχητέον.  
{ΧΟ.} Δρᾶ νυν τάδ' ἐλθὼν μηδ' ἐπ' ἄλλοισιν τρέπε.  
{ΚΡ.} Ὧδ' ὡς ἔχω στείχοιμ' ἄν· ἴτ', ἴτ', ὀπάονες  
οἵ τ' ὄντες οἵ τ' ἀπόντες, ἀξίνας χεροῖν  
ὁρμᾶσθ' ἑλόντες εἰς ἐπόψιον τόπον.    1110 
Ἐγὼ δ', ἐπειδὴ δόξα τῇδ' ἐπεστράφη,  
αὐτός τ' ἔδησα καὶ παρὼν ἐκλύσομαι·  
δέδοικα γὰρ μὴ τοὺς καθεστῶτας νόμους  
ἄριστον ᾖ σῴζοντα τὸν βίον τελεῖν.  
 
{ΧΟ.} Πολυώνυμε, Καδμείας νύμφας ἄγαλμα {Str. 1.} 1115 
καὶ Διὸς βαρυβρεμέτα  

γένος, κλυτὰν ὃς ἀμφέπεις  
Ἰταλίαν, μέδεις δὲ  
παγκοίνοις Ἐλευσινίας     1120 
Δῃοῦς ἐν κόλποις, ὦ Βακχεῦ,  
Βακχᾶν ματρόπολιν Θήβαν  
ναιετῶν παρ' ὑγρόν <τ'>  
Ἰσμηνοῦ ῥέεθρον, ἀγρίου τ'  
ἐπὶ σπορᾷ δράκοντος·  
σὲ δ' ὑπὲρ διλόφου πέτρας στέροψ ὄπωπε {Ant. 1.}  1125 
λιγνύς, ἔνθα Κωρύκιαι  
νύμφαι στίχουσι Βακχίδες  
Κασταλίας τε νᾶμα.        1130 
Καί σε Νυσαίων ὀρέων  
κισσήρεις ὄχθαι χλωρά τ' ἀκ- 
τὰ πολυστάφυλος πέμπει,  
ἀμβρότων ἐπέων  
εὐαζόντων, Θηβαΐας      1135 
ἐπισκοποῦντ' ἀγυιάς·  
τὰν ἐκ πασᾶν τιμᾷς {Str. 2.}  
ὑπερτάταν πόλεων  
ματρὶ σὺν κεραυνίᾳ·  
καὶ νῦν, ὡς βιαίας ἔχεται     1140 
πάνδαμος πόλις ἐπὶ νόσου,  
μολεῖν καθαρσίῳ ποδὶ Παρνασίαν  
ὑπὲρ κλιτύν, ἢ στονόεντα πορθμόν.    1145 
Ἰὼ πῦρ πνεόντων {Ant. 2.}     1145 
χοράγ' ἄστρων, νυχίων  
φθεγμάτων ἐπίσκοπε,  
παῖ, Δῖον γένεθλον, προφάνηθ',  
ὦναξ, σαῖς ἅμα περιπόλοις     1150 
Θυίαισιν, αἵ σε μαινόμεναι πάννυχοι  
χορεύουσι τὸν ταμίαν Ἴακχον.  
 
{ΑΓΓΕΛΟΣ}  
Κάδμου πάροικοι καὶ δόμων Ἀμφίονος,   1155 
οὐκ ἔσθ' ὁποῖον στάντ' ἂν ἀνθρώπου βίον  
οὔτ' αἰνέσαιμ' ἂν οὔτε μεμψαίμην ποτέ·  
τύχη γὰρ ὀρθοῖ καὶ τύχη καταρρέπει    
τὸν εὐτυχοῦντα τόν τε δυστυχοῦντ' ἀεί,  
καὶ μάντις οὐδεὶς τῶν καθεστώτων βροτοῖς.  1160 
Κρέων γὰρ ἦν ζηλωτός, ὡς ἐμοί, ποτέ,  
σώσας μὲν ἐχθρῶν τήνδε Καδμείαν χθόνα,  
λαβών τε χώρας παντελῆ μοναρχίαν  
εὔθυνε, θάλλων εὐγενεῖ τέκνων σπορᾷ·  
καὶ νῦν ἀφεῖται πάντα. Τὰς γὰρ ἡδονὰς   1165 
ὅταν προδῶσιν ἄνδρες, οὐ τίθημ' ἐγὼ  

ζῆν τοῦτον, ἀλλ' ἔμψυχον ἡγοῦμαι νεκρόν.  
Πλούτει τε γὰρ κατ' οἶκον, εἰ βούλει, μέγα,  
καὶ ζῆ τύραννον σχῆμ' ἔχων· ἐὰν δ' ἀπῇ  
τούτων τὸ χαίρειν, τἄλλ' ἐγὼ καπνοῦ σκιᾶς   1170 
οὐκ ἂν πριαίμην ἀνδρὶ πρὸς τὴν ἡδονήν.  
{ΧΟ.} Τί δ' αὖ τόδ' ἄχθος βασιλέων ἥκεις φέρων;  
{ΑΓ.} Τεθνᾶσιν· οἱ δὲ ζῶντες αἴτιοι θανεῖν.  
{ΧΟ.} Καὶ τίς φονεύει; τίς δ' ὁ κείμενος; λέγε.  
{ΑΓ.} Αἵμων ὄλωλεν· αὐτόχειρ δ' αἱμάσσεται.  1175 
{ΧΟ.} Πότερα πατρῴας ἢ πρὸς οἰκείας χερός;  
{ΑΓ.} Αὐτὸς πρὸς αὑτοῦ, πατρὶ μηνίσας φόνου.  
{ΧΟ.} Ὦ μάντι, τοὔπος ὡς ἄρ' ὀρθὸν ἤνυσας.  
{ΑΓ.} Ὡς ὧδ' ἐχόντων τἄλλα βουλεύειν πάρα.  
{ΧΟ.} Καὶ μὴν ὁρῶ τάλαιναν Εὐρυδίκην ὁμοῦ  1180 
δάμαρτα τὴν Κρέοντος· ἐκ δὲ δωμάτων  
ἤτοι κλύουσα παιδὸς ἢ τύχῃ πάρα.  
{ΕΥΡΥΔΙΚΗ}  
Ὦ πάντες ἀστοί, τῶν λόγων ἐπῃσθόμην  
πρὸς ἔξοδον στείχουσα, Παλλάδος θεᾶς    
ὅπως ἱκοίμην εὐγμάτων προσήγορος.   1185 
Καὶ τυγχάνω τε κλῇθρ' ἀνασπαστοῦ πύλης  
χαλῶσα, καί με φθόγγος οἰκείου κακοῦ  
βάλλει δι' ὤτων, ὑπτία δὲ κλίνομαι  
δείσασα πρὸς δμωαῖσι κἀποπλήσσομαι.  
Ἀλλ' ὅστις ἦν ὁ μῦθος αὖθις εἴπατε·    1190 
κακῶν γὰρ οὐκ ἄπειρος οὖσ' ἀκούσομαι.  
{ΑΓ.} Ἐγώ, φίλη δέσποινα, καὶ παρὼν ἐρῶ  
κοὐδὲν παρήσω τῆς ἀληθείας ἔπος·  
τί γάρ σε μαλθάσσοιμ' ἂν ὧν ἐς ὕστερον  
ψεῦσται φανούμεθ'; ὀρθὸν ἁλήθει' ἀεί.   1195 
Ἐγὼ δὲ σῷ ποδαγὸς ἑσπόμην πόσει  
πεδίον ἐπ' ἄκρον, ἔνθ' ἔκειτο νηλεὲς  
κυνοσπάρακτον σῶμα Πολυνείκους ἔτι·  
καὶ τὸν μέν, αἰτήσαντες ἐνοδίαν θεὸν  
Πλούτωνά τ' ὀργὰς εὐμενεῖς κατασχεθεῖν,   1200 
λούσαντες ἁγνὸν λουτρόν, ἐν νεοσπάσιν  
θαλλοῖς ὃ δὴ λέλειπτο συγκατῄθομεν,  
καὶ τύμβον ὀρθόκρανον οἰκείας χθονὸς  
χώσαντες, αὖθις πρὸς λιθόστρωτον κόρης  
νυμφεῖον Ἅιδου κοῖλον εἰσεβαίνομεν.   1205 
Φωνῆς δ' ἄπωθεν ὀρθίων κωκυμάτων  
κλύει τις ἀκτέριστον ἀμφὶ παστάδα,  
καὶ δεσπότῃ Κρέοντι σημαίνει μολών·  
τῷ δ' ἀθλίας ἄσημα περιβαίνει βοῆς  
ἕρποντι μᾶλλον ἆσσον, οἰμώξας δ' ἔπος   1210 
ἵησι δυσθρήνητον· «Ὢ τάλας ἐγώ,  

ἆρ' εἰμὶ μάντις; ἆρα δυστυχεστάτην  
κέλευθον ἕρπω τῶν παρελθουσῶν ὁδῶν;    
παιδός με σαίνει φθόγγος. Ἀλλά, πρόσπολοι,  
ἴτ' ἆσσον ὠκεῖς, καὶ παραστάντες τάφῳ   1215 
ἀθρήσαθ', ἁρμὸν χώματος λιθοσπαδῆ  
δύντες πρὸς αὐτὸ στόμιον, εἰ τὸν Αἵμονος  
φθόγγον συνίημ', ἢ θεοῖσι κλέπτομαι.»  
Τάδ' ἐξ ἀθύμου δεσπότου κελεύσμασιν  
ἠθροῦμεν· ἐν δὲ λοισθίῳ τυμβεύματι   1220 
τὴν μὲν κρεμαστὴν αὐχένος κατείδομεν,  
βρόχῳ μιτώδει σινδόνος καθημμένην,  
τὸν δ' ἀμφὶ μέσσῃ περιπετῆ προσκείμενον,  
εὐνῆς ἀποιμώζοντα τῆς κάτω φθορὰν  
καὶ πατρὸς ἔργα καὶ τὸ δύστηνον λέχος.   1225 
Ὁ δ' ὡς ὁρᾷ σφε, στυγνὸν οἰμώξας ἔσω  
χωρεῖ πρὸς αὐτὸν κἀνακωκύσας καλεῖ·  
«Ὦ τλῆμον, οἷον ἔργον εἴργασαι· τίνα  
νοῦν ἔσχες; ἐν τῷ συμφορᾶς διεφθάρης;  
Ἔξελθε, τέκνον, ἱκέσιός σε λίσσομαι.»   1230 
Τὸν δ' ἀγρίοις ὄσσοισι παπτήνας ὁ παῖς,  
πτύσας προσώπῳ κοὐδὲν ἀντειπών, ξίφους  
ἕλκει διπλοῦς κνώδοντας, ἐκ δ' ὁρμωμένου  
πατρὸς φυγαῖσιν ἤμπλακ'· εἶθ' ὁ δύσμορος  
αὑτῷ χολωθείς, ὥσπερ εἶχ', ἐπενταθεὶς   1235 
ἤρεισε πλευραῖς μέσσον ἔγχος, ἐς δ' ὑγρὸν  
ἀγκῶν' ἔτ' ἔμφρων παρθένῳ προσπτύσσεται·  
καὶ φυσιῶν ὀξεῖαν ἐκβάλλει ῥοὴν  
λευκῇ παρειᾷ φοινίου σταλάγματος.  
Κεῖται δὲ νεκρὸς περὶ νεκρῷ, τὰ νυμφικὰ   1240 
τέλη λαχὼν δείλαιος εἰν Ἅιδου δόμοις,    
δείξας ἐν ἀνθρώποισι τὴν ἀβουλίαν  
ὅσῳ μέγιστον ἀνδρὶ πρόσκειται κακόν.  
{ΧΟ.} Τί τοῦτ' ἂν εἰκάσειας; ἡ γυνὴ πάλιν  
φρούδη, πρὶν εἰπεῖν ἐσθλὸν ἢ κακὸν λόγον.   1245 
{ΑΓ.} Καὐτὸς τεθάμβηκ'· ἐλπίσιν δὲ βόσκομαι  
ἄχη τέκνου κλύουσαν ἐς πόλιν γόους  
οὐκ ἀξιώσειν, ἀλλ' ὑπὸ στέγης ἔσω  
δμωαῖς προθήσειν πένθος οἰκεῖον στένειν.  
Γνώμης γὰρ οὐκ ἄπειρος, ὥσθ' ἁμαρτάνειν.   1250 
{ΧΟ.} Οὐκ οἶδ'· ἐμοὶ δ' οὖν ἥ τ' ἄγαν σιγὴ βαρὺ  
δοκεῖ προσεῖναι χἠ μάτην πολλὴ βοή.  
{ΑΓ.} Ἀλλ' εἰσόμεσθα μή τι καὶ κατάσχετον  
κρυφῇ καλύπτει καρδίᾳ θυμουμένῃ  
δόμους παραστείχοντες· εὖ γὰρ οὖν λέγεις·   1255 
καὶ τῆς ἄγαν γάρ ἐστί που σιγῆς βάρος.  
{ΧΟ.} Καὶ μὴν ὅδ' ἄναξ αὐτὸς ἐφήκει  

μνῆμ' ἐπίσημον διὰ χειρὸς ἔχων,  
εἰ θέμις εἰπεῖν, οὐκ ἀλλοτρίαν  
ἄτην, ἀλλ' αὐτὸς ἁμαρτών.     1260 
 
        
{ΚΡ.} Ἰὼ φρενῶν δυσφρόνων ἁμαρτήματα {Str. 1.}  
στερεὰ θανατόεντ',  
ὦ κτανόντας τε καὶ  
θανόντας βλέποντες ἐμφυλίους.  
Ὤμοι ἐμῶν ἄνολβα βουλευμάτων.    1265 
Ἰὼ παῖ, νέος νέῳ ξὺν μόρῳ,  
αἰαῖ αἰαῖ,  
ἔθανες, ἀπελύθης,  
ἐμαῖς οὐδὲ σαῖσι δυσβουλίαις.    
{ΧΟ.} Οἴμ' ὡς ἔοικας ὀψὲ τὴν δίκην ἰδεῖν.   1270 
{ΚΡ.} Οἴμοι,  
ἔχω μαθὼν δείλαιος· ἐν δ' ἐμῷ κάρᾳ  
θεὸς τότ' ἄρα τότε μέγα βάρος μ' ἔχων  
ἔπαισεν, ἐν δ' ἔσεισεν ἀγρίαις ὁδοῖς,  
οἴμοι, λεωπάτητον ἀντρέπων χαράν.    1275 
Φεῦ φεῦ, ἰὼ πόνοι βροτῶν δύσπονοι.  
 
{ΕΞΑΓΓΕΛΟΣ}  
Ὦ δέσποθ', ὡς ἔχων τε καὶ κεκτημένος,  
τὰ μὲν πρὸ χειρῶν τάδε φέρων, τὰ δ' ἐν δόμοις  
ἔοικας ἥκειν καὶ τάχ' ὄψεσθαι κακά.   1280 
{ΚΡ.} Τί δ' ἔστιν αὖ κάκιον ἐκ κακῶν ἔτι;  
{ΕΞ.} Γυνὴ τέθνηκεν, τοῦδε παμμήτωρ νεκροῦ,  
δύστηνος, ἄρτι νεοτόμοισι πλήγμασιν.        
 
{ΚΡ.} Ἰὼ ἰὼ δυσκάθαρτος Ἅιδου λιμήν, {Ant. 1.}  
τί μ' ἄρα τί μ' ὀλέκεις;     1285 
Ὦ κακάγγελτά μοι  
προπέμψας ἄχη, τίνα θροεῖς λόγον;  
Αἰαῖ, ὀλωλότ' ἄνδρ' ἐπεξειργάσω.  
Τί φῄς, παῖ; τίν' αὖ λέγεις μοι νέον,  
αἰαῖ, αἰαῖ,       1290 
σφάγιον ἐπ' ὀλέθρῳ  
γυναικεῖον ἀμφικεῖσθαι μόρον;    
{ΕΞ.} Ὁρᾶν πάρεστιν· οὐ γὰρ ἐν μυχοῖς ἔτι.  
{ΚΡ.} Οἴμοι,  
κακὸν τόδ' ἄλλο δεύτερον βλέπω τάλας.   1295 
Τίς ἄρα, τίς με πότμος ἔτι περιμένει;  
Ἔχω μὲν ἐν χείρεσσιν ἀρτίως τέκνον,  
τάλας, τὸν δ' ἔναντα προσβλέπω νεκρόν.  
Φεῦ φεῦ μᾶτερ ἀθλία, φεῦ τέκνον.        

{ΕΞ.} Ἡ δ' ὀξυθήκτῳ βωμία περὶ ξ<ίφει>   1300 
λύει κελαινὰ βλέφαρα, κωκύσασα μὲν  
τοῦ πρὶν θανόντος Μεγαρέως κλεινὸν λάχος,  
αὖθις δὲ τοῦδε, λοίσθιον δὲ σοὶ κακὰς  
πράξεις ἐφυμνήσασα τῷ παιδοκτόνῳ.         
{ΚΡ.} Αἰαῖ αἰαῖ, {Str. 2.}     1305 
ἀνέπταν φόβῳ. Τί μ' οὐκ ἀνταίαν  
ἔπαισέν τις ἀμφιθήκτῳ ξίφει;  
δείλαιος ἐγώ, αἰαῖ,      1310 
δειλαίᾳ δὲ συγκέκραμαι δύᾳ.  
 
{ΕΞ.} Ὡς αἰτίαν γε τῶνδε κἀκείνων ἔχων  
πρὸς τῆς θανούσης τῆσδ' ἐπεσκήπτου μόρων.  
{ΚΡ.} Ποίῳ δὲ κἀπελύσατ' ἐν φοναῖς τρόπῳ;  
{ΕΞ.} Παίσασ' ὑφ' ἧπαρ αὐτόχειρ αὑτήν, ὅπως  1315 
παιδὸς τόδ' ᾔσθετ' ὀξυκώκυτον πάθος.  
{ΚΡ.} Ὤμοι μοι, τάδ' οὐκ ἐπ' ἄλλον βροτῶν  
ἐμᾶς ἁρμόσει ποτ' ἐξ αἰτίας.  
Ἐγὼ γάρ σ' ἐγώ <σ'> ἔκανον, ὢ μέλεος,    
ἐγώ, φάμ' ἔτυμον. Ἰὼ πρόσπολοι,    1320 
<ἀπ>άγετέ μ' ὅτι τάχος, ἄγετέ μ' ἐκποδών,  
τὸν οὐκ ὄντα μᾶλλον ἢ μηδένα.    1325 
{ΧΟ.} Κέρδη παραινεῖς, εἴ τι κέρδος ἐν κακοῖς·  
βράχιστα γὰρ κράτιστα τἀν ποσὶν κακά.  
 
{ΚΡ.} Ἴτω, ἴτω, {Ant. 2.}  
φανήτω μόρων ὁ κάλλιστ' ἔχων,  
ἐμοὶ τερμίαν ἄγων ἁμέραν     1330 
ὕπατος· ἴτω, ἴτω,  
ὅπως μηκέτ' ἆμαρ ἄλλ' εἰσίδω.  
 
{ΧΟ.} Μέλλοντα ταῦτα. Τῶν προκειμένων τι χρὴ  
πράσσειν· μέλει γὰρ τῶνδ' ὅτοισι χρὴ μέλειν.  1335 
{ΚΡ.} Ἀλλ' ὧν ἐρῶ μὲν ταῦτα συγκατηυξάμην.  
{ΧΟ.} Μή νυν προσεύχου μηδέν· ὡς πεπρωμένης  
οὐκ ἔστι θνητοῖς συμφορᾶς ἀπαλλαγή.  
{ΚΡ.} Ἄγοιτ' ἂν μάταιον ἄνδρ' ἐκποδών,  
ὅς, ὦ παῖ, σέ τ' οὐχ ἑκὼν κάκτανον    1340 
σέ τ' αὖ τάνδ', ὤμοι μέλεος, οὐδ' ἔχω  
ὅπᾳ πρὸς πότερον ἴδω· πάντα γὰρ  
λέχρια τἀν χεροῖν, τὰ δ' ἐπὶ κρατί μοι   1345 
πότμος δυσκόμιστος εἰσήλατο.  
{ΧΟ.} Πολλῷ τὸ φρονεῖν εὐδαιμονίας  
πρῶτον ὑπάρχει· χρὴ δὲ τά γ' εἰς θεοὺς  
μηδὲν ἀσεπτεῖν; μεγάλοι δὲ λόγοι    1350 
μεγάλας πληγὰς τῶν ὑπεραύχων  

ἀποτείσαντες  
γήρᾳ τὸ φρονεῖν ἐδίδαξαν.    

 

EURIPIDES, MEDEA  

ΜΗΔΕΙΑ 

{ΤΡΟΦΟΣ}  
 Εἴθ' ὤφελ' Ἀργοῦς μὴ διαπτάσθαι σκάφος   1 
 Κόλχων ἐς αἶαν κυανέας Συμπληγάδας,  
 μηδ' ἐν νάπαισι Πηλίου πεσεῖν ποτε  
 τμηθεῖσα πεύκη, μηδ' ἐρετμῶσαι χέρας  
 ἀνδρῶν ἀριστέων οἳ τὸ πάγχρυσον δέρος   5 
 Πελίαι μετῆλθον. οὐ γὰρ ἂν δέσποιν' ἐμὴ  
 Μήδεια πύργους γῆς ἔπλευσ' Ἰωλκίας  
 ἔρωτι θυμὸν ἐκπλαγεῖσ' Ἰάσονος·  
 οὐδ' ἂν κτανεῖν πείσασα Πελιάδας κόρας  
 πατέρα κατώικει τήνδε γῆν Κορινθίαν   10 
 ξὺν ἀνδρὶ καὶ τέκνοισιν, ἁνδάνουσα μὲν  
 †φυγῆι πολιτῶν† ὧν ἀφίκετο χθόνα  
 αὐτῶι τε πάντα ξυμφέρουσ' Ἰάσονι·  
 ἥπερ μεγίστη γίγνεται σωτηρία,  
 ὅταν γυνὴ πρὸς ἄνδρα μὴ διχοστατῆι.   15 
 νῦν δ' ἐχθρὰ πάντα καὶ νοσεῖ τὰ φίλτατα.  
 προδοὺς γὰρ αὑτοῦ τέκνα δεσπότιν τ' ἐμὴν  
 γάμοις Ἰάσων βασιλικοῖς εὐνάζεται,  
 γήμας Κρέοντος παῖδ', ὃς αἰσυμνᾶι χθονός.  
 Μήδεια δ' ἡ δύστηνος ἠτιμασμένη     20 
 βοᾶι μὲν ὅρκους, ἀνακαλεῖ δὲ δεξιᾶς  
 πίστιν μεγίστην, καὶ θεοὺς μαρτύρεται  
 οἵας ἀμοιβῆς ἐξ Ἰάσονος κυρεῖ.  
 κεῖται δ' ἄσιτος, σῶμ' ὑφεῖσ' ἀλγηδόσιν,  
 τὸν πάντα συντήκουσα δακρύοις χρόνον   25 
 ἐπεὶ πρὸς ἀνδρὸς ἤισθετ' ἠδικημένη,  
 οὔτ' ὄμμ' ἐπαίρουσ' οὔτ' ἀπαλλάσσουσα γῆς  
 πρόσωπον· ὡς δὲ πέτρος ἢ θαλάσσιος  
 κλύδων ἀκούει νουθετουμένη φίλων,  
 ἢν μή ποτε στρέψασα πάλλευκον δέρην   30 
 αὐτὴ πρὸς αὑτὴν πατέρ' ἀποιμώξηι φίλον  
 καὶ γαῖαν οἴκους θ', οὓς προδοῦσ' ἀφίκετο  
 μετ' ἀνδρὸς ὅς σφε νῦν ἀτιμάσας ἔχει.  
 ἔγνωκε δ' ἡ τάλαινα συμφορᾶς ὕπο  
 οἷον πατρώιας μὴ ἀπολείπεσθαι χθονός.   35 
 στυγεῖ δὲ παῖδας οὐδ' ὁρῶσ' εὐφραίνεται.  

 δέδοικα δ' αὐτὴν μή τι βουλεύσηι νέον·  
 [βαρεῖα γὰρ φρήν, οὐδ' ἀνέξεται κακῶς  
 πάσχουσ'· ἐγὦιδα τήνδε, δειμαίνω τέ νιν  
 μὴ θηκτὸν ὤσηι φάσγανον δι' ἥπατος,   40 
 σιγῆι δόμους ἐσβᾶσ' ἵν' ἔστρωται λέχος,  
 ἢ καὶ τύραννον τόν τε γήμαντα κτάνηι    
 κἄπειτα μείζω συμφορὰν λάβηι τινά.]  
 δεινὴ γάρ· οὔτοι ῥαιδίως γε συμβαλὼν  
 ἔχθραν τις αὐτῆι καλλίνικον ἄισεται.   45 
 ἀλλ' οἵδε παῖδες ἐκ τρόχων πεπαυμένοι  
 στείχουσι, μητρὸς οὐδὲν ἐννοούμενοι  
 κακῶν· νέα γὰρ φροντὶς οὐκ ἀλγεῖν φιλεῖ.  
{ΠΑΙΔΑΓΩΓΟΣ}  
 παλαιὸν οἴκων κτῆμα δεσποίνης ἐμῆς,  
 τί πρὸς πύλαισι τήνδ' ἄγουσ' ἐρημίαν   50 
 ἕστηκας, αὐτὴ θρεομένη σαυτῆι κακά;  
 πῶς σοῦ μόνη Μήδεια λείπεσθαι θέλει;  
{Τρ.} τέκνων ὀπαδὲ πρέσβυ τῶν Ἰάσονος,  
 χρηστοῖσι δούλοις ξυμφορὰ τὰ δεσποτῶν  
 κακῶς πίτνοντα καὶ φρενῶν ἀνθάπτεται.   55 
 ἐγὼ γὰρ ἐς τοῦτ' ἐκβέβηκ' ἀλγηδόνος  
 ὥσθ' ἵμερός μ' ὑπῆλθε γῆι τε κοὐρανῶι  
 λέξαι μολούσηι δεῦρο δεσποίνης τύχας.  
{Πα.} οὔπω γὰρ ἡ τάλαινα παύεται γόων;  
{Τρ.} ζηλῶ σ'· ἐν ἀρχῆι πῆμα κοὐδέπω μεσοῖ.    60 
{Πα.} ὦ μῶρος, εἰ χρὴ δεσπότας εἰπεῖν τόδε·  
 ὡς οὐδὲν οἶδε τῶν νεωτέρων κακῶν.  
{Τρ.} τί δ' ἔστιν, ὦ γεραιέ; μὴ φθόνει φράσαι.  
{Πα.} οὐδέν· μετέγνων καὶ τὰ πρόσθ' εἰρημένα.  
{Τρ.} μή, πρὸς γενείου, κρύπτε σύνδουλον σέθεν·  65 
 σιγὴν γάρ, εἰ χρή, τῶνδε θήσομαι πέρι.  
{Πα.} ἤκουσά του λέγοντος, οὐ δοκῶν κλύειν,  
 πεσσοὺς προσελθών, ἔνθα δὴ παλαίτεροι  
 θάσσουσι, σεμνὸν ἀμφὶ Πειρήνης ὕδωρ,  
 ὡς τούσδε παῖδας γῆς ἐλᾶν Κορινθίας   70 
 σὺν μητρὶ μέλλοι τῆσδε κοίρανος χθονὸς  
 Κρέων. ὁ μέντοι μῦθος εἰ σαφὴς ὅδε  
 οὐκ οἶδα· βουλοίμην δ' ἂν οὐκ εἶναι τόδε.  
{Τρ.} καὶ ταῦτ' Ἰάσων παῖδας ἐξανέξεται  
 πάσχοντας, εἰ καὶ μητρὶ διαφορὰν ἔχει;   75 
{Πα.} παλαιὰ καινῶν λείπεται κηδευμάτων,  
 κοὐκ ἔστ' ἐκεῖνος τοῖσδε δώμασιν φίλος.  
{Τρ.} ἀπωλόμεσθ' ἄρ', εἰ κακὸν προσοίσομεν  
 νέον παλαιῶι, πρὶν τόδ' ἐξηντληκέναι.  
{Πα.} ἀτὰρ σύ γ', οὐ γὰρ καιρὸς εἰδέναι τόδε  80 
 δέσποιναν, ἡσύχαζε καὶ σίγα λόγον.  

{Τρ.} ὦ τέκν', ἀκούεθ' οἷος εἰς ὑμᾶς πατήρ;  
 ὄλοιτο μὲν μή· δεσπότης γάρ ἐστ' ἐμός·  
 ἀτὰρ κακός γ' ὢν ἐς φίλους ἁλίσκεται.    
{Πα.} τίς δ' οὐχὶ θνητῶν; ἄρτι γιγνώσκεις τόδε,  85 
 ὡς πᾶς τις αὑτὸν τοῦ πέλας μᾶλλον φιλεῖ,  
 [οἱ μὲν δικαίως, οἱ δὲ καὶ κέρδους χάριν,]  
 εἰ τούσδε γ' εὐνῆς οὕνεκ' οὐ στέργει πατήρ;  
{Τρ.} ἴτ', εὖ γὰρ ἔσται, δωμάτων ἔσω, τέκνα.  
 σὺ δ' ὡς μάλιστα τούσδ' ἐρημώσας ἔχε   90 
 καὶ μὴ πέλαζε μητρὶ δυσθυμουμένηι.  
 ἤδη γὰρ εἶδον ὄμμα νιν ταυρουμένην  
 τοῖσδ', ὥς τι δρασείουσαν· οὐδὲ παύσεται  
 χόλου, σάφ' οἶδα, πρὶν κατασκῆψαί τινι.  
 ἐχθρούς γε μέντοι, μὴ φίλους, δράσειέ τι.   95 
 
{ΜΗΔΕΙΑ (ἔσωθεν)}  
 ἰώ,  
 δύστανος ἐγὼ μελέα τε πόνων,  
 ἰώ μοί μοι, πῶς ἂν ὀλοίμαν;  
{Τρ.} τόδ' ἐκεῖνο, φίλοι παῖδες· μήτηρ  
 κινεῖ κραδίαν, κινεῖ δὲ χόλον.  
 σπεύδετε θᾶσσον δώματος εἴσω    100 
 καὶ μὴ πελάσητ' ὄμματος ἐγγὺς  
 μηδὲ προσέλθητ', ἀλλὰ φυλάσσεσθ'  
 ἄγριον ἦθος στυγεράν τε φύσιν  
 φρενὸς αὐθαδοῦς.    
 ἴτε νυν, χωρεῖθ' ὡς τάχος εἴσω.    105 
 δῆλον ἀπ' ἀρχῆς ἐξαιρόμενον  
 νέφος οἰμωγῆς ὡς τάχ' ἀνάψει  
 μείζονι θυμῶι· τί ποτ' ἐργάσεται  
 μεγαλόσπλαγχνος δυσκατάπαυστος  
 ψυχὴ δηχθεῖσα κακοῖσιν;     110 
{Μη.} αἰαῖ,  
 ἔπαθον τλάμων ἔπαθον μεγάλων  
 ἄξι' ὀδυρμῶν. ὦ κατάρατοι  
 παῖδες ὄλοισθε στυγερᾶς ματρὸς  
 σὺν πατρί, καὶ πᾶς δόμος ἔρροι.  
{Τρ.} ἰώ μοί μοι, ἰὼ τλήμων.     115 
 τί δέ σοι παῖδες πατρὸς ἀμπλακίας  
 μετέχουσι; τί τούσδ' ἔχθεις; οἴμοι,  
 τέκνα, μή τι πάθηθ' ὡς ὑπεραλγῶ.  
 δεινὰ τυράννων λήματα καί πως  
 ὀλίγ' ἀρχόμενοι, πολλὰ κρατοῦντες    120 
 χαλεπῶς ὀργὰς μεταβάλλουσιν.  
 τὸ γὰρ εἰθίσθαι ζῆν ἐπ' ἴσοισιν  
 κρεῖσσον· ἐμοὶ γοῦν ἐπὶ μὴ μεγάλοις  

 ὀχυρῶς γ' εἴη καταγηράσκειν.    
 τῶν γὰρ μετρίων πρῶτα μὲν εἰπεῖν    125 
 τοὔνομα νικᾶι, χρῆσθαί τε μακρῶι  
 λῶιστα βροτοῖσιν· τὰ δ' ὑπερβάλλοντ'  
 οὐδένα καιρὸν δύναται θνητοῖς,  
 μείζους δ' ἄτας, ὅταν ὀργισθῆι  
 δαίμων οἴκοις, ἀπέδωκεν.     130 
{ΧΟΡΟΣ}  
 ἔκλυον φωνάν, ἔκλυον δὲ βοὰν  
 τᾶς δυστάνου Κολχίδος· οὐδέπω  
 ἤπιος; ἀλλ', ὦ γεραιά, λέξον.  
 ἀμφιπύλου γὰρ ἔσω μελάθρου γόον    135 
 ἔκλυον, οὐδὲ συνήδομαι, ὦ γύναι,  
 ἄλγεσι δώματος,  
 ἐπεί μοι φιλία κέκραται.  
{Τρ.} οὐκ εἰσὶ δόμοι· φροῦδα τάδ' ἤδη.  
 τὸν μὲν γὰρ ἔχει λέκτρα τυράννων,    140 
 ἡ δ' ἐν θαλάμοις τήκει βιοτὴν  
 δέσποινα, φίλων οὐδενὸς οὐδὲν  
 παραθαλπομένη φρένα μύθοις.    
{Μη.} αἰαῖ,  
 διά μου κεφαλᾶς φλὸξ οὐρανία  
 βαίη· τί δέ μοι ζῆν ἔτι κέρδος;    145 
 φεῦ φεῦ· θανάτωι καταλυσαίμαν  
 βιοτὰν στυγερὰν προλιποῦσα.  
{Χο.} ἄιες, ὦ Ζεῦ καὶ Γᾶ καὶ φῶς,  
 ἀχὰν οἵαν ἁ δύστανος  
 μέλπει νύμφα;      150 
 τίς σοί ποτε τᾶς  
ἀπλάτου  
 κοίτας ἔρος, ὦ ματαία;  
 σπεύσεις θανάτου τελευτάν;  
 μηδὲν τόδε λίσσου.  
 εἰ δὲ σὸς πόσις καινὰ λέχη σεβίζει,    155 
 κείνωι τόδε μὴ χαράσσου·  
 Ζεύς σοι τάδε συνδικήσει.  
 μὴ λίαν τάκου δυρομένα σὸν εὐνέταν.  
{Μη.} ὦ μεγάλα Θέμι καὶ πότνι' Ἄρτεμι,   160 
 λεύσσεθ' ἃ πάσχω, μεγάλοις ὅρκοις  
 ἐνδησαμένα τὸν κατάρατον  
 πόσιν; ὅν ποτ' ἐγὼ νύμφαν τ' ἐσίδοιμ'  
 αὐτοῖς μελάθροις διακναιομένους,  
 οἷ' ἐμὲ πρόσθεν τολμῶσ' ἀδικεῖν.      165 
 ὦ πάτερ, ὦ πόλις, ὧν ἀπενάσθην  
 αἰσχρῶς τὸν ἐμὸν κτείνασα κάσιν.  
{Τρ.} κλύεθ' οἷα λέγει κἀπιβοᾶται  



  

156 

 

 Θέμιν εὐκταίαν Ζῆνά θ', ὃς ὅρκων  
 θνητοῖς ταμίας νενόμισται;     170 
 οὐκ ἔστιν ὅπως ἔν τινι μικρῶι  
 δέσποινα χόλον καταπαύσει.  
{Χο.} πῶς ἂν ἐς ὄψιν τὰν ἁμετέραν  
 ἔλθοι μύθων τ' αὐδαθέντων  
 δέξαιτ' ὀμφάν,      175 
 εἴ πως βαρύθυμον ὀργὰν  
 καὶ λῆμα φρενῶν μεθείη;  
 μήτοι τό γ' ἐμὸν πρόθυμον  
 φίλοισιν ἀπέστω.  
 ἀλλὰ βᾶσά νιν δεῦρο πόρευσον οἴκων   180 
 ἔξω· φίλα καὶ τάδ' αὔδα,  
 σπεύσασά τι πρὶν κακῶσαι  
 τοὺς ἔσω· πένθος γὰρ μεγάλως τόδ' ὁρμᾶται.  
{Τρ.} δράσω τάδ'· ἀτὰρ φόβος εἰ πείσω  
 δέσποιναν ἐμήν·      185 
 μόχθου δὲ χάριν τήνδ' ἐπιδώσω.    
 καίτοι τοκάδος δέργμα λεαίνης  
 ἀποταυροῦται δμωσίν, ὅταν τις  
 μῦθον προφέρων πέλας ὁρμηθῆι.  
 σκαιοὺς δὲ λέγων κοὐδέν τι σοφοὺς    190 
 τοὺς πρόσθε βροτοὺς οὐκ ἂν ἁμάρτοις,  
 οἵτινες ὕμνους ἐπὶ μὲν θαλίαις  
 ἐπί τ' εἰλαπίναις καὶ παρὰ δείπνοις  
 ηὕροντο βίωι τερπνὰς ἀκοάς·  
 στυγίους δὲ βροτῶν οὐδεὶς λύπας    195 
 ηὕρετο μούσηι καὶ πολυχόρδοις  
 ὠιδαῖς παύειν, ἐξ ὧν θάνατοι  
 δειναί τε τύχαι σφάλλουσι δόμους.  
 καίτοι τάδε μὲν κέρδος ἀκεῖσθαι  
 μολπαῖσι βροτούς· ἵνα δ' εὔδειπνοι    200 
 δαῖτες, τί μάτην τείνουσι βοήν;  
 τὸ παρὸν γὰρ ἔχει τέρψιν ἀφ' αὑτοῦ  
 δαιτὸς πλήρωμα βροτοῖσιν.  
{Χο.} ἀχὰν ἄιον πολύστονον γόων,    205 
 λιγυρὰ δ' ἄχεα μογερὰ βοᾶι  
 τὸν ἐν λέχει προδόταν κακόνυμφον·  
 θεοκλυτεῖ δ' ἄδικα παθοῦσα  
 τὰν Ζηνὸς ὁρκίαν Θέμιν, ἅ νιν ἔβασεν  
 Ἑλλάδ' ἐς ἀντίπορον       210 
 δι' ἅλα νύχιον ἐφ' ἁλμυρὰν  
 Πόντου κλῆιδ' ἀπεράντου.  
 
{Μη.} Κορίνθιαι γυναῖκες, ἐξῆλθον δόμων  
 μή μοί τι μέμψησθ'· οἶδα γὰρ πολλοὺς βροτῶν 215 

 σεμνοὺς γεγῶτας, τοὺς μὲν ὀμμάτων ἄπο,  
 τοὺς δ' ἐν θυραίοις· οἱ δ' ἀφ' ἡσύχου ποδὸς  
 δύσκλειαν ἐκτήσαντο καὶ ῥαιθυμίαν.  
 δίκη γὰρ οὐκ ἔνεστ' ἐν ὀφθαλμοῖς βροτῶν,  
 ὅστις πρὶν ἀνδρὸς σπλάγχνον ἐκμαθεῖν σαφῶς 220 
 στυγεῖ δεδορκώς, οὐδὲν ἠδικημένος.  
 χρὴ δὲ ξένον μὲν κάρτα προσχωρεῖν πόλει·  
 οὐδ' ἀστὸν ἤινεσ' ὅστις αὐθαδὴς γεγὼς  
 πικρὸς πολίταις ἐστὶν ἀμαθίας ὕπο.  
 ἐμοὶ δ' ἄελπτον πρᾶγμα προσπεσὸν τόδε   225 
 ψυχὴν διέφθαρκ'· οἴχομαι δὲ καὶ βίου  
 χάριν μεθεῖσα κατθανεῖν χρήιζω, φίλαι.  
 ἐν ὧι γὰρ ἦν μοι πάντα, γιγνώσκω καλῶς,  
 κάκιστος ἀνδρῶν ἐκβέβηχ' οὑμὸς πόσις.  
 πάντων δ' ὅσ' ἔστ' ἔμψυχα καὶ γνώμην ἔχει   230 
 γυναῖκές ἐσμεν ἀθλιώτατον φυτόν·    
 ἃς πρῶτα μὲν δεῖ χρημάτων ὑπερβολῆι  
 πόσιν πρίασθαι δεσπότην τε σώματος  
 λαβεῖν· κακοῦ γὰρ τοῦτ' ἔτ' ἄλγιον κακόν.  
 κἀν τῶιδ' ἀγὼν μέγιστος, ἢ κακὸν λαβεῖν   235 
 ἢ χρηστόν· οὐ γὰρ εὐκλεεῖς ἀπαλλαγαὶ  
 γυναιξὶν οὐδ' οἷόν τ' ἀνήνασθαι πόσιν.  
 ἐς καινὰ δ' ἤθη καὶ νόμους ἀφιγμένην  
 δεῖ μάντιν εἶναι, μὴ μαθοῦσαν οἴκοθεν,  
 οἵωι μάλιστα χρήσεται ξυνευνέτηι.    240 
 κἂν μὲν τάδ' ἡμῖν ἐκπονουμέναισιν εὖ  
 πόσις ξυνοικῆι μὴ βίαι φέρων ζυγόν,  
 ζηλωτὸς αἰών· εἰ δὲ μή, θανεῖν χρεών.  
 ἀνὴρ δ', ὅταν τοῖς ἔνδον ἄχθηται ξυνών,  
 ἔξω μολὼν ἔπαυσε καρδίαν ἄσης    245 
 [ἢ πρὸς φίλον τιν' ἢ πρὸς ἥλικα τραπείς]·  
 ἡμῖν δ' ἀνάγκη πρὸς μίαν ψυχὴν βλέπειν.  
 λέγουσι δ' ἡμᾶς ὡς ἀκίνδυνον βίον  
 ζῶμεν κατ' οἴκους, οἱ δὲ μάρνανται δορί,  
 κακῶς φρονοῦντες· ὡς τρὶς ἂν παρ' ἀσπίδα   250 
 στῆναι θέλοιμ' ἂν μᾶλλον ἢ τεκεῖν ἅπαξ.  
 ἀλλ' οὐ γὰρ αὑτὸς πρὸς σὲ κἄμ' ἥκει λόγος·  
 σοὶ μὲν πόλις θ' ἥδ' ἐστὶ καὶ πατρὸς δόμοι  
 βίου τ' ὄνησις καὶ φίλων συνουσία,    
 ἐγὼ δ' ἔρημος ἄπολις οὖσ' ὑβρίζομαι   255 
 πρὸς ἀνδρός, ἐκ γῆς βαρβάρου λεληισμένη,  
 οὐ μητέρ', οὐκ ἀδελφόν, οὐχὶ συγγενῆ  
 μεθορμίσασθαι τῆσδ' ἔχουσα συμφορᾶς.  
 τοσοῦτον οὖν σου τυγχάνειν βουλήσομαι,  
 ἤν μοι πόρος τις μηχανή τ' ἐξευρεθῆι   260 
 πόσιν δίκην τῶνδ' ἀντιτείσασθαι κακῶν  

 [τὸν δόντα τ' αὐτῶι θυγατέρ' ἥν τ' ἐγήματο],  
 σιγᾶν. γυνὴ γὰρ τἄλλα μὲν φόβου πλέα  
 κακή τ' ἐς ἀλκὴν καὶ σίδηρον εἰσορᾶν·  
 ὅταν δ' ἐς εὐνὴν ἠδικημένη κυρῆι,    265 
 οὐκ ἔστιν ἄλλη φρὴν μιαιφονωτέρα.  
{Χο.} δράσω τάδ'· ἐνδίκως γὰρ ἐκτείσηι πόσιν,  
 Μήδεια. πενθεῖν δ' οὔ σε θαυμάζω τύχας.  
 ὁρῶ δὲ καὶ Κρέοντα, τῆσδ' ἄνακτα γῆς,  
 στείχοντα, καινῶν ἄγγελον βουλευμάτων.   270 
{ΚΡΕΩΝ}  
 σὲ τὴν σκυθρωπὸν καὶ πόσει θυμουμένην,  
 Μήδει', ἀνεῖπον τῆσδε γῆς ἔξω περᾶν  
 φυγάδα, λαβοῦσαν δισσὰ σὺν σαυτῆι τέκνα,  
 καὶ μή τι μέλλειν· ὡς ἐγὼ βραβεὺς λόγου  
 τοῦδ' εἰμί, κοὐκ ἄπειμι πρὸς δόμους πάλιν   275 
 πρὶν ἄν σε γαίας τερμόνων ἔξω βάλω.  
{Μη.} αἰαῖ· πανώλης ἡ τάλαιν' ἀπόλλυμαι·  
 ἐχθροὶ γὰρ ἐξιᾶσι πάντα δὴ κάλων,    
 κοὐκ ἔστιν ἄτης εὐπρόσοιστος ἔκβασις.  
 ἐρήσομαι δὲ καὶ κακῶς πάσχουσ' ὅμως·   280 
 τίνος μ' ἕκατι γῆς ἀποστέλλεις, Κρέον;  
{Κρ.} δέδοικά σ', οὐδὲν δεῖ παραμπίσχειν λόγους,  
 μή μοί τι δράσηις παῖδ' ἀνήκεστον κακόν.  
 συμβάλλεται δὲ πολλὰ τοῦδε δείγματα·  
 σοφὴ πέφυκας καὶ κακῶν πολλῶν ἴδρις,   285 
 λυπῆι δὲ λέκτρων ἀνδρὸς ἐστερημένη.  
 κλύω δ' ἀπειλεῖν σ', ὡς ἀπαγγέλλουσί μοι,  
 τὸν δόντα καὶ γήμαντα καὶ γαμουμένην  
 δράσειν τι. ταῦτ' οὖν πρὶν παθεῖν φυλάξομαι.  
 κρεῖσσον δέ μοι νῦν πρὸς σ' ἀπεχθέσθαι, γύναι,  290 
 ἢ μαλθακισθένθ' ὕστερον μεταστένειν.  
{Μη.} φεῦ φεῦ.  
 οὐ νῦν με πρῶτον ἀλλὰ πολλάκις, Κρέον,  
 ἔβλαψε δόξα μεγάλα τ' εἴργασται κακά.  
 χρὴ δ' οὔποθ' ὅστις ἀρτίφρων πέφυκ' ἀνὴρ  
 παῖδας περισσῶς ἐκδιδάσκεσθαι σοφούς·   295 
 χωρὶς γὰρ ἄλλης ἧς ἔχουσιν ἀργίας  
 φθόνον πρὸς ἀστῶν ἀλφάνουσι δυσμενῆ.  
 σκαιοῖσι μὲν γὰρ καινὰ προσφέρων σοφὰ    
 δόξεις ἀχρεῖος κοὐ σοφὸς πεφυκέναι·  
 τῶν δ' αὖ δοκούντων εἰδέναι τι ποικίλον   300 
 κρείσσων νομισθεὶς ἐν πόλει λυπρὸς φανῆι.  
 ἐγὼ δὲ καὐτὴ τῆσδε κοινωνῶ τύχης·  
 σοφὴ γὰρ οὖσα, τοῖς μέν εἰμ' ἐπίφθονος,  
 [τοῖς δ' ἡσυχαία, τοῖς δὲ θατέρου τρόπου,]  
 τοῖς δ' αὖ προσάντης· εἰμὶ δ' οὐκ ἄγαν σοφή.  305 

 σὺ δ' οὖν φοβῆι με· μὴ τί πλημμελὲς πάθηις;  
 οὐχ ὧδ' ἔχει μοι, μὴ τρέσηις ἡμᾶς, Κρέον,  
 ὥστ' ἐς τυράννους ἄνδρας ἐξαμαρτάνειν.  
 σὺ γὰρ τί μ' ἠδίκηκας; ἐξέδου κόρην  
 ὅτωι σε θυμὸς ἦγεν. ἀλλ' ἐμὸν πόσιν   310 
 μισῶ· σὺ δ', οἶμαι, σωφρονῶν ἔδρας τάδε.  
 καὶ νῦν τὸ μὲν σὸν οὐ φθονῶ καλῶς ἔχειν·  
 νυμφεύετ', εὖ πράσσοιτε· τήνδε δὲ χθόνα  
 ἐᾶτέ μ' οἰκεῖν. καὶ γὰρ ἠδικημένοι  
 σιγησόμεσθα, κρεισσόνων νικώμενοι.   315 
{Κρ.} λέγεις ἀκοῦσαι μαλθάκ', ἀλλ' ἔσω φρενῶν  
 ὀρρωδία μοι μή τι βουλεύηις κακόν.  
 τοσῶιδε δ' ἧσσον ἢ πάρος πέποιθά σοι·  
 γυνὴ γὰρ ὀξύθυμος, ὡς δ' αὔτως ἀνήρ,  
 ῥάιων φυλάσσειν ἢ σιωπηλὸς σοφή.     320 
 ἀλλ' ἔξιθ' ὡς τάχιστα, μὴ λόγους λέγε·  
 ὡς ταῦτ' ἄραρε κοὐκ ἔχεις τέχνην ὅπως  
 μενεῖς παρ' ἡμῖν οὖσα δυσμενὴς ἐμοί.  
{Μη.} μή, πρός σε γονάτων τῆς τε νεογάμου κόρης.  
{Κρ.} λόγους ἀναλοῖς· οὐ γὰρ ἂν πείσαις ποτέ.  325 
{Μη.} ἀλλ' ἐξελᾶις με κοὐδὲν αἰδέσηι λιτάς;  
{Κρ.} φιλῶ γὰρ οὐ σὲ μᾶλλον ἢ δόμους ἐμούς.  
{Μη.} ὦ πατρίς, ὥς σου κάρτα νῦν μνείαν ἔχω.  
{Κρ.} πλὴν γὰρ τέκνων ἔμοιγε φίλτατον πολύ.  
{Μη.} φεῦ φεῦ, βροτοῖς ἔρωτες ὡς κακὸν μέγα.  330 
{Κρ.} ὅπως ἄν, οἶμαι, καὶ παραστῶσιν τύχαι.  
{Μη.} Ζεῦ, μὴ λάθοι σε τῶνδ' ὃς αἴτιος κακῶν.  
{Κρ.} ἕρπ', ὦ ματαία, καί μ' ἀπάλλαξον πόνων.  
{Μη.} †πονοῦμεν ἡμεῖς κοὐ πόνων κεχρήμεθα.†  
{Κρ.} τάχ' ἐξ ὀπαδῶν χειρὸς ὠσθήσηι βίαι.   335 
{Μη.} μὴ δῆτα τοῦτό γ', ἀλλά σ' ἄντομαι, Κρέον.  
{Κρ.} ὄχλον παρέξεις, ὡς ἔοικας, ὦ γύναι.  
{Μη.} φευξούμεθ'· οὐ τοῦθ' ἱκέτευσά σου τυχεῖν.  
{Κρ.} τί δ' αὖ βιάζηι κοὐκ ἀπαλλάσσηι χερός;  
{Μη.} μίαν με μεῖναι τήνδ' ἔασον ἡμέραν   340 
 καὶ ξυμπερᾶναι φροντίδ' ἧι φευξούμεθα  
 παισίν τ' ἀφορμὴν τοῖς ἐμοῖς, ἐπεὶ πατὴρ  
 οὐδὲν προτιμᾶι μηχανήσασθαι τέκνοις.  
 οἴκτιρε δ' αὐτούς· καὶ σύ τοι παίδων πατὴρ    
 πέφυκας· εἰκὸς δέ σφιν εὔνοιάν σ' ἔχειν.   345 
 τοὐμοῦ γὰρ οὔ μοι φροντίς, εἰ φευξούμεθα,  
 κείνους δὲ κλαίω συμφορᾶι κεχρημένους.  
{Κρ.} ἥκιστα τοὐμὸν λῆμ' ἔφυ τυραννικόν,  
 αἰδούμενος δὲ πολλὰ δὴ διέφθορα·  
 καὶ νῦν ὁρῶ μὲν ἐξαμαρτάνων, γύναι,   350 
 ὅμως δὲ τεύξηι τοῦδε. προυννέπω δέ σοι,  

 εἴ σ' ἡ 'πιοῦσα λαμπὰς ὄψεται θεοῦ  
 καὶ παῖδας ἐντὸς τῆσδε τερμόνων χθονός,  
 θανῆι· λέλεκται μῦθος ἀψευδὴς ὅδε.  
 [νῦν δ', εἰ μένειν δεῖ, μίμν' ἐφ' ἡμέραν μίαν·  355 
 οὐ γάρ τι δράσεις δεινὸν ὧν φόβος μ' ἔχει.]  
{Χο.} φεῦ φεῦ, μελέα τῶν σῶν ἀχέων,  
 δύστηνε γύναι,  
 ποῖ ποτε τρέψηι; τίνα πρὸς ξενίαν  
 ἢ δόμον ἢ χθόνα σωτῆρα κακῶν    360 
 [ἐξευρήσεις];  
 ὡς εἰς ἄπορόν σε κλύδωνα θεός,  
 Μήδεια, κακῶν ἐπόρευσεν.  
{Μη.} κακῶς πέπρακται πανταχῆι· τίς ἀντερεῖ;  
 ἀλλ' οὔτι ταύτηι ταῦτα, μὴ δοκεῖτέ πω.   365 
 ἔτ' εἴσ' ἀγῶνες τοῖς νεωστὶ νυμφίοις  
 καὶ τοῖσι κηδεύσασιν οὐ σμικροὶ πόνοι.    
 δοκεῖς γὰρ ἄν με τόνδε θωπεῦσαί ποτε  
 εἰ μή τι κερδαίνουσαν ἢ τεχνωμένην;  
 οὐδ' ἂν προσεῖπον οὐδ' ἂν ἡψάμην χεροῖν.   370 
 ὁ δ' ἐς τοσοῦτον μωρίας ἀφίκετο  
 ὥστ', ἐξὸν αὐτῶι τἄμ' ἑλεῖν βουλεύματα  
 γῆς ἐκβαλόντι, τήνδ' ἐφῆκεν ἡμέραν  
 μεῖναί μ', ἐν ἧι τρεῖς τῶν ἐμῶν ἐχθρῶν νεκροὺς  
 θήσω, πατέρα τε καὶ κόρην πόσιν τ' ἐμόν.   375 
 πολλὰς δ' ἔχουσα θανασίμους αὐτοῖς ὁδούς,  
 οὐκ οἶδ' ὁποίαι πρῶτον ἐγχειρῶ, φίλαι·  
 πότερον ὑφάψω δῶμα νυμφικὸν πυρί,  
 ἢ θηκτὸν ὤσω φάσγανον δι' ἥπατος,  
 σιγῆι δόμους ἐσβᾶσ' ἵν' ἔστρωται λέχος.   380 
 ἀλλ' ἕν τί μοι πρόσαντες· εἰ ληφθήσομαι  
 δόμους ὑπερβαίνουσα καὶ τεχνωμένη,  
 θανοῦσα θήσω τοῖς ἐμοῖς ἐχθροῖς γέλων.  
 κράτιστα τὴν εὐθεῖαν, ἧι πεφύκαμεν  
 σοφοὶ μάλιστα, φαρμάκοις αὐτοὺς ἑλεῖν.   385 
 εἶἑν· καὶ δὴ τεθνᾶσι· τίς με δέξεται πόλις;  
 τίς γῆν ἄσυλον καὶ δόμους ἐχεγγύους  
 ξένος παρασχὼν ῥύσεται τοὐμὸν δέμας;  
 οὐκ ἔστι. μείνασ' οὖν ἔτι σμικρὸν χρόνον,  
 ἢν μέν τις ἡμῖν πύργος ἀσφαλὴς φανῆι,   390 
 δόλωι μέτειμι τόνδε καὶ σιγῆι φόνον·  
 ἢ δ' ἐξελαύνηι ξυμφορά μ' ἀμήχανος,  
 αὐτὴ ξίφος λαβοῦσα, κεἰ μέλλω θανεῖν,    
 κτενῶ σφε, τόλμης δ' εἶμι πρὸς τὸ καρτερόν.  
 οὐ γὰρ μὰ τὴν δέσποιναν ἣν ἐγὼ σέβω   395 
 μάλιστα πάντων καὶ ξυνεργὸν εἱλόμην,  
 Ἑκάτην, μυχοῖς ναίουσαν ἑστίας ἐμῆς,  

 χαίρων τις αὐτῶν τοὐμὸν ἀλγυνεῖ κέαρ.  
 πικροὺς δ' ἐγώ σφιν καὶ λυγροὺς θήσω γάμους,  
 πικρὸν δὲ κῆδος καὶ φυγὰς ἐμὰς χθονός.   400 
 ἀλλ' εἶα φείδου μηδὲν ὧν ἐπίστασαι,  
 Μήδεια, βουλεύουσα καὶ τεχνωμένη·  
 ἕρπ' ἐς τὸ δεινόν· νῦν ἀγὼν εὐψυχίας.  
 ὁρᾶις ἃ πάσχεις; οὐ γέλωτα δεῖ σ' ὀφλεῖν  
 τοῖς Σισυφείοις τοῖσδ' Ἰάσονος γάμοις,   405 
 γεγῶσαν ἐσθλοῦ πατρὸς Ἡλίου τ' ἄπο.  
 ἐπίστασαι δέ· πρὸς δὲ καὶ πεφύκαμεν  
 γυναῖκες, ἐς μὲν ἔσθλ' ἀμηχανώταται,  
 κακῶν δὲ πάντων τέκτονες σοφώταται.  
 
{Χο.} ἄνω ποταμῶν ἱερῶν χωροῦσι παγαί,   410 
 καὶ δίκα καὶ πάντα πάλιν στρέφεται·  
 ἀνδράσι μὲν δόλιαι βουλαί, θεῶν δ'  
 οὐκέτι πίστις ἄραρεν.  
 τὰν δ' ἐμὰν εὔκλειαν ἔχειν βιοτὰν στρέψουσι  
  φᾶμαι·  
 ἔρχεται τιμὰ γυναικείωι γένει·  
 οὐκέτι δυσκέλαδος φάμα γυναῖκας ἕξει.     420 
 μοῦσαι δὲ παλαιγενέων λήξουσ' ἀοιδῶν  
 τὰν ἐμὰν ὑμνεῦσαι ἀπιστοσύναν.  
 οὐ γὰρ ἐν ἁμετέραι γνώμαι λύρας  
 ὤπασε θέσπιν ἀοιδὰν     425 
 Φοῖβος ἁγήτωρ μελέων· ἐπεὶ ἀντάχησ' ἂν ὕμνον  
 ἀρσένων γένναι. μακρὸς δ' αἰὼν ἔχει  
 πολλὰ μὲν ἁμετέραν ἀνδρῶν τε μοῖραν εἰπεῖν.  430 
 σὺ δ' ἐκ μὲν οἴκων πατρίων ἔπλευσας  
 μαινομέναι κραδίαι, διδύμους ὁρίσασα πόντου  
 πέτρας· ἐπὶ δὲ ξέναι      435 
 ναίεις χθονί, τᾶς ἀνάν- 
  δρου κοίτας ὀλέσασα λέκ- 
  τρον, τάλαινα, φυγὰς δὲ χώ- 
  ρας ἄτιμος ἐλαύνηι.  
 βέβακε δ' ὅρκων χάρις, οὐδ' ἔτ' αἰδὼς  
 Ἑλλάδι τᾶι μεγάλαι μένει, αἰθερία δ' ἀνέπτα.  440 
 σοὶ δ' οὔτε πατρὸς δόμοι,  
 δύστανε, μεθορμίσα- 
  σθαι μόχθων πάρα, σῶν τε λέκ-   
 τρων ἄλλα βασίλεια κρείς- 
 σων δόμοισιν ἐπέστα.     445 
 
{ΙΑΣΩΝ}  
 οὐ νῦν κατεῖδον πρῶτον ἀλλὰ πολλάκις  
 τραχεῖαν ὀργὴν ὡς ἀμήχανον κακόν.  

 σοὶ γὰρ παρὸν γῆν τήνδε καὶ δόμους ἔχειν  
 κούφως φερούσηι κρεισσόνων βουλεύματα,  
 λόγων ματαίων οὕνεκ' ἐκπεσῆι χθονός.   450 
 κἀμοὶ μὲν οὐδὲν πρᾶγμα· μὴ παύσηι ποτὲ  
 λέγουσ' Ἰάσον' ὡς κάκιστός ἐστ' ἀνήρ.  
 ἃ δ' ἐς τυράννους ἐστί σοι λελεγμένα,  
 πᾶν κέρδος ἡγοῦ ζημιουμένη φυγῆι.  
 κἀγὼ μὲν αἰεὶ βασιλέων θυμουμένων   455 
 ὀργὰς ἀφήιρουν καί σ' ἐβουλόμην μένειν·  
 σὺ δ' οὐκ ἀνίεις μωρίας, λέγουσ' ἀεὶ  
 κακῶς τυράννους· τοιγὰρ ἐκπεσῆι χθονός.  
 ὅμως δὲ κἀκ τῶνδ' οὐκ ἀπειρηκὼς φίλοις  
 ἥκω, τὸ σὸν δὲ προσκοπούμενος, γύναι,   460 
 ὡς μήτ' ἀχρήμων σὺν τέκνοισιν ἐκπέσηις  
 μήτ' ἐνδεής του· πόλλ' ἐφέλκεται φυγὴ  
 κακὰ ξὺν αὑτῆι. καὶ γὰρ εἰ σύ με στυγεῖς,  
 οὐκ ἂν δυναίμην σοὶ κακῶς φρονεῖν ποτε.  
{Μη.} ὦ παγκάκιστε, τοῦτο γάρ σ' εἰπεῖν ἔχω  465 
 γλώσσηι μέγιστον εἰς ἀνανδρίαν κακόν·  
 ἦλθες πρὸς ἡμᾶς, ἦλθες ἔχθιστος γεγώς  
 [θεοῖς τε κἀμοὶ παντί τ' ἀνθρώπων γένει];    
 οὔτοι θράσος τόδ' ἐστὶν οὐδ' εὐτολμία,  
 φίλους κακῶς δράσαντ' ἐναντίον βλέπειν,   470 
 ἀλλ' ἡ μεγίστη τῶν ἐν ἀνθρώποις νόσων  
 πασῶν, ἀναίδει'. εὖ δ' ἐποίησας μολών·  
 ἐγώ τε γὰρ λέξασα κουφισθήσομαι  
 ψυχὴν κακῶς σὲ καὶ σὺ λυπήσηι κλύων.  
 ἐκ τῶν δὲ πρώτων πρῶτον ἄρξομαι λέγειν·   475 
 ἔσωσά σ', ὡς ἴσασιν Ἑλλήνων ὅσοι  
 ταὐτὸν συνεισέβησαν Ἀργῶιον σκάφος,  
 πεμφθέντα ταύρων πυρπνόων ἐπιστάτην  
 ζεύγλαισι καὶ σπεροῦντα θανάσιμον γύην·  
 δράκοντά θ', ὃς πάγχρυσον ἀμπέχων δέρος   480 
 σπείραις ἔσωιζε πολυπλόκοις ἄυπνος ὤν,  
 κτείνασ' ἀνέσχον σοι φάος σωτήριον.  
 αὐτὴ δὲ πατέρα καὶ δόμους προδοῦσ' ἐμοὺς  
 τὴν Πηλιῶτιν εἰς Ἰωλκὸν ἱκόμην  
 σὺν σοί, πρόθυμος μᾶλλον ἢ σοφωτέρα·   485 
 Πελίαν τ' ἀπέκτειν', ὥσπερ ἄλγιστον θανεῖν,  
 παίδων ὕπ' αὐτοῦ, πάντα τ' ἐξεῖλον δόμον.  
 καὶ ταῦθ' ὑφ' ἡμῶν, ὦ κάκιστ' ἀνδρῶν, παθὼν  
 προύδωκας ἡμᾶς, καινὰ δ' ἐκτήσω λέχη,  
 παίδων γεγώτων· εἰ γὰρ ἦσθ' ἄπαις ἔτι,   490 
 συγγνώστ' ἂν ἦν σοι τοῦδ' ἐρασθῆναι λέχους.  
 ὅρκων δὲ φρούδη πίστις, οὐδ' ἔχω μαθεῖν  
 εἰ θεοὺς νομίζεις τοὺς τότ' οὐκ ἄρχειν ἔτι    

 ἢ καινὰ κεῖσθαι θέσμι' ἀνθρώποις τὰ νῦν,  
 ἐπεὶ σύνοισθά γ' εἰς ἔμ' οὐκ εὔορκος ὤν.   495 
 φεῦ δεξιὰ χείρ, ἧς σὺ πόλλ' ἐλαμβάνου,  
 καὶ τῶνδε γονάτων, ὡς μάτην κεχρώισμεθα  
 κακοῦ πρὸς ἀνδρός, ἐλπίδων δ' ἡμάρτομεν.  
 ἄγ', ὡς φίλωι γὰρ ὄντι σοι κοινώσομαι  
 (δοκοῦσα μὲν τί πρός γε σοῦ πράξειν καλῶς;  500 
 ὅμως δ', ἐρωτηθεὶς γὰρ αἰσχίων φανῆι)·  
 νῦν ποῖ τράπωμαι; πότερα πρὸς πατρὸς δόμους,  
 οὓς σοὶ προδοῦσα καὶ πάτραν ἀφικόμην;  
 ἢ πρὸς ταλαίνας Πελιάδας; καλῶς γ' ἂν οὖν  
 δέξαιντό μ' οἴκοις ὦν πατέρα κατέκτανον.   505 
 ἔχει γὰρ οὕτω· τοῖς μὲν οἴκοθεν φίλοις  
 ἐχθρὰ καθέστηχ', οὓς δέ μ' οὐκ ἐχρῆν κακῶς  
 δρᾶν, σοὶ χάριν φέρουσα πολεμίους ἔχω.  
 τοιγάρ με πολλαῖς μακαρίαν Ἑλληνίδων  
 ἔθηκας ἀντὶ τῶνδε· θαυμαστὸν δέ σε   510 
 ἔχω πόσιν καὶ πιστὸν ἡ τάλαιν' ἐγώ,  
 εἰ φεύξομαί γε γαῖαν ἐκβεβλημένη,  
 φίλων ἔρημος, σὺν τέκνοις μόνη μόνοις·  
 καλόν γ' ὄνειδος τῶι νεωστὶ νυμφίωι,  
 πτωχοὺς ἀλᾶσθαι παῖδας ἥ τ' ἔσωσά σε.     515 
 ὦ Ζεῦ, τί δὴ χρυσοῦ μὲν ὃς κίβδηλος ἦι  
 τεκμήρι' ἀνθρώποισιν ὤπασας σαφῆ,  
 ἀνδρῶν δ' ὅτωι χρὴ τὸν κακὸν διειδέναι  
 οὐδεὶς χαρακτὴρ ἐμπέφυκε σώματι;  
{Χο.} δεινή τις ὀργὴ καὶ δυσίατος πέλει,   520 
 ὅταν φίλοι φίλοισι συμβάλωσ' ἔριν.  
{Ια.} δεῖ μ', ὡς ἔοικε, μὴ κακὸν φῦναι λέγειν,  
 ἀλλ' ὥστε ναὸς κεδνὸν οἰακοστρόφον  
 ἄκροισι λαίφους κρασπέδοις ὑπεκδραμεῖν  
 τὴν σὴν στόμαργον, ὦ γύναι, γλωσσαλγίαν.  525 
 ἐγὼ δ', ἐπειδὴ καὶ λίαν πυργοῖς χάριν,  
 Κύπριν νομίζω τῆς ἐμῆς ναυκληρίας  
 σώτειραν εἶναι θεῶν τε κἀνθρώπων μόνην.  
 σοὶ δ' ἔστι μὲν νοῦς λεπτός· ἀλλ' ἐπίφθονος  
 λόγος διελθεῖν ὡς Ἔρως σ' ἠνάγκασεν.   530 
 τόξοις ἀφύκτοις τοὐμὸν ἐκσῶσαι δέμας.  
 ἀλλ' οὐκ ἀκριβῶς αὐτὸ θήσομαι λίαν·  
 ὅπηι γὰρ οὖν ὤνησας οὐ κακῶς ἔχει.  
 μείζω γε μέντοι τῆς ἐμῆς σωτηρίας  
 εἴληφας ἢ δέδωκας, ὡς ἐγὼ φράσω.   535 
 πρῶτον μὲν Ἑλλάδ' ἀντὶ βαρβάρου χθονὸς  
 γαῖαν κατοικεῖς καὶ δίκην ἐπίστασαι  
 νόμοις τε χρῆσθαι μὴ πρὸς ἰσχύος χάριν·  
 πάντες δέ σ' ἤισθοντ' οὖσαν Ἕλληνες σοφὴν  

 καὶ δόξαν ἔσχες· εἰ δὲ γῆς ἐπ' ἐσχάτοις   540 
 ὅροισιν ὤικεις, οὐκ ἂν ἦν λόγος σέθεν.  
 εἴη δ' ἔμοιγε μήτε χρυσὸς ἐν δόμοις    
 μήτ' Ὀρφέως κάλλιον ὑμνῆσαι μέλος,  
 εἰ μὴ 'πίσημος ἡ τύχη γένοιτό μοι.  
 τοσαῦτα μέν σοι τῶν ἐμῶν πόνων πέρι   545 
 ἔλεξ'· ἅμιλλαν γὰρ σὺ προύθηκας λόγων.  
 ἃ δ' ἐς γάμους μοι βασιλικοὺς ὠνείδισας,  
 ἐν τῶιδε δείξω πρῶτα μὲν σοφὸς γεγώς,  
 ἔπειτα σώφρων, εἶτά σοι μέγας φίλος  
 καὶ παισὶ τοῖς ἐμοῖσιν· ἀλλ' ἔχ' ἥσυχος.   550 
 ἐπεὶ μετέστην δεῦρ' Ἰωλκίας χθονὸς  
 πολλὰς ἐφέλκων συμφορὰς ἀμηχάνους,  
 τί τοῦδ' ἂν εὕρημ' ηὗρον εὐτυχέστερον  
 ἢ παῖδα γῆμαι βασιλέως φυγὰς γεγώς;  
 οὐχ, ἧι σὺ κνίζηι, σὸν μὲν ἐχθαίρων λέχος   555 
 καινῆς δὲ νύμφης ἱμέρωι πεπληγμένος  
 οὐδ' εἰς ἅμιλλαν πολύτεκνον σπουδὴν ἔχων·  
 ἅλις γὰρ οἱ γεγῶτες οὐδὲ μέμφομαι·  
 ἀλλ' ὡς, τὸ μὲν μέγιστον, οἰκοῖμεν καλῶς  
 καὶ μὴ σπανιζοίμεσθα, γιγνώσκων ὅτι   560 
 πένητα φεύγει πᾶς τις ἐκποδὼν φίλον,  
 παῖδας δὲ θρέψαιμ' ἀξίως δόμων ἐμῶν  
 σπείρας τ' ἀδελφοὺς τοῖσιν ἐκ σέθεν τέκνοις  
 ἐς ταὐτὸ θείην καὶ ξυναρτήσας γένος  
 εὐδαιμονοίην· σοί τε γὰρ παίδων τί δεῖ;   565 
 ἐμοί τε λύει τοῖσι μέλλουσιν τέκνοις    
 τὰ ζῶντ' ὀνῆσαι. μῶν βεβούλευμαι κακῶς;  
 οὐδ' ἂν σὺ φαίης, εἴ σε μὴ κνίζοι λέχος.  
 ἀλλ' ἐς τοσοῦτον ἥκεθ' ὥστ' ὀρθουμένης  
 εὐνῆς γυναῖκες πάντ' ἔχειν νομίζετε,   570 
 ἢν δ' αὖ γένηται ξυμφορά τις ἐς λέχος,  
 τὰ λῶιστα καὶ κάλλιστα πολεμιώτατα  
 τίθεσθε. χρῆν γὰρ ἄλλοθέν ποθεν βροτοὺς  
 παῖδας τεκνοῦσθαι, θῆλυ δ' οὐκ εἶναι γένος·  
 χοὔτως ἂν οὐκ ἦν οὐδὲν ἀνθρώποις κακόν.  575 
{Χο.} Ἰᾶσον, εὖ μὲν τούσδ' ἐκόσμησας λόγους·  
 ὅμως δ' ἔμοιγε, κεἰ παρὰ γνώμην ἐρῶ,  
 δοκεῖ προδοὺς σὴν ἄλοχον οὐ δίκαια δρᾶν.  
{Μη.} ἦ πολλὰ πολλοῖς εἰμι διάφορος βροτῶν.  
 ἐμοὶ γὰρ ὅστις ἄδικος ὢν σοφὸς λέγειν   580 
 πέφυκε, πλείστην ζημίαν ὀφλισκάνει·  
 γλώσσηι γὰρ αὐχῶν τἄδικ' εὖ περιστελεῖν  
 τολμᾶι πανουργεῖν· ἔστι δ' οὐκ ἄγαν σοφός.  
 ὡς καὶ σύ· μή νυν εἰς ἔμ' εὐσχήμων γένηι  
 λέγειν τε δεινός· ἓν γὰρ ἐκτενεῖ σ' ἔπος.   585 

 χρῆν σ', εἴπερ ἦσθα μὴ κακός, πείσαντά με  
 γαμεῖν γάμον τόνδ', ἀλλὰ μὴ σιγῆι φίλων.  
{Ια.} καλῶς γ' ἄν, οἶμαι, τῶιδ' ὑπηρέτεις λόγωι,  
 εἴ σοι γάμον κατεῖπον, ἥτις οὐδὲ νῦν    
 τολμᾶις μεθεῖναι καρδίας μέγαν χόλον.   590 
{Μη.} οὐ τοῦτό σ' εἶχεν, ἀλλὰ βάρβαρον λέχος  
 πρὸς γῆρας οὐκ εὔδοξον ἐξέβαινέ σοι.  
{Ια.} εὖ νυν τόδ' ἴσθι, μὴ γυναικὸς οὕνεκα  
 γῆμαί με λέκτρα βασιλέων ἃ νῦν ἔχω,  
 ἀλλ', ὥσπερ εἶπον καὶ πάρος, σῶσαι θέλων   595 
 σέ, καὶ τέκνοισι τοῖς ἐμοῖς ὁμοσπόρους  
 φῦσαι τυράννους παῖδας, ἔρυμα δώμασιν.  
{Μη.} μή μοι γένοιτο λυπρὸς εὐδαίμων βίος  
 μηδ' ὄλβος ὅστις τὴν ἐμὴν κνίζοι φρένα.  
{Ια.} οἶσθ' ὡς μέτευξαι καὶ σοφωτέρα φανῆι·  600 
 τὰ χρηστὰ μή σοι λυπρὰ φαίνεσθαί ποτε,  
 μηδ' εὐτυχοῦσα δυστυχὴς εἶναι δοκεῖν.  
{Μη.} ὕβριζ', ἐπειδὴ σοὶ μὲν ἔστ' ἀποστροφή,  
 ἐγὼ δ' ἔρημος τήνδε φευξοῦμαι χθόνα.  
{Ια.} αὐτὴ τάδ' εἵλου· μηδέν' ἄλλον αἰτιῶ.   605 
{Μη.} τί δρῶσα; μῶν γαμοῦσα καὶ προδοῦσά σε;  
{Ια.} ἀρὰς τυράννοις ἀνοσίους ἀρωμένη.  
{Μη.} καὶ σοῖς ἀραία γ' οὖσα τυγχάνω δόμοις.  
{Ια.} ὡς οὐ κρινοῦμαι τῶνδέ σοι τὰ πλείονα.  
 ἀλλ', εἴ τι βούληι παισὶν ἢ σαυτῆι φυγῆς   610 
 προσωφέλημα χρημάτων ἐμῶν λαβεῖν,  
 λέγ'· ὡς ἕτοιμος ἀφθόνωι δοῦναι χερὶ  
 ξένοις τε πέμπειν σύμβολ', οἳ δράσουσί σ' εὖ.  
 καὶ ταῦτα μὴ θέλουσα μωρανεῖς, γύναι·  
 λήξασα δ' ὀργῆς κερδανεῖς ἀμείνονα.     615 
{Μη.} οὔτ' ἂν ξένοισι τοῖσι σοῖς χρησαίμεθ' ἂν  
 οὔτ' ἄν τι δεξαίμεσθα, μηδ' ἡμῖν δίδου·  
 κακοῦ γὰρ ἀνδρὸς δῶρ' ὄνησιν οὐκ ἔχει.  
{Ια.} ἀλλ' οὖν ἐγὼ μὲν δαίμονας μαρτύρομαι  
 ὡς πάνθ' ὑπουργεῖν σοί τε καὶ τέκνοις θέλω·  620 
 σοὶ δ' οὐκ ἀρέσκει τἀγάθ', ἀλλ' αὐθαδίαι  
 φίλους ἀπωθῆι· τοιγὰρ ἀλγυνῆι πλέον.  
{Μη.} χώρει· πόθωι γὰρ τῆς νεοδμήτου κόρης  
 αἱρῆι χρονίζων δωμάτων ἐξώπιος.  
 νύμφευ'· ἴσως γάρ, σὺν θεῶι δ' εἰρήσεται,   625 
 γαμεῖς τοιοῦτον ὥστε θρηνεῖσθαι γάμον.  
 
{Χο.} ἔρωτες ὑπὲρ μὲν ἄγαν ἐλθόντες οὐκ εὐδοξίαν  
 οὐδ' ἀρετὰν παρέδωκαν ἀνδράσιν· εἰ δ' ἅλις  
  ἔλθοι        630 
 Κύπρις, οὐκ ἄλλα θεὸς εὔχαρις οὕτω.  

 μήποτ', ὦ δέσποιν', ἐπ' ἐμοὶ χρυσέων τόξων ἀφείης  
 ἱμέρωι χρίσασ' ἄφυκτον οἰστόν.    635 
 στέργοι δέ με σωφροσύνα, δώρημα κάλλιστον  
  θεῶν·  
 μηδέ ποτ' ἀμφιλόγους ὀργὰς ἀκόρεστά τε νείκη  
 θυμὸν ἐκπλήξασ' ἑτέροις ἐπὶ λέκτροις   640 
 προσβάλοι δεινὰ Κύπρις, ἀπτολέμους δ' εὐνὰς σεβίζουσ'    
 ὀξύφρων κρίνοι λέχη γυναικῶν.  
 ὦ πατρίς, ὦ δώματα, μὴ     645 
 δῆτ' ἄπολις γενοίμαν  
 τὸν ἀμηχανίας ἔχουσα δυσπέρατον αἰῶν',  
 οἰκτρότατον ἀχέων.  
 θανάτωι θανάτωι πάρος δαμείην    650 
 ἁμέραν τάνδ' ἐξανύσα- 
  σα· μόχθων δ' οὐκ ἄλλος ὕπερ- 
  θεν ἢ γᾶς πατρίας στέρεσθαι.  
 εἴδομεν, οὐκ ἐξ ἑτέρων  
 μῦθον ἔχω φράσασθαι·     655 
 σὲ γὰρ οὐ πόλις, οὐ φίλων τις οἰκτιρεῖ παθοῦσαν  
 δεινότατα παθέων.  
 ἀχάριστος ὄλοιθ' ὅτωι πάρεστιν  
 μὴ φίλους τιμᾶν καθαρᾶν     660 
  ἀνοίξαντα κλῆιδα φρενῶν·  
  ἐμοὶ μὲν φίλος οὔποτ' ἔσται.  
 
{ΑΙΓΕΥΣ}  
 Μήδεια, χαῖρε· τοῦδε γὰρ προοίμιον  
 κάλλιον οὐδεὶς οἶδε προσφωνεῖν φίλους.  
{Μη.} ὦ χαῖρε καὶ σύ, παῖ σοφοῦ Πανδίονος,  665 
 Αἰγεῦ. πόθεν γῆς τῆσδ' ἐπιστρωφᾶι πέδον;    
{Αι.} Φοίβου παλαιὸν ἐκλιπὼν χρηστήριον.  
{Μη.} τί δ' ὀμφαλὸν γῆς θεσπιωιδὸν ἐστάλης;  
{Αι.} παίδων ἐρευνῶν σπέρμ' ὅπως γένοιτό μοι.  
{Μη.} πρὸς θεῶν, ἄπαις γὰρ δεῦρ' ἀεὶ τείνεις βίον;  670 
{Αι.} ἄπαιδές ἐσμεν δαίμονός τινος τύχηι.  
{Μη.} δάμαρτος οὔσης ἢ λέχους ἄπειρος ὤν;  
{Αι.} οὐκ ἐσμὲν εὐνῆς ἄζυγες γαμηλίου.  
{Μη.} τί δῆτα Φοῖβος εἶπέ σοι παίδων πέρι;  
{Αι.} σοφώτερ' ἢ κατ' ἄνδρα συμβαλεῖν ἔπη.  675 
{Μη.} θέμις μὲν ἡμᾶς χρησμὸν εἰδέναι θεοῦ;  
{Αι.} μάλιστ', ἐπεί τοι καὶ σοφῆς δεῖται φρενός.  
{Μη.} τί δῆτ' ἔχρησε; λέξον, εἰ θέμις κλύειν.  
{Αι.} ἀσκοῦ με τὸν προύχοντα μὴ λῦσαι πόδα ...  
{Μη.} πρὶν ἂν τί δράσηις ἢ τίν' ἐξίκηι χθόνα;  680 
{Αι.} πρὶν ἂν πατρώιαν αὖθις ἑστίαν μόλω.  
{Μη.} σὺ δ' ὡς τί χρήιζων τήνδε ναυστολεῖς χθόνα;  

{Αι.} Πιτθεύς τις ἔστι, γῆς ἄναξ Τροζηνίας.  
{Μη.} παῖς, ὡς λέγουσι, Πέλοπος, εὐσεβέστατος.  
{Αι.} τούτωι θεοῦ μάντευμα κοινῶσαι θέλω.  685 
{Μη.} σοφὸς γὰρ ἁνὴρ καὶ τρίβων τὰ τοιάδε.  
{Αι.} κἀμοί γε πάντων φίλτατος δορυξένων.  
{Μη.} ἀλλ' εὐτυχοίης καὶ τύχοις ὅσων ἐρᾶις.  
{Αι.} τί γὰρ σὸν ὄμμα χρώς τε συντέτηχ' ὅδε;  
{Μη.} Αἰγεῦ, κάκιστός ἐστί μοι πάντων πόσις.  690 
{Αι.} τί φήις; σαφῶς μοι σὰς φράσον δυσθυμίας.  
{Μη.} ἀδικεῖ μ' Ἰάσων οὐδὲν ἐξ ἐμοῦ παθών.  
{Αι.} τί χρῆμα δράσας; φράζε μοι σαφέστερον.  
{Μη.} γυναῖκ' ἐφ' ἡμῖν δεσπότιν δόμων ἔχει.    
{Αι.} οὔ που τετόλμηκ' ἔργον αἴσχιστον τόδε;  695 
{Μη.} σάφ' ἴσθ'· ἄτιμοι δ' ἐσμὲν οἱ πρὸ τοῦ φίλοι.  
{Αι.} πότερον ἐρασθεὶς ἢ σὸν ἐχθαίρων λέχος;  
{Μη.} μέγαν γ' ἔρωτα· πιστὸς οὐκ ἔφυ φίλοις.  
{Αι.} ἴτω νυν, εἴπερ, ὡς λέγεις, ἐστὶν κακός.  
{Μη.} ἀνδρῶν τυράννων κῆδος ἠράσθη λαβεῖν.  700 
{Αι.} δίδωσι δ' αὐτῶι τίς; πέραινέ μοι λόγον.  
{Μη.} Κρέων, ὃς ἄρχει τῆσδε γῆς Κορινθίας.  
{Αι.} συγγνωστὰ μέν τἄρ' ἦν σε λυπεῖσθαι, γύναι.  
{Μη.} ὄλωλα· καὶ πρός γ' ἐξελαύνομαι χθονός.  
{Αι.} πρὸς τοῦ; τόδ' ἄλλο καινὸν αὖ λέγεις κακόν. 705 
{Μη.} Κρέων μ' ἐλαύνει φυγάδα γῆς Κορινθίας.  
{Αι.} ἐᾶι δ' Ἰάσων; οὐδὲ ταῦτ' ἐπήινεσα.  
{Μη.} λόγωι μὲν οὐχί. καρτερεῖν δὲ βούλεται.  
 ἀλλ' ἄντομαί σε τῆσδε πρὸς γενειάδος  
 γονάτων τε τῶν σῶν ἱκεσία τε γίνομαι,   710 
 οἴκτιρον οἴκτιρόν με τὴν δυσδαίμονα  
 καὶ μή μ' ἔρημον ἐκπεσοῦσαν εἰσίδηις,  
 δέξαι δὲ χώραι καὶ δόμοις ἐφέστιον.  
 οὕτως ἔρως σοι πρὸς θεῶν τελεσφόρος  
 γένοιτο παίδων καὐτὸς ὄλβιος θάνοις.   715 
 εὕρημα δ' οὐκ οἶσθ' οἷον ηὕρηκας τόδε·  
 παύσω γέ σ' ὄντ' ἄπαιδα καὶ παίδων γονὰς  
 σπεῖραί σε θήσω· τοιάδ' οἶδα φάρμακα.  
{Αι.} πολλῶν ἕκατι τήνδε σοι δοῦναι χάριν,    
 γύναι, πρόθυμός εἰμι, πρῶτα μὲν θεῶν,   720 
 ἔπειτα παίδων ὧν ἐπαγγέλληι γονάς·  
 ἐς τοῦτο γὰρ δὴ φροῦδός εἰμι πᾶς ἐγώ.  
 οὕτω δ' ἔχει μοι· σοῦ μὲν ἐλθούσης χθόνα,  
 πειράσομαί σου προξενεῖν δίκαιος ὤν.  
 [τοσόνδε μέντοι σοι προσημαίνω, γύναι·   725 
 ἐκ τῆσδε μὲν γῆς οὔ σ' ἄγειν βουλήσομαι.]  
 ἐκ τῆσδε δ' αὐτὴ γῆς ἀπαλλάσσου πόδα·  
 αὐτὴ δ' ἐάνπερ εἰς ἐμοὺς ἔλθηις δόμους,  



  

168 

 

 μενεῖς ἄσυλος κοὔ σε μὴ μεθῶ τινι·  
 ἀναίτιος γὰρ καὶ ξένοις εἶναι θέλω.    730 
{Μη.} ἔσται τάδ'· ἀλλὰ πίστις εἰ γένοιτό μοι  
 τούτων, ἔχοιμ' ἂν πάντα πρὸς σέθεν καλῶς.  
{Αι.} μῶν οὐ πέποιθας; ἢ τί σοι τὸ δυσχερές;  
{Μη.} πέποιθα· Πελίου δ' ἐχθρός ἐστί μοι δόμος  
 Κρέων τε. τούτοις δ' ὁρκίοισι μὲν ζυγεὶς   735 
 ἄγουσιν οὐ μεθεῖ' ἂν ἐκ γαίας ἐμέ·  
 λόγοις δὲ συμβὰς καὶ θεῶν ἀνώμοτος  
 φίλος γένοι' ἂν κἀπικηρυκεύμασιν  
 τάχ' ἂν πίθοιο· τἀμὰ μὲν γὰρ ἀσθενῆ,    
 τοῖς δ' ὄλβος ἐστὶ καὶ δόμος τυραννικός.   740 
{Αι.} πολλὴν ἔδειξας ἐν λόγοις προμηθίαν·  
 ἀλλ', εἰ δοκεῖ σοι, δρᾶν τάδ' οὐκ ἀφίσταμαι.  
 ἐμοί τε γὰρ τάδ' ἐστὶν ἀσφαλέστερα,  
 σκῆψίν τιν' ἐχθροῖς σοῖς ἔχοντα δεικνύναι,  
 τὸ σόν τ' ἄραρε μᾶλλον. ἐξηγοῦ θεούς.   745 
{Μη.} ὄμνυ πέδον Γῆς πατέρα θ' Ἥλιον πατρὸς  
 τοὐμοῦ θεῶν τε συντιθεὶς ἅπαν γένος.  
{Αι.} τί χρῆμα δράσειν ἢ τί μὴ δράσειν; λέγε.  
{Μη.} μήτ' αὐτὸς ἐκ γῆς σῆς ἔμ' ἐκβαλεῖν ποτε,  
 μήτ' ἄλλος ἤν τις τῶν ἐμῶν ἐχθρῶν ἄγειν   750 
 χρήιζηι μεθήσειν ζῶν ἑκουσίωι τρόπωι.  
{Αι.} ὄμνυμι Γαῖαν φῶς τε λαμπρὸν Ἡλίου  
 θεούς τε πάντας ἐμμενεῖν ἅ σου κλύω.  
{Μη.} ἀρκεῖ· τί δ' ὅρκωι τῶιδε μὴ 'μμένων πάθοις;  
{Αι.} ἃ τοῖσι δυσσεβοῦσι γίγνεται βροτῶν.   755 
{Μη.} χαίρων πορεύου· πάντα γὰρ καλῶς ἔχει.  
 κἀγὼ πόλιν σὴν ὡς τάχιστ' ἀφίξομαι,  
 πράξασ' ἃ μέλλω καὶ τυχοῦσ' ἃ βούλομαι.  
{Χο.} ἀλλά σ' ὁ Μαίας πομπαῖος ἄναξ  
 πελάσειε δόμοις ὧν τ' ἐπίνοιαν    760 
 σπεύδεις κατέχων πράξειας, ἐπεὶ    
 γενναῖος ἀνήρ,  
 Αἰγεῦ, παρ' ἐμοὶ δεδόκησαι.  
{Μη.} ὦ Ζεῦ Δίκη τε Ζηνὸς Ἡλίου τε φῶς,  
 νῦν καλλίνικοι τῶν ἐμῶν ἐχθρῶν, φίλαι,   765 
 γενησόμεσθα κἀς ὁδὸν βεβήκαμεν,  
 νῦν ἐλπὶς ἐχθροὺς τοὺς ἐμοὺς τείσειν δίκην.  
 οὗτος γὰρ ἁνὴρ ἧι μάλιστ' ἐκάμνομεν  
 λιμὴν πέφανται τῶν ἐμῶν βουλευμάτων·  
 ἐκ τοῦδ' ἀναψόμεσθα πρυμνήτην κάλων,   770 
 μολόντες ἄστυ καὶ πόλισμα Παλλάδος.  
 ἤδη δὲ πάντα τἀμά σοι βουλεύματα  
 λέξω· δέχου δὲ μὴ πρὸς ἡδονὴν λόγους.  
 πέμψασ' ἐμῶν τιν' οἰκετῶν Ἰάσονα  

 ἐς ὄψιν ἐλθεῖν τὴν ἐμὴν αἰτήσομαι.    775 
 μολόντι δ' αὐτῶι μαλθακοὺς λέξω λόγους,  
 †ὡς καὶ δοκεῖ μοι ταῦτα καὶ καλῶς ἔχει†  
 γάμους τυράννων οὓς προδοὺς ἡμᾶς ἔχει,  
 καὶ ξύμφορ' εἶναι καὶ καλῶς ἐγνωσμένα.  
 παῖδας δὲ μεῖναι τοὺς ἐμοὺς αἰτήσομαι,   780 
 οὐχ ὡς λιποῦσ' ἂν πολεμίας ἐπὶ χθονὸς  
 [ἐχθροῖσι παῖδας τοὺς ἐμοὺς καθυβρίσαι],  
 ἀλλ' ὡς δόλοισι παῖδα βασιλέως κτάνω.  
 πέμψω γὰρ αὐτοὺς δῶρ' ἔχοντας ἐν χεροῖν,  
 [νύμφηι φέροντας, τήνδε μὴ φεύγειν χθόνα,]  785 
 λεπτόν τε πέπλον καὶ πλόκον χρυσήλατον·    
 κἄνπερ λαβοῦσα κόσμον ἀμφιθῆι χροΐ,  
 κακῶς ὀλεῖται πᾶς θ' ὃς ἂν θίγηι κόρης·  
 τοιοῖσδε χρίσω φαρμάκοις δωρήματα.  
 ἐνταῦθα μέντοι τόνδ' ἀπαλλάσσω λόγον.   790 
 ὤιμωξα δ' οἷον ἔργον ἔστ' ἐργαστέον  
 τοὐντεῦθεν ἡμῖν· τέκνα γὰρ κατακτενῶ  
 τἄμ'· οὔτις ἔστιν ὅστις ἐξαιρήσεται·  
 δόμον τε πάντα συγχέασ' Ἰάσονος  
 ἔξειμι γαίας, φιλτάτων παίδων φόνον   795 
 φεύγουσα καὶ τλᾶσ' ἔργον ἀνοσιώτατον.  
 οὐ γὰρ γελᾶσθαι τλητὸν ἐξ ἐχθρῶν, φίλαι.  
 [ἴτω· τί μοι ζῆν κέρδος; οὔτε μοι πατρὶς  
 οὔτ' οἶκος ἔστιν οὔτ' ἀποστροφὴ κακῶν.]  
 ἡμάρτανον τόθ' ἡνίκ' ἐξελίμπανον    800 
 δόμους πατρώιους, ἀνδρὸς Ἕλληνος λόγοις  
 πεισθεῖσ', ὃς ἡμῖν σὺν θεῶι τείσει δίκην.  
 οὔτ' ἐξ ἐμοῦ γὰρ παῖδας ὄψεταί ποτε  
 ζῶντας τὸ λοιπὸν οὔτε τῆς νεοζύγου  
 νύμφης τεκνώσει παῖδ', ἐπεὶ κακὴν κακῶς   805 
 θανεῖν σφ' ἀνάγκη τοῖς ἐμοῖσι φαρμάκοις.  
 μηδείς με φαύλην κἀσθενῆ νομιζέτω  
 μηδ' ἡσυχαίαν ἀλλὰ θατέρου τρόπου,  
 βαρεῖαν ἐχθροῖς καὶ φίλοισιν εὐμενῆ·  
 τῶν γὰρ τοιούτων εὐκλεέστατος βίος.   810 
{Χο.} ἐπείπερ ἡμῖν τόνδ' ἐκοίνωσας λόγον,  
 σέ τ' ὠφελεῖν θέλουσα καὶ νόμοις βροτῶν  
 ξυλλαμβάνουσα δρᾶν σ' ἀπεννέπω τάδε.    
{Μη.} οὐκ ἔστιν ἄλλως· σοὶ δὲ συγγνώμη λέγειν  
 τάδ' ἐστί, μὴ πάσχουσαν, ὡς ἐγώ, κακῶς.   815 
{Χο.} ἀλλὰ κτανεῖν σὸν σπέρμα τολμήσεις, γύναι;  
{Μη.} οὕτω γὰρ ἂν μάλιστα δηχθείη πόσις.  
{Χο.} σὺ δ' ἂν γένοιό γ' ἀθλιωτάτη γυνή.  
{Μη.} ἴτω· περισσοὶ πάντες οὑν μέσωι λόγοι.  
 ἀλλ' εἶα χώρει καὶ κόμιζ' Ἰάσονα·    820 

 ἐς πάντα γὰρ δὴ σοὶ τὰ πιστὰ χρώμεθα.  
 λέξηις δὲ μηδὲν τῶν ἐμοὶ δεδογμένων,  
 εἴπερ φρονεῖς εὖ δεσπόταις γυνή τ' ἔφυς.  
 
{Χο.} Ἐρεχθεΐδαι τὸ παλαιὸν ὄλβιοι  
 καὶ θεῶν παῖδες μακάρων, ἱερᾶς    825 
 χώρας ἀπορθήτου τ' ἄπο, φερβόμενοι  
 κλεινοτάταν σοφίαν, αἰεὶ διὰ λαμπροτάτου  
 βαίνοντες ἁβρῶς αἰθέρος, ἔνθα ποθ' ἁγνὰς   830 
 ἐννέα Πιερίδας Μούσας λέγουσι  
 ξανθὰν Ἁρμονίαν φυτεῦσαι·  
 τοῦ καλλινάου τ' ἐπὶ Κηφισοῦ ῥοαῖς    835 
 τὰν Κύπριν κλήιζουσιν ἀφυσσαμέναν  
 χώρας καταπνεῦσαι μετρίας ἀνέμων    
 ἡδυπνόους αὔρας· αἰεὶ δ' ἐπιβαλλομέναν   840 
 χαίταισιν εὐώδη ῥοδέων πλόκον ἀνθέων  
 τᾶι Σοφίαι παρέδρους πέμπειν Ἔρωτας,  
 παντοίας ἀρετᾶς ξυνεργούς.     845 
 πῶς οὖν ἱερῶν ποταμῶν  
 ἢ πόλις ἢ φίλων  
 πόμπιμός σε χώρα  
 τὰ παιδολέτειραν ἕξει,  
 τὰν οὐχ ὁσίαν μέταυλον;     850 
 σκέψαι τεκέων πλαγάν,  
 σκέψαι φόνον οἶον αἴρηι.  
 μή, πρὸς γονάτων σε πάνται  
 πάντως ἱκετεύομεν,  
 τέκνα φονεύσηις.      855 
 πόθεν θράσος †ἢ φρενὸς ἢ  
 χειρὶ τέκνων σέθεν†  
 καρδίαι τε λήψηι  
 δεινὰν προσάγουσα τόλμαν;  
 πῶς δ' ὄμματα προσβαλοῦσα    860 
 τέκνοις ἄδακρυν μοῖραν    
 σχήσεις φόνου; οὐ δυνάσηι  
 παίδων ἱκετᾶν πιτνόντων  
 τέγξαι χέρα φοινίαν  
 τλάμονι θυμῶι.      865 
 
{Ια.} ἥκω κελευσθείς· καὶ γὰρ οὖσα δυσμενὴς  
 οὔ τἂν ἁμάρτοις τοῦδέ γ', ἀλλ' ἀκούσομαι·  
 τί χρῆμα βούληι καινὸν ἐξ ἐμοῦ, γύναι;  
{Μη.} Ἰᾶσον, αἰτοῦμαί σε τῶν εἰρημένων  
 συγγνώμον' εἶναι· τὰς δ' ἐμὰς ὀργὰς φέρειν  870 
 εἰκός σ', ἐπεὶ νῶιν πόλλ' ὑπείργασται φίλα.  
 ἐγὼ δ' ἐμαυτῆι διὰ λόγων ἀφικόμην  

 κἀλοιδόρησα· Σχετλία, τί μαίνομαι  
 καὶ δυσμεναίνω τοῖσι βουλεύουσιν εὖ,  
 ἐχθρὰ δὲ γαίας κοιράνοις καθίσταμαι   875 
 πόσει θ', ὃς ἡμῖν δρᾶι τὰ συμφορώτατα,  
 γήμας τύραννον καὶ κασιγνήτους τέκνοις  
 ἐμοῖς φυτεύων; οὐκ ἀπαλλαχθήσομαι  
 θυμοῦ; τί πάσχω, θεῶν ποριζόντων καλῶς;  
 οὐκ εἰσὶ μέν μοι παῖδες, οἶδα δὲ χθόνα   880 
 φεύγοντας ἡμᾶς καὶ σπανίζοντας φίλων;  
 ταῦτ' ἐννοηθεῖσ' ἠισθόμην ἀβουλίαν    
 πολλὴν ἔχουσα καὶ μάτην θυμουμένη.  
 νῦν οὖν ἐπαινῶ σωφρονεῖν τέ μοι δοκεῖς  
 κῆδος τόδ' ἡμῖν προσλαβών, ἐγὼ δ' ἄφρων,  885 
 ἧι χρῆν μετεῖναι τῶνδε τῶν βουλευμάτων  
 καὶ ξυμπεραίνειν καὶ παρεστάναι λέχει  
 νύμφην τε κηδεύουσαν ἥδεσθαι σέθεν.  
 ἀλλ' ἐσμὲν οἷόν ἐσμεν, οὐκ ἐρῶ κακόν,  
 γυναῖκες· οὔκουν χρῆν σ' ὁμοιοῦσθαι κακοῖς,  890 
 οὐδ' ἀντιτείνειν νήπι' ἀντὶ νηπίων.  
 παριέμεσθα καί φαμεν κακῶς φρονεῖν  
τότ', ἀλλ' ἄμεινον νῦν βεβούλευμαι τάδε.  
 ὦ τέκνα τέκνα, δεῦρο, λείπετε στέγας,  
 ἐξέλθετ', ἀσπάσασθε καὶ προσείπατε   895 
 πατέρα μεθ' ἡμῶν καὶ διαλλάχθηθ' ἅμα  
 τῆς πρόσθεν ἔχθρας ἐς φίλους μητρὸς μέτα·  
 σπονδαὶ γὰρ ἡμῖν καὶ μεθέστηκεν χόλος.  
 λάβεσθε χειρὸς δεξιᾶς· οἴμοι, κακῶν  
 ὡς ἐννοοῦμαι δή τι τῶν κεκρυμμένων.   900 
 ἆρ', ὦ τέκν', οὕτω καὶ πολὺν ζῶντες χρόνον  
 φίλην ὀρέξετ' ὠλένην; τάλαιν' ἐγώ,  
 ὡς ἀρτίδακρύς εἰμι καὶ φόβου πλέα.  
 χρόνωι δὲ νεῖκος πατρὸς ἐξαιρουμένη  
 ὄψιν τέρειναν τήνδ' ἔπλησα δακρύων.     905 
{Χο.} κἀμοὶ κατ' ὄσσων χλωρὸν ὡρμήθη δάκρυ·  
 καὶ μὴ προβαίη μεῖζον ἢ τὸ νῦν κακόν.  
{Ια.} αἰνῶ, γύναι, τάδ', οὐδ' ἐκεῖνα μέμφομαι·  
 εἰκὸς γὰρ ὀργὰς θῆλυ ποιεῖσθαι γένος  
 †γάμους παρεμπολῶντος ἀλλοίους πόσει†.   910 
 ἀλλ' ἐς τὸ λῶιον σὸν μεθέστηκεν κέαρ,  
 ἔγνως δὲ τὴν νικῶσαν, ἀλλὰ τῶι χρόνωι,  
 βουλήν· γυναικὸς ἔργα ταῦτα σώφρονος.  
 ὑμῖν δέ, παῖδες, οὐκ ἀφροντίστως πατὴρ  
 πολλὴν ἔθηκε σὺν θεοῖς σωτηρίαν·    915 
 οἶμαι γὰρ ὑμᾶς τῆσδε γῆς Κορινθίας  
 τὰ πρῶτ' ἔσεσθαι σὺν κασιγνήτοις ἔτι.  
 ἀλλ' αὐξάνεσθε· τἄλλα δ' ἐξεργάζεται  

 πατήρ τε καὶ θεῶν ὅστις ἐστὶν εὐμενής.  
 ἴδοιμι δ' ὑμᾶς εὐτραφεῖς ἥβης τέλος   920 
 μολόντας, ἐχθρῶν τῶν ἐμῶν ὑπερτέρους.  
 αὕτη, τί χλωροῖς δακρύοις τέγγεις κόρας,  
 στρέψασα λευκὴν ἔμπαλιν παρηίδα,  
 κοὐκ ἀσμένη τόνδ' ἐξ ἐμοῦ δέχηι λόγον;  
{Μη.} οὐδέν· τέκνων τῶνδ' ἐννοουμένη πέρι.  925 
{Ια.} θάρσει νυν· εὖ γὰρ τῶνδ' ἐγὼ θήσω πέρι.    
{Μη.} δράσω τάδ'· οὔτοι σοῖς ἀπιστήσω λόγοις.  
 γυνὴ δὲ θῆλυ κἀπὶ δακρύοις ἔφυ.  
{Ια.} τί δῆτα λίαν τοῖσδ' ἐπιστένεις τέκνοις;  
{Μη.} ἔτικτον αὐτούς· ζῆν δ' ὅτ' ἐξηύχου τέκνα,  930 
 ἐσῆλθέ μ' οἶκτος εἰ γενήσεται τάδε.  
 ἀλλ' ὧνπερ οὕνεκ' εἰς ἐμοὺς ἥκεις λόγους,  
 τὰ μὲν λέλεκται, τῶν δ' ἐγὼ μνησθήσομαι.  
 ἐπεὶ τυράννοις γῆς μ' ἀποστεῖλαι δοκεῖ  
 (κἀμοὶ τάδ' ἐστὶ λῶιστα, γιγνώσκω καλῶς,   935 
 μήτ' ἐμποδών σοι μήτε κοιράνοις χθονὸς  
 ναίειν· δοκῶ γὰρ δυσμενὴς εἶναι δόμοις)  
 ἡμεῖς μὲν ἐκ γῆς τῆσδ' ἀπαροῦμεν φυγῆι,  
 παῖδες δ' ὅπως ἂν ἐκτραφῶσι σῆι χερὶ  
 αἰτοῦ Κρέοντα τήνδε μὴ φεύγειν χθόνα.   940 
{Ια.} οὐκ οἶδ' ἂν εἰ πείσαιμι, πειρᾶσθαι δὲ χρή.  
{Μη.} σὺ δ' ἀλλὰ σὴν κέλευσον ἄντεσθαι πατρὸς  
 γυναῖκα παῖδας τήνδε μὴ φεύγειν χθόνα.  
{Ια.} μάλιστα· καὶ πείσειν γε δοξάζω σφ' ἐγώ,  
 εἴπερ γυναικῶν ἐστι τῶν ἄλλων μία.   945 
{Μη.} συλλήψομαι δὲ τοῦδέ σοι κἀγὼ πόνου·  
 πέμψω γὰρ αὐτῆι δῶρ' ἃ καλλιστεύεται  
 τῶν νῦν ἐν ἀνθρώποισιν, οἶδ' ἐγώ, πολὺ  
 [λεπτόν τε πέπλον καὶ πλόκον χρυσήλατον]  
 παῖδας φέροντας. ἀλλ' ὅσον τάχος χρεὼν   950 
 κόσμον κομίζειν δεῦρο προσπόλων τινά.    
 εὐδαιμονήσει δ' οὐχ ἓν ἀλλὰ μυρία,  
 ἀνδρός τ' ἀρίστου σοῦ τυχοῦσ' ὁμευνέτου  
 κεκτημένη τε κόσμον ὅν ποθ' Ἥλιος  
 πατρὸς πατὴρ δίδωσιν ἐκγόνοισιν οἷς.   955 
 λάζυσθε φερνὰς τάσδε, παῖδες, ἐς χέρας  
 καὶ τῆι τυράννωι μακαρίαι νύμφηι δότε  
 φέροντες· οὔτοι δῶρα μεμπτὰ δέξεται.  
{Ια.} τί δ', ὦ ματαία, τῶνδε σὰς κενοῖς χέρας;  
 δοκεῖς σπανίζειν δῶμα βασίλειον πέπλων,   960 
 δοκεῖς δὲ χρυσοῦ; σῶιζε, μὴ δίδου τάδε.  
 εἴπερ γὰρ ἡμᾶς ἀξιοῖ λόγου τινὸς  
 γυνή, προθήσει χρημάτων, σάφ' οἶδ' ἐγώ.  
{Μη.} μή μοι σύ· πείθειν δῶρα καὶ θεοὺς λόγος·  

 χρυσὸς δὲ κρείσσων μυρίων λόγων βροτοῖς.  965 
 κείνης ὁ δαίμων, κεῖνα νῦν αὔξει θεός,  
 νέα τυραννεῖ· τῶν δ' ἐμῶν παίδων φυγὰς  
 ψυχῆς ἂν ἀλλαξαίμεθ', οὐ χρυσοῦ μόνον.  
 ἀλλ', ὦ τέκν', εἰσελθόντε πλουσίους δόμους  
 πατρὸς νέαν γυναῖκα, δεσπότιν δ' ἐμήν,   970 
 ἱκετεύετ', ἐξαιτεῖσθε μὴ φεύγειν χθόνα,  
 κόσμον διδόντες· τοῦδε γὰρ μάλιστα δεῖ,  
 ἐς χεῖρ' ἐκείνην δῶρα δέξασθαι τάδε.  
 ἴθ' ὡς τάχιστα· μητρὶ δ' ὧν ἐρᾶι τυχεῖν  
 εὐάγγελοι γένοισθε πράξαντες καλῶς.   975 
 
{Χο.} νῦν ἐλπίδες οὐκέτι μοι παίδων ζόας,    
 οὐκέτι· στείχουσι γὰρ ἐς φόνον ἤδη.  
 δέξεται νύμφα χρυσέων ἀναδεσμᾶν  
 δέξεται δύστανος ἄταν·  
 ξανθᾶι δ' ἀμφὶ κόμαι θήσει τὸν Ἅιδα   980 
 κόσμον αὐτὰ χεροῖν.  
 πείσει χάρις ἀμβρόσιός τ' αὐγὰ πέπλον  
 χρυσότευκτόν <τε> στέφανον περιθέσθαι·  
 νερτέροις δ' ἤδη πάρα νυμφοκομήσει.   985 
 τοῖον εἰς ἕρκος πεσεῖται  
 καὶ μοῖραν θανάτου δύστανος· ἄταν δ'  
 οὐχ ὑπεκφεύξεται.  
 σὺ δ', ὦ τάλαν ὦ κακόνυμφε κηδεμὼν  
  τυράννων,       990 
 παισὶν οὐ κατειδὼς  
 ὄλεθρον βιοτᾶι προσάγεις ἀλόχωι  
 τε σᾶι στυγερὸν θάνατον.  
 δύστανε, μοίρας ὅσον παροίχηι.      995 
 μεταστένομαι δὲ σὸν ἄλγος, ὦ τάλαινα παίδων  
 μᾶτερ, ἃ φονεύσεις  
 τέκνα νυμφιδίων ἕνεκεν λεχέων,  
 ἅ σοι προλιπὼν ἀνόμως     1000 
 ἄλλαι ξυνοικεῖ πόσις συνεύνωι.  
 
{Πα.} δέσποιν', ἀφεῖνται παῖδες οἵδε σοι φυγῆς,  
 καὶ δῶρα νύμφη βασιλὶς ἀσμένη χεροῖν  
 ἐδέξατ'· εἰρήνη δὲ τἀκεῖθεν τέκνοις.  
 ἔα·  
 τί συγχυθεῖσ' ἕστηκας ἡνίκ' εὐτυχεῖς;   1005 
 [τί σὴν ἔτρεψας ἔμπαλιν παρηίδα  
 κοὐκ ἀσμένη τόνδ' ἐξ ἐμοῦ δέχηι λόγον;]  
{Μη.} αἰαῖ.  
{Πα.} τάδ' οὐ ξυνωιδὰ τοῖσιν ἐξηγγελμένοις.  
{Μη.} αἰαῖ μάλ' αὖθις. {Πα.} μῶν τιν' ἀγγέλλων τύχην  

 οὐκ οἶδα, δόξης δ' ἐσφάλην εὐαγγέλου;   1010 
{Μη.} ἤγγειλας οἷ' ἤγγειλας· οὐ σὲ μέμφομαι.  
{Πα.} τί δαὶ κατηφὲς ὄμμα καὶ δακρυρροεῖς;  
{Μη.} πολλή μ' ἀνάγκη, πρέσβυ· ταῦτα γὰρ θεοὶ  
 κἀγὼ κακῶς φρονοῦσ' ἐμηχανησάμην.  
{Πα.} θάρσει· κάτει τοι καὶ σὺ πρὸς τέκνων ἔτι.    1015 
{Μη.} ἄλλους κατάξω πρόσθεν ἡ τάλαιν' ἐγώ.  
{Πα.} οὔτοι μόνη σὺ σῶν ἀπεζύγης τέκνων·  
 κούφως φέρειν χρὴ θνητὸν ὄντα συμφοράς.  
{Μη.} δράσω τάδ'· ἀλλὰ βαῖνε δωμάτων ἔσω  
 καὶ παισὶ πόρσυν' οἶα χρὴ καθ' ἡμέραν.   1020 
 ὦ τέκνα τέκνα, σφῶιν μὲν ἔστι δὴ πόλις  
 καὶ δῶμ', ἐν ὧι λιπόντες ἀθλίαν ἐμὲ  
 οἰκήσετ' αἰεὶ μητρὸς ἐστερημένοι·  
 ἐγὼ δ' ἐς ἄλλην γαῖαν εἶμι δὴ φυγάς,  
 πρὶν σφῶιν ὀνάσθαι κἀπιδεῖν εὐδαίμονας,   1025 
 πρὶν λουτρὰ καὶ γυναῖκα καὶ γαμηλίους  
 εὐνὰς ἀγῆλαι λαμπάδας τ' ἀνασχεθεῖν.  
 ὦ δυστάλαινα τῆς ἐμῆς αὐθαδίας.  
 ἄλλως ἄρ' ὑμᾶς, ὦ τέκν', ἐξεθρεψάμην,  
 ἄλλως δ' ἐμόχθουν καὶ κατεξάνθην πόνοις,   1030 
 στερρὰς ἐνεγκοῦσ' ἐν τόκοις ἀλγηδόνας.  
 ἦ μήν ποθ' ἡ δύστηνος εἶχον ἐλπίδας  
 πολλὰς ἐν ὑμῖν, γηροβοσκήσειν τ' ἐμὲ  
 καὶ κατθανοῦσαν χερσὶν εὖ περιστελεῖν,  
 ζηλωτὸν ἀνθρώποισι· νῦν δ' ὄλωλε δὴ   1035 
 γλυκεῖα φροντίς. σφῶιν γὰρ ἐστερημένη  
 λυπρὸν διάξω βίοτον ἀλγεινόν τ' ἐμοί·  
 ὑμεῖς δὲ μητέρ' οὐκέτ' ὄμμασιν φίλοις  
 ὄψεσθ', ἐς ἄλλο σχῆμ' ἀποστάντες βίου.  
 φεῦ φεῦ· τί προσδέρκεσθέ μ' ὄμμασιν, τέκνα;  1040 
 τί προσγελᾶτε τὸν πανύστατον γέλων;  
 αἰαῖ· τί δράσω; καρδία γὰρ οἴχεται,    
 γυναῖκες, ὄμμα φαιδρὸν ὡς εἶδον τέκνων.  
 οὐκ ἂν δυναίμην· χαιρέτω βουλεύματα  
 τὰ πρόσθεν· ἄξω παῖδας ἐκ γαίας ἐμούς.   1045 
 τί δεῖ με πατέρα τῶνδε τοῖς τούτων κακοῖς  
 λυποῦσαν αὐτὴν δὶς τόσα κτᾶσθαι κακά;  
 οὐ δῆτ' ἔγωγε· χαιρέτω βουλεύματα.  
 καίτοι τί πάσχω; βούλομαι γέλωτ' ὀφλεῖν  
 ἐχθροὺς μεθεῖσα τοὺς ἐμοὺς ἀζημίους;   1050 
 τολμητέον τάδ'· ἀλλὰ τῆς ἐμῆς κάκης,  
 τὸ καὶ προσέσθαι μαλθακοὺς λόγους φρενί.  
 χωρεῖτε, παῖδες, ἐς δόμους. ὅτωι δὲ μὴ  
 θέμις παρεῖναι τοῖς ἐμοῖσι θύμασιν,  
 αὐτῶι μελήσει· χεῖρα δ' οὐ διαφθερῶ.   1055 

 [ἆ ἆ·  
 μὴ δῆτα, θυμέ, μὴ σύ γ' ἐργάσηι τάδε·  
 ἔασον αὐτούς, ὦ τάλαν, φεῖσαι τέκνων·  
 ἐκεῖ μεθ' ἡμῶν ζῶντες εὐφρανοῦσί σε.  
 μὰ τοὺς παρ' Ἅιδηι νερτέρους ἀλάστορας,  
 οὔτοι ποτ' ἔσται τοῦθ' ὅπως ἐχθροῖς ἐγὼ  1060 
 παῖδας παρήσω τοὺς ἐμοὺς καθυβρίσαι.  
 πάντως σφ' ἀνάγκη κατθανεῖν· ἐπεὶ δὲ χρή,  
 ἡμεῖς κτενοῦμεν οἵπερ ἐξεφύσαμεν.  
 πάντως πέπρακται ταῦτα κοὐκ ἐκφεύξεται·    
 καὶ δὴ 'πὶ κρατὶ στέφανος, ἐν πέπλοισι δὲ   1065 
 νύμφη τύραννος ὄλλυται, σάφ' οἶδ' ἐγώ.  
 ἀλλ', εἶμι γὰρ δὴ τλημονεστάτην ὁδὸν  
 καὶ τούσδε πέμψω τλημονεστέραν ἔτι,  
 παῖδας προσειπεῖν βούλομαι· δότ', ὦ τέκνα,  
 δότ' ἀσπάσασθαι μητρὶ δεξιὰν χέρα.   1070 
 ὦ φιλτάτη χείρ, φίλτατον δέ μοι στόμα  
 καὶ σχῆμα καὶ πρόσωπον εὐγενὲς τέκνων.  
 εὐδαιμονοῖτον, ἀλλ' ἐκεῖ· τὰ δ' ἐνθάδε  
 πατὴρ ἀφείλετ'· ὦ γλυκεῖα προσβολή,  
 ὦ μαλθακὸς χρὼς πνεῦμά θ' ἥδιστον τέκνων.  1075 
 χωρεῖτε χωρεῖτ'· οὐκέτ' εἰμὶ προσβλέπειν  
 οἵα τε †πρὸς ὑμᾶς† ἀλλὰ νικῶμαι κακοῖς.  
 καὶ μανθάνω μὲν οἷα δρᾶν μέλλω κακά,  
 θυμὸς δὲ κρείσσων τῶν ἐμῶν βουλευμάτων,  
 ὅσπερ μεγίστων αἴτιος κακῶν βροτοῖς.]   1080 
 
{Χο.} πολλάκις ἤδη διὰ λεπτοτέρων  
 μύθων ἔμολον καὶ πρὸς ἁμίλλας  
 ἦλθον μείζους ἢ χρὴ γενεὰν  
 θῆλυν ἐρευνᾶν.    
 ἀλλὰ γὰρ ἔστιν μοῦσα καὶ ἡμῖν,    1085 
 ἣ προσομιλεῖ σοφίας ἕνεκεν,  
 πάσαισι μὲν οὔ, παῦρον δὲ γένος  
 (<μίαν> ἐν πολλαῖς εὕροις ἂν ἴσως)  
 οὐκ ἀπόμουσον τὸ γυναικῶν.  
 καί φημι βροτῶν οἵτινές εἰσιν    1090 
 πάμπαν ἄπειροι μηδ' ἐφύτευσαν  
 παῖδας προφέρειν εἰς εὐτυχίαν  
 τῶν γειναμένων.  
 οἱ μὲν ἄτεκνοι, δι' ἀπειροσύνην  
 εἴθ' ἡδὺ βροτοῖς εἴτ' ἀνιαρὸν     1095 
 παῖδες τελέθουσ' οὐχὶ τυχόντες,  
 πολλῶν μόχθων ἀπέχονται·  
 οἷσι δὲ τέκνων ἔστιν ἐν οἴκοις  
 γλυκερὸν βλάστημ', ἐσορῶ μελέτηι  

 κατατρυχομένους τὸν ἅπαντα χρόνον,   1100 
 πρῶτον μὲν ὅπως θρέψουσι καλῶς  
 βίοτόν θ' ὁπόθεν λείψουσι τέκνοις·  
 ἔτι δ' ἐκ τούτων εἴτ' ἐπὶ φλαύροις  
 εἴτ' ἐπὶ χρηστοῖς  
 μοχθοῦσι, τόδ' ἐστὶν ἄδηλον.  
 ἓν δὲ τὸ πάντων λοίσθιον ἤδη    1105 
 πᾶσιν κατερῶ θνητοῖσι κακόν·    
 καὶ δὴ γὰρ ἅλις βίοτόν θ' ηὗρον  
 σῶμά τ' ἐς ἥβην ἤλυθε τέκνων  
 χρηστοί τ' ἐγένοντ'· εἰ δὲ κυρήσαι  
 δαίμων οὕτω, φροῦδος ἐς Ἅιδου    1110 
 θάνατος προφέρων σώματα τέκνων.  
 πῶς οὖν λύει πρὸς τοῖς ἄλλοις  
 τήνδ' ἔτι λύπην ἀνιαροτάτην  
 παίδων ἕνεκεν  
 θνητοῖσι θεοὺς ἐπιβάλλειν;     1115 
 
{Μη.} φίλαι, πάλαι τοι προσμένουσα τὴν τύχην  
 καραδοκῶ τἀκεῖθεν οἷ προβήσεται.  
 καὶ δὴ δέδορκα τόνδε τῶν Ἰάσονος  
 στείχοντ' ὀπαδῶν· πνεῦμα δ' ἠρεθισμένον  
 δείκνυσιν ὥς τι καινὸν ἀγγελεῖ κακόν.   1120 
{ΑΓΓΕΛΟΣ}  
 [ὦ δεινὸν ἔργον παρανόμως εἰργασμένη,]    
 Μήδεια, φεῦγε φεῦγε, μήτε ναΐαν  
 λιποῦσ' ἀπήνην μήτ' ὄχον πεδοστιβῆ.  
{Μη.} τί δ' ἄξιόν μοι τῆσδε τυγχάνει φυγῆς;  
{Αγ.} ὄλωλεν ἡ τύραννος ἀρτίως κόρη   1125 
 Κρέων θ' ὁ φύσας φαρμάκων τῶν σῶν ὕπο.  
{Μη.} κάλλιστον εἶπας μῦθον, ἐν δ' εὐεργέταις  
 τὸ λοιπὸν ἤδη καὶ φίλοις ἐμοῖς ἔσηι.  
{Αγ.} τί φήις; φρονεῖς μὲν ὀρθὰ κοὐ μαίνηι, γύναι,  
 ἥτις, τυράννων ἑστίαν ἠικισμένη,    1130 
 χαίρεις κλύουσα κοὐ φοβῆι τὰ τοιάδε;  
{Μη.} ἔχω τι κἀγὼ τοῖσι σοῖς ἐναντίον  
 λόγοισιν εἰπεῖν. ἀλλὰ μὴ σπέρχου, φίλος,  
 λέξον δέ· πῶς ὤλοντο; δὶς τόσον γὰρ ἂν  
 τέρψειας ἡμᾶς, εἰ τεθνᾶσι παγκάκως.   1135 
{Αγ.} ἐπεὶ τέκνων σῶν ἦλθε δίπτυχος γονὴ  
 σὺν πατρὶ καὶ παρῆλθε νυμφικοὺς δόμους,  
 ἥσθημεν οἵπερ σοῖς ἐκάμνομεν κακοῖς  
 δμῶες· δι' ὤτων δ' εὐθὺς ἦν πολὺς λόγος  
 σὲ καὶ πόσιν σὸν νεῖκος ἐσπεῖσθαι τὸ πρίν.   1140 
 κυνεῖ δ' ὁ μέν τις χεῖρ', ὁ δὲ ξανθὸν κάρα  
 παίδων· ἐγὼ δὲ καὐτὸς ἡδονῆς ὕπο  

 στέγας γυναικῶν σὺν τέκνοις ἅμ' ἑσπόμην.  
 δέσποινα δ' ἣν νῦν ἀντὶ σοῦ θαυμάζομεν,  
 πρὶν μὲν τέκνων σῶν εἰσιδεῖν ξυνωρίδα,   1145 
 πρόθυμον εἶχ' ὀφθαλμὸν εἰς Ἰάσονα·  
 ἔπειτα μέντοι προυκαλύψατ' ὄμματα  
 λευκήν τ' ἀπέστρεψ' ἔμπαλιν παρηίδα,    
 παίδων μυσαχθεῖσ' εἰσόδους. πόσις δὲ σὸς  
 ὀργάς τ' ἀφήιρει καὶ χόλον νεάνιδος,   1150 
 λέγων τάδ'· Οὐ μὴ δυσμενὴς ἔσηι φίλοις,  
 παύσηι δὲ θυμοῦ καὶ πάλιν στρέψεις κάρα,  
 φίλους νομίζουσ' οὕσπερ ἂν πόσις σέθεν,  
 δέξηι δὲ δῶρα καὶ παραιτήσηι πατρὸς  
 φυγὰς ἀφεῖναι παισὶ τοῖσδ' ἐμὴν χάριν;   1155 
 ἡ δ', ὡς ἐσεῖδε κόσμον, οὐκ ἠνέσχετο,  
 ἀλλ' ἤινεσ' ἀνδρὶ πάντα, καὶ πρὶν ἐκ δόμων  
 μακρὰν ἀπεῖναι πατέρα καὶ παῖδας σέθεν  
 λαβοῦσα πέπλους ποικίλους ἠμπέσχετο,  
 χρυσοῦν τε θεῖσα στέφανον ἀμφὶ βοστρύχοις  1160 
 λαμπρῶι κατόπτρωι σχηματίζεται κόμην,  
 ἄψυχον εἰκὼ προσγελῶσα σώματος.  
 κἄπειτ' ἀναστᾶσ' ἐκ θρόνων διέρχεται  
 στέγας, ἁβρὸν βαίνουσα παλλεύκωι ποδί,  
 δώροις ὑπερχαίρουσα, πολλὰ πολλάκις   1165 
 τένοντ' ἐς ὀρθὸν ὄμμασι σκοπουμένη.  
 τοὐνθένδε μέντοι δεινὸν ἦν θέαμ' ἰδεῖν·  
 χροιὰν γὰρ ἀλλάξασα λεχρία πάλιν  
 χωρεῖ τρέμουσα κῶλα καὶ μόλις φθάνει  
 θρόνοισιν ἐμπεσοῦσα μὴ χαμαὶ πεσεῖν.   1170 
 καί τις γεραιὰ προσπόλων, δόξασά που  
 ἢ Πανὸς ὀργὰς ἤ τινος θεῶν μολεῖν,  
 ἀνωλόλυξε, πρίν γ' ὁρᾶι διὰ στόμα    
 χωροῦντα λευκὸν ἀφρόν, ὀμμάτων τ' ἄπο  
 κόρας στρέφουσαν, αἷμά τ' οὐκ ἐνὸν χροΐ·   1175 
 εἶτ' ἀντίμολπον ἧκεν ὀλολυγῆς μέγαν  
 κωκυτόν. εὐθὺς δ' ἡ μὲν ἐς πατρὸς δόμους  
 ὥρμησεν, ἡ δὲ πρὸς τὸν ἀρτίως πόσιν,  
 φράσουσα νύμφης συμφοράν· ἅπασα δὲ  
 στέγη πυκνοῖσιν ἐκτύπει δραμήμασιν.   1180 
 ἤδη δ' ἀνελθὼν κῶλον ἕκπλεθρον δρόμου  
 ταχὺς βαδιστὴς τερμόνων ἂν ἥπτετο·  
 ἡ δ' ἐξ ἀναύδου καὶ μύσαντος ὄμματος  
 δεινὸν στενάξασ' ἡ τάλαιν' ἠγείρετο.  
 διπλοῦν γὰρ αὐτῆι πῆμ' ἐπεστρατεύετο·   1185 
 χρυσοῦς μὲν ἀμφὶ κρατὶ κείμενος πλόκος  
 θαυμαστὸν ἵει νᾶμα παμφάγου πυρός,  
 πέπλοι δὲ λεπτοί, σῶν τέκνων δωρήματα,  

 λευκὴν ἔδαπτον σάρκα τῆς δυσδαίμονος.  
 φεύγει δ' ἀναστᾶσ' ἐκ θρόνων πυρουμένη,   1190 
 σείουσα χαίτην κρᾶτά τ' ἄλλοτ' ἄλλοσε,  
 ῥῖψαι θέλουσα στέφανον· ἀλλ' ἀραρότως  
 σύνδεσμα χρυσὸς εἶχε, πῦρ δ', ἐπεὶ κόμην  
 ἔσεισε, μᾶλλον δὶς τόσως ἐλάμπετο.    
 πίτνει δ' ἐς οὖδας συμφορᾶι νικωμένη,   1195 
 πλὴν τῶι τεκόντι κάρτα δυσμαθὴς ἰδεῖν·  
 οὔτ' ὀμμάτων γὰρ δῆλος ἦν κατάστασις  
 οὔτ' εὐφυὲς πρόσωπον, αἷμα δ' ἐξ ἄκρου  
 ἔσταζε κρατὸς συμπεφυρμένον πυρί,  
 σάρκες δ' ἀπ' ὀστέων ὥστε πεύκινον δάκρυ  1200 
 γνάθοις ἀδήλοις φαρμάκων ἀπέρρεον,  
 δεινὸν θέαμα. πᾶσι δ' ἦν φόβος θιγεῖν  
 νεκροῦ· τύχην γὰρ εἴχομεν διδάσκαλον.  
 πατὴρ δ' ὁ τλήμων συμφορᾶς ἀγνωσίαι  
 ἄφνω παρελθὼν δῶμα προσπίτνει νεκρῶι.   1205 
 ὤιμωξε δ' εὐθὺς καὶ περιπτύξας χέρας  
 κυνεῖ προσαυδῶν τοιάδ'. Ὦ δύστηνε παῖ,  
 τίς σ' ὧδ' ἀτίμως δαιμόνων ἀπώλεσεν;  
 τίς τὸν γέροντα τύμβον ὀρφανὸν σέθεν  
 τίθησιν; οἴμοι, συνθάνοιμί σοι, τέκνον.   1210 
 ἐπεὶ δὲ θρήνων καὶ γόων ἐπαύσατο,  
 χρήιζων γεραιὸν ἐξαναστῆσαι δέμας  
 προσείχεθ' ὥστε κισσὸς ἔρνεσιν δάφνης  
 λεπτοῖσι πέπλοις, δεινὰ δ' ἦν παλαίσματα.  
 ὁ μὲν γὰρ ἤθελ' ἐξαναστῆσαι γόνυ,    1215 
 ἡ δ' ἀντελάζυτ'· εἰ δὲ πρὸς βίαν ἄγοι,  
 σάρκας γεραιὰς ἐσπάρασσ' ἀπ' ὀστέων.    
 χρόνωι δ' ἀπέσβη καὶ μεθῆχ' ὁ δύσμορος  
 ψυχήν· κακοῦ γὰρ οὐκέτ' ἦν ὑπέρτερος.  
 κεῖνται δὲ νεκροὶ παῖς τε καὶ γέρων πατήρ   1220 
 [πέλας, ποθεινὴ δακρύοισι συμφορά].  
 καί μοι τὸ μὲν σὸν ἐκποδὼν ἔστω λόγου·  
 γνώσηι γὰρ αὐτὴ ζημίας ἐπιστροφήν.  
 τὰ θνητὰ δ' οὐ νῦν πρῶτον ἡγοῦμαι σκιάν,  
 οὐδ' ἂν τρέσας εἴποιμι τοὺς σοφοὺς βροτῶν  1225 
 δοκοῦντας εἶναι καὶ μεριμνητὰς λόγων  
 τούτους μεγίστην μωρίαν ὀφλισκάνειν.  
 θνητῶν γὰρ οὐδείς ἐστιν εὐδαίμων ἀνήρ·  
 ὄλβου δ' ἐπιρρυέντος εὐτυχέστερος  
 ἄλλου γένοιτ' ἂν ἄλλος, εὐδαίμων δ' ἂν οὔ.  1230 
{Χο.} ἔοιχ' ὁ δαίμων πολλὰ τῆιδ' ἐν ἡμέραι  
 κακὰ ξυνάπτειν ἐνδίκως Ἰάσονι.  
 [ὦ τλῆμον, ὥς σου συμφορὰς οἰκτίρομεν,  
 κόρη Κρέοντος, ἥτις εἰς Ἅιδου δόμους  

 οἴχηι γάμων ἕκατι τῶν Ἰάσονος.]    1235 
{Μη.} φίλαι, δέδοκται τοὔργον ὡς τάχιστά μοι  
 παῖδας κτανούσηι τῆσδ' ἀφορμᾶσθαι χθονός,  
 καὶ μὴ σχολὴν ἄγουσαν ἐκδοῦναι τέκνα  
 ἄλληι φονεῦσαι δυσμενεστέραι χερί.    
 πάντως σφ' ἀνάγκη κατθανεῖν· ἐπεὶ δὲ χρή,  1240 
 ἡμεῖς κτενοῦμεν οἵπερ ἐξεφύσαμεν.  
 ἀλλ' εἶ' ὁπλίζου, καρδία· τί μέλλομεν  
 τὰ δεινὰ κἀναγκαῖα μὴ πράσσειν κακά;  
 ἄγ', ὦ τάλαινα χεὶρ ἐμή, λαβὲ ξίφος,  
 λάβ', ἕρπε πρὸς βαλβῖδα λυπηρὰν βίου,   1245 
 καὶ μὴ κακισθῆις μηδ' ἀναμνησθῆις τέκνων,  
 ὡς φίλταθ', ὡς ἔτικτες, ἀλλὰ τήνδε γε  
 λαθοῦ βραχεῖαν ἡμέραν παίδων σέθεν  
 κἄπειτα θρήνει· καὶ γὰρ εἰ κτενεῖς σφ', ὅμως  
 φίλοι γ' ἔφυσαν· δυστυχὴς δ' ἐγὼ γυνή.   1250 
 
{Χο.} ἰὼ Γᾶ τε καὶ παμφαὴς  
 ἀκτὶς Ἁλίου, κατίδετ' ἴδετε τὰν  
 ὀλομέναν γυναῖκα, πρὶν φοινίαν  
 τέκνοις προσβαλεῖν χέρ' αὐτοκτόνον·  
 σᾶς γὰρ χρυσέας ἀπὸ γονᾶς     1255 
 ἔβλαστεν, θεοῦ δ' αἷμα <χαμαὶ> πίτνειν  
 φόβος ὑπ' ἀνέρων.    
 ἀλλά νιν, ὦ φάος διογενές, κάτειρ- 
  γε κατάπαυσον ἔξελ' οἴκων τάλαι- 
  ναν φονίαν τ' Ἐρινὺν †ὑπ' ἀλαστόρων†.   1260 
 μάταν μόχθος ἔρρει τέκνων,  
 μάταν ἄρα γένος φίλιον ἔτεκες, ὦ  
 κυανεᾶν λιποῦσα Συμπληγάδων  
 πετρᾶν ἀξενωτάταν ἐσβολάν.  
 δειλαία, τί σοι φρενοβαρὴς     1265 
 χόλος προσπίτνει καὶ ζαμενὴς <φόνου>  
 φόνος ἀμείβεται;  
 χαλεπὰ γὰρ βροτοῖς ὁμογενῆ μιά- 
  σματ' †ἐπὶ γαῖαν† αὐτοφόνταις ξυνωι- 
  δὰ θεόθεν πίτνοντ' ἐπὶ δόμοις ἄχη.     1270 
 
{<ΠΑΙΣ> (ἔσωθεν)}  
 ἰώ μοι.  
{Χο.} ἀκούεις βοὰν ἀκούεις τέκνων;  
 ἰὼ τλᾶμον, ὦ κακοτυχὲς γύναι.  
{Πα.α} οἴμοι, τί δράσω; ποῖ φύγω μητρὸς χέρας;  
{Πα.β} οὐκ οἶδ', ἀδελφὲ φίλτατ'· ὀλλύμεσθα γάρ.  
{Χο.} παρέλθω δόμους; ἀρῆξαι φόνον.   1275 
 δοκεῖ μοι τέκνοις.  

{Πα.α} ναί, πρὸς θεῶν, ἀρήξατ'· ἐν δέοντι γάρ.  
{Πα.β} ὡς ἐγγὺς ἤδη γ' ἐσμὲν ἀρκύων ξίφους.  
 
{Χο.} τάλαιν', ὡς ἄρ' ἦσθα πέτρος ἢ σίδα- 
  ρος ἅτις τέκνων      1280 
 ὃν ἔτεκες ἄροτον αὐτόχει- 
  ρι μοίραι κτενεῖς.  
 μίαν δὴ κλύω μίαν τῶν πάρος  
 γυναῖκ' ἐν φίλοις χέρα βαλεῖν τέκνοις,    
 Ἰνὼ μανεῖσαν ἐκ θεῶν, ὅθ' ἡ Διὸς  
 δάμαρ νιν ἐξέπεμπε δωμάτων ἄλαις·   1285 
 πίτνει δ' ἁ τάλαιν' ἐς ἅλμαν φόνωι  
 τέκνων δυσσεβεῖ,  
 ἀκτῆς ὑπερτείνασα ποντίας πόδα,  
 δυοῖν τε παίδοιν ξυνθανοῦσ' ἀπόλλυται.  
 τί δῆτ' οὐ γένοιτ' ἂν ἔτι δεινόν; ὦ    1290 
  γυναικῶν λέχος  
 πολύπονον, ὅσα βροτοῖς ἔρε- 
  ξας ἤδη κακά.  
 
{Ια.} γυναῖκες, αἳ τῆσδ' ἐγγὺς ἕστατε στέγης,  
 ἆρ' ἐν δόμοισιν ἡ τὰ δείν' εἰργασμένη  
 Μήδεια τοισίδ' ἢ μεθέστηκεν φυγῆι;   1295 
 δεῖ γάρ νιν ἤτοι γῆς γε κρυφθῆναι κάτω  
 ἢ πτηνὸν ἆραι σῶμ' ἐς αἰθέρος βάθος,  
 εἰ μὴ τυράννων δώμασιν δώσει δίκην.  
 πέποιθ' ἀποκτείνασα κοιράνους χθονὸς  
 ἀθῶιος αὐτὴ τῶνδε φεύξεσθαι δόμων;     1300 
 ἀλλ' οὐ γὰρ αὐτῆς φροντίδ' ὡς τέκνων ἔχω·  
 κείνην μὲν οὓς ἔδρασεν ἔρξουσιν κακῶς,  
 ἐμῶν δὲ παίδων ἦλθον ἐκσώσων βίον,  
 μή μοί τι δράσωσ' οἱ προσήκοντες γένει,  
 μητρῶιον ἐκπράσσοντες ἀνόσιον φόνον.   1305 
{Χο.} ὦ τλῆμον, οὐκ οἶσθ' οἷ κακῶν ἐλήλυθας,  
 Ἰᾶσον· οὐ γὰρ τούσδ' ἂν ἐφθέγξω λόγους.  
{Ια.} τί δ' ἔστιν; ἦ που κἄμ' ἀποκτεῖναι θέλει;  
{Χο.} παῖδες τεθνᾶσι χειρὶ μητρώιαι σέθεν.  
{Ια.} οἴμοι, τί λέξεις; ὥς μ' ἀπώλεσας, γύναι.  1310 
{Χο.} ὡς οὐκέτ' ὄντων σῶν τέκνων φρόντιζε δή.  
{Ια.} ποῦ γάρ νιν ἔκτειν'; ἐντὸς ἢ 'ξωθεν δόμων;  
{Χο.} πύλας ἀνοίξας σῶν τέκνων ὄψηι φόνον.  
{Ια.} χαλᾶτε κλῆιδας ὡς τάχιστα, πρόσπολοι,  
 ἐκλύεθ' ἁρμούς, ὡς ἴδω διπλοῦν κακόν   1315 
 [τοὺς μὲν θανόντας, τὴν δὲ τείσωμαι δίκην].  
{Μη.} τί τάσδε κινεῖς κἀναμοχλεύεις πύλας,  
 νεκροὺς ἐρευνῶν κἀμὲ τὴν εἰργασμένην;  

 παῦσαι πόνου τοῦδ'. εἰ δ' ἐμοῦ χρείαν ἔχεις,  
 λέγ' εἴ τι βούληι, χειρὶ δ' οὐ ψαύσεις ποτέ·   1320 
 τοιόνδ' ὄχημα πατρὸς Ἥλιος πατὴρ  
 δίδωσιν ἡμῖν, ἔρυμα πολεμίας χερός.  
{Ια.} ὦ μῖσος, ὦ μέγιστον ἐχθίστη γύναι  
 θεοῖς τε κἀμοὶ παντί τ' ἀνθρώπων γένει,  
 ἥτις τέκνοισι σοῖσιν ἐμβαλεῖν ξίφος   1325 
 ἔτλης τεκοῦσα κἄμ' ἄπαιδ' ἀπώλεσας.    
 καὶ ταῦτα δράσασ' ἥλιόν τε προσβλέπεις  
 καὶ γαῖαν, ἔργον τλᾶσα δυσσεβέστατον;  
 ὄλοι'. ἐγὼ δὲ νῦν φρονῶ, τότ' οὐ φρονῶν,  
 ὅτ' ἐκ δόμων σε βαρβάρου τ' ἀπὸ χθονὸς   1330 
 Ἕλλην' ἐς οἶκον ἠγόμην, κακὸν μέγα,  
 πατρός τε καὶ γῆς προδότιν ἥ σ' ἐθρέψατο.  
 τὸν σὸν δ' ἀλάστορ' εἰς ἔμ' ἔσκηψαν θεοί·  
 κτανοῦσα γὰρ δὴ σὸν κάσιν παρέστιον  
 τὸ καλλίπρωιρον εἰσέβης Ἀργοῦς σκάφος.   1335 
 ἤρξω μὲν ἐκ τοιῶνδε· νυμφευθεῖσα δὲ  
 παρ' ἀνδρὶ τῶιδε καὶ τεκοῦσά μοι τέκνα,  
 εὐνῆς ἕκατι καὶ λέχους σφ' ἀπώλεσας.  
 οὐκ ἔστιν ἥτις τοῦτ' ἂν Ἑλληνὶς γυνὴ  
 ἔτλη ποθ', ὧν γε πρόσθεν ἠξίουν ἐγὼ   1340 
 γῆμαι σέ, κῆδος ἐχθρὸν ὀλέθριόν τ' ἐμοί,  
 λέαιναν, οὐ γυναῖκα, τῆς Τυρσηνίδος  
 Σκύλλης ἔχουσαν ἀγριωτέραν φύσιν.  
 ἀλλ' οὐ γὰρ ἄν σε μυρίοις ὀνείδεσιν  
 δάκοιμι· τοιόνδ' ἐμπέφυκέ σοι θράσος;   1345 
 ἔρρ', αἰσχροποιὲ καὶ τέκνων μιαιφόνε.  
 ἐμοὶ δὲ τὸν ἐμὸν δαίμον' αἰάζειν πάρα,  
 ὃς οὔτε λέκτρων νεογάμων ὀνήσομαι,  
 οὐ παῖδας οὓς ἔφυσα κἀξεθρεψάμην  
 ἕξω προσειπεῖν ζῶντας ἀλλ' ἀπώλεσα.   1350 
{Μη.} μακρὰν ἂν ἐξέτεινα τοῖσδ' ἐναντίον  
 λόγοισιν, εἰ μὴ Ζεὺς πατὴρ ἠπίστατο  
 οἷ' ἐξ ἐμοῦ πέπονθας οἷά τ' εἰργάσω.  
 σὺ δ' οὐκ ἔμελλες τἄμ' ἀτιμάσας λέχη    
 τερπνὸν διάξειν βίοτον ἐγγελῶν ἐμοὶ   1355 
 οὐδ' ἡ τύραννος, οὐδ' ὅ σοι προσθεὶς γάμους  
 Κρέων ἀνατεὶ τῆσδέ μ' ἐκβαλεῖν χθονός.  
 πρὸς ταῦτα καὶ λέαιναν, εἰ βούληι, κάλει  
 [καὶ Σκύλλαν ἣ Τυρσηνὸν ὤικησεν πέδον]·  
 τῆς σῆς γὰρ ὡς χρῆν καρδίας ἀνθηψάμην.   1360 
{Ια.} καὐτή γε λυπῆι καὶ κακῶν κοινωνὸς εἶ.  
{Μη.} σάφ' ἴσθι· λύει δ' ἄλγος, ἢν σὺ μὴ 'γγελᾶις.  
{Ια.} ὦ τέκνα, μητρὸς ὡς κακῆς ἐκύρσατε.  
{Μη.} ὦ παῖδες, ὡς ὤλεσθε πατρώιαι νόσωι.  

{Ια.} οὔτοι νιν ἡμὴ δεξιά γ' ἀπώλεσεν.   1365 
{Μη.} ἀλλ' ὕβρις οἵ τε σοὶ νεοδμῆτες γάμοι.  
{Ια.} λέχους σφε κἠξίωσας οὕνεκα κτανεῖν;  
{Μη.} σμικρὸν γυναικὶ πῆμα τοῦτ' εἶναι δοκεῖς;  
{Ια.} ἥτις γε σώφρων· σοὶ δὲ πάντ' ἐστὶν κακά.  
{Μη.} οἵδ' οὐκέτ' εἰσί· τοῦτο γάρ σε δήξεται.  1370 
{Ια.} οἵδ' εἰσίν, οἴμοι, σῶι κάραι μιάστορες.  
{Μη.} ἴσασιν ὅστις ἦρξε πημονῆς θεοί.  
{Ια.} ἴσασι δῆτα σήν γ' ἀπόπτυστον φρένα.  
{Μη.} στύγει· πικρὰν δὲ βάξιν ἐχθαίρω σέθεν.  
{Ια.} καὶ μὴν ἐγὼ σήν· ῥάιδιοι δ' ἀπαλλαγαί.  1375 
{Μη.} πῶς οὖν; τί δράσω; κάρτα γὰρ κἀγὼ θέλω.  
{Ια.} θάψαι νεκρούς μοι τούσδε καὶ κλαῦσαι πάρες.  
{Μη.} οὐ δῆτ', ἐπεί σφας τῆιδ' ἐγὼ θάψω χερί,    
 φέρουσ' ἐς Ἥρας τέμενος Ἀκραίας θεοῦ,  
 ὡς μή τις αὐτοὺς πολεμίων καθυβρίσηι   1380 
 τυμβοὺς ἀνασπῶν· γῆι δὲ τῆιδε Σισύφου  
 σεμνὴν ἑορτὴν καὶ τέλη προσάψομεν  
 τὸ λοιπὸν ἀντὶ τοῦδε δυσσεβοῦς φόνου.  
 αὐτὴ δὲ γαῖαν εἶμι τὴν Ἐρεχθέως,  
 Αἰγεῖ συνοικήσουσα τῶι Πανδίονος.   1385 
 σὺ δ', ὥσπερ εἰκός, κατθανῆι κακὸς κακῶς,  
 Ἀργοῦς κάρα σὸν λειψάνωι πεπληγμένος,  
 πικρὰς τελευτὰς τῶν ἐμῶν γάμων ἰδών.  
{Ια.} ἀλλά σ' Ἐρινὺς ὀλέσειε τέκνων  
 φονία τε Δίκη.      1390 
{Μη.} τίς δὲ κλύει σοῦ θεὸς ἢ δαίμων,  
 τοῦ ψευδόρκου καὶ ξειναπάτου;  
{Ια.} φεῦ φεῦ, μυσαρὰ καὶ παιδολέτορ.  
{Μη.} στεῖχε πρὸς οἴκους καὶ θάπτ' ἄλοχον.  
{Ια.} στείχω, δισσῶν γ' ἄμορος τέκνων.   1395 
{Μη.} οὔπω θρηνεῖς· μένε καὶ γῆρας.  
{Ια.} ὦ τέκνα φίλτατα. {Μη.} μητρί γε, σοὶ δ' οὔ.  
{Ια.} κἄπειτ' ἔκανες; {Μη.} σέ γε πημαίνουσ'.  
{Ια.} ὤμοι, φιλίου χρήιζω στόματος  
 παίδων ὁ τάλας προσπτύξασθαι.    1400 
{Μη.} νῦν σφε προσαυδᾶις, νῦν ἀσπάζηι,  
 τότ' ἀπωσάμενος. {Ια.} δός μοι πρὸς θεῶν  
 μαλακοῦ χρωτὸς ψαῦσαι τέκνων.  
{Μη.} οὐκ ἔστι· μάτην ἔπος ἔρριπται.    
{Ια.} Ζεῦ, τάδ' ἀκούεις ὡς ἀπελαυνόμεθ'   1405 
 οἷά τε πάσχομεν ἐκ τῆς μυσαρᾶς  
 καὶ παιδοφόνου τῆσδε λεαίνης;  
 ἀλλ' ὁπόσον γοῦν πάρα καὶ δύναμαι  
 τάδε καὶ θρηνῶ κἀπιθεάζω,  
 μαρτυρόμενος δαίμονας ὥς μοι    1410 

 τέκνα κτείνασ' ἀποκωλύεις  
 ψαῦσαί τε χεροῖν θάψαι τε νεκρούς,  
 οὓς μήποτ' ἐγὼ φύσας ὄφελον  
 πρὸς σοῦ φθιμένους ἐπιδέσθαι.  
 
 [{Χο.} πολλῶν ταμίας Ζεὺς ἐν Ὀλύμπωι,   1415 
 πολλὰ δ' ἀέλπτως κραίνουσι θεοί·  
 καὶ τὰ δοκηθέντ' οὐκ ἐτελέσθη,  
 τῶν δ' ἀδοκήτων πόρον ηὗρε θεός.  
 τοιόνδ' ἀπέβη τόδε πρᾶγμα.]    
 

IV. Philosophie 
 

1. Platon, Politeia, 514a-518b (Höhlengleichnis) 
 
Μετὰ ταῦτα δή, εἶπον, ἀπείκασον τοιούτῳ πάθει τὴν    514.a.1 
ἡμετέραν φύσιν παιδείας τε πέρι καὶ ἀπαιδευσίας. ἰδὲ γὰρ  
ἀνθρώπους οἷον ἐν καταγείῳ οἰκήσει σπηλαιώδει, ἀναπεπτα- 
μένην πρὸς τὸ φῶς τὴν εἴσοδον ἐχούσῃ μακρὰν παρὰ πᾶν  
τὸ σπήλαιον, ἐν ταύτῃ ἐκ παίδων ὄντας ἐν δεσμοῖς καὶ τὰ    514.a.5 
σκέλη καὶ τοὺς αὐχένας, ὥστε μένειν τε αὐτοὺς εἴς τε τὸ  
πρόσθεν μόνον ὁρᾶν, κύκλῳ δὲ τὰς κεφαλὰς ὑπὸ τοῦ δεσμοῦ   514.b.1 
ἀδυνάτους περιάγειν, φῶς δὲ αὐτοῖς πυρὸς ἄνωθεν καὶ πόρ- 
ρωθεν καόμενον ὄπισθεν αὐτῶν, μεταξὺ δὲ τοῦ πυρὸς καὶ  
τῶν δεσμωτῶν ἐπάνω ὁδόν, παρ' ἣν ἰδὲ τειχίον παρῳκο- 
δομημένον, ὥσπερ τοῖς θαυματοποιοῖς πρὸ τῶν ἀνθρώπων   514.b.5 
πρόκειται τὰ παραφράγματα, ὑπὲρ ὧν τὰ θαύματα δεικνύασιν.  
 Ὁρῶ, ἔφη.  
 Ὅρα τοίνυν παρὰ τοῦτο τὸ τειχίον φέροντας ἀνθρώπους  
σκεύη τε παντοδαπὰ ὑπερέχοντα τοῦ τειχίου καὶ ἀνδριάντας   514.c.1 
καὶ ἄλλα ζῷα λίθινά τε καὶ ξύλινα καὶ παντοῖα εἰργασμένα,   515.a.1 
οἷον εἰκὸς τοὺς μὲν φθεγγομένους, τοὺς δὲ σιγῶντας τῶν  
παραφερόντων.  
 Ἄτοπον, ἔφη, λέγεις εἰκόνα καὶ δεσμώτας ἀτόπους.  
 Ὁμοίους ἡμῖν, ἦν δ' ἐγώ· τοὺς γὰρ τοιούτους πρῶτον μὲν    515.a.5 
ἑαυτῶν τε καὶ ἀλλήλων οἴει ἄν τι ἑωρακέναι ἄλλο πλὴν    
τὰς σκιὰς τὰς ὑπὸ τοῦ πυρὸς εἰς τὸ καταντικρὺ αὐτῶν τοῦ  
σπηλαίου προσπιπτούσας;  
 Πῶς γάρ, ἔφη, εἰ ἀκινήτους γε τὰς κεφαλὰς ἔχειν ἠναγκα- 
σμένοι εἶεν διὰ βίου;         515.b.1 
 Τί δὲ τῶν παραφερομένων; οὐ ταὐτὸν τοῦτο;  
 Τί μήν;  
 Εἰ οὖν διαλέγεσθαι οἷοί τ' εἶεν πρὸς ἀλλήλους, οὐ ταῦτα  

ἡγῇ ἂν τὰ ὄντα αὐτοὺς νομίζειν ἅπερ ὁρῷεν;     515.b.5 
 Ἀνάγκη.  
 Τί δ' εἰ καὶ ἠχὼ τὸ δεσμωτήριον ἐκ τοῦ καταντικρὺ ἔχοι;  
ὁπότε τις τῶν παριόντων φθέγξαιτο, οἴει ἂν ἄλλο τι αὐτοὺς  
ἡγεῖσθαι τὸ φθεγγόμενον ἢ τὴν παριοῦσαν σκιάν;  
 Μὰ Δί' οὐκ ἔγωγ', ἔφη.        515.b.10 
 Παντάπασι δή, ἦν δ' ἐγώ, οἱ τοιοῦτοι οὐκ ἂν ἄλλο τι    515.c.1 
νομίζοιεν τὸ ἀληθὲς ἢ τὰς τῶν σκευαστῶν σκιάς.  
 Πολλὴ ἀνάγκη, ἔφη.  
 Σκόπει δή, ἦν δ' ἐγώ, αὐτῶν λύσιν τε καὶ ἴασιν τῶν τε  
δεσμῶν καὶ τῆς ἀφροσύνης, οἵα τις ἂν εἴη, εἰ φύσει τοιάδε    515.c.5 
συμβαίνοι αὐτοῖς· ὁπότε τις λυθείη καὶ ἀναγκάζοιτο ἐξαίφνης  
ἀνίστασθαί τε καὶ περιάγειν τὸν αὐχένα καὶ βαδίζειν καὶ  
πρὸς τὸ φῶς ἀναβλέπειν, πάντα δὲ ταῦτα ποιῶν ἀλγοῖ  
τε καὶ διὰ τὰς μαρμαρυγὰς ἀδυνατοῖ καθορᾶν ἐκεῖνα ὧν  
τότε τὰς σκιὰς ἑώρα, τί ἂν οἴει αὐτὸν εἰπεῖν, εἴ τις     515.d.1 
αὐτῷ λέγοι ὅτι τότε μὲν ἑώρα φλυαρίας, νῦν δὲ μᾶλλόν  
τι ἐγγυτέρω τοῦ ὄντος καὶ πρὸς μᾶλλον ὄντα τετραμμένος  
ὀρθότερον βλέποι, καὶ δὴ καὶ ἕκαστον τῶν παριόντων δεικνὺς  
αὐτῷ ἀναγκάζοι ἐρωτῶν ἀποκρίνεσθαι ὅτι ἔστιν; οὐκ οἴει     515.d.5 
αὐτὸν ἀπορεῖν τε ἂν καὶ ἡγεῖσθαι τὰ τότε ὁρώμενα ἀλη- 
θέστερα ἢ τὰ νῦν δεικνύμενα;  
 Πολύ γ', ἔφη.  
 Οὐκοῦν κἂν εἰ πρὸς αὐτὸ τὸ φῶς ἀναγκάζοι αὐτὸν βλέπειν,   515.e.1 
ἀλγεῖν τε ἂν τὰ ὄμματα καὶ φεύγειν ἀποστρεφόμενον πρὸς  
ἐκεῖνα ἃ δύναται καθορᾶν, καὶ νομίζειν ταῦτα τῷ ὄντι  
σαφέστερα τῶν δεικνυμένων;  
 Οὕτως, ἔφη.          515.e.5 
 Εἰ δέ, ἦν δ' ἐγώ, ἐντεῦθεν ἕλκοι τις αὐτὸν βίᾳ διὰ  
τραχείας τῆς ἀναβάσεως καὶ ἀνάντους, καὶ μὴ ἀνείη πρὶν  
ἐξελκύσειεν εἰς τὸ τοῦ ἡλίου φῶς, ἆρα οὐχὶ ὀδυνᾶσθαί τε  
ἂν καὶ ἀγανακτεῖν ἑλκόμενον, καὶ ἐπειδὴ πρὸς τὸ φῶς ἔλθοι,   516.a.1 
αὐγῆς ἂν ἔχοντα τὰ ὄμματα μεστὰ ὁρᾶν οὐδ' ἂν ἓν δύνασθαι  
τῶν νῦν λεγομένων ἀληθῶν;  
 Οὐ γὰρ ἄν, ἔφη, ἐξαίφνης γε.  
 Συνηθείας δὴ οἶμαι δέοιτ' ἄν, εἰ μέλλοι τὰ ἄνω ὄψεσθαι.    516.a.5 
καὶ πρῶτον μὲν τὰς σκιὰς ἂν ῥᾷστα καθορῷ, καὶ μετὰ τοῦτο  
ἐν τοῖς ὕδασι τά τε τῶν ἀνθρώπων καὶ τὰ τῶν ἄλλων εἴδωλα,  
ὕστερον δὲ αὐτά· ἐκ δὲ τούτων τὰ ἐν τῷ οὐρανῷ καὶ αὐτὸν  
τὸν οὐρανὸν νύκτωρ ἂν ῥᾷον θεάσαιτο, προσβλέπων τὸ τῶν  
ἄστρων τε καὶ σελήνης φῶς, ἢ μεθ' ἡμέραν τὸν ἥλιόν τε    516.b.1 
καὶ τὸ τοῦ ἡλίου.  
 Πῶς δ' οὔ;  
 Τελευταῖον δὴ οἶμαι τὸν ἥλιον, οὐκ ἐν ὕδασιν οὐδ' ἐν  
ἀλλοτρίᾳ ἕδρᾳ φαντάσματα αὐτοῦ, ἀλλ' αὐτὸν καθ' αὑτὸν    516.b.5 
ἐν τῇ αὑτοῦ χώρᾳ δύναιτ' ἂν κατιδεῖν καὶ θεάσασθαι οἷός  

ἐστιν.  
 Ἀναγκαῖον, ἔφη.  
 Καὶ μετὰ ταῦτ' ἂν ἤδη συλλογίζοιτο περὶ αὐτοῦ ὅτι οὗτος    
ὁ τάς τε ὥρας παρέχων καὶ ἐνιαυτοὺς καὶ πάντα ἐπιτρο-   516.b.10 
πεύων τὰ ἐν τῷ ὁρωμένῳ τόπῳ, καὶ ἐκείνων ὧν σφεῖς ἑώρων   516.c.1 
τρόπον τινὰ πάντων αἴτιος.  
 Δῆλον, ἔφη, ὅτι ἐπὶ ταῦτα ἂν μετ' ἐκεῖνα ἔλθοι.  
 Τί οὖν; ἀναμιμνῃσκόμενον αὐτὸν τῆς πρώτης οἰκήσεως  
καὶ τῆς ἐκεῖ σοφίας καὶ τῶν τότε συνδεσμωτῶν οὐκ ἂν οἴει   516.c.5 
αὑτὸν μὲν εὐδαιμονίζειν τῆς μεταβολῆς, τοὺς δὲ ἐλεεῖν;  
 Καὶ μάλα.  
 Τιμαὶ δὲ καὶ ἔπαινοι εἴ τινες αὐτοῖς ἦσαν τότε παρ'  
ἀλλήλων καὶ γέρα τῷ ὀξύτατα καθορῶντι τὰ παριόντα, καὶ  
μνημονεύοντι μάλιστα ὅσα τε πρότερα αὐτῶν καὶ ὕστερα    516.c.10 
εἰώθει καὶ ἅμα πορεύεσθαι, καὶ ἐκ τούτων δὴ δυνατώτατα    516.d.1 
ἀπομαντευομένῳ τὸ μέλλον ἥξειν, δοκεῖς ἂν αὐτὸν ἐπιθυμη- 
τικῶς αὐτῶν ἔχειν καὶ ζηλοῦν τοὺς παρ' ἐκείνοις τιμωμένους  
τε καὶ ἐνδυναστεύοντας, ἢ τὸ τοῦ Ὁμήρου ἂν πεπονθέναι  
καὶ σφόδρα βούλεσθαι “<ἐπάρουρον ἐόντα θητευέμεν    516.d.5 
ἄλλῳ ἀνδρὶ παρ' ἀκλήρῳ>“ καὶ ὁτιοῦν ἂν πεπονθέναι  
μᾶλλον ἢ 'κεῖνά τε δοξάζειν καὶ ἐκείνως ζῆν;  
 Οὕτως, ἔφη, ἔγωγε οἶμαι, πᾶν μᾶλλον πεπονθέναι ἂν    516.e.1 
δέξασθαι ἢ ζῆν ἐκείνως.  
 Καὶ τόδε δὴ ἐννόησον, ἦν δ' ἐγώ. εἰ πάλιν ὁ τοιοῦτος  
καταβὰς εἰς τὸν αὐτὸν θᾶκον καθίζοιτο, ἆρ' οὐ σκότους <ἂν>  
ἀνάπλεως σχοίη τοὺς ὀφθαλμούς, ἐξαίφνης ἥκων ἐκ τοῦ    516.e.5 
ἡλίου;  
 Καὶ μάλα γ', ἔφη.  
 Τὰς δὲ δὴ σκιὰς ἐκείνας πάλιν εἰ δέοι αὐτὸν γνωματεύοντα  
διαμιλλᾶσθαι τοῖς ἀεὶ δεσμώταις ἐκείνοις, ἐν ᾧ ἀμβλυώττει,    
πρὶν καταστῆναι τὰ ὄμματα, οὗτος δ' ὁ χρόνος μὴ πάνυ    517.a.1 
ὀλίγος εἴη τῆς συνηθείας, ἆρ' οὐ γέλωτ' ἂν παράσχοι, καὶ  
λέγοιτο ἂν περὶ αὐτοῦ ὡς ἀναβὰς ἄνω διεφθαρμένος ἥκει  
τὰ ὄμματα, καὶ ὅτι οὐκ ἄξιον οὐδὲ πειρᾶσθαι ἄνω ἰέναι; καὶ  
τὸν ἐπιχειροῦντα λύειν τε καὶ ἀνάγειν, εἴ πως ἐν ταῖς χερσὶ   517.a.5 
δύναιντο λαβεῖν καὶ ἀποκτείνειν, ἀποκτεινύναι ἄν;  
 Σφόδρα γ', ἔφη.  
 Ταύτην τοίνυν, ἦν δ' ἐγώ, τὴν εἰκόνα, ὦ φίλε Γλαύκων,  
προσαπτέον ἅπασαν τοῖς ἔμπροσθεν λεγομένοις, τὴν μὲν    517.b.1 
δι' ὄψεως φαινομένην ἕδραν τῇ τοῦ δεσμωτηρίου οἰκήσει  
ἀφομοιοῦντα, τὸ δὲ τοῦ πυρὸς ἐν αὐτῇ φῶς τῇ τοῦ ἡλίου  
δυνάμει· τὴν δὲ ἄνω ἀνάβασιν καὶ θέαν τῶν ἄνω τὴν εἰς  
τὸν νοητὸν τόπον τῆς ψυχῆς ἄνοδον τιθεὶς οὐχ ἁμαρτήσῃ    517.b.5 
τῆς γ' ἐμῆς ἐλπίδος, ἐπειδὴ ταύτης ἐπιθυμεῖς ἀκούειν. θεὸς  
δέ που οἶδεν εἰ ἀληθὴς οὖσα τυγχάνει. τὰ δ' οὖν ἐμοὶ  
φαινόμενα οὕτω φαίνεται, ἐν τῷ γνωστῷ τελευταία ἡ τοῦ  

ἀγαθοῦ ἰδέα καὶ μόγις ὁρᾶσθαι, ὀφθεῖσα δὲ συλλογιστέα    517.c.1 
εἶναι ὡς ἄρα πᾶσι πάντων αὕτη ὀρθῶν τε καὶ καλῶν αἰτία,  
ἔν τε ὁρατῷ φῶς καὶ τὸν τούτου κύριον τεκοῦσα, ἔν τε νοητῷ  
αὐτὴ κυρία ἀλήθειαν καὶ νοῦν παρασχομένη, καὶ ὅτι δεῖ ταύτην  
ἰδεῖν τὸν μέλλοντα ἐμφρόνως πράξειν ἢ ἰδίᾳ ἢ δημοσίᾳ.    517.c.5 
 Συνοίομαι, ἔφη, καὶ ἐγώ, ὅν γε δὴ τρόπον δύναμαι.  
 Ἴθι τοίνυν, ἦν δ' ἐγώ, καὶ τόδε συνοιήθητι καὶ μὴ θαυ- 
μάσῃς ὅτι οἱ ἐνταῦθα ἐλθόντες οὐκ ἐθέλουσιν τὰ τῶν ἀνθρώπων  
πράττειν, ἀλλ' ἄνω ἀεὶ ἐπείγονται αὐτῶν αἱ ψυχαὶ διατρίβειν·  
εἰκὸς γάρ που οὕτως, εἴπερ αὖ κατὰ τὴν προειρημένην εἰκόνα   517.d.1 
τοῦτ' ἔχει.    
 Εἰκὸς μέντοι, ἔφη.  
 Τί δέ; τόδε οἴει τι θαυμαστόν, εἰ ἀπὸ θείων, ἦν δ' ἐγώ,  
θεωριῶν ἐπὶ τὰ ἀνθρώπειά τις ἐλθὼν κακὰ ἀσχημονεῖ τε    517.d.5 
καὶ φαίνεται σφόδρα γελοῖος ἔτι ἀμβλυώττων καὶ πρὶν  
ἱκανῶς συνήθης γενέσθαι τῷ παρόντι σκότῳ ἀναγκαζόμενος  
ἐν δικαστηρίοις ἢ ἄλλοθί που ἀγωνίζεσθαι περὶ τῶν τοῦ  
δικαίου σκιῶν ἢ ἀγαλμάτων ὧν αἱ σκιαί, καὶ διαμιλλᾶσθαι  
περὶ τούτου, ὅπῃ ποτὲ ὑπολαμβάνεται ταῦτα ὑπὸ τῶν αὐτὴν   517.e.1 
δικαιοσύνην μὴ πώποτε ἰδόντων;  
 Οὐδ' ὁπωστιοῦν θαυμαστόν, ἔφη.  
 Ἀλλ' εἰ νοῦν γε ἔχοι τις, ἦν δ' ἐγώ, μεμνῇτ' ἂν ὅτι     518.a.1 
διτταὶ καὶ ἀπὸ διττῶν γίγνονται ἐπιταράξεις ὄμμασιν, ἔκ τε  
φωτὸς εἰς σκότος μεθισταμένων καὶ ἐκ σκότους εἰς φῶς.  
ταὐτὰ δὲ ταῦτα νομίσας γίγνεσθαι καὶ περὶ ψυχήν, ὁπότε  
ἴδοι θορυβουμένην τινὰ καὶ ἀδυνατοῦσάν τι καθορᾶν, οὐκ    518.a.5 
ἂν ἀλογίστως γελῷ, ἀλλ' ἐπισκοποῖ ἂν πότερον ἐκ φανο- 
τέρου βίου ἥκουσα ὑπὸ ἀηθείας ἐσκότωται, ἢ ἐξ ἀμαθίας  
πλείονος εἰς φανότερον ἰοῦσα ὑπὸ λαμπροτέρου μαρμαρυγῆς  
ἐμπέπλησται, καὶ οὕτω δὴ τὴν μὲν εὐδαιμονίσειεν ἂν τοῦ    518.b.1 
πάθους τε καὶ βίου, τὴν δὲ ἐλεήσειεν, καὶ εἰ γελᾶν ἐπ' αὐτῇ  
βούλοιτο, ἧττον ἂν καταγέλαστος ὁ γέλως αὐτῷ εἴη ἢ ὁ  
ἐπὶ τῇ ἄνωθεν ἐκ φωτὸς ἡκούσῃ.  
 Καὶ μάλα, ἔφη, μετρίως λέγεις.       518.b.5 
 Δεῖ δή, εἶπον, ἡμᾶς τοιόνδε νομίσαι περὶ αὐτῶν, εἰ ταῦτ'  
ἀληθῆ· τὴν παιδείαν οὐχ οἵαν τινὲς ἐπαγγελλόμενοί φασιν  
εἶναι τοιαύτην καὶ εἶναι. φασὶ δέ που οὐκ ἐνούσης ἐν τῇ  
ψυχῇ ἐπιστήμης σφεῖς ἐντιθέναι, οἷον τυφλοῖς ὀφθαλμοῖς    518.c.1 
ὄψιν ἐντιθέντες.  
 
 

2. Platon, Apologie 
 
Ὅτι μὲν ὑμεῖς, ὦ ἄνδρες Ἀθηναῖοι, πεπόνθατε ὑπὸ τῶν  
ἐμῶν κατηγόρων, οὐκ οἶδα· ἐγὼ δ' οὖν καὶ αὐτὸς ὑπ' αὐτῶν  

ὀλίγου ἐμαυτοῦ ἐπελαθόμην, οὕτω πιθανῶς ἔλεγον. καίτοι  
ἀληθές γε ὡς ἔπος εἰπεῖν οὐδὲν εἰρήκασιν. μάλιστα δὲ  
αὐτῶν ἓν ἐθαύμασα τῶν πολλῶν ὧν ἐψεύσαντο, τοῦτο ἐν ᾧ  
ἔλεγον ὡς χρῆν ὑμᾶς εὐλαβεῖσθαι μὴ ὑπ' ἐμοῦ ἐξαπατηθῆτε   17.a.5 
ὡς δεινοῦ ὄντος λέγειν. τὸ γὰρ μὴ αἰσχυνθῆναι ὅτι αὐτίκα    17.b.1 
ὑπ' ἐμοῦ ἐξελεγχθήσονται ἔργῳ, ἐπειδὰν μηδ' ὁπωστιοῦν  
φαίνωμαι δεινὸς λέγειν, τοῦτό μοι ἔδοξεν αὐτῶν ἀναισχυν- 
τότατον εἶναι, εἰ μὴ ἄρα δεινὸν καλοῦσιν οὗτοι λέγειν τὸν  
τἀληθῆ λέγοντα· εἰ μὲν γὰρ τοῦτο λέγουσιν, ὁμολογοίην ἂν   17.b.5 
ἔγωγε οὐ κατὰ τούτους εἶναι ῥήτωρ. οὗτοι μὲν οὖν, ὥσπερ  
ἐγὼ λέγω, ἤ τι ἢ οὐδὲν ἀληθὲς εἰρήκασιν, ὑμεῖς δέ μου ἀκού- 
σεσθε πᾶσαν τὴν ἀλήθειαν – οὐ μέντοι μὰ Δία, ὦ ἄνδρες  
Ἀθηναῖοι, κεκαλλιεπημένους γε λόγους, ὥσπερ οἱ τούτων,  
ῥήμασί τε καὶ ὀνόμασιν οὐδὲ κεκοσμημένους, ἀλλ' ἀκού-   17.c.1 
σεσθε εἰκῇ λεγόμενα τοῖς ἐπιτυχοῦσιν ὀνόμασιν – πιστεύω  
γὰρ δίκαια εἶναι ἃ λέγω – καὶ μηδεὶς ὑμῶν προσδοκησάτω  
ἄλλως· οὐδὲ γὰρ ἂν δήπου πρέποι, ὦ ἄνδρες, τῇδε τῇ  
ἡλικίᾳ ὥσπερ μειρακίῳ πλάττοντι λόγους εἰς ὑμᾶς εἰσιέναι.   17.c.5 
καὶ μέντοι καὶ πάνυ, ὦ ἄνδρες Ἀθηναῖοι, τοῦτο ὑμῶν δέομαι    
καὶ παρίεμαι· ἐὰν διὰ τῶν αὐτῶν λόγων ἀκούητέ μου ἀπο- 
λογουμένου δι' ὧνπερ εἴωθα λέγειν καὶ ἐν ἀγορᾷ ἐπὶ τῶν  
τραπεζῶν, ἵνα ὑμῶν πολλοὶ ἀκηκόασι, καὶ ἄλλοθι, μήτε  
θαυμάζειν μήτε θορυβεῖν τούτου ἕνεκα. ἔχει γὰρ οὑτωσί.    17.d.1 
νῦν ἐγὼ πρῶτον ἐπὶ δικαστήριον ἀναβέβηκα, ἔτη γεγονὼς  
ἑβδομήκοντα· ἀτεχνῶς οὖν ξένως ἔχω τῆς ἐνθάδε λέξεως.  
ὥσπερ οὖν ἄν, εἰ τῷ ὄντι ξένος ἐτύγχανον ὤν, συνεγιγνώ- 
σκετε δήπου ἄν μοι εἰ ἐν ἐκείνῃ τῇ φωνῇ τε καὶ τῷ τρόπῳ    17.d.5 
ἔλεγον ἐν οἷσπερ ἐτεθράμμην, καὶ δὴ καὶ νῦν τοῦτο ὑμῶν  
δέομαι δίκαιον, ὥς γέ μοι δοκῶ, τὸν μὲν τρόπον τῆς λέξεως  
ἐᾶν – ἴσως μὲν γὰρ χείρων, ἴσως δὲ βελτίων ἂν εἴη – αὐτὸ  
δὲ τοῦτο σκοπεῖν καὶ τούτῳ τὸν νοῦν προσέχειν, εἰ δίκαια  
λέγω ἢ μή· δικαστοῦ μὲν γὰρ αὕτη ἀρετή, ῥήτορος δὲ    18.a.5 
τἀληθῆ λέγειν.  
 Πρῶτον μὲν οὖν δίκαιός εἰμι ἀπολογήσασθαι, ὦ ἄνδρες  
Ἀθηναῖοι, πρὸς τὰ πρῶτά μου ψευδῆ κατηγορημένα καὶ τοὺς  
πρώτους κατηγόρους, ἔπειτα δὲ πρὸς τὰ ὕστερον καὶ τοὺς  
ὑστέρους. ἐμοῦ γὰρ πολλοὶ κατήγοροι γεγόνασι πρὸς ὑμᾶς   18.b.1 
καὶ πάλαι πολλὰ ἤδη ἔτη καὶ οὐδὲν ἀληθὲς λέγοντες, οὓς  
ἐγὼ μᾶλλον φοβοῦμαι ἢ τοὺς ἀμφὶ Ἄνυτον, καίπερ ὄντας  
καὶ τούτους δεινούς· ἀλλ' ἐκεῖνοι δεινότεροι, ὦ ἄνδρες, οἳ  
ὑμῶν τοὺς πολλοὺς ἐκ παίδων παραλαμβάνοντες ἔπειθόν    18.b.5 
τε καὶ κατηγόρουν ἐμοῦ μᾶλλον οὐδὲν ἀληθές, ὡς ἔστιν τις  
Σωκράτης σοφὸς ἀνήρ, τά τε μετέωρα φροντιστὴς καὶ τὰ  
ὑπὸ γῆς πάντα ἀνεζητηκὼς καὶ τὸν ἥττω λόγον κρείττω  
ποιῶν. οὗτοι, ὦ ἄνδρες Ἀθηναῖοι, <οἱ> ταύτην τὴν φήμην    18.c.1 
κατασκεδάσαντες, οἱ δεινοί εἰσίν μου κατήγοροι· οἱ γὰρ  

ἀκούοντες ἡγοῦνται τοὺς ταῦτα ζητοῦντας οὐδὲ θεοὺς νομίζειν.  
ἔπειτά εἰσιν οὗτοι οἱ κατήγοροι πολλοὶ καὶ πολὺν χρόνον    
ἤδη κατηγορηκότες, ἔτι δὲ καὶ ἐν ταύτῃ τῇ ἡλικίᾳ λέγοντες   18.c.5 
πρὸς ὑμᾶς ἐν ᾗ ἂν μάλιστα ἐπιστεύσατε, παῖδες ὄντες ἔνιοι  
ὑμῶν καὶ μειράκια, ἀτεχνῶς ἐρήμην κατηγοροῦντες ἀπολο- 
γουμένου οὐδενός. ὃ δὲ πάντων ἀλογώτατον, ὅτι οὐδὲ τὰ  
ὀνόματα οἷόν τε αὐτῶν εἰδέναι καὶ εἰπεῖν, πλὴν εἴ τις    18.d.1 
κωμῳδοποιὸς τυγχάνει ὤν. ὅσοι δὲ φθόνῳ καὶ διαβολῇ  
χρώμενοι ὑμᾶς ἀνέπειθον – οἱ δὲ καὶ αὐτοὶ πεπεισμένοι  
ἄλλους πείθοντες – οὗτοι πάντες ἀπορώτατοί εἰσιν· οὐδὲ γὰρ  
ἀναβιβάσασθαι οἷόν τ' ἐστὶν αὐτῶν ἐνταυθοῖ οὐδ' ἐλέγξαι    18.d.5 
οὐδένα, ἀλλ' ἀνάγκη ἀτεχνῶς ὥσπερ σκιαμαχεῖν ἀπολογού- 
μενόν τε καὶ ἐλέγχειν μηδενὸς ἀποκρινομένου. ἀξιώσατε  
οὖν καὶ ὑμεῖς, ὥσπερ ἐγὼ λέγω, διττούς μου τοὺς κατηγόρους  
γεγονέναι, ἑτέρους μὲν τοὺς ἄρτι κατηγορήσαντας, ἑτέρους δὲ  
τοὺς πάλαι οὓς ἐγὼ λέγω, καὶ οἰήθητε δεῖν πρὸς ἐκείνους    18.e.1 
πρῶτόν με ἀπολογήσασθαι· καὶ γὰρ ὑμεῖς ἐκείνων πρότερον  
ἠκούσατε κατηγορούντων καὶ πολὺ μᾶλλον ἢ τῶνδε τῶν  
ὕστερον.  
 Εἶεν· ἀπολογητέον δή, ὦ ἄνδρες Ἀθηναῖοι, καὶ ἐπιχειρη-   18.e.5 
τέον ὑμῶν ἐξελέσθαι τὴν διαβολὴν ἣν ὑμεῖς ἐν πολλῷ χρόνῳ   19.a.1 
ἔσχετε ταύτην ἐν οὕτως ὀλίγῳ χρόνῳ. βουλοίμην μὲν οὖν  
ἂν τοῦτο οὕτως γενέσθαι, εἴ τι ἄμεινον καὶ ὑμῖν καὶ ἐμοί,  
καὶ πλέον τί με ποιῆσαι ἀπολογούμενον· οἶμαι δὲ αὐτὸ  
χαλεπὸν εἶναι, καὶ οὐ πάνυ με λανθάνει οἷόν ἐστιν. ὅμως    19.a.5 
τοῦτο μὲν ἴτω ὅπῃ τῷ θεῷ φίλον, τῷ δὲ νόμῳ πειστέον καὶ  
ἀπολογητέον.  
 Ἀναλάβωμεν οὖν ἐξ ἀρχῆς τίς ἡ κατηγορία ἐστὶν ἐξ ἧς  
ἡ ἐμὴ διαβολὴ γέγονεν, ᾗ δὴ καὶ πιστεύων Μέλητός με ἐγρά-  19.b.1 
ψατο τὴν γραφὴν ταύτην. εἶεν· τί δὴ λέγοντες διέβαλλον  
οἱ διαβάλλοντες; ὥσπερ οὖν κατηγόρων τὴν ἀντωμοσίαν  
δεῖ ἀναγνῶναι αὐτῶν· “Σωκράτης ἀδικεῖ καὶ περιεργάζεται  
ζητῶν τά τε ὑπὸ γῆς καὶ οὐράνια καὶ τὸν ἥττω λόγον κρείττω     19.b.5 
ποιῶν καὶ ἄλλους ταὐτὰ ταῦτα διδάσκων.” τοιαύτη τίς ἐστιν·   19.c.1 
ταῦτα γὰρ ἑωρᾶτε καὶ αὐτοὶ ἐν τῇ Ἀριστοφάνους κωμῳδίᾳ,  
Σωκράτη τινὰ ἐκεῖ περιφερόμενον, φάσκοντά τε ἀεροβατεῖν  
καὶ ἄλλην πολλὴν φλυαρίαν φλυαροῦντα, ὧν ἐγὼ οὐδὲν οὔτε  
μέγα οὔτε μικρὸν πέρι ἐπαΐω. καὶ οὐχ ὡς ἀτιμάζων λέγω    19.c.5 
τὴν τοιαύτην ἐπιστήμην, εἴ τις περὶ τῶν τοιούτων σοφός  
ἐστιν – μή πως ἐγὼ ὑπὸ Μελήτου τοσαύτας δίκας φεύγοιμι –   
ἀλλὰ γὰρ ἐμοὶ τούτων, ὦ ἄνδρες Ἀθηναῖοι, οὐδὲν μέτεστιν.  
μάρτυρας δὲ αὖ ὑμῶν τοὺς πολλοὺς παρέχομαι, καὶ ἀξιῶ  
ὑμᾶς ἀλλήλους διδάσκειν τε καὶ φράζειν, ὅσοι ἐμοῦ πώποτε  
ἀκηκόατε διαλεγομένου – πολλοὶ δὲ ὑμῶν οἱ τοιοῦτοί εἰσιν –   
φράζετε οὖν ἀλλήλοις εἰ πώποτε ἢ μικρὸν ἢ μέγα ἤκουσέ  
τις ὑμῶν ἐμοῦ περὶ τῶν τοιούτων διαλεγομένου, καὶ ἐκ    19.d.5 

τούτου γνώσεσθε ὅτι τοιαῦτ' ἐστὶ καὶ τἆλλα περὶ ἐμοῦ ἃ οἱ  
πολλοὶ λέγουσιν.  
 Ἀλλὰ γὰρ οὔτε τούτων οὐδέν ἐστιν, οὐδέ γ' εἴ τινος  
ἀκηκόατε ὡς ἐγὼ παιδεύειν ἐπιχειρῶ ἀνθρώπους καὶ χρήματα  
πράττομαι, οὐδὲ τοῦτο ἀληθές. ἐπεὶ καὶ τοῦτό γέ μοι δοκεῖ   19.e.1 
καλὸν εἶναι, εἴ τις οἷός τ' εἴη παιδεύειν ἀνθρώπους ὥσπερ  
Γοργίας τε ὁ Λεοντῖνος καὶ Πρόδικος ὁ Κεῖος καὶ Ἱππίας ὁ  
Ἠλεῖος. τούτων γὰρ ἕκαστος, ὦ ἄνδρες, οἷός τ' ἐστὶν ἰὼν  
εἰς ἑκάστην τῶν πόλεων τοὺς νέους – οἷς ἔξεστι τῶν ἑαυτῶν   19.e.5 
πολιτῶν προῖκα συνεῖναι ᾧ ἂν βούλωνται – τούτους πείθουσι  
τὰς ἐκείνων συνουσίας ἀπολιπόντας σφίσιν συνεῖναι χρή-   20.a.1 
ματα διδόντας καὶ χάριν προσειδέναι. ἐπεὶ καὶ ἄλλος ἀνήρ  
ἐστι Πάριος ἐνθάδε σοφὸς ὃν ἐγὼ ᾐσθόμην ἐπιδημοῦντα·  
ἔτυχον γὰρ προσελθὼν ἀνδρὶ ὃς τετέλεκε χρήματα σοφισταῖς    
πλείω ἢ σύμπαντες οἱ ἄλλοι, Καλλίᾳ τῷ Ἱππονίκου· τοῦτον   20.a.5 
οὖν ἀνηρόμην – ἐστὸν γὰρ αὐτῷ δύο ὑεῖ –  “Ὦ Καλλία,” ἦν  
δ' ἐγώ, “εἰ μέν σου τὼ ὑεῖ πώλω ἢ μόσχω ἐγενέσθην,  
εἴχομεν ἂν αὐτοῖν ἐπιστάτην λαβεῖν καὶ μισθώσασθαι ὃς  
ἔμελλεν αὐτὼ καλώ τε κἀγαθὼ ποιήσειν τὴν προσήκουσαν   20.b.1 
ἀρετήν, ἦν δ' ἂν οὗτος ἢ τῶν ἱππικῶν τις ἢ τῶν γεωργικῶν·  
νῦν δ' ἐπειδὴ ἀνθρώπω ἐστόν, τίνα αὐτοῖν ἐν νῷ ἔχεις  
ἐπιστάτην λαβεῖν; τίς τῆς τοιαύτης ἀρετῆς, τῆς ἀνθρωπίνης  
τε καὶ πολιτικῆς, ἐπιστήμων ἐστίν; οἶμαι γάρ σε ἐσκέφθαι    20.b.5 
διὰ τὴν τῶν ὑέων κτῆσιν. ἔστιν τις,” ἔφην ἐγώ, “ἢ οὔ;”  
“Πάνυ γε,” ἦ δ' ὅς. “Τίς,” ἦν δ' ἐγώ, “καὶ ποδαπός, καὶ  
πόσου διδάσκει;” “Εὔηνος,” ἔφη, “ὦ Σώκρατες, Πάριος,  
πέντε μνῶν.” καὶ ἐγὼ τὸν Εὔηνον ἐμακάρισα εἰ ὡς ἀληθῶς  
ἔχοι ταύτην τὴν τέχνην καὶ οὕτως ἐμμελῶς διδάσκει. ἐγὼ    20.c.1 
γοῦν καὶ αὐτὸς ἐκαλλυνόμην τε καὶ ἡβρυνόμην ἂν εἰ ἠπιστάμην  
ταῦτα· ἀλλ' οὐ γὰρ ἐπίσταμαι, ὦ ἄνδρες Ἀθηναῖοι.  
 Ὑπολάβοι ἂν οὖν τις ὑμῶν ἴσως· “Ἀλλ', ὦ Σώκρατες,  
τὸ σὸν τί ἐστι πρᾶγμα; πόθεν αἱ διαβολαί σοι αὗται γεγό-   20.c.5 
νασιν; οὐ γὰρ δήπου σοῦ γε οὐδὲν τῶν ἄλλων περιττότερον  
πραγματευομένου ἔπειτα τοσαύτη φήμη τε καὶ λόγος γέγονεν,  
εἰ μή τι ἔπραττες ἀλλοῖον ἢ οἱ πολλοί. λέγε οὖν ἡμῖν τί  
ἐστιν, ἵνα μὴ ἡμεῖς περὶ σοῦ αὐτοσχεδιάζωμεν.” ταυτί μοι    20.d.1 
δοκεῖ δίκαια λέγειν ὁ λέγων, κἀγὼ ὑμῖν πειράσομαι ἀπο- 
δεῖξαι τί ποτ' ἐστὶν τοῦτο ὃ ἐμοὶ πεποίηκεν τό τε ὄνομα  
καὶ τὴν διαβολήν. ἀκούετε δή. καὶ ἴσως μὲν δόξω τισὶν  
ὑμῶν παίζειν· εὖ μέντοι ἴστε, πᾶσαν ὑμῖν τὴν ἀλήθειαν    20.d.5 
ἐρῶ. ἐγὼ γάρ, ὦ ἄνδρες Ἀθηναῖοι, δι' οὐδὲν ἀλλ' ἢ διὰ  
σοφίαν τινὰ τοῦτο τὸ ὄνομα ἔσχηκα. ποίαν δὴ σοφίαν  
ταύτην; ἥπερ ἐστὶν ἴσως ἀνθρωπίνη σοφία· τῷ ὄντι γὰρ  
κινδυνεύω ταύτην εἶναι σοφός. οὗτοι δὲ τάχ' ἄν, οὓς ἄρτι    
ἔλεγον, μείζω τινὰ ἢ κατ' ἄνθρωπον σοφίαν σοφοὶ εἶεν, ἢ    20.e.1 
οὐκ ἔχω τί λέγω· οὐ γὰρ δὴ ἔγωγε αὐτὴν ἐπίσταμαι, ἀλλ'  

ὅστις φησὶ ψεύδεταί τε καὶ ἐπὶ διαβολῇ τῇ ἐμῇ λέγει. καί  
μοι, ὦ ἄνδρες Ἀθηναῖοι, μὴ θορυβήσητε, μηδ' ἐὰν δόξω τι  
ὑμῖν μέγα λέγειν· οὐ γὰρ ἐμὸν ἐρῶ τὸν λόγον ὃν ἂν λέγω,    20.e.5 
ἀλλ' εἰς ἀξιόχρεων ὑμῖν τὸν λέγοντα ἀνοίσω. τῆς γὰρ  
ἐμῆς, εἰ δή τίς ἐστιν σοφία καὶ οἵα, μάρτυρα ὑμῖν παρέξομαι  
τὸν θεὸν τὸν ἐν Δελφοῖς. Χαιρεφῶντα γὰρ ἴστε που. οὗτος  
ἐμός τε ἑταῖρος ἦν ἐκ νέου καὶ ὑμῶν τῷ πλήθει ἑταῖρός τε    21.a.1 
καὶ συνέφυγε τὴν φυγὴν ταύτην καὶ μεθ' ὑμῶν κατῆλθε.  
καὶ ἴστε δὴ οἷος ἦν Χαιρεφῶν, ὡς σφοδρὸς ἐφ' ὅτι ὁρμήσειεν.  
καὶ δή ποτε καὶ εἰς Δελφοὺς ἐλθὼν ἐτόλμησε τοῦτο μαντεύ- 
σασθαι – καί, ὅπερ λέγω, μὴ θορυβεῖτε, ὦ ἄνδρες – ἤρετο γὰρ   21.a.5 
δὴ εἴ τις ἐμοῦ εἴη σοφώτερος. ἀνεῖλεν οὖν ἡ Πυθία μηδένα  
σοφώτερον εἶναι. καὶ τούτων πέρι ὁ ἀδελφὸς ὑμῖν αὐτοῦ  
οὑτοσὶ μαρτυρήσει, ἐπειδὴ ἐκεῖνος τετελεύτηκεν.  
 Σκέψασθε δὴ ὧν ἕνεκα ταῦτα λέγω· μέλλω γὰρ ὑμᾶς διδά-  21.b.1 
ξειν ὅθεν μοι ἡ διαβολὴ γέγονεν. ταῦτα γὰρ ἐγὼ ἀκούσας  
ἐνεθυμούμην οὑτωσί· “Τί ποτε λέγει ὁ θεός, καὶ τί ποτε  
αἰνίττεται; ἐγὼ γὰρ δὴ οὔτε μέγα οὔτε σμικρὸν σύνοιδα  
ἐμαυτῷ σοφὸς ὤν· τί οὖν ποτε λέγει φάσκων ἐμὲ σοφώ-   21.b.5 
τατον εἶναι; οὐ γὰρ δήπου ψεύδεταί γε· οὐ γὰρ θέμις  
αὐτῷ.” καὶ πολὺν μὲν χρόνον ἠπόρουν τί ποτε λέγει·  
ἔπειτα μόγις πάνυ ἐπὶ ζήτησιν αὐτοῦ τοιαύτην τινὰ ἐτραπό- 
μην. ἦλθον ἐπί τινα τῶν δοκούντων σοφῶν εἶναι, ὡς  
ἐνταῦθα εἴπερ που ἐλέγξων τὸ μαντεῖον καὶ ἀποφανῶν τῷ    21.c.1 
χρησμῷ ὅτι “Οὑτοσὶ ἐμοῦ σοφώτερός ἐστι, σὺ δ' ἐμὲ ἔφησθα.”  
διασκοπῶν οὖν τοῦτον – ὀνόματι γὰρ οὐδὲν δέομαι λέγειν,  
ἦν δέ τις τῶν πολιτικῶν πρὸς ὃν ἐγὼ σκοπῶν τοιοῦτόν τι    
ἔπαθον, ὦ ἄνδρες Ἀθηναῖοι, καὶ διαλεγόμενος αὐτῷ – ἔδοξέ   21.c.5 
μοι οὗτος ὁ ἀνὴρ δοκεῖν μὲν εἶναι σοφὸς ἄλλοις τε πολλοῖς  
ἀνθρώποις καὶ μάλιστα ἑαυτῷ, εἶναι δ' οὔ· κἄπειτα ἐπειρώ- 
μην αὐτῷ δεικνύναι ὅτι οἴοιτο μὲν εἶναι σοφός, εἴη δ' οὔ.  
ἐντεῦθεν οὖν τούτῳ τε ἀπηχθόμην καὶ πολλοῖς τῶν παρόντων·   21.d.1 
πρὸς ἐμαυτὸν δ' οὖν ἀπιὼν ἐλογιζόμην ὅτι τούτου μὲν τοῦ  
ἀνθρώπου ἐγὼ σοφώτερός εἰμι· κινδυνεύει μὲν γὰρ ἡμῶν  
οὐδέτερος οὐδὲν καλὸν κἀγαθὸν εἰδέναι, ἀλλ' οὗτος μὲν  
οἴεταί τι εἰδέναι οὐκ εἰδώς, ἐγὼ δέ, ὥσπερ οὖν οὐκ οἶδα,    21.d.5 
οὐδὲ οἴομαι· ἔοικα γοῦν τούτου γε σμικρῷ τινι αὐτῷ τούτῳ  
σοφώτερος εἶναι, ὅτι ἃ μὴ οἶδα οὐδὲ οἴομαι εἰδέναι. ἐντεῦθεν  
ἐπ' ἄλλον ᾖα τῶν ἐκείνου δοκούντων σοφωτέρων εἶναι καί  
μοι ταὐτὰ ταῦτα ἔδοξε, καὶ ἐνταῦθα κἀκείνῳ καὶ ἄλλοις    21.e.1 
πολλοῖς ἀπηχθόμην.  
 Μετὰ ταῦτ' οὖν ἤδη ἐφεξῆς ᾖα, αἰσθανόμενος μὲν [καὶ]  
λυπούμενος καὶ δεδιὼς ὅτι ἀπηχθανόμην, ὅμως δὲ ἀναγκαῖον  
ἐδόκει εἶναι τὸ τοῦ θεοῦ περὶ πλείστου ποιεῖσθαι – ἰτέον    21.e.5 
οὖν, σκοποῦντι τὸν χρησμὸν τί λέγει, ἐπὶ ἅπαντας τούς τι  
δοκοῦντας εἰδέναι. καὶ νὴ τὸν κύνα, ὦ ἄνδρες Ἀθηναῖοι –     22.a.1 

δεῖ γὰρ πρὸς ὑμᾶς τἀληθῆ λέγειν – ἦ μὴν ἐγὼ ἔπαθόν τι  
τοιοῦτον· οἱ μὲν μάλιστα εὐδοκιμοῦντες ἔδοξάν μοι ὀλίγου  
δεῖν τοῦ πλείστου ἐνδεεῖς εἶναι ζητοῦντι κατὰ τὸν θεόν,  
ἄλλοι δὲ δοκοῦντες φαυλότεροι ἐπιεικέστεροι εἶναι ἄνδρες   22.a.5 
πρὸς τὸ φρονίμως ἔχειν. δεῖ δὴ ὑμῖν τὴν ἐμὴν πλάνην  
ἐπιδεῖξαι ὥσπερ πόνους τινὰς πονοῦντος ἵνα μοι καὶ ἀν- 
έλεγκτος ἡ μαντεία γένοιτο. μετὰ γὰρ τοὺς πολιτικοὺς ᾖα  
ἐπὶ τοὺς ποιητὰς τούς τε τῶν τραγῳδιῶν καὶ τοὺς τῶν  
διθυράμβων καὶ τοὺς ἄλλους, ὡς ἐνταῦθα ἐπ' αὐτοφώρῳ    22.b.1 
καταληψόμενος ἐμαυτὸν ἀμαθέστερον ἐκείνων ὄντα. ἀνα- 
λαμβάνων οὖν αὐτῶν τὰ ποιήματα ἅ μοι ἐδόκει μάλιστα  
πεπραγματεῦσθαι αὐτοῖς, διηρώτων ἂν αὐτοὺς τί λέγοιεν,    
ἵν' ἅμα τι καὶ μανθάνοιμι παρ' αὐτῶν. αἰσχύνομαι οὖν    22.b.5 
ὑμῖν εἰπεῖν, ὦ ἄνδρες, τἀληθῆ· ὅμως δὲ ῥητέον. ὡς ἔπος  
γὰρ εἰπεῖν ὀλίγου αὐτῶν ἅπαντες οἱ παρόντες ἂν βέλτιον  
ἔλεγον περὶ ὧν αὐτοὶ ἐπεποιήκεσαν. ἔγνων οὖν αὖ καὶ  
περὶ τῶν ποιητῶν ἐν ὀλίγῳ τοῦτο, ὅτι οὐ σοφίᾳ ποιοῖεν  
ἃ ποιοῖεν, ἀλλὰ φύσει τινὶ καὶ ἐνθουσιάζοντες ὥσπερ οἱ    22.c.1 
θεομάντεις καὶ οἱ χρησμῳδοί· καὶ γὰρ οὗτοι λέγουσι μὲν  
πολλὰ καὶ καλά, ἴσασιν δὲ οὐδὲν ὧν λέγουσι. τοιοῦτόν  
τί μοι ἐφάνησαν πάθος καὶ οἱ ποιηταὶ πεπονθότες, καὶ  
ἅμα ᾐσθόμην αὐτῶν διὰ τὴν ποίησιν οἰομένων καὶ τἆλλα    22.c.5 
σοφωτάτων εἶναι ἀνθρώπων ἃ οὐκ ἦσαν. ἀπῇα οὖν καὶ  
ἐντεῦθεν τῷ αὐτῷ οἰόμενος περιγεγονέναι ᾧπερ καὶ τῶν  
πολιτικῶν.  
 Τελευτῶν οὖν ἐπὶ τοὺς χειροτέχνας ᾖα· ἐμαυτῷ γὰρ  
συνῄδη οὐδὲν ἐπισταμένῳ ὡς ἔπος εἰπεῖν, τούτους δέ γ' ᾔδη   22.d.1 
ὅτι εὑρήσοιμι πολλὰ καὶ καλὰ ἐπισταμένους. καὶ τούτου  
μὲν οὐκ ἐψεύσθην, ἀλλ' ἠπίσταντο ἃ ἐγὼ οὐκ ἠπιστάμην  
καί μου ταύτῃ σοφώτεροι ἦσαν. ἀλλ', ὦ ἄνδρες Ἀθηναῖοι,  
ταὐτόν μοι ἔδοξαν ἔχειν ἁμάρτημα ὅπερ καὶ οἱ ποιηταὶ καὶ   22.d.5 
οἱ ἀγαθοὶ δημιουργοί – διὰ τὸ τὴν τέχνην καλῶς ἐξεργά- 
ζεσθαι ἕκαστος ἠξίου καὶ τἆλλα τὰ μέγιστα σοφώτατος  
εἶναι – καὶ αὐτῶν αὕτη ἡ πλημμέλεια ἐκείνην τὴν σοφίαν  
ἀποκρύπτειν· ὥστε με ἐμαυτὸν ἀνερωτᾶν ὑπὲρ τοῦ χρησμοῦ   22.e.1 
πότερα δεξαίμην ἂν οὕτως ὥσπερ ἔχω ἔχειν, μήτε τι σοφὸς  
ὢν τὴν ἐκείνων σοφίαν μήτε ἀμαθὴς τὴν ἀμαθίαν, ἢ ἀμ- 
φότερα ἃ ἐκεῖνοι ἔχουσιν ἔχειν. ἀπεκρινάμην οὖν ἐμαυτῷ  
καὶ τῷ χρησμῷ ὅτι μοι λυσιτελοῖ ὥσπερ ἔχω ἔχειν.     22.e.5 
 Ἐκ ταυτησὶ δὴ τῆς ἐξετάσεως, ὦ ἄνδρες Ἀθηναῖοι,  
πολλαὶ μὲν ἀπέχθειαί μοι γεγόνασι καὶ οἷαι χαλεπώταται      23.a.1 
καὶ βαρύταται, ὥστε πολλὰς διαβολὰς ἀπ' αὐτῶν γεγονέναι,  
ὄνομα δὲ τοῦτο λέγεσθαι, σοφὸς εἶναι· οἴονται γάρ με  
ἑκάστοτε οἱ παρόντες ταῦτα αὐτὸν εἶναι σοφὸν ἃ ἂν ἄλλον  
ἐξελέγξω. τὸ δὲ κινδυνεύει, ὦ ἄνδρες, τῷ ὄντι ὁ θεὸς    23.a.5 
σοφὸς εἶναι, καὶ ἐν τῷ χρησμῷ τούτῳ τοῦτο λέγειν, ὅτι ἡ  

ἀνθρωπίνη σοφία ὀλίγου τινὸς ἀξία ἐστὶν καὶ οὐδενός. καὶ  
φαίνεται τοῦτον λέγειν τὸν Σωκράτη, προσκεχρῆσθαι δὲ  
τῷ ἐμῷ ὀνόματι, ἐμὲ παράδειγμα ποιούμενος, ὥσπερ ἂν    23.b.1 
<εἰ> εἴποι ὅτι “Οὗτος ὑμῶν, ὦ ἄνθρωποι, σοφώτατός ἐστιν,  
ὅστις ὥσπερ Σωκράτης ἔγνωκεν ὅτι οὐδενὸς ἄξιός ἐστι τῇ  
ἀληθείᾳ πρὸς σοφίαν.” ταῦτ' οὖν ἐγὼ μὲν ἔτι καὶ νῦν  
περιιὼν ζητῶ καὶ ἐρευνῶ κατὰ τὸν θεὸν καὶ τῶν ἀστῶν καὶ   23.b.5 
ξένων ἄν τινα οἴωμαι σοφὸν εἶναι· καὶ ἐπειδάν μοι μὴ  
δοκῇ, τῷ θεῷ βοηθῶν ἐνδείκνυμαι ὅτι οὐκ ἔστι σοφός. καὶ  
ὑπὸ ταύτης τῆς ἀσχολίας οὔτε τι τῶν τῆς πόλεως πρᾶξαί  
μοι σχολὴ γέγονεν ἄξιον λόγου οὔτε τῶν οἰκείων, ἀλλ' ἐν  
πενίᾳ μυρίᾳ εἰμὶ διὰ τὴν τοῦ θεοῦ λατρείαν.     23.c.1 
 Πρὸς δὲ τούτοις οἱ νέοι μοι ἐπακολουθοῦντες – οἷς μά- 
λιστα σχολή ἐστιν, οἱ τῶν πλουσιωτάτων – αὐτόματοι,  
χαίρουσιν ἀκούοντες ἐξεταζομένων τῶν ἀνθρώπων, καὶ αὐτοὶ  
πολλάκις ἐμὲ μιμοῦνται, εἶτα ἐπιχειροῦσιν ἄλλους ἐξετάζειν·   23.c.5 
κἄπειτα οἶμαι εὑρίσκουσι πολλὴν ἀφθονίαν οἰομένων μὲν  
εἰδέναι τι ἀνθρώπων, εἰδότων δὲ ὀλίγα ἢ οὐδέν. ἐντεῦθεν  
οὖν οἱ ὑπ' αὐτῶν ἐξεταζόμενοι ἐμοὶ ὀργίζονται, οὐχ αὑτοῖς,  
καὶ λέγουσιν ὡς Σωκράτης τίς ἐστι μιαρώτατος καὶ δια-   23.d.1 
φθείρει τοὺς νέους· καὶ ἐπειδάν τις αὐτοὺς ἐρωτᾷ ὅτι ποιῶν  
καὶ ὅτι διδάσκων, ἔχουσι μὲν οὐδὲν εἰπεῖν ἀλλ' ἀγνοοῦσιν,    
ἵνα δὲ μὴ δοκῶσιν ἀπορεῖν, τὰ κατὰ πάντων τῶν φιλοσο- 
φούντων πρόχειρα ταῦτα λέγουσιν, ὅτι “τὰ μετέωρα καὶ    23.d.5 
τὰ ὑπὸ γῆς” καὶ “θεοὺς μὴ νομίζειν” καὶ “τὸν ἥττω  
λόγον κρείττω ποιεῖν.” τὰ γὰρ ἀληθῆ οἴομαι οὐκ ἂν  
ἐθέλοιεν λέγειν, ὅτι κατάδηλοι γίγνονται προσποιούμενοι  
μὲν εἰδέναι, εἰδότες δὲ οὐδέν. ἅτε οὖν οἶμαι φιλότιμοι  
ὄντες καὶ σφοδροὶ καὶ πολλοί, καὶ συντεταμένως καὶ πι-   23.e.1 
θανῶς λέγοντες περὶ ἐμοῦ, ἐμπεπλήκασιν ὑμῶν τὰ ὦτα καὶ  
πάλαι καὶ σφοδρῶς διαβάλλοντες. ἐκ τούτων καὶ Μέλητός  
μοι ἐπέθετο καὶ Ἄνυτος καὶ Λύκων, Μέλητος μὲν ὑπὲρ τῶν  
ποιητῶν ἀχθόμενος, Ἄνυτος δὲ ὑπὲρ τῶν δημιουργῶν καὶ    23.e.5 
τῶν πολιτικῶν, Λύκων δὲ ὑπὲρ τῶν ῥητόρων· ὥστε, ὅπερ    24.a.1 
ἀρχόμενος ἐγὼ ἔλεγον, θαυμάζοιμ' ἂν εἰ οἷός τ' εἴην ἐγὼ  
ὑμῶν ταύτην τὴν διαβολὴν ἐξελέσθαι ἐν οὕτως ὀλίγῳ χρόνῳ  
οὕτω πολλὴν γεγονυῖαν. ταῦτ' ἔστιν ὑμῖν, ὦ ἄνδρες Ἀθη- 
ναῖοι, τἀληθῆ, καὶ ὑμᾶς οὔτε μέγα οὔτε μικρὸν ἀποκρυψά-   24.a.5 
μενος ἐγὼ λέγω οὐδ' ὑποστειλάμενος. καίτοι οἶδα σχεδὸν  
ὅτι αὐτοῖς τούτοις ἀπεχθάνομαι, ὃ καὶ τεκμήριον ὅτι ἀληθῆ  
λέγω καὶ ὅτι αὕτη ἐστὶν ἡ διαβολὴ ἡ ἐμὴ καὶ τὰ αἴτια  
ταῦτά ἐστιν. καὶ ἐάντε νῦν ἐάντε αὖθις ζητήσητε ταῦτα,    24.b.1 
οὕτως εὑρήσετε.  
 Περὶ μὲν οὖν ὧν οἱ πρῶτοί μου κατήγοροι κατηγόρουν  
αὕτη ἔστω ἱκανὴ ἀπολογία πρὸς ὑμᾶς· πρὸς δὲ Μέλητον  
τὸν ἀγαθὸν καὶ φιλόπολιν, ὥς φησι, καὶ τοὺς ὑστέρους    24.b.5 

μετὰ ταῦτα πειράσομαι ἀπολογήσασθαι. αὖθις γὰρ δή,  
ὥσπερ ἑτέρων τούτων ὄντων κατηγόρων, λάβωμεν αὖ τὴν  
τούτων ἀντωμοσίαν. ἔχει δέ πως ὧδε· Σωκράτη φησὶν    
ἀδικεῖν τούς τε νέους διαφθείροντα καὶ θεοὺς οὓς ἡ πόλις  
νομίζει οὐ νομίζοντα, ἕτερα δὲ δαιμόνια καινά. τὸ μὲν δὴ    24.c.1 
ἔγκλημα τοιοῦτόν ἐστιν· τούτου δὲ τοῦ ἐγκλήματος ἓν  
ἕκαστον ἐξετάσωμεν.         
 Φησὶ γὰρ δὴ τοὺς νέους ἀδικεῖν με διαφθείροντα. ἐγὼ δέ     
γε, ὦ ἄνδρες Ἀθηναῖοι, ἀδικεῖν φημι Μέλητον, ὅτι σπουδῇ   24.c.5 
χαριεντίζεται, ῥᾳδίως εἰς ἀγῶνα καθιστὰς ἀνθρώπους, περὶ  
πραγμάτων προσποιούμενος σπουδάζειν καὶ κήδεσθαι ὧν οὐδὲν  
τούτῳ πώποτε ἐμέλησεν· ὡς δὲ τοῦτο οὕτως ἔχει, πειράσομαι  
καὶ ὑμῖν ἐπιδεῖξαι. καί μοι δεῦρο, ὦ Μέλητε, εἰπέ· ἄλλο τι ἢ  
περὶ πλείστου ποιῇ ὅπως ὡς βέλτιστοι οἱ νεώτεροι ἔσονται;   24.d.1 
 Ἔγωγε.  
 Ἴθι δή νυν εἰπὲ τούτοις, τίς αὐτοὺς βελτίους ποιεῖ;  
δῆλον γὰρ ὅτι οἶσθα, μέλον γέ σοι. τὸν μὲν γὰρ δια- 
φθείροντα ἐξευρών, ὡς φῄς, ἐμέ, εἰσάγεις τουτοισὶ καὶ κατη-  24.d.5 
γορεῖς· τὸν δὲ δὴ βελτίους ποιοῦντα ἴθι εἰπὲ καὶ μήνυσον  
αὐτοῖς τίς ἐστιν.  – Ὁρᾷς, ὦ Μέλητε, ὅτι σιγᾷς καὶ οὐκ  
ἔχεις εἰπεῖν; καίτοι οὐκ αἰσχρόν σοι δοκεῖ εἶναι καὶ ἱκανὸν  
τεκμήριον οὗ δὴ ἐγὼ λέγω, ὅτι σοι οὐδὲν μεμέληκεν; ἀλλ'  
εἰπέ, ὠγαθέ, τίς αὐτοὺς ἀμείνους ποιεῖ;      24.d.10 
 Οἱ νόμοι.  
 Ἀλλ' οὐ τοῦτο ἐρωτῶ, ὦ βέλτιστε, ἀλλὰ τίς ἄνθρωπος,    24.e.1 
ὅστις πρῶτον καὶ αὐτὸ τοῦτο οἶδε, τοὺς νόμους;  
 Οὗτοι, ὦ Σώκρατες, οἱ δικασταί.  
 Πῶς λέγεις, ὦ Μέλητε; οἵδε τοὺς νέους παιδεύειν οἷοί  
τέ εἰσι καὶ βελτίους ποιοῦσιν;       24.e.5 
 Μάλιστα.  
 Πότερον ἅπαντες, ἢ οἱ μὲν αὐτῶν, οἱ δ' οὔ;  
 Ἅπαντες.    
 Εὖ γε νὴ τὴν Ἥραν λέγεις καὶ πολλὴν ἀφθονίαν τῶν  
ὠφελούντων. τί δὲ δή; οἱ δὲ ἀκροαταὶ βελτίους ποιοῦσιν    24.e.10 
ἢ οὔ;           25.a.1 
 Καὶ οὗτοι.  
 Τί δέ, οἱ βουλευταί;  
 Καὶ οἱ βουλευταί.  
 Ἀλλ' ἄρα, ὦ Μέλητε, μὴ οἱ ἐν τῇ ἐκκλησίᾳ, οἱ ἐκκλη-   25.a.5 
σιασταί, διαφθείρουσι τοὺς νεωτέρους; ἢ κἀκεῖνοι βελτίους  
ποιοῦσιν ἅπαντες;  
 Κἀκεῖνοι.  
 Πάντες ἄρα, ὡς ἔοικεν, Ἀθηναῖοι καλοὺς κἀγαθοὺς  
ποιοῦσι πλὴν ἐμοῦ, ἐγὼ δὲ μόνος διαφθείρω. οὕτω λέγεις;    25.a.10 
 Πάνυ σφόδρα ταῦτα λέγω.  
 Πολλήν γέ μου κατέγνωκας δυστυχίαν. καί μοι ἀπό- 

κριναι· ἦ καὶ περὶ ἵππους οὕτω σοι δοκεῖ ἔχειν; οἱ μὲν  
βελτίους ποιοῦντες αὐτοὺς πάντες ἄνθρωποι εἶναι, εἷς δέ    25.b.1 
τις ὁ διαφθείρων; ἢ τοὐναντίον τούτου πᾶν εἷς μέν τις ὁ  
βελτίους οἷός τ' ὢν ποιεῖν ἢ πάνυ ὀλίγοι, οἱ ἱππικοί, οἱ δὲ  
πολλοὶ ἐάνπερ συνῶσι καὶ χρῶνται ἵπποις, διαφθείρουσιν;  
οὐχ οὕτως ἔχει, ὦ Μέλητε, καὶ περὶ ἵππων καὶ τῶν ἄλλων    25.b.5 
ἁπάντων ζῴων; πάντως δήπου, ἐάντε σὺ καὶ Ἄνυτος οὐ  
φῆτε ἐάντε φῆτε· πολλὴ γὰρ ἄν τις εὐδαιμονία εἴη περὶ  
τοὺς νέους εἰ εἷς μὲν μόνος αὐτοὺς διαφθείρει, οἱ δ' ἄλλοι  
ὠφελοῦσιν. ἀλλὰ γάρ, ὦ Μέλητε, ἱκανῶς ἐπιδείκνυσαι    25.c.1 
ὅτι οὐδεπώποτε ἐφρόντισας τῶν νέων, καὶ σαφῶς ἀποφαί- 
νεις τὴν σαυτοῦ ἀμέλειαν, ὅτι οὐδέν σοι μεμέληκεν περὶ ὧν  
ἐμὲ εἰσάγεις.  
 Ἔτι δὲ ἡμῖν εἰπέ, ὦ πρὸς Διὸς Μέλητε, πότερόν ἐστιν    25.c.5 
οἰκεῖν ἄμεινον ἐν πολίταις χρηστοῖς ἢ πονηροῖς; ὦ τάν, ἀπό- 
κριναι· οὐδὲν γάρ τοι χαλεπὸν ἐρωτῶ. οὐχ οἱ μὲν πονηροὶ    
κακόν τι ἐργάζονται τοὺς ἀεὶ ἐγγυτάτω αὑτῶν ὄντας, οἱ δ'  
ἀγαθοὶ ἀγαθόν τι;  
 Πάνυ γε.          25.c.10 
 Ἔστιν οὖν ὅστις βούλεται ὑπὸ τῶν συνόντων βλάπτεσθαι    25.d.1 
μᾶλλον ἢ ὠφελεῖσθαι; ἀποκρίνου, ὦ ἀγαθέ· καὶ γὰρ ὁ νόμος  
κελεύει ἀποκρίνεσθαι. ἔσθ' ὅστις βούλεται βλάπτεσθαι;  
 Οὐ δῆτα.  
 Φέρε δή, πότερον ἐμὲ εἰσάγεις δεῦρο ὡς διαφθείροντα τοὺς   25.d.5 
νέους καὶ πονηροτέρους ποιοῦντα ἑκόντα ἢ ἄκοντα;  
 Ἑκόντα ἔγωγε.  
 Τί δῆτα, ὦ Μέλητε; τοσοῦτον σὺ ἐμοῦ σοφώτερος εἶ τη- 
λικούτου ὄντος τηλικόσδε ὤν, ὥστε σὺ μὲν ἔγνωκας ὅτι οἱ  
μὲν κακοὶ κακόν τι ἐργάζονται ἀεὶ τοὺς μάλιστα πλησίον    25.d.10 
ἑαυτῶν, οἱ δὲ ἀγαθοὶ ἀγαθόν, ἐγὼ δὲ δὴ εἰς τοσοῦτον ἀμα-   25.e.1 
θίας ἥκω ὥστε καὶ τοῦτ' ἀγνοῶ, ὅτι ἐάν τινα μοχθηρὸν  
ποιήσω τῶν συνόντων, κινδυνεύσω κακόν τι λαβεῖν ὑπ' αὐτοῦ, 
ὥστε τοῦτο <τὸ> τοσοῦτον κακὸν ἑκὼν ποιῶ, ὡς φῂς σύ;  
ταῦτα ἐγώ σοι οὐ πείθομαι, ὦ Μέλητε, οἶμαι δὲ οὐδὲ ἄλλον   25.e.5 
ἀνθρώπων οὐδένα· ἀλλ' ἢ οὐ διαφθείρω, ἢ εἰ διαφθείρω,  
ἄκων, ὥστε σύ γε κατ' ἀμφότερα ψεύδῃ. εἰ δὲ ἄκων δια-   26.a.1 
φθείρω, τῶν τοιούτων [καὶ ἀκουσίων] ἁμαρτημάτων οὐ δεῦρο  
νόμος εἰσάγειν ἐστίν, ἀλλὰ ἰδίᾳ λαβόντα διδάσκειν καὶ νου- 
θετεῖν· δῆλον γὰρ ὅτι ἐὰν μάθω, παύσομαι ὅ γε ἄκων ποιῶ.  
σὺ δὲ συγγενέσθαι μέν μοι καὶ διδάξαι ἔφυγες καὶ οὐκ    26.a.5 
ἠθέλησας, δεῦρο δὲ εἰσάγεις, οἷ νόμος ἐστὶν εἰσάγειν τοὺς  
κολάσεως δεομένους ἀλλ' οὐ μαθήσεως.  
 Ἀλλὰ γάρ, ὦ ἄνδρες Ἀθηναῖοι, τοῦτο μὲν ἤδη δῆλον  
οὑγὼ ἔλεγον, ὅτι Μελήτῳ τούτων οὔτε μέγα οὔτε μικρὸν    26.b.1 
πώποτε ἐμέλησεν. ὅμως δὲ δὴ λέγε ἡμῖν, πῶς με φῂς    
διαφθείρειν, ὦ Μέλητε, τοὺς νεωτέρους; ἢ δῆλον δὴ ὅτι  

κατὰ τὴν γραφὴν ἣν ἐγράψω θεοὺς διδάσκοντα μὴ νομίζειν  
οὓς ἡ πόλις νομίζει, ἕτερα δὲ δαιμόνια καινά; οὐ ταῦτα  
λέγεις ὅτι διδάσκων διαφθείρω;       26.b.5 
 Πάνυ μὲν οὖν σφόδρα ταῦτα λέγω.  
 Πρὸς αὐτῶν τοίνυν, ὦ Μέλητε, τούτων τῶν θεῶν ὧν νῦν  
ὁ λόγος ἐστίν, εἰπὲ ἔτι σαφέστερον καὶ ἐμοὶ καὶ τοῖς ἀν- 
δράσιν τουτοισί. ἐγὼ γὰρ οὐ δύναμαι μαθεῖν πότερον λέγεις   26.c.1 
διδάσκειν με νομίζειν εἶναί τινας θεούς – καὶ αὐτὸς ἄρα νομίζω  
εἶναι θεοὺς καὶ οὐκ εἰμὶ τὸ παράπαν ἄθεος οὐδὲ ταύτῃ ἀδικῶ  
– οὐ μέντοι οὕσπερ γε ἡ πόλις ἀλλὰ ἑτέρους, καὶ τοῦτ' ἔστιν  
ὅ μοι ἐγκαλεῖς, ὅτι ἑτέρους, ἢ παντάπασί με φῂς οὔτε    26.c.5 
αὐτὸν νομίζειν θεοὺς τούς τε ἄλλους ταῦτα διδάσκειν.  
 Ταῦτα λέγω, ὡς τὸ παράπαν οὐ νομίζεις θεούς.  
 Ὦ θαυμάσιε Μέλητε, ἵνα τί ταῦτα λέγεις; οὐδὲ ἥλιον    26.d.1 
οὐδὲ σελήνην ἄρα νομίζω θεοὺς εἶναι, ὥσπερ οἱ ἄλλοι ἄν- 
θρωποι;  
 Μὰ Δί', ὦ ἄνδρες δικασταί, ἐπεὶ τὸν μὲν ἥλιον λίθον  
φησὶν εἶναι, τὴν δὲ σελήνην γῆν.       26.d.5 
 Ἀναξαγόρου οἴει κατηγορεῖν, ὦ φίλε Μέλητε; καὶ οὕτω  
καταφρονεῖς τῶνδε καὶ οἴει αὐτοὺς ἀπείρους γραμμάτων εἶναι  
ὥστε οὐκ εἰδέναι ὅτι τὰ Ἀναξαγόρου βιβλία τοῦ Κλαζομε- 
νίου γέμει τούτων τῶν λόγων; καὶ δὴ καὶ οἱ νέοι ταῦτα παρ'  
ἐμοῦ μανθάνουσιν, ἃ ἔξεστιν ἐνίοτε εἰ πάνυ πολλοῦ δραχμῆς   26.d.10 
ἐκ τῆς ὀρχήστρας πριαμένοις Σωκράτους καταγελᾶν, ἐὰν    26.e.1 
προσποιῆται ἑαυτοῦ εἶναι, ἄλλως τε καὶ οὕτως ἄτοπα ὄντα;  
ἀλλ', ὦ πρὸς Διός, οὑτωσί σοι δοκῶ; οὐδένα νομίζω θεὸν  
εἶναι;  
 Οὐ μέντοι μὰ Δία οὐδ' ὁπωστιοῦν.        26.e.5 
 Ἄπιστός γ' εἶ, ὦ Μέλητε, καὶ ταῦτα μέντοι, ὡς ἐμοὶ  
δοκεῖς, σαυτῷ. ἐμοὶ γὰρ δοκεῖ οὑτοσί, ὦ ἄνδρες Ἀθηναῖοι,  
πάνυ εἶναι ὑβριστὴς καὶ ἀκόλαστος, καὶ ἀτεχνῶς τὴν γρα- 
φὴν ταύτην ὕβρει τινὶ καὶ ἀκολασίᾳ καὶ νεότητι γράψασθαι.  
ἔοικεν γὰρ ὥσπερ αἴνιγμα συντιθέντι διαπειρωμένῳ “Ἆρα    27.a.1 
γνώσεται Σωκράτης ὁ σοφὸς δὴ ἐμοῦ χαριεντιζομένου καὶ  
ἐναντί' ἐμαυτῷ λέγοντος, ἢ ἐξαπατήσω αὐτὸν καὶ τοὺς ἄλ- 
λους τοὺς ἀκούοντας;” οὗτος γὰρ ἐμοὶ φαίνεται τὰ ἐναντία  
λέγειν αὐτὸς ἑαυτῷ ἐν τῇ γραφῇ ὥσπερ ἂν εἰ εἴποι· “Ἀδικεῖ   27.a.5 
Σωκράτης θεοὺς οὐ νομίζων, ἀλλὰ θεοὺς νομίζων.” καίτοι  
τοῦτό ἐστι παίζοντος.  
 Συνεπισκέψασθε δή, ὦ ἄνδρες, ᾗ μοι φαίνεται ταῦτα  
λέγειν· σὺ δὲ ἡμῖν ἀπόκριναι, ὦ Μέλητε. ὑμεῖς δέ, ὅπερ  
κατ' ἀρχὰς ὑμᾶς παρῃτησάμην, μέμνησθέ μοι μὴ θορυβεῖν   27.b.1 
ἐὰν ἐν τῷ εἰωθότι τρόπῳ τοὺς λόγους ποιῶμαι.  
 Ἔστιν ὅστις ἀνθρώπων, ὦ Μέλητε, ἀνθρώπεια μὲν νομίζει  
πράγματ' εἶναι, ἀνθρώπους δὲ οὐ νομίζει; ἀποκρινέσθω, ὦ  
ἄνδρες, καὶ μὴ ἄλλα καὶ ἄλλα θορυβείτω· ἔσθ' ὅστις ἵππους   27.b.5 

μὲν οὐ νομίζει, ἱππικὰ δὲ πράγματα; ἢ αὐλητὰς μὲν οὐ  
νομίζει εἶναι, αὐλητικὰ δὲ πράγματα; οὐκ ἔστιν, ὦ ἄριστε  
ἀνδρῶν· εἰ μὴ σὺ βούλει ἀποκρίνεσθαι, ἐγὼ σοὶ λέγω καὶ  
τοῖς ἄλλοις τουτοισί. ἀλλὰ τὸ ἐπὶ τούτῳ γε ἀπόκριναι·  
ἔσθ' ὅστις δαιμόνια μὲν νομίζει πράγματ' εἶναι, δαίμονας δὲ   27.c.1 
οὐ νομίζει;  
 Οὐκ ἔστιν.  
 Ὡς ὤνησας ὅτι μόγις ἀπεκρίνω ὑπὸ τουτωνὶ ἀναγκαζό- 
μενος. οὐκοῦν δαιμόνια μὲν φῄς με καὶ νομίζειν καὶ διδά-   27.c.5 
σκειν, εἴτ' οὖν καινὰ εἴτε παλαιά, ἀλλ' οὖν δαιμόνιά γε  
νομίζω κατὰ τὸν σὸν λόγον, καὶ ταῦτα καὶ διωμόσω ἐν τῇ  
ἀντιγραφῇ. εἰ δὲ δαιμόνια νομίζω, καὶ δαίμονας δήπου    
πολλὴ ἀνάγκη νομίζειν μέ ἐστιν· οὐχ οὕτως ἔχει; ἔχει δή·  
τίθημι γάρ σε ὁμολογοῦντα, ἐπειδὴ οὐκ ἀποκρίνῃ. τοὺς δὲ    27.c.10 
δαίμονας οὐχὶ ἤτοι θεούς γε ἡγούμεθα ἢ θεῶν παῖδας; φῂς   27.d.1 
ἢ οὔ;  
 Πάνυ γε.  
 Οὐκοῦν εἴπερ δαίμονας ἡγοῦμαι, ὡς σὺ φῄς, εἰ μὲν θεοί  
τινές εἰσιν οἱ δαίμονες, τοῦτ' ἂν εἴη ὃ ἐγώ φημί σε αἰνίτ-   27.d.5 
τεσθαι καὶ χαριεντίζεσθαι, θεοὺς οὐχ ἡγούμενον φάναι με  
θεοὺς αὖ ἡγεῖσθαι πάλιν, ἐπειδήπερ γε δαίμονας ἡγοῦμαι·  
εἰ δ' αὖ οἱ δαίμονες θεῶν παῖδές εἰσιν νόθοι τινὲς ἢ ἐκ νυμ- 
φῶν ἢ ἔκ τινων ἄλλων ὧν δὴ καὶ λέγονται, τίς ἂν ἀνθρώ- 
πων θεῶν μὲν παῖδας ἡγοῖτο εἶναι, θεοὺς δὲ μή; ὁμοίως γὰρ   27.d.10 
ἂν ἄτοπον εἴη ὥσπερ ἂν εἴ τις ἵππων μὲν παῖδας ἡγοῖτο    27.e.1 
ἢ καὶ ὄνων, τοὺς ἡμιόνους, ἵππους δὲ καὶ ὄνους μὴ ἡγοῖτο  
εἶναι. ἀλλ', ὦ Μέλητε, οὐκ ἔστιν ὅπως σὺ ταῦτα οὐχὶ  
ἀποπειρώμενος ἡμῶν ἐγράψω τὴν γραφὴν ταύτην ἢ ἀπορῶν  
ὅτι ἐγκαλοῖς ἐμοὶ ἀληθὲς ἀδίκημα· ὅπως δὲ σύ τινα πείθοις   27.e.5 
ἂν καὶ σμικρὸν νοῦν ἔχοντα ἀνθρώπων, ὡς οὐ τοῦ αὐτοῦ  
ἔστιν καὶ δαιμόνια καὶ θεῖα ἡγεῖσθαι, καὶ αὖ τοῦ αὐτοῦ μήτε  
δαίμονας μήτε θεοὺς μήτε ἥρωας, οὐδεμία μηχανή ἐστιν.    28.a.1 
  Ἀλλὰ γάρ, ὦ ἄνδρες Ἀθηναῖοι, ὡς μὲν ἐγὼ οὐκ ἀδικῶ     
κατὰ τὴν Μελήτου γραφήν, οὐ πολλῆς μοι δοκεῖ εἶναι ἀπο- 
λογίας, ἀλλὰ ἱκανὰ καὶ ταῦτα· ὃ δὲ καὶ ἐν τοῖς ἔμπροσθεν  
ἔλεγον, ὅτι πολλή μοι ἀπέχθεια γέγονεν καὶ πρὸς πολλούς,   28.a.5 
εὖ ἴστε ὅτι ἀληθές ἐστιν. καὶ τοῦτ' ἔστιν ὃ ἐμὲ αἱρεῖ, ἐάν- 
περ αἱρῇ, οὐ Μέλητος οὐδὲ Ἄνυτος ἀλλ' ἡ τῶν πολλῶν δια- 
βολή τε καὶ φθόνος. ἃ δὴ πολλοὺς καὶ ἄλλους καὶ ἀγαθοὺς    
ἄνδρας ᾕρηκεν, οἶμαι δὲ καὶ αἱρήσει· οὐδὲν δὲ δεινὸν μὴ ἐν   28.b.1 
ἐμοὶ στῇ.  
 Ἴσως ἂν οὖν εἴποι τις· “Εἶτ' οὐκ αἰσχύνῃ, ὦ Σώκρατες,  
τοιοῦτον ἐπιτήδευμα ἐπιτηδεύσας ἐξ οὗ κινδυνεύεις νυνὶ ἀπο- 
θανεῖν;” ἐγὼ δὲ τούτῳ ἂν δίκαιον λόγον ἀντείποιμι, ὅτι “Οὐ   28.b.5 
καλῶς λέγεις, ὦ ἄνθρωπε, εἰ οἴει δεῖν κίνδυνον ὑπολογίζεσθαι  
τοῦ ζῆν ἢ τεθνάναι ἄνδρα ὅτου τι καὶ σμικρὸν ὄφελός ἐστιν,  

ἀλλ' οὐκ ἐκεῖνο μόνον σκοπεῖν ὅταν πράττῃ, πότερον δίκαια ἢ  
ἄδικα πράττει, καὶ ἀνδρὸς ἀγαθοῦ ἔργα ἢ κακοῦ. φαῦλοι  
γὰρ ἂν τῷ γε σῷ λόγῳ εἶεν τῶν ἡμιθέων ὅσοι ἐν Τροίᾳ    28.c.1 
τετελευτήκασιν οἵ τε ἄλλοι καὶ ὁ τῆς Θέτιδος ὑός, ὃς  
τοσοῦτον τοῦ κινδύνου κατεφρόνησεν παρὰ τὸ αἰσχρόν τι  
ὑπομεῖναι ὥστε, ἐπειδὴ εἶπεν ἡ μήτηρ αὐτῷ προθυμουμένῳ  
Ἕκτορα ἀποκτεῖναι, θεὸς οὖσα, οὑτωσί πως, ὡς ἐγὼ οἶμαι·   28.c.5 
’Ὦ παῖ, εἰ τιμωρήσεις Πατρόκλῳ τῷ ἑταίρῳ τὸν φόνον  
καὶ Ἕκτορα ἀποκτενεῖς, αὐτὸς ἀποθανῇ – αὐτίκα γάρ τοι,’  
φησί, ‘μεθ' Ἕκτορα πότμος ἑτοῖμος’  – ὁ δὲ τοῦτο ἀκούσας  
τοῦ μὲν θανάτου καὶ τοῦ κινδύνου ὠλιγώρησε, πολὺ δὲ μᾶλ- 
λον δείσας τὸ ζῆν κακὸς ὢν καὶ τοῖς φίλοις μὴ τιμωρεῖν,    28.d.1 
‘Αὐτίκα,’ φησί, ‘τεθναίην, δίκην ἐπιθεὶς τῷ ἀδικοῦντι,  
ἵνα μὴ ἐνθάδε μένω καταγέλαστος παρὰ νηυσὶ κορωνίσιν  
ἄχθος ἀρούρης.’ μὴ αὐτὸν οἴει φροντίσαι θανάτου καὶ  
κινδύνου;”          28.d.5 
 Οὕτω γὰρ ἔχει, ὦ ἄνδρες Ἀθηναῖοι, τῇ ἀληθείᾳ· οὗ ἄν τις  
ἑαυτὸν τάξῃ ἡγησάμενος βέλτιστον εἶναι ἢ ὑπ' ἄρχοντος  
ταχθῇ, ἐνταῦθα δεῖ, ὡς ἐμοὶ δοκεῖ, μένοντα κινδυνεύειν,  
μηδὲν ὑπολογιζόμενον μήτε θάνατον μήτε ἄλλο μηδὲν πρὸ τοῦ  
αἰσχροῦ. ἐγὼ οὖν δεινὰ ἂν εἴην εἰργασμένος, ὦ ἄνδρες    28.d.10 
Ἀθηναῖοι, εἰ ὅτε μέν με οἱ ἄρχοντες ἔταττον, οὓς ὑμεῖς εἵλεσθε     28.e.1 
ἄρχειν μου, καὶ ἐν Ποτειδαίᾳ καὶ ἐν Ἀμφιπόλει καὶ ἐπὶ  
Δηλίῳ, τότε μὲν οὗ ἐκεῖνοι ἔταττον ἔμενον ὥσπερ καὶ ἄλλος  
τις καὶ ἐκινδύνευον ἀποθανεῖν, τοῦ δὲ θεοῦ τάττοντος, ὡς ἐγὼ  
ᾠήθην τε καὶ ὑπέλαβον, φιλοσοφοῦντά με δεῖν ζῆν καὶ ἐξετά-  28.e.5 
ζοντα ἐμαυτὸν καὶ τοὺς ἄλλους, ἐνταῦθα δὲ φοβηθεὶς ἢ θάνατον  
ἣ ἄλλ' ὁτιοῦν πρᾶγμα λίποιμι τὴν τάξιν. δεινόν τἂν εἴη, καὶ   29.a.1 
ὡς ἀληθῶς τότ' ἄν με δικαίως εἰσάγοι τις εἰς δικαστήριον,  
ὅτι οὐ νομίζω θεοὺς εἶναι ἀπειθῶν τῇ μαντείᾳ καὶ δεδιὼς  
θάνατον καὶ οἰόμενος σοφὸς εἶναι οὐκ ὤν. τὸ γάρ τοι  
θάνατον δεδιέναι, ὦ ἄνδρες, οὐδὲν ἄλλο ἐστὶν ἢ δοκεῖν σοφὸν   29.a.5 
εἶναι μὴ ὄντα· δοκεῖν γὰρ εἰδέναι ἐστὶν ἃ οὐκ οἶδεν. οἶδε  
μὲν γὰρ οὐδεὶς τὸν θάνατον οὐδ' εἰ τυγχάνει τῷ ἀνθρώπῳ  
πάντων μέγιστον ὂν τῶν ἀγαθῶν, δεδίασι δ' ὡς εὖ εἰδότες  
ὅτι μέγιστον τῶν κακῶν ἐστι. καίτοι πῶς οὐκ ἀμαθία ἐστὶν   29.b.1 
αὕτη ἡ ἐπονείδιστος, ἡ τοῦ οἴεσθαι εἰδέναι ἃ οὐκ οἶδεν; ἐγὼ  
δ', ὦ ἄνδρες, τούτῳ καὶ ἐνταῦθα ἴσως διαφέρω τῶν πολλῶν  
ἀνθρώπων, καὶ εἰ δή τῳ σοφώτερός του φαίην εἶναι, τούτῳ  
ἄν, ὅτι οὐκ εἰδὼς ἱκανῶς περὶ τῶν ἐν Ἅιδου οὕτω καὶ οἴομαι   29.b.5 
οὐκ εἰδέναι· τὸ δὲ ἀδικεῖν καὶ ἀπειθεῖν τῷ βελτίονι καὶ θεῷ  
καὶ ἀνθρώπῳ, ὅτι κακὸν καὶ αἰσχρόν ἐστιν οἶδα. πρὸ οὖν τῶν  
κακῶν ὧν οἶδα ὅτι κακά ἐστιν, ἃ μὴ οἶδα εἰ καὶ ἀγαθὰ ὄντα  
τυγχάνει οὐδέποτε φοβήσομαι οὐδὲ φεύξομαι· ὥστε οὐδ' εἴ  
με νῦν ὑμεῖς ἀφίετε Ἀνύτῳ ἀπιστήσαντες, ὃς ἔφη ἢ τὴν    29.c.1 
ἀρχὴν οὐ δεῖν ἐμὲ δεῦρο εἰσελθεῖν ἤ, ἐπειδὴ εἰσῆλθον, οὐχ  

οἷόν τ' εἶναι τὸ μὴ ἀποκτεῖναί με, λέγων πρὸς ὑμᾶς ὡς εἰ  
διαφευξοίμην ἤδη [ἂν] ὑμῶν οἱ ὑεῖς ἐπιτηδεύοντες ἃ Σωκρά- 
της διδάσκει πάντες παντάπασι διαφθαρήσονται,  – εἴ μοι    29.c.5 
πρὸς ταῦτα εἴποιτε· “Ὦ Σώκρατες, νῦν μὲν Ἀνύτῳ οὐ πει-   
σόμεθα ἀλλ' ἀφίεμέν σε, ἐπὶ τούτῳ μέντοι, ἐφ' ᾧτε μηκέτι  
ἐν ταύτῃ τῇ ζητήσει διατρίβειν μηδὲ φιλοσοφεῖν· ἐὰν δὲ  
ἁλῷς ἔτι τοῦτο πράττων, ἀποθανῇ”  – εἰ οὖν με, ὅπερ εἶπον,   29.d.1 
ἐπὶ τούτοις ἀφίοιτε, εἴποιμ' ἂν ὑμῖν ὅτι “Ἐγὼ ὑμᾶς, ὦ ἄνδρες  
Ἀθηναῖοι, ἀσπάζομαι μὲν καὶ φιλῶ, πείσομαι δὲ μᾶλλον τῷ  
θεῷ ἢ ὑμῖν, καὶ ἕωσπερ ἂν ἐμπνέω καὶ οἷός τε ὦ, οὐ μὴ  
παύσωμαι φιλοσοφῶν καὶ ὑμῖν παρακελευόμενός τε καὶ    29.d.5 
ἐνδεικνύμενος ὅτῳ ἂν ἀεὶ ἐντυγχάνω ὑμῶν, λέγων οἷάπερ  
εἴωθα, ὅτι ‘Ὦ ἄριστε ἀνδρῶν, Ἀθηναῖος ὤν, πόλεως τῆς  
μεγίστης καὶ εὐδοκιμωτάτης εἰς σοφίαν καὶ ἰσχύν, χρημάτων  
μὲν οὐκ αἰσχύνῃ ἐπιμελούμενος ὅπως σοι ἔσται ὡς πλεῖστα,  
καὶ δόξης καὶ τιμῆς, φρονήσεως δὲ καὶ ἀληθείας καὶ τῆς    29.e.1 
ψυχῆς ὅπως ὡς βελτίστη ἔσται οὐκ ἐπιμελῇ οὐδὲ φροντί- 
ζεις;’ καὶ ἐάν τις ὑμῶν ἀμφισβητήσῃ καὶ φῇ ἐπιμελεῖσθαι,  
οὐκ εὐθὺς ἀφήσω αὐτὸν οὐδ' ἄπειμι, ἀλλ' ἐρήσομαι αὐτὸν καὶ  
ἐξετάσω καὶ ἐλέγξω, καὶ ἐάν μοι μὴ δοκῇ κεκτῆσθαι ἀρετήν,   29.e.5 
φάναι δέ, ὀνειδιῶ ὅτι τὰ πλείστου ἄξια περὶ ἐλαχίστου ποι-  30.a.1 
εῖται, τὰ δὲ φαυλότερα περὶ πλείονος. ταῦτα καὶ νεωτέρῳ  
καὶ πρεσβυτέρῳ ὅτῳ ἂν ἐντυγχάνω ποιήσω, καὶ ξένῳ καὶ  
ἀστῷ, μᾶλλον δὲ τοῖς ἀστοῖς, ὅσῳ μου ἐγγυτέρω ἐστὲ γένει.  
ταῦτα γὰρ κελεύει ὁ θεός, εὖ ἴστε, καὶ ἐγὼ οἴομαι οὐδέν πω   30.a.5 
ὑμῖν μεῖζον ἀγαθὸν γενέσθαι ἐν τῇ πόλει ἢ τὴν ἐμὴν τῷ θεῷ  
ὑπηρεσίαν. οὐδὲν γὰρ ἄλλο πράττων ἐγὼ περιέρχομαι ἢ  
πείθων ὑμῶν καὶ νεωτέρους καὶ πρεσβυτέρους μήτε σωμάτων  
ἐπιμελεῖσθαι μήτε χρημάτων πρότερον μηδὲ οὕτω σφόδρα   30.b.1 
ὡς τῆς ψυχῆς ὅπως ὡς ἀρίστη ἔσται, λέγων ὅτι ‘Οὐκ ἐκ  
χρημάτων ἀρετὴ γίγνεται, ἀλλ' ἐξ ἀρετῆς χρήματα καὶ τὰ  
ἄλλα ἀγαθὰ τοῖς ἀνθρώποις ἅπαντα καὶ ἰδίᾳ καὶ δημοσίᾳ.’    
εἰ μὲν οὖν ταῦτα λέγων διαφθείρω τοὺς νέους, ταῦτ' ἂν εἴη   30.b.5 
βλαβερά· εἰ δέ τίς μέ φησιν ἄλλα λέγειν ἢ ταῦτα, οὐδὲν  
λέγει. πρὸς ταῦτα,” φαίην ἄν, “ὦ ἄνδρες Ἀθηναῖοι, ἢ  
πείθεσθε Ἀνύτῳ ἢ μή, καὶ ἢ ἀφίετέ με ἢ μή, ὡς ἐμοῦ οὐκ  
ἂν ποιήσαντος ἄλλα, οὐδ' εἰ μέλλω πολλάκις τεθνάναι.”    30.c.1 
 Μὴ θορυβεῖτε, ὦ ἄνδρες Ἀθηναῖοι, ἀλλ' ἐμμείνατέ μοι  
οἷς ἐδεήθην ὑμῶν, μὴ θορυβεῖν ἐφ' οἷς ἂν λέγω ἀλλ' ἀκούειν·  
καὶ γάρ, ὡς ἐγὼ οἶμαι, ὀνήσεσθε ἀκούοντες. μέλλω γὰρ οὖν  
ἄττα ὑμῖν ἐρεῖν καὶ ἄλλα ἐφ' οἷς ἴσως βοήσεσθε· ἀλλὰ    30.c.5 
μηδαμῶς ποιεῖτε τοῦτο. εὖ γὰρ ἴστε, ἐάν με ἀποκτείνητε  
τοιοῦτον ὄντα οἷον ἐγὼ λέγω, οὐκ ἐμὲ μείζω βλάψετε ἢ  
ὑμᾶς αὐτούς· ἐμὲ μὲν γὰρ οὐδὲν ἂν βλάψειεν οὔτε Μέλητος  
οὔτε Ἄνυτος – οὐδὲ γὰρ ἂν δύναιτο – οὐ γὰρ οἴομαι θεμιτὸν  
εἶναι ἀμείνονι ἀνδρὶ ὑπὸ χείρονος βλάπτεσθαι. ἀποκτείνειε   30.d.1 



  

199 

 

μεντἂν ἴσως ἢ ἐξελάσειεν ἢ ἀτιμώσειεν· ἀλλὰ ταῦτα οὗτος  
μὲν ἴσως οἴεται καὶ ἄλλος τίς που μεγάλα κακά, ἐγὼ δ' οὐκ  
οἴομαι, ἀλλὰ πολὺ μᾶλλον ποιεῖν ἃ οὑτοσὶ νῦν ποιεῖ, ἄνδρα  
ἀδίκως ἐπιχειρεῖν ἀποκτεινύναι. νῦν οὖν, ὦ ἄνδρες Ἀθη-   30.d.5 
ναῖοι, πολλοῦ δέω ἐγὼ ὑπὲρ ἐμαυτοῦ ἀπολογεῖσθαι, ὥς τις  
ἂν οἴοιτο, ἀλλὰ ὑπὲρ ὑμῶν, μή τι ἐξαμάρτητε περὶ τὴν τοῦ  
θεοῦ δόσιν ὑμῖν ἐμοῦ καταψηφισάμενοι. ἐὰν γάρ με ἀπο-   30.e.1 
κτείνητε, οὐ ῥᾳδίως ἄλλον τοιοῦτον εὑρήσετε, ἀτεχνῶς – εἰ  
καὶ γελοιότερον εἰπεῖν – προσκείμενον τῇ πόλει ὑπὸ τοῦ θεοῦ  
ὥσπερ ἵππῳ μεγάλῳ μὲν καὶ γενναίῳ, ὑπὸ μεγέθους δὲ νωθε- 
στέρῳ καὶ δεομένῳ ἐγείρεσθαι ὑπὸ μύωπός τινος, οἷον δή    30.e.5 
μοι δοκεῖ ὁ θεὸς ἐμὲ τῇ πόλει προστεθηκέναι τοιοῦτόν τινα,  
ὃς ὑμᾶς ἐγείρων καὶ πείθων καὶ ὀνειδίζων ἕνα ἕκαστον  
οὐδὲν παύομαι τὴν ἡμέραν ὅλην πανταχοῦ προσκαθίζων.     31.a.1 
τοιοῦτος οὖν ἄλλος οὐ ῥᾳδίως ὑμῖν γενήσεται, ὦ ἄνδρες,  
ἀλλ' ἐὰν ἐμοὶ πείθησθε, φείσεσθέ μου· ὑμεῖς δ' ἴσως τάχ'  
ἂν ἀχθόμενοι, ὥσπερ οἱ νυστάζοντες ἐγειρόμενοι, κρούσαντες  
ἄν με, πειθόμενοι Ἀνύτῳ, ῥᾳδίως ἂν ἀποκτείναιτε, εἶτα τὸν   31.a.5 
λοιπὸν βίον καθεύδοντες διατελοῖτε ἄν, εἰ μή τινα ἄλλον ὁ  
θεὸς ὑμῖν ἐπιπέμψειεν κηδόμενος ὑμῶν. ὅτι δ' ἐγὼ τυγχάνω  
ὢν τοιοῦτος οἷος ὑπὸ τοῦ θεοῦ τῇ πόλει δεδόσθαι, ἐνθένδε  
ἂν κατανοήσαιτε· οὐ γὰρ ἀνθρωπίνῳ ἔοικε τὸ ἐμὲ τῶν    31.b.1 
μὲν ἐμαυτοῦ πάντων ἠμεληκέναι καὶ ἀνέχεσθαι τῶν οἰκείων  
ἀμελουμένων τοσαῦτα ἤδη ἔτη, τὸ δὲ ὑμέτερον πράττειν ἀεί,  
ἰδίᾳ ἑκάστῳ προσιόντα ὥσπερ πατέρα ἢ ἀδελφὸν πρεσβύ- 
τερον πείθοντα ἐπιμελεῖσθαι ἀρετῆς. καὶ εἰ μέν τι ἀπὸ    31.b.5 
τούτων ἀπέλαυον καὶ μισθὸν λαμβάνων ταῦτα παρεκε- 
λευόμην, εἶχον ἄν τινα λόγον· νῦν δὲ ὁρᾶτε δὴ καὶ αὐτοὶ  
ὅτι οἱ κατήγοροι τἆλλα πάντα ἀναισχύντως οὕτω κατη- 
γοροῦντες τοῦτό γε οὐχ οἷοί τε ἐγένοντο ἀπαναισχυντῆσαι  
παρασχόμενοι μάρτυρα, ὡς ἐγώ ποτέ τινα ἢ ἐπραξάμην    31.c.1 
μισθὸν ἢ ᾔτησα. ἱκανὸν γάρ, οἶμαι, ἐγὼ παρέχομαι τὸν  
μάρτυρα ὡς ἀληθῆ λέγω, τὴν πενίαν.  
 Ἴσως ἂν οὖν δόξειεν ἄτοπον εἶναι, ὅτι δὴ ἐγὼ ἰδίᾳ μὲν  
ταῦτα συμβουλεύω περιιὼν καὶ πολυπραγμονῶ, δημοσίᾳ δὲ   31.c.5 
οὐ τολμῶ ἀναβαίνων εἰς τὸ πλῆθος τὸ ὑμέτερον συμβου- 
λεύειν τῇ πόλει. τούτου δὲ αἴτιόν ἐστιν ὃ ὑμεῖς ἐμοῦ  
πολλάκις ἀκηκόατε πολλαχοῦ λέγοντος, ὅτι μοι θεῖόν τι καὶ  
δαιμόνιον γίγνεται [φωνή], ὃ δὴ καὶ ἐν τῇ γραφῇ ἐπικω-   31.d.1 
μῳδῶν Μέλητος ἐγράψατο. ἐμοὶ δὲ τοῦτ' ἔστιν ἐκ παιδὸς  
ἀρξάμενον, φωνή τις γιγνομένη, ἣ ὅταν γένηται, ἀεὶ ἀπο- 
τρέπει με τοῦτο ὃ ἂν μέλλω πράττειν, προτρέπει δὲ οὔποτε.  
τοῦτ' ἔστιν ὅ μοι ἐναντιοῦται τὰ πολιτικὰ πράττειν, καὶ      31.d.5 
παγκάλως γέ μοι δοκεῖ ἐναντιοῦσθαι· εὖ γὰρ ἴστε, ὦ ἄνδρες  
Ἀθηναῖοι, εἰ ἐγὼ πάλαι ἐπεχείρησα πράττειν τὰ πολιτικὰ  
πράγματα, πάλαι ἂν ἀπολώλη καὶ οὔτ' ἂν ὑμᾶς ὠφελήκη  

οὐδὲν οὔτ' ἂν ἐμαυτόν. καί μοι μὴ ἄχθεσθε λέγοντι τἀληθῆ·   31.e.1 
οὐ γὰρ ἔστιν ὅστις ἀνθρώπων σωθήσεται οὔτε ὑμῖν οὔτε  
ἄλλῳ πλήθει οὐδενὶ γνησίως ἐναντιούμενος καὶ διακωλύων  
πολλὰ ἄδικα καὶ παράνομα ἐν τῇ πόλει γίγνεσθαι, ἀλλ'  
ἀναγκαῖόν ἐστι τὸν τῷ ὄντι μαχούμενον ὑπὲρ τοῦ δικαίου,    32.a.1 
καὶ εἰ μέλλει ὀλίγον χρόνον σωθήσεσθαι, ἰδιωτεύειν ἀλλὰ  
μὴ δημοσιεύειν.  
 Μεγάλα δ' ἔγωγε ὑμῖν τεκμήρια παρέξομαι τούτων, οὐ  
λόγους ἀλλ' ὃ ὑμεῖς τιμᾶτε, ἔργα. ἀκούσατε δή μοι τὰ    32.a.5 
συμβεβηκότα, ἵνα εἰδῆτε ὅτι οὐδ' ἂν ἑνὶ ὑπεικάθοιμι παρὰ  
τὸ δίκαιον δείσας θάνατον, μὴ ὑπείκων δὲ ἀλλὰ κἂν ἀπο- 
λοίμην. ἐρῶ δὲ ὑμῖν φορτικὰ μὲν καὶ δικανικά, ἀληθῆ δέ.  
ἐγὼ γάρ, ὦ ἄνδρες Ἀθηναῖοι, ἄλλην μὲν ἀρχὴν οὐδεμίαν  
πώποτε ἦρξα ἐν τῇ πόλει, ἐβούλευσα δέ· καὶ ἔτυχεν ἡμῶν    32.b.1 
ἡ φυλὴ Ἀντιοχὶς πρυτανεύουσα ὅτε ὑμεῖς τοὺς δέκα  
στρατηγοὺς τοὺς οὐκ ἀνελομένους τοὺς ἐκ τῆς ναυμαχίας  
ἐβουλεύσασθε ἁθρόους κρίνειν, παρανόμως, ὡς ἐν τῷ ὑστέρῳ  
χρόνῳ πᾶσιν ὑμῖν ἔδοξεν. τότ' ἐγὼ μόνος τῶν πρυτάνεων    32.b.5 
ἠναντιώθην ὑμῖν μηδὲν ποιεῖν παρὰ τοὺς νόμους καὶ ἐναντία  
ἐψηφισάμην· καὶ ἑτοίμων ὄντων ἐνδεικνύναι με καὶ ἀπάγειν  
τῶν ῥητόρων, καὶ ὑμῶν κελευόντων καὶ βοώντων, μετὰ τοῦ  
νόμου καὶ τοῦ δικαίου ᾤμην μᾶλλόν με δεῖν διακινδυνεύειν   32.c.1 
ἢ μεθ' ὑμῶν γενέσθαι μὴ δίκαια βουλευομένων, φοβηθέντα  
δεσμὸν ἢ θάνατον. καὶ ταῦτα μὲν ἦν ἔτι δημοκρατουμένης  
τῆς πόλεως· ἐπειδὴ δὲ ὀλιγαρχία ἐγένετο, οἱ τριάκοντα αὖ    
μεταπεμψάμενοί με πέμπτον αὐτὸν εἰς τὴν θόλον προσέταξαν   32.c.5 
ἀγαγεῖν ἐκ Σαλαμῖνος Λέοντα τὸν Σαλαμίνιον ἵνα ἀποθάνοι,  
οἷα δὴ καὶ ἄλλοις ἐκεῖνοι πολλοῖς πολλὰ προσέταττον, βου- 
λόμενοι ὡς πλείστους ἀναπλῆσαι αἰτιῶν. τότε μέντοι ἐγὼ  
οὐ λόγῳ ἀλλ' ἔργῳ αὖ ἐνεδειξάμην ὅτι ἐμοὶ θανάτου μὲν    32.d.1 
μέλει, εἰ μὴ ἀγροικότερον ἦν εἰπεῖν, οὐδ' ὁτιοῦν, τοῦ δὲ μηδὲν  
ἄδικον μηδ' ἀνόσιον ἐργάζεσθαι, τούτου δὲ τὸ πᾶν μέλει.  
ἐμὲ γὰρ ἐκείνη ἡ ἀρχὴ οὐκ ἐξέπληξεν, οὕτως ἰσχυρὰ οὖσα,  
ὥστε ἄδικόν τι ἐργάσασθαι, ἀλλ' ἐπειδὴ ἐκ τῆς θόλου    32.d.5 
ἐξήλθομεν, οἱ μὲν τέτταρες ᾤχοντο εἰς Σαλαμῖνα καὶ ἤγαγον  
Λέοντα, ἐγὼ δὲ ᾠχόμην ἀπιὼν οἴκαδε. καὶ ἴσως ἂν διὰ  
ταῦτα ἀπέθανον, εἰ μὴ ἡ ἀρχὴ διὰ ταχέων κατελύθη. καὶ  
τούτων ὑμῖν ἔσονται πολλοὶ μάρτυρες.      32.e.1 
 Ἆρ' οὖν ἄν με οἴεσθε τοσάδε ἔτη διαγενέσθαι εἰ ἔπραττον  
τὰ δημόσια, καὶ πράττων ἀξίως ἀνδρὸς ἀγαθοῦ ἐβοήθουν  
τοῖς δικαίοις καὶ ὥσπερ χρὴ τοῦτο περὶ πλείστου ἐποιούμην;  
πολλοῦ γε δεῖ, ὦ ἄνδρες Ἀθηναῖοι· οὐδὲ γὰρ ἂν ἄλλος    32.e.5 
ἀνθρώπων οὐδείς. ἀλλ' ἐγὼ διὰ παντὸς τοῦ βίου δημοσίᾳ    33.a.1 
τε εἴ πού τι ἔπραξα τοιοῦτος φανοῦμαι, καὶ ἰδίᾳ ὁ αὐτὸς  
οὗτος, οὐδενὶ πώποτε συγχωρήσας οὐδὲν παρὰ τὸ δίκαιον  
οὔτε ἄλλῳ οὔτε τούτων οὐδενὶ οὓς δὴ διαβάλλοντες ἐμέ  

φασιν ἐμοὺς μαθητὰς εἶναι. ἐγὼ δὲ διδάσκαλος μὲν οὐδενὸς   33.a.5 
πώποτ' ἐγενόμην· εἰ δέ τίς μου λέγοντος καὶ τὰ ἐμαυτοῦ  
πράττοντος ἐπιθυμοῖ ἀκούειν, εἴτε νεώτερος εἴτε πρεσβύτερος,  
οὐδενὶ πώποτε ἐφθόνησα, οὐδὲ χρήματα μὲν λαμβάνων διαλέ- 
γομαι μὴ λαμβάνων δὲ οὔ, ἀλλ' ὁμοίως καὶ πλουσίῳ καὶ    33.b.1 
πένητι παρέχω ἐμαυτὸν ἐρωτᾶν, καὶ ἐάν τις βούληται  
ἀποκρινόμενος ἀκούειν ὧν ἂν λέγω. καὶ τούτων ἐγὼ εἴτε  
τις χρηστὸς γίγνεται εἴτε μή, οὐκ ἂν δικαίως τὴν αἰτίαν  
ὑπέχοιμι, ὧν μήτε ὑπεσχόμην μηδενὶ μηδὲν πώποτε μάθημα   33.b.5 
μήτε ἐδίδαξα· εἰ δέ τίς φησι παρ' ἐμοῦ πώποτέ τι μαθεῖν ἢ    
ἀκοῦσαι ἰδίᾳ ὅτι μὴ καὶ οἱ ἄλλοι πάντες, εὖ ἴστε ὅτι οὐκ  
ἀληθῆ λέγει.  
 Ἀλλὰ διὰ τί δή ποτε μετ' ἐμοῦ χαίρουσί τινες πολὺν  
χρόνον διατρίβοντες; ἀκηκόατε, ὦ ἄνδρες Ἀθηναῖοι, πᾶσαν   33.c.1 
ὑμῖν τὴν ἀλήθειαν ἐγὼ εἶπον· ὅτι ἀκούοντες χαίρουσιν  
ἐξεταζομένοις τοῖς οἰομένοις μὲν εἶναι σοφοῖς, οὖσι δ' οὔ.  
ἔστι γὰρ οὐκ ἀηδές. ἐμοὶ δὲ τοῦτο, ὡς ἐγώ φημι, προστέ- 
τακται ὑπὸ τοῦ θεοῦ πράττειν καὶ ἐκ μαντείων καὶ ἐξ ἐνυπνίων   33.c.5 
καὶ παντὶ τρόπῳ ᾧπέρ τίς ποτε καὶ ἄλλη θεία μοῖρα ἀνθρώπῳ  
καὶ ὁτιοῦν προσέταξε πράττειν. ταῦτα, ὦ ἄνδρες Ἀθηναῖοι,  
καὶ ἀληθῆ ἐστιν καὶ εὐέλεγκτα. εἰ γὰρ δὴ ἔγωγε τῶν νέων  
τοὺς μὲν διαφθείρω τοὺς δὲ διέφθαρκα, χρῆν δήπου, εἴτε    33.d.1 
τινὲς αὐτῶν πρεσβύτεροι γενόμενοι ἔγνωσαν ὅτι νέοις οὖσιν  
αὐτοῖς ἐγὼ κακὸν πώποτέ τι συνεβούλευσα, νυνὶ αὐτοὺς  
ἀναβαίνοντας ἐμοῦ κατηγορεῖν καὶ τιμωρεῖσθαι· εἰ δὲ μὴ  
αὐτοὶ ἤθελον, τῶν οἰκείων τινὰς τῶν ἐκείνων, πατέρας καὶ   33.d.5 
ἀδελφοὺς καὶ ἄλλους τοὺς προσήκοντας, εἴπερ ὑπ' ἐμοῦ τι  
κακὸν ἐπεπόνθεσαν αὐτῶν οἱ οἰκεῖοι, νῦν μεμνῆσθαι καὶ  
τιμωρεῖσθαι. πάντως δὲ πάρεισιν αὐτῶν πολλοὶ ἐνταυθοῖ  
οὓς ἐγὼ ὁρῶ, πρῶτον μὲν Κρίτων οὑτοσί, ἐμὸς ἡλικιώτης  
καὶ δημότης, Κριτοβούλου τοῦδε πατήρ, ἔπειτα Λυσανίας ὁ   33.e.1 
Σφήττιος, Αἰσχίνου τοῦδε πατήρ, ἔτι δ' Ἀντιφῶν ὁ Κηφι- 
σιεὺς οὑτοσί, Ἐπιγένους πατήρ, ἄλλοι τοίνυν οὗτοι ὧν οἱ  
ἀδελφοὶ ἐν ταύτῃ τῇ διατριβῇ γεγόνασιν, Νικόστρατος  
Θεοζοτίδου, ἀδελφὸς Θεοδότου – καὶ ὁ μὲν Θεόδοτος τετε-  33.e.5 
λεύτηκεν, ὥστε οὐκ ἂν ἐκεῖνός γε αὐτοῦ καταδεηθείη – καὶ  
Παράλιος ὅδε, ὁ Δημοδόκου, οὗ ἦν Θεάγης ἀδελφός· ὅδε δὲ  
Ἀδείμαντος, ὁ Ἀρίστωνος, οὗ ἀδελφὸς οὑτοσὶ Πλάτων, καὶ     34.a.1 
Αἰαντόδωρος, οὗ Ἀπολλόδωρος ὅδε ἀδελφός. καὶ ἄλλους  
πολλοὺς ἐγὼ ἔχω ὑμῖν εἰπεῖν, ὧν τινα ἐχρῆν μάλιστα μὲν ἐν  
τῷ ἑαυτοῦ λόγῳ παρασχέσθαι Μέλητον μάρτυρα· εἰ δὲ τότε  
ἐπελάθετο, νῦν παρασχέσθω – ἐγὼ παραχωρῶ – καὶ λεγέτω   34.a.5 
εἴ τι ἔχει τοιοῦτον. ἀλλὰ τούτου πᾶν τοὐναντίον εὑρήσετε,  
ὦ ἄνδρες, πάντας ἐμοὶ βοηθεῖν ἑτοίμους τῷ διαφθείροντι, τῷ  
κακὰ ἐργαζομένῳ τοὺς οἰκείους αὐτῶν, ὥς φασι Μέλητος καὶ  
Ἄνυτος. αὐτοὶ μὲν γὰρ οἱ διεφθαρμένοι τάχ' ἂν λόγον    34.b.1 

ἔχοιεν βοηθοῦντες· οἱ δὲ ἀδιάφθαρτοι, πρεσβύτεροι ἤδη  
ἄνδρες, οἱ τούτων προσήκοντες, τίνα ἄλλον ἔχουσι λόγον  
βοηθοῦντες ἐμοὶ ἀλλ' ἢ τὸν ὀρθόν τε καὶ δίκαιον, ὅτι  
συνίσασι Μελήτῳ μὲν ψευδομένῳ, ἐμοὶ δὲ ἀληθεύοντι;    34.b.5 
 Εἶεν δή, ὦ ἄνδρες· ἃ μὲν ἐγὼ ἔχοιμ' ἂν ἀπολογεῖσθαι,  
σχεδόν ἐστι ταῦτα καὶ ἄλλα ἴσως τοιαῦτα. τάχα δ' ἄν τις  
ὑμῶν ἀγανακτήσειεν ἀναμνησθεὶς ἑαυτοῦ, εἰ ὁ μὲν καὶ ἐλάττω   34.c.1 
τουτουῒ τοῦ ἀγῶνος ἀγῶνα ἀγωνιζόμενος ἐδεήθη τε καὶ  
ἱκέτευσε τοὺς δικαστὰς μετὰ πολλῶν δακρύων, παιδία τε  
αὑτοῦ ἀναβιβασάμενος ἵνα ὅτι μάλιστα ἐλεηθείη, καὶ ἄλλους  
τῶν οἰκείων καὶ φίλων πολλούς, ἐγὼ δὲ οὐδὲν ἄρα τούτων   34.c.5 
ποιήσω, καὶ ταῦτα κινδυνεύων, ὡς ἂν δόξαιμι, τὸν ἔσχατον  
κίνδυνον. τάχ' ἂν οὖν τις ταῦτα ἐννοήσας αὐθαδέστερον  
ἂν πρός με σχοίη καὶ ὀργισθεὶς αὐτοῖς τούτοις θεῖτο ἂν μετ'  
ὀργῆς τὴν ψῆφον. εἰ δή τις ὑμῶν οὕτως ἔχει – οὐκ ἀξιῶ    34.d.1 
μὲν γὰρ ἔγωγε, εἰ δ' οὖν – ἐπιεικῆ ἄν μοι δοκῶ πρὸς τοῦτον  
λέγειν λέγων ὅτι “Ἐμοί, ὦ ἄριστε, εἰσὶν μέν πού τινες καὶ  
οἰκεῖοι· καὶ γὰρ τοῦτο αὐτὸ τὸ τοῦ Ὁμήρου, οὐδ' ἐγὼ ‘ἀπὸ  
δρυὸς οὐδ' ἀπὸ πέτρης’ πέφυκα ἀλλ' ἐξ ἀνθρώπων, ὥστε    34.d.5 
καὶ οἰκεῖοί μοί εἰσι καὶ ὑεῖς γε, ὦ ἄνδρες Ἀθηναῖοι, τρεῖς, εἷς  
μὲν μειράκιον ἤδη, δύο δὲ παιδία· ἀλλ' ὅμως οὐδένα αὐτῶν    
δεῦρο ἀναβιβασάμενος δεήσομαι ὑμῶν ἀποψηφίσασθαι.” τί  
δὴ οὖν οὐδὲν τούτων ποιήσω; οὐκ αὐθαδιζόμενος, ὦ ἄνδρες  
Ἀθηναῖοι, οὐδ' ὑμᾶς ἀτιμάζων, ἀλλ' εἰ μὲν θαρραλέως ἐγὼ   34.e.1 
ἔχω πρὸς θάνατον ἢ μή, ἄλλος λόγος, πρὸς δ' οὖν δόξαν καὶ  
ἐμοὶ καὶ ὑμῖν καὶ ὅλῃ τῇ πόλει οὔ μοι δοκεῖ καλὸν εἶναι ἐμὲ  
τούτων οὐδὲν ποιεῖν καὶ τηλικόνδε ὄντα καὶ τοῦτο τοὔνομα  
ἔχοντα, εἴτ' οὖν ἀληθὲς εἴτ' οὖν ψεῦδος, ἀλλ' οὖν δεδογμένον   34.e.5 
γέ ἐστί τῳ Σωκράτη διαφέρειν τῶν πολλῶν ἀνθρώπων. εἰ    35.a.1 
οὖν ὑμῶν οἱ δοκοῦντες διαφέρειν εἴτε σοφίᾳ εἴτε ἀνδρείᾳ  
εἴτε ἄλλῃ ᾑτινιοῦν ἀρετῇ τοιοῦτοι ἔσονται, αἰσχρὸν ἂν εἴη·  
οἵουσπερ ἐγὼ πολλάκις ἑώρακά τινας ὅταν κρίνωνται, δο- 
κοῦντας μέν τι εἶναι, θαυμάσια δὲ ἐργαζομένους, ὡς δεινόν   35.a.5 
τι οἰομένους πείσεσθαι εἰ ἀποθανοῦνται, ὥσπερ ἀθανάτων  
ἐσομένων ἂν ὑμεῖς αὐτοὺς μὴ ἀποκτείνητε· οἳ ἐμοὶ δοκοῦσιν  
αἰσχύνην τῇ πόλει περιάπτειν, ὥστ' ἄν τινα καὶ τῶν ξένων  
ὑπολαβεῖν ὅτι οἱ διαφέροντες Ἀθηναίων εἰς ἀρετήν, οὓς    35.b.1 
αὐτοὶ ἑαυτῶν ἔν τε ταῖς ἀρχαῖς καὶ ταῖς ἄλλαις τιμαῖς  
προκρίνουσιν, οὗτοι γυναικῶν οὐδὲν διαφέρουσιν. ταῦτα γάρ,  
ὦ ἄνδρες Ἀθηναῖοι, οὔτε ὑμᾶς χρὴ ποιεῖν τοὺς δοκοῦντας  
καὶ ὁπῃοῦν τι εἶναι, οὔτ', ἂν ἡμεῖς ποιῶμεν, ὑμᾶς ἐπι-   35.b.5 
τρέπειν, ἀλλὰ τοῦτο αὐτὸ ἐνδείκνυσθαι, ὅτι πολὺ μᾶλλον  
καταψηφιεῖσθε τοῦ τὰ ἐλεινὰ ταῦτα δράματα εἰσάγοντος καὶ  
καταγέλαστον τὴν πόλιν ποιοῦντος ἢ τοῦ ἡσυχίαν ἄγοντος.  
 Χωρὶς δὲ τῆς δόξης, ὦ ἄνδρες, οὐδὲ δίκαιόν μοι δοκεῖ  
εἶναι δεῖσθαι τοῦ δικαστοῦ οὐδὲ δεόμενον ἀποφεύγειν, ἀλλὰ   35.c.1 

διδάσκειν καὶ πείθειν. οὐ γὰρ ἐπὶ τούτῳ κάθηται ὁ δικα- 
στής, ἐπὶ τῷ καταχαρίζεσθαι τὰ δίκαια, ἀλλ' ἐπὶ τῷ κρίνειν  
ταῦτα· καὶ ὀμώμοκεν οὐ χαριεῖσθαι οἷς ἂν δοκῇ αὐτῷ, ἀλλὰ 
δικάσειν κατὰ τοὺς νόμους. οὔκουν χρὴ οὔτε ἡμᾶς ἐθίζειν     35.c.5 
ὑμᾶς ἐπιορκεῖν οὔθ' ὑμᾶς ἐθίζεσθαι· οὐδέτεροι γὰρ ἂν ἡμῶν  
εὐσεβοῖεν. μὴ οὖν ἀξιοῦτέ με, ὦ ἄνδρες Ἀθηναῖοι, τοιαῦτα  
δεῖν πρὸς ὑμᾶς πράττειν ἃ μήτε ἡγοῦμαι καλὰ εἶναι μήτε  
δίκαια μήτε ὅσια, ἄλλως τε μέντοι νὴ Δία πάντως καὶ ἀσε-   35.d.1 
βείας φεύγοντα ὑπὸ Μελήτου τουτουΐ. σαφῶς γὰρ ἄν, εἰ  
πείθοιμι ὑμᾶς καὶ τῷ δεῖσθαι βιαζοίμην ὀμωμοκότας, θεοὺς  
ἂν διδάσκοιμι μὴ ἡγεῖσθαι ὑμᾶς εἶναι, καὶ ἀτεχνῶς ἀπολο- 
γούμενος κατηγοροίην ἂν ἐμαυτοῦ ὡς θεοὺς οὐ νομίζω. ἀλλὰ   35.d.5 
πολλοῦ δεῖ οὕτως ἔχειν· νομίζω τε γάρ, ὦ ἄνδρες Ἀθηναῖοι,  
ὡς οὐδεὶς τῶν ἐμῶν κατηγόρων, καὶ ὑμῖν ἐπιτρέπω καὶ τῷ θεῷ  
κρῖναι περὶ ἐμοῦ ὅπῃ μέλλει ἐμοί τε ἄριστα εἶναι καὶ ὑμῖν.  
          –   –   –   
 Τὸ μὲν μὴ ἀγανακτεῖν, ὦ ἄνδρες Ἀθηναῖοι, ἐπὶ τούτῳ    35.e.1 
τῷ γεγονότι, ὅτι μου κατεψηφίσασθε, ἄλλα τέ μοι πολλὰ    36.a.1 
συμβάλλεται, καὶ οὐκ ἀνέλπιστόν μοι γέγονεν τὸ γεγονὸς  
τοῦτο, ἀλλὰ πολὺ μᾶλλον θαυμάζω ἑκατέρων τῶν ψήφων  
τὸν γεγονότα ἀριθμόν. οὐ γὰρ ᾠόμην ἔγωγε οὕτω παρ'  
ὀλίγον ἔσεσθαι ἀλλὰ παρὰ πολύ· νῦν δέ, ὡς ἔοικεν, εἰ    36.a.5 
τριάκοντα μόναι μετέπεσον τῶν ψήφων, ἀπεπεφεύγη ἄν.  
Μέλητον μὲν οὖν, ὡς ἐμοὶ δοκῶ, καὶ νῦν ἀποπέφευγα, καὶ  
οὐ μόνον ἀποπέφευγα, ἀλλὰ παντὶ δῆλον τοῦτό γε, ὅτι εἰ μὴ  
ἀνέβη Ἄνυτος καὶ Λύκων κατηγορήσοντες ἐμοῦ, κἂν ὦφλε  
χιλίας δραχμάς, οὐ μεταλαβὼν τὸ πέμπτον μέρος τῶν    36.b.1 
ψήφων.  
 Τιμᾶται δ' οὖν μοι ὁ ἀνὴρ θανάτου. εἶεν· ἐγὼ δὲ δὴ  
τίνος ὑμῖν ἀντιτιμήσομαι, ὦ ἄνδρες Ἀθηναῖοι; ἢ δῆλον ὅτι  
τῆς ἀξίας; τί οὖν; τί ἄξιός εἰμι παθεῖν ἢ ἀποτεῖσαι, ὅτι    36.b.5 
μαθὼν ἐν τῷ βίῳ οὐχ ἡσυχίαν ἦγον, ἀλλ' ἀμελήσας ὧνπερ  
οἱ πολλοί, χρηματισμοῦ τε καὶ οἰκονομίας καὶ στρατηγιῶν  
καὶ δημηγοριῶν καὶ τῶν ἄλλων ἀρχῶν καὶ συνωμοσιῶν καὶ  
στάσεων τῶν ἐν τῇ πόλει γιγνομένων, ἡγησάμενος ἐμαυτὸν  
τῷ ὄντι ἐπιεικέστερον εἶναι ἢ ὥστε εἰς ταῦτ' ἰόντα σῴζεσθαι,   36.c.1 
ἐνταῦθα μὲν οὐκ ᾖα οἷ ἐλθὼν μήτε ὑμῖν μήτε ἐμαυτῷ ἔμελ- 
λον μηδὲν ὄφελος εἶναι, ἐπὶ δὲ τὸ ἰδίᾳ ἕκαστον ἰὼν εὐεργε- 
τεῖν τὴν μεγίστην εὐεργεσίαν, ὡς ἐγώ φημι, ἐνταῦθα ᾖα,  
ἐπιχειρῶν ἕκαστον ὑμῶν πείθειν μὴ πρότερον μήτε τῶν    36.c.5 
ἑαυτοῦ μηδενὸς ἐπιμελεῖσθαι πρὶν ἑαυτοῦ ἐπιμεληθείη ὅπως  
ὡς βέλτιστος καὶ φρονιμώτατος ἔσοιτο, μήτε τῶν τῆς πό- 
λεως, πρὶν αὐτῆς τῆς πόλεως, τῶν τε ἄλλων οὕτω κατὰ τὸν  
αὐτὸν τρόπον ἐπιμελεῖσθαι – τί οὖν εἰμι ἄξιος παθεῖν τοιοῦ-  36.d.1 
τος ὤν; ἀγαθόν τι, ὦ ἄνδρες Ἀθηναῖοι, εἰ δεῖ γε κατὰ τὴν  
ἀξίαν τῇ ἀληθείᾳ τιμᾶσθαι· καὶ ταῦτά γε ἀγαθὸν τοιοῦτον  

ὅτι ἂν πρέποι ἐμοί. τί οὖν πρέπει ἀνδρὶ πένητι εὐεργέτῃ  
δεομένῳ ἄγειν σχολὴν ἐπὶ τῇ ὑμετέρᾳ παρακελεύσει; οὐκ    36.d.5 
ἔσθ' ὅτι μᾶλλον, ὦ ἄνδρες Ἀθηναῖοι, πρέπει οὕτως ὡς τὸν  
τοιοῦτον ἄνδρα ἐν πρυτανείῳ σιτεῖσθαι, πολύ γε μᾶλλον ἢ  
εἴ τις ὑμῶν ἵππῳ ἢ συνωρίδι ἢ ζεύγει νενίκηκεν Ὀλυμπία- 
σιν· ὁ μὲν γὰρ ὑμᾶς ποιεῖ εὐδαίμονας δοκεῖν εἶναι, ἐγὼ δὲ  
εἶναι, καὶ ὁ μὲν τροφῆς οὐδὲν δεῖται, ἐγὼ δὲ δέομαι. εἰ    36.e.1 
οὖν δεῖ με κατὰ τὸ δίκαιον τῆς ἀξίας τιμᾶσθαι, τούτου  
τιμῶμαι, ἐν πρυτανείῳ σιτήσεως.       37.a.1 
 Ἴσως οὖν ὑμῖν καὶ ταυτὶ λέγων παραπλησίως δοκῶ λέγειν  
ὥσπερ περὶ τοῦ οἴκτου καὶ τῆς ἀντιβολήσεως, ἀπαυθαδιζό- 
μενος· τὸ δὲ οὐκ ἔστιν, ὦ ἄνδρες Ἀθηναῖοι, τοιοῦτον ἀλλὰ  
τοιόνδε μᾶλλον. πέπεισμαι ἐγὼ ἑκὼν εἶναι μηδένα ἀδικεῖν    37.a.5 
ἀνθρώπων, ἀλλὰ ὑμᾶς τοῦτο οὐ πείθω· ὀλίγον γὰρ χρόνον  
ἀλλήλοις διειλέγμεθα. ἐπεί, ὡς ἐγᾦμαι, εἰ ἦν ὑμῖν νόμος,  
ὥσπερ καὶ ἄλλοις ἀνθρώποις, περὶ θανάτου μὴ μίαν ἡμέραν  
μόνον κρίνειν ἀλλὰ πολλάς, ἐπείσθητε ἄν· νῦν δ' οὐ ῥᾴδιον     37.b.1 
ἐν χρόνῳ ὀλίγῳ μεγάλας διαβολὰς ἀπολύεσθαι. πεπεισμέ- 
νος δὴ ἐγὼ μηδένα ἀδικεῖν πολλοῦ δέω ἐμαυτόν γε ἀδικήσειν  
καὶ κατ' ἐμαυτοῦ ἐρεῖν αὐτὸς ὡς ἄξιός εἰμί του κακοῦ καὶ  
τιμήσεσθαι τοιούτου τινὸς ἐμαυτῷ. τί δείσας; ἦ μὴ πάθω    37.b.5 
τοῦτο οὗ Μέλητός μοι τιμᾶται, ὅ φημι οὐκ εἰδέναι οὔτ' εἰ  
ἀγαθὸν οὔτ' εἰ κακόν ἐστιν; ἀντὶ τούτου δὴ ἕλωμαι ὧν εὖ  
οἶδά τι κακῶν ὄντων τούτου τιμησάμενος; πότερον δεσμοῦ;  
καὶ τί με δεῖ ζῆν ἐν δεσμωτηρίῳ, δουλεύοντα τῇ ἀεὶ καθι-   37.c.1 
σταμένῃ ἀρχῇ, τοῖς ἕνδεκα; ἀλλὰ χρημάτων καὶ δεδέσθαι  
ἕως ἂν ἐκτείσω; ἀλλὰ ταὐτόν μοί ἐστιν ὅπερ νυνδὴ ἔλεγον·  
οὐ γὰρ ἔστι μοι χρήματα ὁπόθεν ἐκτείσω. ἀλλὰ δὴ φυγῆς  
τιμήσωμαι; ἴσως γὰρ ἄν μοι τούτου τιμήσαιτε. πολλὴ    37.c.5 
μεντἄν με φιλοψυχία ἔχοι, ὦ ἄνδρες Ἀθηναῖοι, εἰ οὕτως  
ἀλόγιστός εἰμι ὥστε μὴ δύνασθαι λογίζεσθαι ὅτι ὑμεῖς μὲν  
ὄντες πολῖταί μου οὐχ οἷοί τε ἐγένεσθε ἐνεγκεῖν τὰς ἐμὰς  
διατριβὰς καὶ τοὺς λόγους, ἀλλ' ὑμῖν βαρύτεραι γεγόνασιν   37.d.1 
καὶ ἐπιφθονώτεραι, ὥστε ζητεῖτε αὐτῶν νυνὶ ἀπαλλαγῆναι·  
ἄλλοι δὲ ἄρα αὐτὰς οἴσουσι ῥᾳδίως; πολλοῦ γε δεῖ, ὦ ἄνδρες  
Ἀθηναῖοι. καλὸς οὖν ἄν μοι ὁ βίος εἴη ἐξελθόντι τηλικῷδε  
ἀνθρώπῳ ἄλλην ἐξ ἄλλης πόλεως ἀμειβομένῳ καὶ ἐξελαυνο-  37.d.5 
μένῳ ζῆν. εὖ γὰρ οἶδ' ὅτι ὅποι ἂν ἔλθω, λέγοντος ἐμοῦ  
ἀκροάσονται οἱ νέοι ὥσπερ ἐνθάδε· κἂν μὲν τούτους ἀπ- 
ελαύνω, οὗτοί με αὐτοὶ ἐξελῶσι πείθοντες τοὺς πρεσβυτέρους·  
ἐὰν δὲ μὴ ἀπελαύνω, οἱ τούτων πατέρες δὲ καὶ οἰκεῖοι δι'    37.e.1 
αὐτοὺς τούτους.  
 Ἴσως οὖν ἄν τις εἴποι· “Σιγῶν δὲ καὶ ἡσυχίαν ἄγων, ὦ  
Σώκρατες, οὐχ οἷός τ' ἔσῃ ἡμῖν ἐξελθὼν ζῆν;” τουτὶ δή  
ἐστι πάντων χαλεπώτατον πεῖσαί τινας ὑμῶν. ἐάντε γὰρ      37.e.5 
λέγω ὅτι τῷ θεῷ ἀπειθεῖν τοῦτ' ἐστὶν καὶ διὰ τοῦτ' ἀδύνα- 

τον ἡσυχίαν ἄγειν, οὐ πείσεσθέ μοι ὡς εἰρωνευομένῳ· ἐάντ'   38.a.1 
αὖ λέγω ὅτι καὶ τυγχάνει μέγιστον ἀγαθὸν ὂν ἀνθρώπῳ  
τοῦτο, ἑκάστης ἡμέρας περὶ ἀρετῆς τοὺς λόγους ποιεῖσθαι  
καὶ τῶν ἄλλων περὶ ὧν ὑμεῖς ἐμοῦ ἀκούετε διαλεγομένου καὶ  
ἐμαυτὸν καὶ ἄλλους ἐξετάζοντος, ὁ δὲ ἀνεξέταστος βίος οὐ   38.a.5 
βιωτὸς ἀνθρώπῳ, ταῦτα δ' ἔτι ἧττον πείσεσθέ μοι λέγοντι.  
τὰ δὲ ἔχει μὲν οὕτως, ὡς ἐγώ φημι, ὦ ἄνδρες, πείθειν δὲ οὐ  
ῥᾴδιον. καὶ ἐγὼ ἅμα οὐκ εἴθισμαι ἐμαυτὸν ἀξιοῦν κακοῦ  
οὐδενός. εἰ μὲν γὰρ ἦν μοι χρήματα, ἐτιμησάμην ἂν χρη-   38.b.1 
μάτων ὅσα ἔμελλον ἐκτείσειν, οὐδὲν γὰρ ἂν ἐβλάβην· νῦν  
δὲ οὐ γὰρ ἔστιν, εἰ μὴ ἄρα ὅσον ἂν ἐγὼ δυναίμην ἐκτεῖσαι,  
τοσούτου βούλεσθέ μοι τιμῆσαι. ἴσως δ' ἂν δυναίμην ἐκ- 
τεῖσαι ὑμῖν που μνᾶν ἀργυρίου· τοσούτου οὖν τιμῶμαι.    38.b.5 
 Πλάτων δὲ ὅδε, ὦ ἄνδρες Ἀθηναῖοι, καὶ Κρίτων καὶ  
Κριτόβουλος καὶ Ἀπολλόδωρος κελεύουσί με τριάκοντα μνῶν  
τιμήσασθαι, αὐτοὶ δ' ἐγγυᾶσθαι· τιμῶμαι οὖν τοσούτου,  
ἐγγυηταὶ δὲ ὑμῖν ἔσονται τοῦ ἀργυρίου οὗτοι ἀξιόχρεῳ.  
          –   –   –          38.b.10 
 Οὐ πολλοῦ γ' ἕνεκα χρόνου, ὦ ἄνδρες Ἀθηναῖοι, ὄνομα    38.c.1 
ἕξετε καὶ αἰτίαν ὑπὸ τῶν βουλομένων τὴν πόλιν λοιδορεῖν  
ὡς Σωκράτη ἀπεκτόνατε, ἄνδρα σοφόν – φήσουσι γὰρ δὴ  
σοφὸν εἶναι, εἰ καὶ μή εἰμι, οἱ βουλόμενοι ὑμῖν ὀνειδίζειν –   
εἰ γοῦν περιεμείνατε ὀλίγον χρόνον, ἀπὸ τοῦ αὐτομάτου ἂν   38.c.5 
ὑμῖν τοῦτο ἐγένετο· ὁρᾶτε γὰρ δὴ τὴν ἡλικίαν ὅτι πόρρω  
ἤδη ἐστὶ τοῦ βίου θανάτου δὲ ἐγγύς. λέγω δὲ τοῦτο οὐ  
πρὸς πάντας ὑμᾶς, ἀλλὰ πρὸς τοὺς ἐμοῦ καταψηφισα-   38.d.1 
μένους θάνατον. λέγω δὲ καὶ τόδε πρὸς τοὺς αὐτοὺς  
τούτους. ἴσως με οἴεσθε, ὦ ἄνδρες Ἀθηναῖοι, ἀπορίᾳ λόγων    
ἑαλωκέναι τοιούτων οἷς ἂν ὑμᾶς ἔπεισα, εἰ ᾤμην δεῖν  
ἅπαντα ποιεῖν καὶ λέγειν ὥστε ἀποφυγεῖν τὴν δίκην.    38.d.5 
πολλοῦ γε δεῖ. ἀλλ' ἀπορίᾳ μὲν ἑάλωκα, οὐ μέντοι λόγων,  
ἀλλὰ τόλμης καὶ ἀναισχυντίας καὶ τοῦ μὴ ἐθέλειν λέγειν  
πρὸς ὑμᾶς τοιαῦτα οἷ' ἂν ὑμῖν μὲν ἥδιστα ἦν ἀκούειν –   
θρηνοῦντός τέ μου καὶ ὀδυρομένου καὶ ἄλλα ποιοῦντος καὶ  
λέγοντος πολλὰ καὶ ἀνάξια ἐμοῦ, ὡς ἐγώ φημι, οἷα δὴ καὶ    38.e.1 
εἴθισθε ὑμεῖς τῶν ἄλλων ἀκούειν. ἀλλ' οὔτε τότε ᾠήθην  
δεῖν ἕνεκα τοῦ κινδύνου πρᾶξαι οὐδὲν ἀνελεύθερον, οὔτε νῦν  
μοι μεταμέλει οὕτως ἀπολογησαμένῳ, ἀλλὰ πολὺ μᾶλλον  
αἱροῦμαι ὧδε ἀπολογησάμενος τεθνάναι ἢ ἐκείνως ζῆν. οὔτε   38.e.5 
γὰρ ἐν δίκῃ οὔτ' ἐν πολέμῳ οὔτ' ἐμὲ οὔτ' ἄλλον οὐδένα δεῖ  
τοῦτο μηχανᾶσθαι, ὅπως ἀποφεύξεται πᾶν ποιῶν θάνατον.   39.a.1 
καὶ γὰρ ἐν ταῖς μάχαις πολλάκις δῆλον γίγνεται ὅτι τό γε  
ἀποθανεῖν ἄν τις ἐκφύγοι καὶ ὅπλα ἀφεὶς καὶ ἐφ' ἱκετείαν  
τραπόμενος τῶν διωκόντων· καὶ ἄλλαι μηχαναὶ πολλαί εἰσιν  
ἐν ἑκάστοις τοῖς κινδύνοις ὥστε διαφεύγειν θάνατον, ἐάν τις   39.a.5 
τολμᾷ πᾶν ποιεῖν καὶ λέγειν. ἀλλὰ μὴ οὐ τοῦτ' ᾖ χαλεπόν,  

ὦ ἄνδρες, θάνατον ἐκφυγεῖν, ἀλλὰ πολὺ χαλεπώτερον πονη- 
ρίαν· θᾶττον γὰρ θανάτου θεῖ. καὶ νῦν ἐγὼ μὲν ἅτε βραδὺς   39.b.1 
ὢν καὶ πρεσβύτης ὑπὸ τοῦ βραδυτέρου ἑάλων, οἱ δ' ἐμοὶ  
κατήγοροι ἅτε δεινοὶ καὶ ὀξεῖς ὄντες ὑπὸ τοῦ θάττονος, τῆς  
κακίας. καὶ νῦν ἐγὼ μὲν ἄπειμι ὑφ' ὑμῶν θανάτου δίκην  
ὀφλών, οὗτοι δ' ὑπὸ τῆς ἀληθείας ὠφληκότες μοχθηρίαν    39.b.5 
καὶ ἀδικίαν. καὶ ἐγώ τε τῷ τιμήματι ἐμμένω καὶ οὗτοι.  
ταῦτα μέν που ἴσως οὕτως καὶ ἔδει σχεῖν, καὶ οἶμαι αὐτὰ  
μετρίως ἔχειν.  
 Τὸ δὲ δὴ μετὰ τοῦτο ἐπιθυμῶ ὑμῖν χρησμῳδῆσαι, ὦ κατα-   39.c.1 
ψηφισάμενοί μου· καὶ γάρ εἰμι ἤδη ἐνταῦθα ἐν ᾧ μάλιστα    
ἄνθρωποι χρησμῳδοῦσιν, ὅταν μέλλωσιν ἀποθανεῖσθαι. φημὶ  
γάρ, ὦ ἄνδρες οἳ ἐμὲ ἀπεκτόνατε, τιμωρίαν ὑμῖν ἥξειν εὐθὺς  
μετὰ τὸν ἐμὸν θάνατον πολὺ χαλεπωτέραν νὴ Δία ἢ οἵαν    39.c.5 
ἐμὲ ἀπεκτόνατε· νῦν γὰρ τοῦτο εἴργασθε οἰόμενοι μὲν ἀπαλ- 
λάξεσθαι τοῦ διδόναι ἔλεγχον τοῦ βίου, τὸ δὲ ὑμῖν πολὺ  
ἐναντίον ἀποβήσεται, ὡς ἐγώ φημι. πλείους ἔσονται ὑμᾶς  
οἱ ἐλέγχοντες, οὓς νῦν ἐγὼ κατεῖχον, ὑμεῖς δὲ οὐκ ᾐσθά-   39.d.1 
νεσθε· καὶ χαλεπώτεροι ἔσονται ὅσῳ νεώτεροί εἰσιν, καὶ  
ὑμεῖς μᾶλλον ἀγανακτήσετε. εἰ γὰρ οἴεσθε ἀποκτείνοντες  
ἀνθρώπους ἐπισχήσειν τοῦ ὀνειδίζειν τινὰ ὑμῖν ὅτι οὐκ  
ὀρθῶς ζῆτε, οὐ καλῶς διανοεῖσθε· οὐ γάρ ἐσθ' αὕτη ἡ ἀπαλ-  39.d.5 
λαγὴ οὔτε πάνυ δυνατὴ οὔτε καλή, ἀλλ' ἐκείνη καὶ καλλίστη  
καὶ ῥᾴστη, μὴ τοὺς ἄλλους κολούειν ἀλλ' ἑαυτὸν παρασκευά- 
ζειν ὅπως ἔσται ὡς βέλτιστος. ταῦτα μὲν οὖν ὑμῖν τοῖς  
καταψηφισαμένοις μαντευσάμενος ἀπαλλάττομαι.  
 Τοῖς δὲ ἀποψηφισαμένοις ἡδέως ἂν διαλεχθείην ὑπὲρ τοῦ    39.e.1 
γεγονότος τουτουῒ πράγματος, ἐν ᾧ οἱ ἄρχοντες ἀσχολίαν  
ἄγουσι καὶ οὔπω ἔρχομαι οἷ ἐλθόντα με δεῖ τεθνάναι. ἀλλά  
μοι, ὦ ἄνδρες, παραμείνατε τοσοῦτον χρόνον· οὐδὲν γὰρ  
κωλύει διαμυθολογῆσαι πρὸς ἀλλήλους ἕως ἔξεστιν. ὑμῖν    39.e.5 
γὰρ ὡς φίλοις οὖσιν ἐπιδεῖξαι ἐθέλω τὸ νυνί μοι συμβεβη-   40.a.1 
κὸς τί ποτε νοεῖ. ἐμοὶ γάρ, ὦ ἄνδρες δικασταί – ὑμᾶς γὰρ  
δικαστὰς καλῶν ὀρθῶς ἂν καλοίην – θαυμάσιόν τι γέγονεν.  
ἡ γὰρ εἰωθυῖά μοι μαντικὴ ἡ τοῦ δαιμονίου ἐν μὲν τῷ  
πρόσθεν χρόνῳ παντὶ πάνυ πυκνὴ ἀεὶ ἦν καὶ πάνυ ἐπὶ    40.a.5 
σμικροῖς ἐναντιουμένη, εἴ τι μέλλοιμι μὴ ὀρθῶς πράξειν.  
νυνὶ δὲ συμβέβηκέ μοι ἅπερ ὁρᾶτε καὶ αὐτοί, ταυτὶ ἅ γε δὴ  
οἰηθείη ἄν τις καὶ νομίζεται ἔσχατα κακῶν εἶναι· ἐμοὶ δὲ  
οὔτε ἐξιόντι ἕωθεν οἴκοθεν ἠναντιώθη τὸ τοῦ θεοῦ σημεῖον,     40.b.1 
οὔτε ἡνίκα ἀνέβαινον ἐνταυθοῖ ἐπὶ τὸ δικαστήριον, οὔτε ἐν  
τῷ λόγῳ οὐδαμοῦ μέλλοντί τι ἐρεῖν. καίτοι ἐν ἄλλοις λόγοις  
πολλαχοῦ δή με ἐπέσχε λέγοντα μεταξύ· νῦν δὲ οὐδαμοῦ  
περὶ ταύτην τὴν πρᾶξιν οὔτ' ἐν ἔργῳ οὐδενὶ οὔτ' ἐν λόγῳ    40.b.5 
ἠναντίωταί μοι. τί οὖν αἴτιον εἶναι ὑπολαμβάνω; ἐγὼ  
ὑμῖν ἐρῶ· κινδυνεύει γάρ μοι τὸ συμβεβηκὸς τοῦτο ἀγαθὸν  

γεγονέναι, καὶ οὐκ ἔσθ' ὅπως ἡμεῖς ὀρθῶς ὑπολαμβάνομεν,  
ὅσοι οἰόμεθα κακὸν εἶναι τὸ τεθνάναι. μέγα μοι τεκμήριον   40.c.1 
τούτου γέγονεν· οὐ γὰρ ἔσθ' ὅπως οὐκ ἠναντιώθη ἄν μοι τὸ  
εἰωθὸς σημεῖον, εἰ μή τι ἔμελλον ἐγὼ ἀγαθὸν πράξειν.  
 Ἐννοήσωμεν δὲ καὶ τῇδε ὡς πολλὴ ἐλπίς ἐστιν ἀγαθὸν  
αὐτὸ εἶναι. δυοῖν γὰρ θάτερόν ἐστιν τὸ τεθνάναι· ἢ γὰρ    40.c.5 
οἷον μηδὲν εἶναι μηδὲ αἴσθησιν μηδεμίαν μηδενὸς ἔχειν τὸν  
τεθνεῶτα, ἢ κατὰ τὰ λεγόμενα μεταβολή τις τυγχάνει  
οὖσα καὶ μετοίκησις τῇ ψυχῇ τοῦ τόπου τοῦ ἐνθένδε εἰς  
ἄλλον τόπον. καὶ εἴτε δὴ μηδεμία αἴσθησίς ἐστιν ἀλλ'  
οἷον ὕπνος ἐπειδάν τις καθεύδων μηδ' ὄναρ μηδὲν ὁρᾷ, θαυ-  40.d.1 
μάσιον κέρδος ἂν εἴη ὁ θάνατος – ἐγὼ γὰρ ἂν οἶμαι, εἴ τινα  
ἐκλεξάμενον δέοι ταύτην τὴν νύκτα ἐν ᾗ οὕτω κατέδαρθεν  
ὥστε μηδὲ ὄναρ ἰδεῖν, καὶ τὰς ἄλλας νύκτας τε καὶ ἡμέρας  
τὰς τοῦ βίου τοῦ ἑαυτοῦ ἀντιπαραθέντα ταύτῃ τῇ νυκτὶ δέοι   40.d.5 
σκεψάμενον εἰπεῖν πόσας ἄμεινον καὶ ἥδιον ἡμέρας καὶ  
νύκτας ταύτης τῆς νυκτὸς βεβίωκεν ἐν τῷ ἑαυτοῦ βίῳ, οἶμαι  
ἂν μὴ ὅτι ἰδιώτην τινά, ἀλλὰ τὸν μέγαν βασιλέα εὐαριθμή- 
τους ἂν εὑρεῖν αὐτὸν ταύτας πρὸς τὰς ἄλλας ἡμέρας καὶ    40.e.1 
νύκτας – εἰ οὖν τοιοῦτον ὁ θάνατός ἐστιν, κέρδος ἔγωγε  
λέγω· καὶ γὰρ οὐδὲν πλείων ὁ πᾶς χρόνος φαίνεται οὕτω  
δὴ εἶναι ἢ μία νύξ. εἰ δ' αὖ οἷον ἀποδημῆσαί ἐστιν ὁ  
θάνατος ἐνθένδε εἰς ἄλλον τόπον, καὶ ἀληθῆ ἐστιν τὰ      40.e.5 
λεγόμενα, ὡς ἄρα ἐκεῖ εἰσι πάντες οἱ τεθνεῶτες, τί μεῖζον  
ἀγαθὸν τούτου εἴη ἄν, ὦ ἄνδρες δικασταί; εἰ γάρ τις  
ἀφικόμενος εἰς Ἅιδου, ἀπαλλαγεὶς τουτωνὶ τῶν φασκόντων   41.a.1 
δικαστῶν εἶναι, εὑρήσει τοὺς ὡς ἀληθῶς δικαστάς, οἵπερ  
καὶ λέγονται ἐκεῖ δικάζειν, Μίνως τε καὶ Ῥαδάμανθυς καὶ  
Αἰακὸς καὶ Τριπτόλεμος καὶ ἄλλοι ὅσοι τῶν ἡμιθέων δίκαιοι  
ἐγένοντο ἐν τῷ ἑαυτῶν βίῳ, ἆρα φαύλη ἂν εἴη ἡ ἀποδημία;   41.a.5 
ἢ αὖ Ὀρφεῖ συγγενέσθαι καὶ Μουσαίῳ καὶ Ἡσιόδῳ καὶ  
Ὁμήρῳ ἐπὶ πόσῳ ἄν τις δέξαιτ' ἂν ὑμῶν; ἐγὼ μὲν γὰρ  
πολλάκις ἐθέλω τεθνάναι εἰ ταῦτ' ἔστιν ἀληθῆ. ἐπεὶ  
ἔμοιγε καὶ αὐτῷ θαυμαστὴ ἂν εἴη ἡ διατριβὴ αὐτόθι, ὁπότε   41.b.1 
ἐντύχοιμι Παλαμήδει καὶ Αἴαντι τῷ Τελαμῶνος καὶ εἴ τις  
ἄλλος τῶν παλαιῶν διὰ κρίσιν ἄδικον τέθνηκεν, ἀντιπαρα- 
βάλλοντι τὰ ἐμαυτοῦ πάθη πρὸς τὰ ἐκείνων – ὡς ἐγὼ οἶμαι,  
οὐκ ἂν ἀηδὲς εἴη – καὶ δὴ τὸ μέγιστον, τοὺς ἐκεῖ ἐξετάζοντα   41.b.5 
καὶ ἐρευνῶντα ὥσπερ τοὺς ἐνταῦθα διάγειν, τίς αὐτῶν σοφός  
ἐστιν καὶ τίς οἴεται μέν, ἔστιν δ' οὔ. ἐπὶ πόσῳ δ' ἄν τις,  
ὦ ἄνδρες δικασταί, δέξαιτο ἐξετάσαι τὸν ἐπὶ Τροίαν ἀγαγόντα  
τὴν πολλὴν στρατιὰν ἢ Ὀδυσσέα ἢ Σίσυφον ἢ ἄλλους    41.c.1 
μυρίους ἄν τις εἴποι καὶ ἄνδρας καὶ γυναῖκας, οἷς ἐκεῖ  
διαλέγεσθαι καὶ συνεῖναι καὶ ἐξετάζειν ἀμήχανον ἂν εἴη  
εὐδαιμονίας; πάντως οὐ δήπου τούτου γε ἕνεκα οἱ ἐκεῖ  
ἀποκτείνουσι· τά τε γὰρ ἄλλα εὐδαιμονέστεροί εἰσιν οἱ ἐκεῖ   41.c.5 

τῶν ἐνθάδε, καὶ ἤδη τὸν λοιπὸν χρόνον ἀθάνατοί εἰσιν, εἴπερ  
γε τὰ λεγόμενα ἀληθῆ.  
 Ἀλλὰ καὶ ὑμᾶς χρή, ὦ ἄνδρες δικασταί, εὐέλπιδας εἶναι  
πρὸς τὸν θάνατον, καὶ ἕν τι τοῦτο διανοεῖσθαι ἀληθές, ὅτι  
οὐκ ἔστιν ἀνδρὶ ἀγαθῷ κακὸν οὐδὲν οὔτε ζῶντι οὔτε τελευ-  41.d.1 
τήσαντι, οὐδὲ ἀμελεῖται ὑπὸ θεῶν τὰ τούτου πράγματα·    
οὐδὲ τὰ ἐμὰ νῦν ἀπὸ τοῦ αὐτομάτου γέγονεν, ἀλλά μοι  
δῆλόν ἐστι τοῦτο, ὅτι ἤδη τεθνάναι καὶ ἀπηλλάχθαι πρα- 
γμάτων βέλτιον ἦν μοι. διὰ τοῦτο καὶ ἐμὲ οὐδαμοῦ ἀπέτρεψεν   41.d.5 
τὸ σημεῖον, καὶ ἔγωγε τοῖς καταψηφισαμένοις μου καὶ τοῖς  
κατηγόροις οὐ πάνυ χαλεπαίνω. καίτοι οὐ ταύτῃ τῇ διανοίᾳ  
κατεψηφίζοντό μου καὶ κατηγόρουν, ἀλλ' οἰόμενοι βλάπτειν·  
τοῦτο αὐτοῖς ἄξιον μέμφεσθαι. τοσόνδε μέντοι αὐτῶν    41.e.1 
δέομαι· τοὺς ὑεῖς μου, ἐπειδὰν ἡβήσωσι, τιμωρήσασθε, ὦ  
ἄνδρες, ταὐτὰ ταῦτα λυποῦντες ἅπερ ἐγὼ ὑμᾶς ἐλύπουν, ἐὰν  
ὑμῖν δοκῶσιν ἢ χρημάτων ἢ ἄλλου του πρότερον ἐπι- 
μελεῖσθαι ἢ ἀρετῆς, καὶ ἐὰν δοκῶσί τι εἶναι μηδὲν ὄντες,    41.e.5 
ὀνειδίζετε αὐτοῖς ὥσπερ ἐγὼ ὑμῖν, ὅτι οὐκ ἐπιμελοῦνται ὧν  
δεῖ, καὶ οἴονταί τι εἶναι ὄντες οὐδενὸς ἄξιοι. καὶ ἐὰν  
ταῦτα ποιῆτε, δίκαια πεπονθὼς ἐγὼ ἔσομαι ὑφ' ὑμῶν αὐτός   42.a.1 
τε καὶ οἱ ὑεῖς. ἀλλὰ γὰρ ἤδη ὥρα ἀπιέναι, ἐμοὶ μὲν  
ἀποθανουμένῳ, ὑμῖν δὲ βιωσομένοις· ὁπότεροι δὲ ἡμῶν  
ἔρχονται ἐπὶ ἄμεινον πρᾶγμα, ἄδηλον παντὶ πλὴν ἢ  
τῷ θεῷ.            42.a.5 
 
 

 

 


